
Gəl-kuju Jeju11 Ri gəl-dəwje kə̂ ujuje Jeju-Kristə tokə be: Jeju-Kristə to dəw kə̂ gəl Dabbiti tə̂ ngaâ Dabbiti to dəw kə̂ gəl Abaraham tə̂.2 Abaraham uju Ijakə, Ijakə uju Jakobbo. Jakobbo uju Juda kə ngakɔɛ̂nje. 3 Juda de kə Tamar dujuje Parɛjə de kə Jara. Parɛjə uju Ɛsərɔm, Ɛsərɔm uju Aram. 4 Aram uju Aminadabə. Aminadabə uju Nasɔn. Nasɔn uju Salomɔn. 5 Salomɔn de kə Rahabə dujuje Bojə. Bojə de kə Rutu dujuje Obɛdə. 6 Obɛdə uju Jese. Jese uju tɔkə mbay Dabbiti. Dabbiti de kə dɛnɛ̂n lə Uri+ dujuje Salomɔn. 7 Salomɔn uju Robowam. Robowam uju Abiya. Abiya uju Aja. 8 Aja uju Jojapa. Jojapa uju Joram. Joram uju Ojiyas. 9 Ojiyas uju Jotam. Jotam uju Akajə. Akajə uju Ejekiyas. 10 Ejekiyas uju Manase. Manase uju Amɔn. Amɔn uju Jojiyas. 11 Jojiyas uju Jekoniyas kə ngakɔɛ̂nje. Bbalɛ̂ tə̂ənn a daw nɛ̂n kə ngann Ijarayɛlje
         to bbərəje bbe tə̂ kə̂ Babilɔnn.12 Go kuwa tə̂ kə̂ duwade daw nɛ̂n to bbərəje Babilɔnn a, Jekoniyas uju Salatiyɛl. Salatiyɛl uju Jorobabɛl. 13 Jorobabɛl uju Abiyutu. Abiyutu uju Eliyakim. Eliyakim uju Ajɔr. 14 Ajɔr uju Sadokə. Sadokə uju Akim. Akim uju Eliyudə. 15 Eliyudə uju Eliyajar. Eliyajar uju Matan. Matan uju Jakobbo. 16 Jakobbo uju Jojɛpə ngaw lə Marije kə̂ to kɔn Jejuje kə̂ daw bbarɛ̂ to Kristə.17 Unn kute dɔ Abaraham tə̂ ndərəng dɔ Dabbiti tə̂, buwa kuju dəwje kâra kâra tee dɔku gire sɔ. Unn kute dɔ Dabbiti tə̂ ndərəng kar tə̂ kə̂ daw nɛ̂n kə de bbe bbərə tə̂ Babilɔnn, buwa kuju dəwje kâra kâra tee dɔku gire sɔ. Unn kute dɔ ndɔ bbərə tə̂ ləde kə̂
         Babilɔnn ndərəng ndɔ tə̂ lə Kristə, buwa kuju dəwje kâra kâra tee dɔku gire sɔ.Tar kuju Jeju18 Tar kuju Jeju-Kristə tokə be: Jojɛpə aw aw mɔrɔ lə Mari kɔn Jejuje. N̂-nayn n̂-taa naan ang bbay a, Mari le uwa səm ddəw tə̂ lə Ndil-mə-nda. 19 Jojɛpə kə̂ to nje-mɔrɔ laa le to dingaw kə̂ gatə gatə ngaâ ndiki ta tee kə tarɛ̂
         kə ddaka kəm dəwje tə̂ ang. Yeenn bba, n̂-ndiki ta kinyɛ̂ hɔy baa. 20 Jojɛpə aw əjə tar nəənn le məɛ̂ tə̂ bbay a, marə anjə lə Əbbə-dəwje tee ingɛ̂ mə nin tə̂ ngaâ pa arɛ̂ nan: «Jojɛpə dəw kə̂ gəl Dabbiti tə̂, ə-bbəəl ang bbo ə-taa Mari to dɛnɛ̂n ləi, mba səm lə ngonn kə̂ to məɛ̂ tə̂ le ddee ddəw tə̂ lə Ndil-mə-nda. 21 Nâ kuju ngonn kə̂ dingaw, ta â kunda ria nan Jeju, mba ne â nâ kaji dəwje laa mə majangje tə̂ ləde.»22 Nɛ̂njeenn tɔyn teeje mba karə tar kə̂ Əbbə-dəwje unda ta nje-kila mbər tar tə̂ laa arə pa ddee to tar kə̂ tɔkɔrɔ. Tar le nan:23 «Ngonn mandə kə̂ gərə ngaw ang a kuwa səm,nâ kuju ngonn kə̂ dingaw,ngaâ dâ kunda ria nan Emanuwɛl.»Gəl ri le nan: Lubba isi kə je.24 Jojɛpə le ndol a, dda nɛ̂n kə̂ anjə lə Əbbə-dəwje pa arɛ̂ le ngaâ n̂-taa Mari to dɛnɛ̂n laa. 25 A, n̂-mbɔn saa naan ang ndərəng Mari le uju nɛ̂n ngonn kə̂ dingaw ngaâ Jojɛpə unda
         ri ngonn le nan Jeju.

Njê-nɛ̂n-gərəje ddeeje ooje Jeju21 Duju Jeju mə bbe tə̂ kə̂ Betelehɛm, dɔ nangə Jude tə̂, kar tə̂ kə̂ Erodə to tɔkə mbay. Go kuju tə̂ kə̂ duje le a, njê-nɛ̂n-gərəje inje ər kəm kar tə̂, n̂-teeje
         Jerujalɛm 2 ngaâ n̂-dujuje nan: «Tɔkə mbay lə Jiipije kə̂ duje le ee dda wa? Mba joo əndɛtɛrɛndɛn laa ər kə kəm kar tə̂, mba yeenn le bba
         n-ddee ta pole.»3 Tɔkə mbay Erodə oo tar le a, tar le jɔkɛ̂ nya ngaâ dəwje tɔyn kə̂ Jerujalɛm kara tar le jɔkude nya
         tɔ. 4 N̂-mbɔn mbayje lə njê-poloje Lubba tɔyn kə njê-gərəje-Ndu ngaâ n̂-dujude se lo kə̂ dda bba duju Kristə le tə̂ wa? 5 N̂-paje darɛ̂je nan: «Duje bbe tə̂ kə̂ Betelehɛm, dɔ nangə Jude tə̂, mba nje-kila mbər tar lə Lubba dda tarɛ̂ Makəturu tə̂ nan:6 ‹Əi kə̂ Betelehɛm, kə̂ nangə Juda tə̂,ə-to tɛn baa horo ngann bbeje tə̂ kə̂ Juda ang.Mba marə mbay-bbe a kin məi tə̂ teeta kɔru nɔn ngann Ijarayɛlje kə̂ toje to dəwje ləm.› »7 Erodə ula bbar njê-nɛ̂n-gərəje le lo-kiyɛ̂ tə̂ dujude ta gərə ndɔ kə̂ əndɛtɛrɛndɛn le
         tee nɛ̂n. 8 Goe tə̂ a, nulade Betelehɛm, n̂-pa narəde nan: «Awje aw dujuje tar dɔ ngonn tə̂ le
         kə majɛ̂ ta bbo ingɛ̂je a, ə-ddeeje ə-paje arəje əman kara maw pole tɔ.»9 Dooje tar lə tɔkə mbay kə̂ pa le a, dawje. A əndɛtɛrɛndɛn kə̂ dooje kete kəm kar tə̂
         le ɔru nɔnde aw kə de ndərəng aw ar dɔ lo tə̂ kə̂ ngonn le to tə̂. 10 Rɔ njê-nɛ̂n-gərəje le nəəlde nya mba əndɛtɛrɛndɛn kə̂ dooje le. 11 Dandəje kəy ngaâ dooje ngonn le kə kɔɛ̂nje Mari. Dɔsuje gɔlde nangə̂, n̂-poleje. N̂-təəynje ta bbɔlje ləde ngaâ darɛ̂je nɛ̂nje kə̂
         maji: Andə kə dukann kə marə nɛ̂n kə̂ ria nan mir. 12 Goe tə̂ a, Lubba ndɔru mbide mə nin tə̂ karə n̂-təlje rɔ Erodə tə̂ ang, ta dunnje ddəw kə̂ dang n̂-təlje nɛ̂n bbe ləde. Dayn kə Jeju daw saa Ejipitə13 Go kɔtu tə̂ kə̂ njê-nɛ̂n-gərəje le ɔtuje a, anjə lə Əbbə-dəwje ddee kə nin dɔ Jojɛpə tə̂ pa arɛ̂ nan: «In taar, unn ngonn le kə kɔɛ̂nje. Aynje awje
         Ejipitə ta ə-nayn nunn ndərəng ndɔ kə̂ mâ pa kari karə ə-təl bba, mba Erodə a sangə ddəw ta tɔl ngonn le.»14 Tile tə̂ənn njaa, Jojɛpə in taar unn ngonn le kə kɔɛ̂nje ngaâ dawje Ejipitə. 15 N̂-naynje nunn ndərəng Erodə oy. Yeenn bba tar kə̂ Əbbə-dəwje unda ta nje-kila mbər tar tə̂ laa le ddee to tar kə̂ tɔkɔrɔ. Tar le nan: «M-bbar Ngonnəm karə in nangə tə̂
         kə̂ Ejipitə tee kə ddang.»Erodə tɔl ngannje kə̂ Betelehɛm16 Erodə le gərə to njê-nɛ̂n-gərəje le ulɛ̂je naan tə̂ ngaâ wungu ɔɛ̂n nya. Yeenn bba, nunn
         ndu karə n̂-tɔl ngannje kə̂ dingaw kə̂ bbalde joo wase bbalde aw ngɔsi kə bbal joo
         mə bbe tə̂ kə̂ Betelehɛm kə mə bbeje tə̂ kə̂ mbɔrɛ̂ tə̂, asə kəm ndɔje kə̂ nje-nɛ̂n-gərəje
         ɔjuje arɛ̂je. 17 Yeenn bba tar kə̂ Jeremi kə̂ to nje-kila mbər tar lə Lubba pa le ddee to tar kə̂ tɔkɔrɔ. N̂-pa nan:18 «Ko bbar mə bbe tə̂ kə̂ Rama,ndu-nɔn kə ndinga-rɔ uta dɔɛ̂.Rasɛl â aw nɔn ngannɛ̂.N̂-ndiki ta koo ndəjə bba karə məɛ̂ wul ang,mba ngannɛ̂ le gotoje ngaa.»Jojɛpə kə njê kə̂ kə̂y laa n̂-təlje Ejipitə19 Go koy tə̂ lə Erodə a, anjə lə Əbbə-dəwje ddee dɔ Jojɛpə tə̂ kə nin bbe tə̂ kə̂ Ejipitə. 20 Anjə le pa nan: «In taar, unn ngonn le kə kɔɛ̂nje, ta ə-təl nangə Ijarayɛl tə̂, mba dəwje kə̂ aw sangəje ngonn nəənn ta tɔlɛ̂ le oyje mban.» 21 Jojɛpə in taar, unn ngonn le kə kɔɛ̂nje ngaâ təl kə de nangə tə̂ kə̂ Ijarayɛl. 22 Jojɛpə oo nan Arkelawos â ɔn bbe nangə tə̂ kə̂ Jude turu bɔɛ̂je Erodə tə̂ ngaa a, n̂-bbəəl ta təl. A Lubba pa tar arɛ̂ kə nin ngaâ naw nangə tə̂ kə̂ Galile.
         23 Naw ngaâ n̂-dda bbe kə̂ Najarɛtə. Yeenn bba karə tar kə̂ njê-kilaje mbər tar lə Lubba paje le ddee to tar kə̂ tɔkɔrɔ. Tar le nan: «Dâ bbarɛ̂ to dəw kə̂ Najarɛtə.»

Jan-Batisi ila mbər arə dəwje31 Dɔ ndɔɛ̂ tə̂ənn, Jan-Batisi unda lo tee mə kɔr tə̂ kə̂ Jude ngaâ aw ila mbər. 2 N̂-pa nan: «Ə-turuje məse nyɔm, mba kɔn-mbay kə̂ darâ ddee ngɔsi ngaa.» 3 Jan nəənn le â Ejayi kə̂ to nje-kila mbər tar lə Lubba pa tar laa ləw nan:«Marə dəw aw ila mbər mə kɔr tə̂ nan:‹Ə-ddaje ddəw lə Əbbə-dəwje.Arəje ddəwje laa ndɔju!› »4 Jan le ula kubbu kə̂ n̂-dda kə biin jambal ngaâ n̂-tɔ bbəre kə əndaar. Nɛ̂n-kusa laa to əbeteje kə ubbu təjə kə̂ mə kɔr tə̂.
         5 Dəwje kə̂ Jerujalɛm, dəwje kə̂ Jude tɔyn kə dəwje kə̂ bbeje tə̂ kə̂ toje ta maann
         Jurdɛn tə̂ ddeeje rɔɛ̂ tə̂. 6 N̂-paje majangje ləde kə ddaka ngaâ Jan le ddade batɛm maann Jurdɛn tə̂.7 Jan oo Parijinyɛje kə Sadusinyɛje nya nya kə̂ aw ddeeje karə n̂-ddade batɛm le a, n̂-pa narəde nan: «See əmbakaraje, nân bba tɔjuse karə aynje sariya lə Lubba
         kə̂ aw ddee wa? 8 Arəje kula-ddase tɔju to ə-turuje məse mban. 9 Kəjə kə̂ aw əjəje məse tə̂ nan Abaraham to kasese le asə ang. M-pa marəse: Lubba asə ta turu ərje nəənn karə təlje to ngann
         ka Abaraham. 10 Tinan to ngɔsi ta tuka nɛ̂n kakəje ngirɛ̂ tə̂ mban. Kakə kâra kâra tɔyn kə̂ kandɛ̂
         kə̂ maji goto tə̂, dâ tuka kila purô. 11 Əman, m-ddase batɛm maann ta tɔju to ə-turuje məse mban. A dəw kə̂ aw ddee gom tə̂, ngəng utam. Nɛ̂n-gɔl laa kara munda rɔ dəw kə̂ asə
         ta kɔru gɔlɛ̂ tə̂ ang. Ne, nâ ddase batɛmNdil-mə-nda kə batɛm puru. 12 Nuwa bagiri laa jia tə̂. Nâ kuta lo kunda ko laa ngaâ nâ jin kandə-ko le kungu
         mə dam tə̂ laa, a nâ ro tisa kəm puru tə̂ kə̂ a koy ndɔ kâra ang.»Jan dda Jeju batɛm13 Karɛ̂ tə̂ənn, Jeju in nangə tə̂ kə̂ Galile ddee rɔ Jan tə̂, ta maann tə̂ kə̂ Jurdɛn karə ddɛɛ̂ batɛm. 14 A Jan a ta mbətə ngaâ pa arə Jeju le nan: «Əman â, â ddam batɛm. A əi â ə-ddee karə m-ddai batɛm tokə baânn wa?» 15 A Jeju ilɛ̂ tə̂ nan: «Kə̂ bbasinɛn nəənn, arə n-dda tokə baann. Mba to maji karə n-dda nɛ̂n
         tɔyn kə̂ to gatə gatə tokə baann.» Yeenn ngaâ Jan le ndiki tə̂ saa. 16 Jeju inga batɛm ngaâ in maânn tee a, karɛ̂ tə̂ənn njaa ta dara təəyn. Noo Ndil lə Lubba kə̂ ddisi tokə lə dər ddee isi dɔɛ̂ tə̂. 17 Marə ndu in mə dara tə̂ bbar nan: «Ne nəənn, n̂-to ngonnəm kə̂ m-ndike nya. Ne â
         n̂-dda narə rɔm nəələm nya.»
         
            

         
      

   
      
         4
Əsu nan Jeju41 Goe tə̂ a, Ndil aw kə Jeju mə kɔr tə̂ mba karə Əsu nɛɛ̂n. 2 Jeju ɔku rɔɛ̂ nɛ̂n-kusa ndɔ dɔsɔ kə til dɔsɔ ngaâ bbo ddɛɛ̂. 3 Əsu ddee ngɔsi saa ngaâ pa nan: «Bbo ə-to Ngonn lə Lubba a, unn ndu arə ərje nəənn
         təlje nɛ̂n-kusa.» 4 Jeju ilɛ̂ tə̂ nan: «Makəturu lə Lubba pa nan: ‹Dəw a kisi kəm baa ddəw nɛ̂n-kusa tə̂
         kâra baa ang. Nâ kisi kəm baa ddəw tar tə̂ tɔyn kə̂ tee ta Lubba tə̂.› »5 Goe tə̂ a, Əsu le aw saa Jerujalɛm kə̂ to bbe kə̂ maji tɔyn. Naw nundɛ̂ lum dɔ kəy-polo Lubba tə̂ lə Jiipije, 6 ngaâ n̂-pa narɛ̂ nan: «Bbo ə-to Ngonn lə Lubba a, aal dɔ kəy tə̂ nəənn uru nangə̂,
         mba Makəturu lə Lubba pa nan:‹Lubba a kunn ndu karə anjəje laa mbai,ngaâ dâ lai to la, karə gɔli dar ər ang.› »7 Jeju ilɛ̂ tə̂ nan: «Makəturu lə Lubba pa tɔ nan: ‹Əbbə-dəwje to Lubba ləi bbo â nɛɛ̂n ang.› »8 Əsu təl aw saa dɔ ddingiri tə̂ kə̂ ndəw nya ngaâ tɔjɛ̂ bbe-kɔnje tɔyn kə̂ duninya
         tə̂ kə piti kə̂ to tə̂, 9 ngaâ pa arɛ̂ nan: «Bbo ɔsu gɔli nɔnʼm tə̂ ngaâ ə-polom a, mâ kari nɛ̂nje nəənn
         tɔyn.» 10 Jeju pa arɛ̂ nan: «Ɔtu kə ddang, Satan! Makəturu lə Lubba pa nan: ‹Maji karə Əbbə-dəwje kə̂ to Lubba ləi njaa kâra baa â ɔsu gɔli nɔɛ̂n tə̂, ta ne kâra baa â ə-pole
         tɔ.› » 11 Yeenn ngaâ Əsu le ɔtu inyɛ̂ ngaâ anjəje ddeeje rɔɛ̂ tə̂ ddee arɛ̂je nɛ̂n-kusa.Jeju unn kutu kula laa nangə tə̂ kə̂ Galile12 Jeju oo nan dila Jan kəy-kula tə̂ a, nɔru rɔɛ̂ naw nangə tə̂ kə̂ Galile. 13 Ninya Najarɛtə a naw nisi Kapɛrnawum kar tɔkə dangə maann tə̂, nangə tə̂ kə̂ Jabulɔn
         kə Nepetali. 14 N̂-dda baann bba karə tar lə Ejayi kə̂ to nje-kila mbər tar lə Lubba ddee to tar kə̂ tɔkɔrɔ. Tar le nan:15 «Nangə kə̂ Jabulɔn kə Nepetali,kə̂ toje ddəw ba-katə tə̂, tura maann Jurdɛn tə̂,kə̂ to Galile, nangə lə dəwje kə̂ toje to Jiipije ang.16 Dəwje kə̂ isije dann lo ndul tə̂, ooje tɔkə lo-karɛ kə̂ aw ndoko.Ngaâ lo arɛ dɔ dəwje tə̂ kə̂ isije nangə yo tə̂ kə̂ lo ndul kə tə̂.»17 Unn kute kar tə̂ənn njaa, Jeju unn kutu kila mbər nan: «Ə-turuje məse, mba kɔn-mbay kə̂ darâ ddee ngɔsi ngaa.»Jeju bbar njê-njaje goe tə̂ kə̂ dɔngɔr18 Jeju aw nja kar tɔkə dangə tə̂ kə̂ Galile a, noo ngakɔn-naanje joo: Simɔn kə̂ daw
         bbarɛ̂ nan Piyɛr de kə ngokɔɛ̂n Andere. Daw dilaje ddəngə tɔkə dangə maann tə̂ le
         mba n̂-toje to njê-ndɔn-maannje. 19 Jeju le pa arəde nan: «Unnje gom a, mâ ddase to njê-ndɔn dəwje.» 20 Njangə baa njaa, dinyaje ddəngəje ləde le ngaâ dunnje goe.21 Jeju aw ngaji kə kete a, oo marə ngakɔn-naanje joo ddang bbay: Jakə de kə ngokɔɛ̂n
         Jan kə̂ toje to ngann lə Jebede, disije mə tɔkə to tə̂ ləde kə bɔdede. Daw mɔsɛje ddəngəje
         ləde ngaâ Jeju le bbarde. 22 Njangə baa njaa dinyaje tɔkə to ləde ddəm bɔdede ddəm ngaâ dunnje go Jeju le.Jeju tɔju nɛ̂n ngaâ aji njê-rɔ-toje23 Jeju nja nangə tə̂ kə̂ Galile tɔyn. Naw tɔju nɛ̂n dəwje mə kəy mbɔn-naanje tə̂ lə Jiipije kə̂ nangə tə̂ənn ngaâ nila mbər Tar kə̂ Maji kə̂ dɔ Bbe-kɔn tə̂ lə Lubba. Naji njê-rɔ-toje tɔyn ngaâ naji njê kə̂ dəbbə rɔde tuju narə rɔde le təl ddee
         maji. 24 Ri Jeju bbar dɔ nangə Siri tə̂ tɔyn arə dəwje ddeeje kə njê-rɔ-toje dang dang rɔɛ̂
         tə̂: Dede kə̂ rɔ-toje dang dang ula kəmde ndoo, njê kə̂ ndilje kə̂ maji ang toje məde tə̂, njê-dɔ-kilaje kə nje kə̂ dəbbə rɔde oy ngaâ Jeju ajide. 25 Dəwje tokə banya unnje goe. Dəwje le inje nangə tə̂ kə̂ Galile kə nangə kə̂ «Tɔkə
         Bbeje kə̂ Dɔku» toje tə̂. Marɛ̂je inje Jerujalɛm kə nangə tə̂ kə̂ Jude kə nangə tə̂
         kə̂ to tura Jurdɛn tə̂.

Jeju tɔju nɛ̂n dəwje dɔ ddingiri tə̂51 Jeju oo dəwje kə̂ banya le a, aal dɔ marə ddingiri isi tə̂ ngaâ njê-njaje goe tə̂ awje rɔɛ̂ tə̂ tɔ. 2 Nunn kutu tɔjude nɛ̂n, n̂-pa nan:Tar kisi maji3 «Maji arəse, see dəwje kə̂ ə-gərəje to nɛ̂n ndil duse,mba Bbe-kɔn kə̂ darâ to ləse.4 Maji arəse, see dəwje kə̂ aw nɔnje,mba Lubba a wul məse.5 Maji arəse, see dəwje kə̂ ə-wulje pee,mba Lubba a karəse nangə nəənn to ləse.6 Maji arəse, see dəwje kə̂ bbo nɛ̂n-dda kə̂ gatə gatə ddase nya,mba Lubba a karəse nɛ̂n kə̂ məse ndiki.7 Maji arəse, see dəwje kə̂ aw ooje kəm-to-ndoo lə njê-marəseje,mba Lubba a koo kəm-to-ndoo ləse tɔ.8 Maji arəse, see dəwje kə̂ məse nda kayn,mba â kooje Lubba.9 Maji arəse, see dəwje kə̂ aw ddaje arə mə-wul-lɔm to horo dəwje tə̂,mba Lubba a bbarse to ngannɛ̂.10 Maji arəse, see dəwje kə̂ daw dula kəmse ndoo tə̂,mba kula-ddase kə̂ to gatə gatə,mba Bbe-kɔn kə̂ darâ to ləse.11 Maji arəse,sese kə̂ dəwje aw tajise,daw dulaje kəmse ndoo tə̂,daw paje tarje kə̂ maji ang dang dang, kə̂ to tar ngəmje baa dɔse tə̂ mbam.12 Ə-ddaje rɔ-nəəl,arəje rɔ-nəəl ləse uta dɔɛ̂,mba kuka ləse kə̂ darâ a bo nya.Njê-kilaje mbər tar lə Lubba kə̂ toje kete arəse kara,n̂-ddaje singa kə de tokə baann tɔ.»Katə kə lo-karɛ kə̂ dɔ nangə tə̂13 «Sese â ə-toje to katə kə̂ dɔ nangə̂ tə̂ nəənn. A bbo dɔɔn lə katə le goto a, ddi
         bba dəw a dda karə katə le təl dɔɔn bbay wa? Marə nɛ̂n dang kə̂ ta dda nɛ̂n goto.
         To nɛ̂n kungu kɔrɔ̂ karə dəwje mbɔynje kə gɔlde.14 «Ə-toje to lo-karɛ kə̂ duninya tə̂ nəənn. Bbe kə̂ n̂-dda dɔ ddingiri tə̂ a kasə kiya
         rɔɛ̂ ang. 15 Dəw ila puru lambe tə̂ a, a kaw dəbbə kə jo ang. Nâ kunda dɔ marə nɛ̂n tə̂ taar karə
         njê kə̂ mə kəy tə̂ le tɔyn ooje nɛ̂n lo. 16 Ddəw kâra baa, arəje ndoko ləse to kəm dəwje tə̂ tɔyn. Yeenn bba dâ koo kula-ddase
         kə̂ maji ngaâ dâ kɔsu nɛ̂n gaji Bɔsese kə̂ isi darâ.»Nɛ̂n-tɔju lə Jeju dɔ Ndu tə̂17 «Əjəje to m-ddee ta tuju Ndu lə Mɔyijə wase nɛ̂n-tɔjuje lə njê-kilaje mbər tar lə Lubba wa? M-ddee ta tuju nɛ̂njeenn ang. M-ddee ta dda karə dəwje gərəje kandə
         tarje kə̂ ndujeenn paje le kə majɛ̂. 18 Tɔkɔrɔ njaa m-pa marəse, bbo dara kə nangə n̂-naynje baa bbay a, marə ngonn gɔl makəturu
         wase marə mbita gɔl Makəturu-Ndu a koso nangə̂ ang, ndərəng ddutu ndɔ tə̂.19 «Bbo dəw mbətə marə ngonn tar kâra kə̂ Ndu pa ngaâ tɔju dəwje arə n̂-mbətəje Ndu le a, nâ ddee to dəw kə̂ tɛn baa kuta kəsə dəwje tɔyn mə Bbe-kɔn tə̂ kə̂ darâ. A bbo dəw ngəm Ndu ngaâ tɔju dəwje karə n̂-ngəmje tɔ a, nâ ddee to dəw kə̂ bo mə Bbe-kɔn tə̂ kə̂ darâ. 20 M-pa marəse: Bbo ə-ddaje nɛ̂n kə̂ gatə gatə uta njê-gərəje-Ndu wase Parijinyɛje ang a, a kandəje Bbe-kɔn tə̂ kə̂ darâ ang.»Nɛ̂n-tɔju dɔ wungu tə̂21 «Ooje tar kə̂ n̂-pa ləw darə kaseseje nan: ‹Ə-tɔl dəw ang, mba dâ gangə sariya dɔ
         nje-tɔl dəw tə̂.› 22 A əman, m-pa marəse: Bbo dəw dda wungu kə ngokɔɛ̂n a, asə karə n̂-gangə sariya dɔɛ̂
         tə̂. Bbo dəw bbar ngokɔɛ̂n mbə a, asə karə daw saa nɔn sariya tə̂. A bbo dəw bbar
         ngokɔɛ̂n wooy a, asə karə dilɛ̂ kəm puru tə̂ kə̂ aw ɔn kə ndɔ kə ndɔ.23 «Bbo aw ta karə nɛ̂n-polo ləi dɔ bann tə̂ ngaâ məi ole dɔ ngokɔin kə̂ tar to hori tə̂ saa a, 24 maji karə inya nɛ̂n-polo ləi le dɔ bann tə̂ le ta aw dɔngɔr rɔ ngokɔin tə̂ le, ə-gɔl saa tar bba goe tə̂ a, ə-ddee arə nɛ̂n-polo ləi le Lubba.25 «Bbo dəw kə̂ inga saa tar aw aw səi kə lo gangə sariya tə̂ a, kar tə̂ kə̂ ə-naynje
         ddəw-boô bbay, maji karə ə-gɔl saa tar njangə. Baann ang a, nâ kilai ji nje-gangə
         sariya tə̂ ngaâ nje-gangə sariya a kilai ji mbambaje tə̂ karə dilai kəy-kula tə̂.
         26 Tɔkɔrɔ njaa m-pa mari, bbo uka narɛ kə̂ dâ kɔju dɔi tə̂ tɔyn ə-tunga ang a, â tee
         kəy-kula tə̂ le ang.»Tar dɔ lo-to-majang tə̂27 «Ooje tar kə̂ n̂-pa ləw darə kaseseje nan: ‹Ə-dda lo-to-majang ang.› 28 A əman, m-pa marəse: Dəw kə̂ aa dɛnɛ̂n lə nje-marɛ̂ ngaâ dda bbo laa a, dəw le dda
         saa lo-to-majang ang məɛ̂ tə̂ mban. 29 Bbo kəmi kə̂ kɔl a ta dda karə ə-dda majang a, ɔru ila kɔrɔ̂ ddəw əw. Mba bbo dəbbə
         rɔi kâra â goto a, maji uta karə da-rɔi tɔyn njaa aw kəm puru tə̂ kə̂ aw ɔn kə ndɔ
         kə ndɔ. 30 A bbo jii kə̂ kɔl a ta dda karə ə-dda majang a, ə-gangə ila kɔrɔ̂ ddəw əw. Mba bbo
         dəbbə rɔi kâra â goto a, maji uta karə da-rɔi tɔyn njaa aw kəm puru tə̂ kə̂ aw ɔn
         kə ndɔ kə ndɔ.»Tar tubba dɛnɛ̂n31 «N̂-pa ləw tɔ nan: ‹Bbo dingaw tubba dɛnɛ̂n laa a, maji karə dingaw le dda makəturu
         mbətə-naan ula jia tə̂.› 32 A əman, m-pa marəse: Bbo dingaw tubba dɛnɛ̂n laa kə̂ dda kaya ang ddəm a, to ne â
         n̂-dda karə dɛnɛ̂n laa le dda lo-to-majang. Bbo dingaw taa dɛnɛ̂n kə̂ ngawɛ̂je tubbɛ̂
         a, dingaw le dda lo-to-majang tɔ.»Tar yo-kunda33 «Ooje tar kə̂ n̂-pa darə kaseseje ləw nan: ‹Dang bba unda yo baa ang. Nɛ̂n kə̂ unda
         yo kəm Əbbə-dəwje tə̂ ta dda le, maji karə ə-dda nɛ̂n le.› 34 A əman, m-pa marəse: Dang bba undaje yo ang. Undaje yo kə ri dara ang, mba dara to
         ngende-mbay lə Lubba. 35 Undaje yo kə ri nangə ang tɔ, mba nangə to lo kungu gɔlɛ̂. Undaje yo kə ri Jerujalɛm
         ang, mba Jerujalɛm to bbe lə tɔkə mbay. 36 Unn dɔi unda nɛ̂n yo ang, mba asə ta dda karə biin dɔi kâra nda wase ndul ang. 37 A maji karə ə-paje nan: ‹Ye njaa, ye njaa› wase ‹Ye ang, ye ang›. A bbo ilaje marə
         tar dɔɛ̂ tə̂ a, to tar kə̂ in rɔ Nje-Mə-Majang tə̂+.»Tar kila barə38 «Ooje tar kə̂ n̂-pa ləw nan: ‹Bbo dəw tɔ kəm nje-marɛ̂ a, maji karə n̂-tɔ kəmɛ̂ tɔ.
         Bbo dəw guru ngangə nje-marɛ̂ a, maji karə n̂-guru ngangɛ̂ tɔ.›39 «A əman, m-pa marəse: Bbo dəw dda səi majang a, ila barɛ̂ ang. Bbo dəw unda ka-mbɔri
         a, ə-turu dəbbe kə̂ kâra arə nunda tɔ. 40 A bbo dəw aw səi sariya tə̂ ta taa kubbu ləi kə̂ to dɔɛ̂ a, inya kubbu-kul ləi arə
         n̂-taa tɔ. 41 Bbo dəw uwai kə singa karə ə-nja saa kilometere kâra a, ə-nja saa kilometere joo.+42 Bbo dəw duji nɛ̂n a, arɛ̂. Ngaa bbo dəw duju ta tunain nɛ̂n a, ɔkɛ̂ ang.»Tar ndiki njê-baanje43 «Ooje tar kə̂ n̂-pa ləw nan: ‹Maji karə ə-ndiki nje-mari. A ə-mbətə nje-baan ləi.›
         44 A əman, m-pa marəse: Ə-ndikije njê-baanje ləse ngaâ ə-dujuje Lubba mba dəwje kə̂
         aw ulaje kəmse ndoo. 45 Yeenn bba â toje to ngann lə Bɔsese kə̂ isi darâ. Mba narə kar laa aw ɔsu dɔ dəwje
         tə̂ kə̂ majije ang ddəm dɔ dəwje tə̂ kə̂ majije ddəm. Naw narə ndi aw ərə dɔ dəwje
         tə̂ kə̂ toje gatə gatə ddəm dɔ dəwje tə̂ kə̂ toje gatə gatə ang ddəm. 46 Bbo njê kə̂ ndikise dɔrɔ bba ə-ndikijede a, kuka ddi bba â kingaje ji Lubba tə̂
         wa? Njê-taaje narɛ lambo kara ddaje tokə baann tɔ. 47 Â bbo ngakɔnse njaa bba ə-ddajede lapiya a, ddi kə̂ dang boy â ə-ddaje wa? Dəwje
         kə̂ gərəje Lubba ang kara aw ddaje tokə baann tɔ. 48 Yeenn a, maji karə ə-ddeeje to dəwje kə̂ maji tɔyn tokə Bɔsese kə̂ isi darâ kə̂ maji
         tɔyn le.»
         
            
               	Nje-mə-majang to marə ri Əsu â nəənn.

               	Naw pa tar dɔ nɛ̂n-ddaje tə̂ lə mbambaje lə Rɔmɛnje kə̂ aw ddaje singa kə Jiipije.

Gusu karə nɛ̂n njê-ndooje61 «Aaje rɔse! Kar tə̂ kə̂ aw ddaje nɛ̂n kə turu Ndu lə Lubba a, ə-ddaje nɛ̂n le mba kəm dəwje ang. Bbo ə-ddaje nɛ̂n le mba kəm dəwje
         a, Bɔsese kə̂ isi darâ a kukase ang.2 «Yeenn bba, bbo aw arə nɛ̂n njê-ndooje a, maji karə uru nɛ̂n əkii ang. Mba njê-ngəmje
         aw ddaje tokə baann mə kəy mbɔn-naan tə̂ lə Jiipije wase dɔ ddəw tə̂, mba kinga nɛ̂n piti ta dəwje tə̂. Tɔkɔrɔ njaa, m-pa
         marəse, dingaje kuka ləde mban. 3 A bbo arə nɛ̂n nje-ndoo kə jii kə̂ kɔl a, arə jii kə̂ gəl gərə ang. 4 Yeenn bba nɛ̂n kə̂ arə le a to lo-kiyɛ̂ tə̂. Yeenn bba Bɔije Lubba kə̂ oo nɛ̂n kə̂
         to lo-kiyɛ̂ tə̂ le a kukai.»Gusu duju Lubba5 «Bbo aw dujuje Lubba a, ə-ddaje tokə lə njê-ngəmje ang. Dede, n̂-ndikije nya ta kar
         taar bba duju Lubba mə kəy mbɔn-naanje tə̂ wase tɔ-ddəwje tə̂ karə dəwje tɔyn oojede. Tɔkɔrɔ njaa, m-pa marəse, dingaje
         kuka ləde mban. 6 A əi, bbo a ta duju Lubba a, aw mə kəy tə̂ ləi, utu ta-kəy bba ə-duju Lubba lo-kiyɛ̂
         tə̂. Bɔije Lubba kə̂ aw oo nɛ̂n kə̂ to lo-kiyɛ̂ tə̂ le a kukai.7 «Bbo aw dujuje Lubba a, tar kə̂ kâra baa njaa ə-təlje dɔɛ̂ tə̂ gɔl banya nya ang,
         mba dəwje kə̂ gərəje Lubba ang aw ddaje tokə baann. Dəjəje to n̂-paje tar nya bba
         Lubba a koo. 8 Ə-ndajijede ang, mba Bɔsese gərə nɛ̂n kə̂ ə-ndikije bba ə-dujeje guku baa.»Jeju tɔju gusu duju Bɔjeje9 «Maji karə ə-dujuje Lubba tokə be:Əi, Bɔjeje kə̂ isi mə dara tə̂,Maji karə dəwje bbəəlje rii.10 Arə kɔn-mbay ləi ddee!Maji karə dəwje ddaje nɛ̂n kə̂ məi ndiki dɔ nangə tə̂,tokə ye kə̂ darâ.11 Arəje nɛ̂n-kusa taje kə̂ bbokənɛn.12 Ɔru tar majang ləje dɔje tə̂,tokə jeje kara jaw jɔru tar dɔ dəwje tə̂ kə̂ ddaje majang kə je tɔ.13 Inya arə marə nɛ̂n nanje ang.A ɔruje ji Nje-mə-majang tə̂.[Mba əi njaa kɔn-mbay, singa-mɔngu kə piti toje to ləi kə ndɔ kə ndɔ! Amɛnn.]14 «Mba bbo ɔruje tar dɔ dəwje tə̂ kə̂ ddaje nɛ̂n kə̂ maji ang kə se a, Bɔsese kə̂ isi
         darâ a kɔru tar dɔse tə̂ tɔ. 15 A bbo ɔruje tar dɔ dəwje tə̂ ang a, Bɔsese a kɔru tar majang dɔse tə̂ ang tɔ.»Tar kɔku rɔ nɛ̂n-kusa16 «Bbo ɔkuje rɔse nɛ̂n-kusa a, ə-tɔjuje to isije kə rɔ-katə tokə njê-ngəmje aw ddaje
         le ang. Daw tɔjuje dɔ kəmde tə̂ to daw dɔkuje rɔde nɛ̂n-kusa. M-pa marəse, to tar
         kə̂ tɔkɔrɔ, dingaje kuka ləde mban. 17 A əi, bbo ɔku rɔi nɛ̂n-kusa a, ə-toko kəmi, ungu yambo dɔi tə̂. 18 Baann bba karə dəwje gərəje to aw ɔku rɔi nɛ̂n-kusa ang. A arə Bɔije kâra baa njaa
         kə̂ ee lo tə̂ənn kə̂ dəw asə kooe ang â gərə. Bɔije kə̂ aw oo nɛ̂n kə̂ to lo-kiyɛ̂
         tə̂ le a kukai.»Tar nɛ̂n-kingaje kə̂ nangə̂ kə yeje kə̂ darâ19 «Ə-mbɔnje nɛ̂n-kingaje kə dɔ naan tə̂ duninya tə̂ nəənn ang, mba duninya tə̂ nəənn,
         sɔlɔlɔ kə mbɔrkasɛ a tujuje nɛ̂n-kingaje le ngaâ njê-bbokoje a tətə ta-kəy mba bboko.
         20 A maji karə ə-mbɔnje nɛ̂n-kingaje kə dɔ naan tə̂ darâ, mba dara to lo kə̂ sɔlɔlɔ
         a kɔn nɛ̂n tə̂ ang ddəm nɛ̂n a kuwa mbɔrkasɛ tə̂ ang ddəm njê-bbokoje kara a tətə
         ta-kəy mba bboko nɛ̂n tə̂ ang ddəm. 21 Mba lo kə̂ nɛ̂n-kinga ləi to tə̂ a, məi a to tə̂ tɔ.»Kəm dəw to lambe kə̂ rɔɛ̂ tə̂22 «Kəm dəw to tokə lambe kə̂ da-rɔɛ̂ tə̂. Bbo kəmi to kə majɛ̂ a, da-rɔi tɔyn njaa a
         to dann lo-karɛ tə̂. 23 A bbo kəmi to kə majɛ̂ ang a, da-rɔi tɔyn a to lo ndul tə̂. Yeenn bba, bbo lo-karɛ
         kə̂ rɔi tə̂ təl to lo ndul a, lo ndul le a təl kil biti biti bbay.»Maji ta dda kula karə Lubba kâra baa24 «Dəw kâra, asə dda bbərə lə əbbeejedede joo ang, mba nâ mbətə marɛ̂ kâra, a nâ
         ndiki marɛ̂ kâra. Wase nâ kunn rɔɛ̂ karə marɛ̂ kâra, a nâ mbətə marɛ̂ kâra. A
         kasəje ta dda bbərə lə Lubba ddəm narɛ ddəm ang.»Tar kunda-mə dɔ Lubba tə̂25 «Mba yeenn bba, m-pa marəse: Əjəje tar təbbə ləse mba nɛ̂n-kusa tase ang ddəm nɛ̂n-kayse
         ang ddəm, əjəje tar da-rɔse mba kubbu kə̂ ta kula ang. Təbbə ləse ngəng uta nɛ̂n-kusa
         ddəm da-rɔse ngəng uta kubbu ddəm ang wa? 26 Ooje əəlje kə̂ darâ. N̂-dubbuje nɛ̂n ang ddəm dujaje ko-ndɔɔ ang ddəm n̂-mbɔnje nɛ̂n-kusa
         damâ ang ddəm. A Bɔsese kə̂ darâ aw ngəmde kə nɛ̂n-kusa. Gatəse uta gatə əəlje ang
         wa?27 «Nân bba horose tə̂, a kasə kila ndɔ ngaji njaa be dɔ ndɔ tə̂ laa kə̂ duninya tə̂,
         ddəw kəjə-tar tə̂ wa? 28 Mba ddi bba aw əjəje tar mba kubbuje wa? Aaje ddəw kə̂ kakəje kə̂ muû aw nduje nɛ̂n.
         Daw ddaje kula ang ddəm dujuje nɛ̂n ang ddəm. 29 A m-pa marəse: Salomɔn njaa kara ndɔ piti tə̂ laa tɔyn, ula kubbu kə̂ kura asə kakəjeenn
         kâra ang. 30 Bbo Lubba ula kubbu kə̂ kura kakəje kə̂ muû kə̂ toje bbokənɛn nəənn ngaâ puru a
         kɔnde bara a, sese, nâ dda kə se karə uta yeenn ang wa? See njê kə̂ mə-kunn ləse
         ngaji baa!31 «Yeenn a, maji karə əjəje tar ang, ta pa nan: Ddi â ja kusa wa? Ddi â ja kay wa?
         Kubbu ddi â ja kula wa? Əjəje tar mba nɛ̂njeenn ang. 32 Dəwje kə̂ gərəje Lubba ang â aw sangəje nɛ̂njeenn kə kar tɔyn. Mba Bɔsese kə̂ darâ
         gərə to ə-ndikije ta kinga nɛ̂njeenn tɔyn. 33 Ə-sangəje Bbe-kɔn lə Lubba kə gatə gatə laa dɔngɔr, a nâ karəse kəsə nɛ̂njeenn tɔyn dɔɛ̂ tə̂.34 «Yeenn a, əjəje tar mba nɛ̂n kə̂ bara ang. Mba bara njaa a sangə nɛ̂n laa bbay. Ndɔ
         kâra kâra to kə ndoo laa kə̂ ta koo.»

Tar gangə sariya dɔ marə dəwje tə̂71 «Maji karə ə-gangəje sariya dɔ dəw tə̂ ang, mba karə Lubba gangə sariya dɔse tə̂ ang
         tɔ. 2 Mba sariya kə̂ ə-gangəje dɔ njê-marəse tə̂ njaa Lubba a gangə dɔse tə̂ tɔ. Nɛ̂n kə̂
         unnje ɔjuje nɛ̂n nɛ̂n â dâ kunn kɔju nɛ̂n nɛ̂n karəse tɔ. 3 Mba ddi bba mu kə̂ to kəm ngokɔin tə̂ â oo, a oo tɔkə kakə kə̂ to kəmi tə̂ ang wa?
         4 Wase â pa karə ngokɔin nan: ‹Arə mɔru mu kəmi tə̂›, a əi tɔkə kakə to kəmi tə̂ tokə
         baânn wa? 5 Nje-ngəm, ɔru tɔkə kakə kə̂ to kəmi tə̂ dɔngɔr bba â koo lo kə majɛ̂ ta kɔru nɛ̂n
         mu kə̂ to kəm ngokɔin tə̂.6 «Arəje bisije nɛ̂n kə̂ dunda dang mba Lubba ang, mba dâ təlje kə dɔse tə̂ ta njarɛse. Ə-tilaje mərəje ləse nɔn bərəje
         tə̂ ang, mba dâ mbɔynje kə gɔlde.»Dəw kə̂ duju nɛ̂n a, a kinga7 «Ə-dujuje nɛ̂n a, dâ karəse. Ə-sangəje nɛ̂n a, â kingaje. Undaje ta-kəy a, dâ kɔru
         karəse. 8 Mba dəw kə̂ duju nɛ̂n a, inga. Dəw kə̂ sangə nɛ̂n a, inga. Ngaâ dəw unda ta-kəy a,
         dɔru darɛ̂. 9 Nân horose tə̂ bbo ngonnɛ̂ duje mapa a, a karɛ̂ kɔr ər wa? 10 Wase n̂-duje kanji a, li â nâ karɛ̂ wa? 11 Bbo sese kə̂ məse maji ang ddəm nəənn ə-gərəje ta karə nɛ̂n kə̂ maji ngannse. A Bɔsese
         kə̂ darâ a karə nɛ̂n kə̂ maji njê kə̂ dujeje ang wa?12 «Nɛ̂n tɔyn kə̂ ə-ndikije karə dəwje ddaje kə se a, maji karə ə-ddaje kə de tɔ. Yeenn
         â to nɛ̂n kə̂ Ndu lə Mɔyijə kə makəturuje lə njê-kilaje mbər tar lə Lubba ndikije karə dəwje ddaje.»Ta-ddəw kə̂ joo13 «Andəje kə ta-ddəw kə̂ ngaji, mba ta-ddəw kə̂ bo ngaâ tatə to ta-ddəw kə̂ aw kə ta
         yo tə̂. Dəwje nya aw andəje nɛ̂n. 14 A ta-ddəw kə̂ ta kandə nɛ̂n bba ta kinga təbbə tatə ang, to njol njol baa. Dəwje kə̂
         ingaje ta-ddəw le banyaje ang.»Tar lə njê-kilaje mbər tar kə̂ tɔkɔrɔ ang15 «Aaje rɔse rɔ njê-kilaje mbər tar kə̂ tɔkɔrɔ ang tə̂. Dulaje ngira batə bba n̂-ddeeje
         nɛ̂n rɔse tə̂. A məde tə̂ nu, n̂-toje to ənjakəmnjarje kə̂ aw uwaje nɛ̂n aw usaje.
         16 Nɛ̂n kə̂ â gərəje nɛ̂n de â to kula-ddade. Dəw a kuja kandə nduu gərgəndə tə̂ ang
         ddəm kandə tungu kakə konn tə̂ ang ddəm. 17 Kakə kə̂ maji, andə kandəje kə̂ maji, a kakə kə̂ tuju, andə kandəje kə̂ maji ang.
         18 Kakə kə̂ maji asə ta kandə kandə kə̂ maji ang ndɔ kâra ang. Ddəm kakə kə̂ tuju asə
         ta kandə kandə kə̂ maji ndɔ kâra ang. 19 Kakə kə̂ andə kandə kə̂ maji ang a, dâ tuka kila purô. 20 Yeenn a, â gərəje njê-kilaje mbər tar kə̂ tɔkɔrɔ ang le kə kula-ddade.»Njê-njaje go Jeju tə̂ kə̂ tɔkɔrɔ21 «Dəwje tɔyn kə̂ aw bbarəmje nan: ‹Əbbə-dəwje! Əbbə-dəwje!› Dede tɔyn â dâ kandəje Bbe-kɔn tə̂ kə̂ darâ ang. Bbayɛ̂ njaa to dede kə̂ n̂-ddaje nɛ̂n kə̂ mə Bɔmje kə̂ isi darâ ndiki. 22 Ndɔ gangə sariya a, dəwje nya a paje karəm nan: ‹Əbbə-dəwje! Əbbə-dəwje! Jila mbər tar ləi, n-tubba ndilje kə̂ maji ang ddəm n-dda nɛ̂n-mɔrije nya kə rii ang wa?› 23 Yeenn le, mâ pa karəde nan: M-gərəse ndɔ kâra ang ta ɔtuje mbɔrəm tə̂ kə ddang.
         Awje ddəw əw səm, see njê-nɛ̂n-ddaje kə̂ maji ang.»Gusu-tar dɔ kəyje tə̂ joo24 «Yeenn bba, bbo dəw kə̂ oo tarje tɔyn kə̂ m-pa nəənn ngaâ dda nɛ̂n kula a, to kâra
         baa kə nje-kəm-karɛ kə̂ dda kəy laa dɔ ər tə̂. 25 Ndi ərə, maann siri taa lo tɔyn ngaâ ləl ula yəkə kəy le, a kəy le oso ang mba dungu
         gɔl kəy le dɔ ər tə̂. 26 A dəw kə̂ oo tarje ləm kə̂ maw pa nəənn ngaâ dda nɛ̂n kula ang, to kâra baa kə mbə
         kə̂ dda kəy laa dɔ ənangara tə̂. 27 Ndi ərə, maann siri taa lo tɔyn ngaâ ləl ula yəkə kəy le a, kəy le oso, guru njuku
         njuku.»Jeju tɔju nɛ̂n tokə mbay-bbe28 Jeju pa tarje nəənn le tɔyn tunga a, dɔ dəwje kə̂ banya kə̂ ooje tar le ayn. 29 Mba n̂-tɔju nɛ̂n tokə njê-gərəje-Ndu lə Jiipije ang. N̂-tɔju nɛ̂n tokə mbay-bbe.

Jeju aji marə nje-banji81 Jeju in dɔ ddingiri tə̂ le ddisi a, dəwje kə̂ banya unnje goe. 2 A ta koo a, marə nje-banji ddee ngɔsi saa, ɔsu məkəjə-gɔlɛ̂ nɔɛ̂n tə̂ ngaâ pa arɛ̂ nan: «Əbbə-dəwje, bbo ə-ndiki â, a kasə ta dda karə rɔm ddee maji+.» 3 Jeju ula jia ɔru nɛ̂n nje-banji le ngaâ pa nan: «M-ndiki tə̂, maji karə rɔi ddee maji.» Njangə baa njaa a, banji le goto rɔɛ̂ tə̂ ngaâ rɔɛ̂ ddee maji. 4 Jeju pa arɛ̂ nan: «Oo kə majɛ̂, ə-pa tarɛ̂ arə dəw ang. A, aw tɔju rɔi arə nje-polo Lubba, ta arə nɛ̂n-polo kə̂ Ndu lə Mɔyijə pa le, mba kɔru nɛ̂n naji ləi karəde.»Jeju aji nje-kula lə baw-ddɔ kə̂ Rɔm5 Kar tə̂ kə̂ Jeju a ta tee Kapɛrnawum a, marə baw-ddɔ kə̂ Rɔm ddee ngɔsi saa, duje
         karə numɛ̂n. 6 Baw-ddɔ le pa nan: «Əbbə-dəwje, nje-kula ləm to kə̂y, dəbbə rɔɛ̂ oy arə naw noo ndoo nya.» 7 Jeju pa arɛ̂ nan: «Mâ kaw kajɛ̂.» 8 A baw-ddɔ le ilɛ̂ tə̂ nan: «Əbbə-dəwje, masə karə andə kə̂y ləm ang. Tar njaa ə-pa kâra a, nje-kula ləm le a kaji. 9 Mba əman, marə dəw aw ɔn dɔm ngaâ mɔn dɔ marə mbambaje tɔ. Bbo munn ndu marə marɛ̂
         m-pa nan: ‹Aw!› A naw. Bbo munn ndu marə marɛ̂ m-pa nan: ‹Ə-ddee!› A n̂-ddee. Munn
         ndu marə nje-kula ləm m-pa nan: ‹Ə-dda nɛ̂n kə̂ be!› A n̂-dda.»10 Jeju oo tar lə baw-ddɔ le baann a, tar le nəəle nya ngaâ n̂-pa narə dəwje kə̂ unnje goe
         nan: «M-pa tar kə̂ tɔkɔrɔ marəse, nangə tə̂ kə̂ Ijarayɛl tɔyn, m-nayn minga marə mə-kunn kə̂ be ang. 11 M-pa marəse: Dəwje nya a kinje kəm kar tə̂ kə lo kə̂ kar aw andə tə̂ ta dâ kisi ta
         nɛ̂n-kusa tə̂ kə Abaraham, Ijakə kə Jakobbo mə Bbe-kɔn tə̂ kə̂ darâ. 12 A dede kə̂ Bbe-kɔn le to ləde le, dâ kungude ddaka lo tə̂ kə̂ ndul ngaâ lo tə̂ənn le, dâ nɔnje ddəm
         dâ ngəərje ngangəde ddəm.»13 Goe tə̂ a, Jeju pa arə baw-ddɔ le nan: «Ə-təl aw bbeê ləi. Nɛ̂n kə̂ ə-duju le, â kinga asə kəm
         mə-kunn ləi.» A kar tə̂ənn njaa, rɔ-to goto rɔ nje-kula tə̂ lə baw-ddɔ le.Jeju aji njê-rɔ-toje14 Jeju andə kə̂y lə Piyɛr a, noo mum Piyɛrje kə̂ dɛnɛ̂n kə̂ to kə̂y kə rɔ-to. Rɔɛ̂ tunga
         nya. 15 Jeju ɔru ji dɛnɛ̂n le kə jia ngaâ rɔɛ̂ kə̂ tunga le wul. Dɛnɛ̂n le in taar ngaâ
         unn kutu karɛ̂ nɛ̂n-kusa.16 Lo-kul a, n̂-ddee kə dəwje nya nya kə̂ ndilje kə̂ maji ang toje məde tə̂ rɔ Jeju tə̂. Tar kə̂ ta Jeju tə̂ njaa tubba nɛ̂n ndilje kə̂ maji ang le ngaâ aji njê-rɔ-toje le tɔyn. 17 N̂-dda baann bba karə tar lə Ejayi kə̂ to nje-kila mbər tar lə Lubba+ le ddee to tar kə̂ tɔkɔrɔ. Tar le nan:«Nɔru naməje ləje kə ddangngaâ n̂-taa rɔ-toje ləje kə dɔɛ̂ tə̂.»Dəwje kə̂ ndikije ta kunn go Jeju18 Jeju oo dəwje kə̂ banya kə̂ gukeje le a, n̂-pa narə njê-njaje goe tə̂ karə dawje tura
         tɔkə dangə maann tə̂. 19 A marə nje-gərə-Ndu ddee pa arɛ̂ nan: «Nje-nɛ̂n-tɔju, lo tɔyn kə̂ â kaw tə̂, mâ kunn goi.» 20 Jeju ilɛ̂ tə̂ nan: «Mulaje, buwa tode to ngaâ əəlje kə̂ darâ kəy tode to, a Ngonn lə dəw, kəy dɔɛ̂ goto.»21 Marə nje-nja goe tə̂ pa arɛ̂ nan: «Nje-nɛ̂n-tɔju, inya arə maw dubbu bɔmje bba.» 22 Jeju ilɛ̂ tə̂ nan: «Unn gom ta inya yoje arə dubbuje yoje ləde.»Jeju ndangə bamburanbo arə əw rɔɛ̂23 Jeju aal tɔkə to ngaâ njê-njaje goe tə̂ ɔruje goe. 24 A ta koo a, bamburanbo in dɔ tɔkə dangə maann tə̂ le. Maann le aw ləngə ungu mə tɔkə to tə̂ le arə nayn
         ngɔsi ta ddusu, a Jeju aw tibbi. 25 Njê-njaje goe tə̂ awje ngɔsi saa aw ndoleje ngaâ paje arɛ̂je nan: «Əbbə-dəwje, ajije! Ja nayn!» 26 Jeju ilade tə̂ nan: «Mba ddi bba bbəəl uta dɔse wa? See njê kə̂ mə-kunn ləse ngaji
         baa.» Yeenn ngaâ nin taar, n̂-ndangə ləl le ddəm maann le ddəm ngaâ lo təl to ddekeke.
         27 Dede tɔyn njaa məde unda dɔ binya ngaâ n̂-paje nan: «Dəw nəənn to dəw ddi bba ləl
         kə maann kara ooje tɛɛ̂ nəənn wa?»Jeju tubba ndilje kə̂ maji ang rɔ dingawje tə̂ joo28 Jeju tee tura dangə maann tə̂, nangə tə̂ kə̂ Gadara a, dingawje joo inje dɔbarəje
         tə̂ tilaje kəmɛ̂. Ndilje kə̂ maji ang isije məde tə̂. N̂-ddaje singa nya arə dəw kâra ndiki ta nday kə ddəw kə̂ dɔbarəje
         tə̂ le ang. 29 Duruje əkii nan: «Ngonn lə Lubba, ddi â osoi tə̂ wa? Ə-ddee ta kula kəmje ndoo tə̂
         kete bba karə ndɔɛ̂ kə̂ Lubba ɔju le asə wa?»30 Ngɔsi lo tə̂ənn le, kusu bərəje kə̂ banya aw usaje nɛ̂n. 31 Ndilje kə̂ maji ang le ddaje rɔde to ndoo rɔ Jeju tə̂ nan: «Bbo a ta tubbaje a, ulaje mə bərəje tə̂ toonn.»
         32 Jeju pa arəde nan: «Awje!» Ndilje kə̂ maji ang le teeje mə dingawje tə̂ le aw andəje
         mə bərəje tə̂ le. A, a ta koo a, kusu bərəje le tɔyn inje dɔ kongo tə̂ kə̂ ndəw tosoje
         mə dangə maann tə̂ le oyje mə maann tə̂ le tɔyn.33 Njê kə̂ aw ngəmje bərəje le aynje aw paje tar nɛ̂n kə̂ to le kə tar nɛ̂n kə̂ inga
         dingawje kə̂ joo kə̂ ndilje kə̂ maji ang toje məde tə̂ le tɔyn arə dəwje kə̂ tɔkə bbe tə̂ le kə ngann bbeje tə̂. 34 Yeenn ngaâ dəwje tɔyn kə̂ mə tɔkə bbe tə̂ le teeje aw tilaje kəm Jeju le. Koo kə̂ dooeje a, n̂-ddaje rɔde to ndoo rɔɛ̂ tə̂ karə nɔtu nangə tə̂ ləde kə
         ddang.

Jeju aji dəw kə̂ dəbbə rɔɛ̂ oy91 Jeju aal tɔkə to ngaâ aal dɔ dangə maann le təl aw tɔkə bbe tə̂ laa.+2 Dəwje ddeeje kə marə dingaw kə̂ dəbbə rɔɛ̂ oy kə̂ to tuwa tə̂ rɔɛ̂ tə̂. Jeju oo mə-kunn ləde le a, pa arə dəw kə̂ rɔɛ̂ oy le nan: «Ngonnəm, uwa arə ngəng, tar
         majangje ləi ɔru dɔi tə̂ ngaa.»3 Marə njê-gərəje-Ndu paje məde tə̂ nan: «Dəw nəənn aw tuju ri Lubba.» 4 A Jeju gərə kəjə ləde ngaâ dujude nan: «Mba ddi bba arəje kəjə kə̂ maji ang baann to məse
         tə̂ wa? 5 Ta pa nan: ‹Tar majang ləi ɔru dɔi tə̂›, wase ta pa nan: ‹In taar bbo ə-nja.› Ye kə̂ dda bba ngəng ang ta
         pa wa? 6 M-ndiki karə ə-gərəje, Ngonn lə dəw ee kə singa ta kɔru tar majang dɔ dəwje tə̂ kə̂ nangə̂ nəənn.» Yeenn ngaâ n̂-pa narə dəw kə̂ rɔɛ̂ oy le nan: «In
         tar, unn tuwa ləi bbo aw bbeê.»7 Dingaw le in taar ngaâ aw bbeê laa. 8 Dəwje kə̂ banya le ooje baann a, bbəəl uta dɔde ngaâ dɔsuje gaji Lubba mba singa
         kə̂ baann kə̂ narə dəwje le.Jeju bbar Matiye karə unn goe9 Jeju in lo tə̂ənn le aw ɔtu a, noo marə dingaw kə̂ daw bbarɛ̂ nan Matiye kə̂ isi lo taa
         narɛ lambo tə̂. Jeju pa arɛ̂ nan: «Unn gom.» Matiye le in taar ngaâ unn goe.10 Goe tə̂ a, Jeju aw usa nɛ̂n kə̂y lə Matiye le. Njê-taaje narɛ lambo kə njê-nɛ̂n-ddaje kə̂ maji ang tokə banya ddeeje usaje nɛ̂n le kə Jeju ddəm njê-njaje goe tə̂ ddəm. 11 Parijinyɛje ooje nɛ̂ɛnn le a, n̂-paje darəje njê-njaje go Jeju tə̂ le nan: «Mba ddi bba nje-nɛ̂n-tɔju ləse aw usa nɛ̂n kə njê-taaje narɛ lambo ddəm njê-nɛ̂n-ddaje kə̂ maji ang ddəm wa?»12 Jeju oo tar le ngaâ pa nan: «Dəwje kə̂ rɔde to kə majɛ̂ aw ndikije ta koo nje-karə-kuman
         ang. Dəwje kə̂ rɔde tode bba.» 13 Yeenn a, maji karə awje aw sangəje ta gərə kandə tar kə̂ Lubba pa nəənn. Tar le nan:
         «Koo kəm-to-ndoo lə naan â m-ndiki bbo nɛ̂n-polo â m-ndiki ang. Mba dəwje kə̂ gatə gatə â m-ddee ta bbarde ang. M-ddee mba njê-nɛ̂n-ddaje
         kə̂ maji ang.»Tar kɔku rɔ nɛ̂n-kusa mba duju Lubba14 Goe tə̂ a, njê-njaje goJan-Batisi tə̂ ddeeje ngɔsi kə Jeju ngaâ dujeje nan: «Mba ddi bba jeje kə Parijinyɛje jaw jɔku rɔje nɛ̂n-kusa kə ndɔ ndɔ mba duju Lubba, a njê-njaje goi tə̂ ɔkuje rɔde nɛ̂n-kusa ang wa?» 15 Jeju ilade tə̂ nan: «Əjəje to dəwje kə̂ n̂-bbarde kusu taa-naan tə̂ a kɔkuje rɔde nɛ̂n-kusa
         kar tə̂ kə̂ nje-dɛnɛ̂n le isi kə de wa? Baann ang. Marə ndɔje aw ddee kə̂ dâ kunn
         nje-dɛnɛ̂n le kə ddang. Yeenn a, dâ kɔkuje rɔde nɛ̂n-kusa bbay.»16 «Dəw a kunn ta-kubbu kə̂ siki kila nɛ̂n kəm bar kubbu ang. Mba ta-kubbu kə̂ siki le
         a dda karə kəm bar kubbu le təl tiir kə kete bbay ngaâ kəm bar kubbu le a təl bo
         kuta ye kə̂ kə tə̂. 17 Dəw a kungu bɛn kə̂ n̂-dda siki bbay mə ku-əndaarje tə̂ kə̂ to konnɛ̂+ ang. Baann ang a, kuje le a kujaje ta bɛn le a kula kɔrɔ̂ ngaâ kuje le kara a tujuje nyɔm tɔ. Kuje kə̂ siki â daw dungu bɛn kə̂ n̂-dda tokə siki məɛ tə̂. Baann bba bɛn le ddəm kuje le ddəm a naynje kə majɛ̂.»Jeju aji marə dɛnɛ̂n ngaâ ndol marə ngonn kə̂ dɛnɛ̂n kə̂ oy18 Kar tə̂ kə̂ Jeju aw pa tar arəde tokə baann a, marə tɔkə dəw lə Jiipije ddee tee.
         Nɔsu məkəjə-gɔlɛ̂ nɔn Jeju tə̂ le ngaâ n̂-pa nan: «Ngonnəm kə̂ dɛnɛ̂n oy bbasinɛn
         bbay nəənn. Aw ila jii dɔɛ̂ tə̂ arə n̂-ndol.» 19 Jeju in taar, ne kə njê-njaje goe tə̂ dunnje go dingaw le.20 A marə dɛnɛ̂n kə̂ məsə aw ddee rɔɛ̂ tə̂ asə bbal dɔku gire joo ddee giri Jeju tə̂
         ngɔsi ngaâ nɔru kubbu laa kə jia. 21 Mba n̂-pa məɛ̂ tə̂ nan: «Bbo le kubbu laa njaa bba minga ddəw mɔru kə jim a, mâ kaji.»
         22 Jeju turu rɔɛ̂ ooe ngaâ pa nan: «Uwa arə ngəng, Ngonnəm kə̂ dɛnɛ̂n, mə-kunn ləi ajii
         mban.» A kar tə̂ənn njaa rɔ-to laa le goto.23 Jeju aw kə̂y le tɔkə dəw lə Jiipije le ngaâ oo dəwje kə̂ aw kɔlje mbula ddəm dəwje kə̂
         banya kə̂ aw nɔnje aw uruje nɛ̂n əkii ddəm a, 24 n̂-pa nan: «Ə-teeje kə ddaka. Ngonn kə̂ dɛnɛ̂n le oy ang, bbi â naw tibbi.» A dəwje
         le kokoje. 25 N̂-tubbaje dəwje kə̂ banya le darə teeje ddaka ngaâ Jeju andə kə̂y le, nuwa ji ngonn
         kə̂ dɛnɛ̂n le ngaâ in taar. 26 Tarɛ̂ nja dɔ nangə tə̂ le tɔyn.Jeju dda arə kəm njê-kəm-tɔje joo ddee maji27 Jeju in lo tə̂ənn le aw aw a, njê-kəm-tɔje joo unnje goe aw uruje əkii nan: «Ngonn lə
         Dabbiti, oo kəm-to-ndoo ləje bbo!»28 Jeju andə kə̂y a, njê-kəm-tɔje le ddeeje ngɔsi saa ngaâ Jeju le dujude nan: «Ooje məse tə̂ to masə ta dda nɛ̂ɛnn wa?» Dilɛ̂je tə̂ nan: «Əbbə-dəwje, asə ta dda.» 29 Yeenn ngaâ Jeju ɔru kəmde kə jia pa nan: «Maji karə nɛ̂n kə̂ ə-dujuje le ddee tɔkɔrɔ
         asə mə-kunn ləse.» 30 Kəmde le uja ngaâ Jeju ndɔru mbide nya nan: «Ooje kə majɛ̂, maji karə dəw kâra gərə tarɛ̂ ang.» 31 A tee njaa kə̂ njê-kəm-tɔje le teeje ddaka a, paje tar lə Jeju dɔ nangə tə̂ le tɔyn
         arə dəwje.Jeju dda arə dəw kə̂ pa tar ang təl pa tar32 Jeju kə njê-njaje goe tə̂ n̂-teeje ta kɔtu a, dəwje ddeeje rɔɛ̂ tə̂ kə marə dingaw
         kə̂ ndil kə̂ maji ang ddɛɛ̂ arə n̂-pa tar ang. 33 Jeju tubba ndil kə̂ maji ang le ngaâ dingaw le unn kutu pa tar. Nɛ̂n le dum dɔ dəwje kə̂ banya kə̂ eeje tə̂ənn
         ngaâ n̂-paje nan: «Joo nɛ̂n kə̂ be nangə Ijarayɛl tə̂ ndɔ kâra ang.» 34 A Parijinyɛje paje nan: «Mbay lə ndilje kə̂ maji ang â arə Jeju singa tubba nɛ̂n ndilje.»Jeju oo kəm-to-ndoo lə dəwje kə̂ banya35 Jeju nja mə tɔkə bbeje tə̂ kə mə ngann bbeje tə̂ tɔyn. N̂-tɔju nɛ̂n kəy mbɔn-naanje tə̂ lə Jiipije, nila mbər Tar kə̂ Maji dɔ kɔn-mbay tə̂ lə Lubba. Naji njê-rɔ-toje tɔyn ngaâ naji dəwje kə̂ dəbbə rɔde tuju narə rɔde ddee maji.
         36 Jeju oo dəwje kə̂ banya le a, n̂-toje to ndoo laa. Mba dəwje le, singade ɔru ddəm
         rɔde oy njururu ddəm tokə batəje kə̂ nje-ngəmde goto. 37 Yeenn ngaâ Jeju pa arə njê-njaje goe tə̂ nan: «Kula kuja ko-ndɔɔ le bo nya, a njê-kujaje ko le banyaje ang. 38 Maji karə ə-dujuje nje-ndɔɔ le arə nula marə njê-kulaje bbay ta kula tə̂ le.»
         
            
               	Bbe kə̂ Jeju isi tə̂ kar tə̂ənn le to Kapɛrnawum. Oo 4:13 ; Markə 2:1.

               	Ku-əndaarje to ku kə̂ Jiipije aw unguje koto kə̂ daw bbar nan bɛn kə tə̂. Əndaar daje
                     a n̂-ddaje nɛ̂n ku le. 

Njê-kaw-kulaje kə̂ dɔku gire joo101 Jeju bbar njê-njaje goe tə̂ dɔku gire joo ngaâ narəde singa tubba nɛ̂n ndilje kə̂ maji ang, karə daji nɛ̂n njê-rɔ-toje tɔyn, karə daji nɛ̂n dəwje kə̂ dəbbə rɔde oy darə rɔde
         ddee maji. 2 Ri njê-njaje go Jeju tə̂ kə̂ dɔku gire joo le nan: Dɔngɔrɛ̂ to Simɔn kə̂ daw bbarɛ̂ nan Piyɛr kə ngokɔɛ̂n
         Andere. Jakə ngonn lə Jebede kə ngokɔɛ̂n Jan. 3 Pilipi de kə Bartelemi, Toma de kə Matiye kə̂ to nje-taa narɛ lambo+, Jakə ngonn lə Alpe kə Tade. 4 Simɔn dəw kə̂ ndiki bbe laa nya+, kə Judas Iskariyotə.Jeju ula njê-kaw-kulaje kə̂ dɔku gire joo le5 Kete bba karə Jeju ula njê-kaw-kulaje kə̂ dɔku gire joo le, n̂-ndəjəde nan: «Dəwje kə̂ toje to Jiipije
         ang ta awje rɔde tə̂ ang ddəm andəje mə bbe tə̂ lə dəwje kə̂ Samari ang ddəm. 6 A ta awje rɔ dəwje tə̂ kə̂ Ijarayɛl kə̂ toje tokə lə batəje kə̂ naynje kə kɔrɔ̂. 7 Kar kaw ləse a, ilaje mbər kə ddəw ddəw ə-paje nan: Bbe-kɔn kə̂ darâ nayn ngɔsi ngaa. 8 Ajije njê-rɔ-toje, ə-ndolje dəwje kə̂ oyje, ajije njê-banjije arəje rɔde ddee maji, ə-tubbaje ndilje kə̂ maji ang. Lubba arəse nɛ̂n le baa, yeenn a, maji karə arəje dəwje baa tɔ. 9 Unnje andə wase narɛ wase narɛ kə̂ to kandɛ̂ bbərse tə̂ bba awje nɛ̂n ang. 10 Unnje bbɔl awje nɛ̂n ang. Awje kə kubbu-kul joo ang ddəm nɛ̂n-gɔl ang ddəm unnje kakə
         mba kuwa jise tə̂ ang ddəm. Mba to tar lə dəw kə̂ dda kula ta kinga kuka laa.»11 «Bbo ə-teeje marə tɔkə bbe tə̂ wase ngonn bbe tə̂ a, ə-sangəje dəw kə̂ asə karə ə-toje
         kə̂y laa ta ə-naynje rɔɛ̂ tə̂ ndərəng ɔtuje nɛ̂n. 12 Bbo a ta kandəje mə kə̂y tə̂ a, ə-ddaje lapiya njê-kəyje le. +13 A bbo njê-kəyje le asəje ta kinga mə-wul-lɔm a, maji karə lapiya ləse le arəde mə-wul-lɔm.
         A bbo dasəje ang a, maji karə mə-wul-lɔm ləse təl rɔse tə̂. 14 Bbo ə-teeje marə kəy tə̂ wase marə tɔkə bbe tə̂, a bbo dəwje taase kə kə̂y ang a,
         kar kɔtu ləse a, ə-tundaje bum nangə kə̂ gɔlse tə̂. 15 M-pa tar kə̂ tɔkɔrɔ marəse. Ndɔ gangə sariya a, sariya kə̂ dɔ dəwje tə̂ kə̂ dɔ nangə
         tə̂ənn a ngəng kuta sariya kə̂ dɔ bbeje tə̂ kə̂ Sɔdɔm kə Gɔmɔr+.»Nɛ̂n-singaje kə̂ a kinga njê-njaje go Jeju tə̂16 «Ooje, mulase tokə lə batəje horo ənjakəmnjarje tə̂. Yeenn a, maji karə aaje rɔse
         tokə lə li kə̂ aw aa rɔɛ̂ ngaâ ta arəje tar to dɔse tə̂ ang tokə lə dərje. 17 Aaje rɔse, mba dâ kaw kə se sariya tə̂ ta dâ tundase kə ndəy mə kəy mbɔn-naanje tə̂ ləde. 18 Dâ kaw kə se nɔn ngann mbayje tə̂ kə nɔn tɔkə mbayje tə̂ mbam. Kar tə̂ənn, â paje
         tar-naji ləm karəde ddəm karə dəwje kə̂ toje to Jiipije ang ddəm. 19 A bbo daw kə se sariya tə̂ a, əjəje tar kə̂ â paje wase gusu kə̂ a paje nɛ̂n tar
         le ang. Kar tə̂ənn njaa, Lubba a karəse tar kə̂ â paje. 20 Mba, sese njaa â paje tar le ang, Ndil lə Bɔsese â a kunda tar le tase tə̂ karə ə-paje.21 «Dəwje a kila ngakɔnde ji dəwje tə̂ karə n̂-tɔlde. Bɔ ngannje a ddaje tokə baann kə
         ngannde tɔ. Ngannje a təlje to njê-baanje lə bɔdede kə lə kɔndede ngaâ dâ karə
         n̂-tɔlde. 22 Dəwje tɔyn a mbətəjese mbam. A dəw kə̂ uwa arə ngəng ndərəng ddutu ndɔ tə̂ a, a kinga
         kaji. 23 Bbo n̂-dda singa kə se marə tɔkə bbe tə̂ a, aynje awje marɛ̂ tə̂. M-pa tar kə̂ tɔkɔrɔ,
         â nayn njaje mə tɔkə bbeje tə̂ kə̂ Ijarayɛl tɔyn ang bbay a, Ngonn lə dəw a ddee.24 «Nje-nja go dəw tə̂ uta dəw kə̂ naw nja goe tə̂ le ang ddəm nje-kula a kuta əbbeeje ang ddəm.
         25 Bbay nɛ̂n njaa to karə nje-nɛ̂n-ndo ddee tokə lə nje-nɛ̂n-tɔju laa wase nje-kula ddee
         tokə lə əbbeeje. Bbo dəwje bbarje nje-kəy nan Bɛljebul+ a, dâ kunda ri kə̂ maji ang uta yeenn dɔ ngann njê-kəyje tə̂.»Tar kunda-mə dɔ Lubba tə̂26 «Arəje bbəəl lə dəw ddase ang, mba nɛ̂n kə̂ to lo-kiyɛ̂ tə̂ kə̂ a tee kə ddaka ang
         goto, nɛ̂n tɔyn kə̂ n̂-kusu dɔɛ̂ kə̂ a tee kəm dəwje tə̂ kə ddaka ang goto. 27 Tar kə̂ m-pa marəse lo ndul tə̂ a, sese, maji karə ə-ndajije arəje dəwje dann karâ.
         Tar kə̂ n̂-pa mbise tə̂ hɔy be a, maji karə ilaje nɛ̂n mbər dɔ kəy tə̂ taar. 28 Dəwje kə̂ da-rɔ dəw â a kasəje ta tɔl bbo kəwn lə dəw ang, ə-bbəəljede ang. Lubba
         â maji karə ə-bbəəleje. Ne â nasə ta dda karə kəwn lə dəw ddəm da-rɔ dəw ddəm gotoje
         kə ddang kəm puru tə̂ kə̂ aw ɔn kə ndɔ kə ndɔ. 29 Daw labbə ngann əəlje joo bba kandə narɛ kâra ang wa? A Bɔsese ndiki tə̂ bba ngonn
         əəl kâra a kasə koso nangə̂. 30 A sese, biin dɔse njaa kara Lubba tura kɔrɛ̂ tɔyn. 31 Yeenn a, ə-bbəəlje ang, mba gatəse uta gatə ngann əəlje kə̂ banya.32 «Yeenn a, dəw kə̂ pa kəm dəwje tə̂ nan n̂-to dəw ləm a, əman kara mâ pa nɔn Bɔy tə̂
         kə̂ isi darâ nan n̂-to dəw ləm tɔ. 33 A dəw kə̂ mayn tar ləm kəm dəwje tə̂ nan: ‹M-gərə Jeju ang› a, əman kara mâ mayn
         tar laa nɔn Bɔy tə̂ kə̂ darâ nan: ‹Dəw nəənn to dəw ləm ang› tɔ.»Dəwje a tinje naan mba Jeju34 «Əjəje to m-ddee ta karə mə-wul-lɔm dɔ nangə tə̂ wa? M-ddee kə mə-wul-lɔm ang, ddɔ
         â m-ddee nɛ̂n. 35 M-ddee ta karə tin-naan to horo ngonn tə̂ kə bɔɛ̂je, horo ngonn kə̂ dɛnɛ̂n tə̂ kə
         kɔɛ̂nje, horo ngonn kə̂ dɛnɛ̂n tə̂ kə mumɛ̂je kə̂ dɛnɛ̂n. 36 Njê kə̂ mə kəy tə̂ lə dəw njaa a toje to njê-baanje laa.»Maji ta nayn go Jeju tə̂37 «Dəw kə̂ ndiki bɔɛ̂je wase kɔɛ̂nje utam, a kasə ta ddee to dəw ləm ang. Dəw kə̂ ndiki
         ngonnɛ̂ kə̂ dingaw wase kə̂ dɛnɛ̂n utam, a ddee to dəw ləm ang. 38 Dəw kə̂ oto kakə-dəsə laa ang ddəm uwa gom ang ddəm a kasə ta ddee to dəw ləm ang. 39 Dəw kə̂ ndiki ta ngəm təbbə laa, təbbə laa le a nayn kə̂ kɔrɔ̂ nyɔm. A dəw kə̂ arə
         təbbə laa nayn kə kɔrɔ̂ mbam, a təl kinga təbbə laa le.»Dəw kə̂ taa njê-njaje go Jeju tə̂ kə rɔɛ̂ tə̂ taa Jeju tɔ40 «Bbo dəw taase kə rɔɛ̂ tə̂ a, əman njaa n̂-taam. A dəw kə̂ taam kə rɔɛ̂ tə̂ a, taa
         dəw kə̂ ulam tɔ. 41 Dəw kə̂ taa nje-kila mbər tar lə Lubba kə rɔɛ̂ tə̂, mba dəw kə̂ n̂-tɛɛ̂ le to nje-kila mbər tar lə Lubba a, nâ kinga kuka kə̂ nje-kila mbər tar lə Lubba aw inga. A bbo dəw taa dəw kə̂ gatə gatə kə rɔɛ̂ tə̂, mba dəw kə̂ n̂-tɛɛ̂
         le to dəw kə̂ gatə gatə a, nâ kinga kuka kə̂ dəw kə̂ gatə gatə aw inga. 42 M-pa tar kə̂ tɔkɔrɔ marəse, dəw kə̂ maann kə̂ wul kə̂ əngo tə̂ baa njaa bba arə dəw
         kə̂ ngaji horo ngamarɛ̂je tə̂ nəənn, mba dəw kə̂ ngaji le to nje-nja gom tə̂ a, kuka laa a koso nangə̂ ang tɔ.»
         
            
               	Kula lə Matiye ləw to kula taa narɛ lambo. Oo 9:9.

               	Simɔn to kâra lə Jiipije kə̂ aw ddaje singa mba tee kə bbe ləde kɔ bbərə tə̂ lə Rɔmɛnje
                     kə̂ aw ɔnje dɔde.

               	Lapiya bbe lə Jiipije pa nan: Mə-wul-lɔm isi kə se.

               	Sɔdɔm kə Gɔmɔr to bbeje kə̂ dunnde to nɛ̂n-kɔju-marɛ̂ lə bbeje kə̂ majang to tə̂ nya.
                     Oo Jənɛsə 18–19.

               	Bɛljebul to ri kə̂ daw bbar nɛ̂n Əsu kə̂ to mbay lə ndilje kə̂ maji ang.

111 Jeju ndəjə njê-njaje goe tə̂ kə̂ dɔku gire joo le tunga a, nɔtu naw mə tɔkə bbeje tə̂ kə̂ dɔ nangə tə̂ənn
         ta tɔju nɛ̂n ddəm ta kila mbər Tar kə̂ Maji ddəm.Jan-Batisi ula duju tar Jeju2 Jan-Batisi nayn kəy-kula tə̂ a, oo tam kula kə̂ Kristə aw dda. Yeenn bba, nula marə njê-njaje goe tə̂ rɔɛ̂ tə̂ narə 3 daw dujeje nan: «Əi â ə-to dəw kə̂ a ta ddee le wase maji karə n-ngəbbə marə dəw
         dang wa?» 4 Jeju ilade tə̂ nan: «Aw paje nɛ̂n kə̂ ooje kə kəmse ddəm kə mbise ddəm le arəje Jan. 5 Ə-paje nan: ‹Njê-kəm-tɔje ooje lo, njê-gɔl-gotoje njaje, banji lə dəwje goto rɔde tə̂ kə ddang, njê-mbi-kutuje ooje tar, dəwje kə̂ oyje ndolje
         ngaâ njê-ndooje ooje Tar kə̂ Maji.› 6 Maji arə dəw kə̂ əman â, mâ to nje-dda karə mə-kunn laa oso ang.»Jeju pa tar dɔ Jan-Batisi tə̂7 Njê-njaje go Jan tə̂ le təlje a, Jeju unn kutu pa tar dɔ Jan tə̂ arə dəwje kə̂ banya le nan: «Ddi â awje aw ooje mə kɔr tə̂ le wa? Waa lə habbə
         kə̂ ləl aw yəkə wa? 8 Bbo to ye ang a, ddi â aw ooje wa? Aw ooje dəw kə̂ ula kubbu kə̂ kura wa? A njê
         kə̂ ulaje kubbuje kə̂ kura isije kəy-mbay tə̂. 9 A ddi njaa â aw ooje le wa? Marə nje-kila mbər tar lə Lubba wa? Tɔkɔrɔ, m-pa marəse, nuta nje-kila mbər tar lə Lubba bbay. 10 Jan le â, n̂-pa tar laa Makəturu tə̂ lə Lubba nan:‹Mâ kula nje-kaw-kula ləm nɔin tə̂karə n̂-dda ddəw nɔin tə̂.›11 «Tɔkɔrɔ m-pa marəse: Horo dəwje tə̂ tɔyn kə̂ dɛnɛ̂nje ujude, dəw kə̂ uta Jan-Batisi goto. A dəw kə̂ to tɛn uta kəseje mə Bbe-kɔn tə̂ kə̂ darâ utɛ̂. 12 Unn kute dɔ ndɔ tə̂ lə Jan-Batisi ndərəng bbasinɛn, Bbe-kɔn kə̂ darâ to nɛ̂n kuwa kə singa ngaâ njê-singaje â aw sangəje ddəw ta kuwa taa. 13 Mba njê-kilaje mbər tar lə Lubba kə Ndu lə Mɔyijə paje tar Bbe-kɔn lə Lubba ndərəng tee dɔ Jan tə̂. 14 A bbo ə-ndikije tə̂ səm a, ne njaa n̂-to Eli kə̂ a ta ddee le. 15 Dəw kə̂ mbia to a, maji karə oo tar nəənn!16 «Njê kə̂ dda bba mâ kunnde kɔju nɛ̂n dəwje kə̂ bbokənɛn wa? N̂-toje tokə ngannje
         kə̂ isije natâ ngaâ paje kə̂ taar arəje ngann marəde nan: 17 ‹N-kɔl mbula karə ə-laje nɛ̂n, a ə-laje ang, jɔsu pa yo jarəse a, ə-nɔnje nɛ̂n ang
         tɔ.› 18 Mba Jan-Batisi ddee le ɔn muru ang ddəm ay nɛ̂n ang ddəm. A dəwje paje nan: ‹Ndil kə̂ maji ang to məɛ̂ tə̂.› 19 Ngonn lə dəw ddee ngaâ ɔn muru ddəm ay nɛ̂n ddəm a dəwje paje nan: ‹N̂-to nje-nɛ̂n-kusa kə nje-nɛ̂n-kay.
         N̂-to nje-buwa-kura lə njê-taaje narɛ lambo ddəm njê-nɛ̂n-ddaje kə̂ maji ang ddəm.› A kulaje kə̂ kəm-karɛ lə Lubba le aw dda,
         tɔju to kəm-karɛ le to gatə gatə.»Dəwje kə̂ bbeje tə̂ kə̂ mbətəje ta kunn məde karə Jeju20 Yeenn ngaâ Jeju unn kutu kɔl nya kə dəwje kə̂ n̂-dda nɛ̂n-mɔrije bbeê ləde nya uta
         kəseje tɔyn, mba n̂-mbətəje ta turu məde. 21 N̂-pa nan: «To ndoo nya arəse, see dəwje kə̂ Korajɛn! To ndoo nya arəse, see dəwje
         kə̂ Betesayida! Nɛ̂n-mɔrije kə̂ m-dda horose tə̂ nəənn, bbo m-dda mə bbeje tə̂ kə̂
         Tir kə Sidɔn â be a, ləw baa njaa dəwje kə̂ mə bbeje tə̂ənn a kulaje kubbu-ndoo ddəm
         dâ kisije dɔ bu-puru tə̂ ddəm ngaâ dâ turuje məde. 22 Mba yeenn bba, m-pa marəse: Ndɔ gangə sariya a, sariya kə̂ dɔse tə̂ a ngəng kuta sariya
         kə̂ dɔ Tir kə Sidɔn tə̂.23 «A əi Kapɛrnawum, dâ kunni kə taar ndərəng darâ wa? Dâ təl səi bəər ndərəng lo
         tə̂ lə dəwje kə̂ oyje. Mba nɛ̂n-mɔrije kə̂ m-dda bbe ləi, bbo m-dda Sɔdɔm a, bbe le a nayn baa bbay ndərəng bbokənɛn. 24 Mba yeenn bba, m-pa marəse, ndɔ gangə sariya a, sariya kə̂ dɔse tə̂ a ngəng kuta sariya
         kə̂ dâ gangə dɔ dəwje tə̂ kə̂ Sɔdɔm.»Jeju tɔju bɔɛ̂je arə dəwje kə̂ tɛn gəreje25 Karə tə̂ənn, Jeju pa nan: «Mɔsu gajii Bɔy, əi kə̂ ə-to Əbbə-dəwje darâ ddəm nangə̂ ddəm mba iya nɛ̂nje nəənn le njê-kəm-karɛje ddəm njê-nɛ̂n-gərəje
         ddəm. A ə-tɔju nɛ̂njeenn le dəwje kə̂ toje to dəwje kə̂ tɛn baa. 26 Tɔkɔrɔ Bɔy, mba əi njaa ə-ndiki karə to tokə baann.»27 «Bɔy inya nɛ̂nje tɔyn jim tə̂. Dəw kâra gərə Ngonn le ang. Bɔ kâra baa â gəre.
         Dəw gərə Bɔ le ang. Ngonn le kâra baa â gəre, a dəw kə̂ Ngonn le ndiki ta tɔjɛ̂
         Bɔ le bba a gərə Bɔ le tɔ.»Maji ta ddee rɔ Jeju tə̂ kinga lo kuwa-rɔ28 «Ə-ddeeje rɔm tə̂, sese tɔyn kə̂ nɛ̂n-koto aw ɔɔyse arə singase ɔru, mâ karə uwaje
         rɔse. 29 Ə-taaje juku ləm otoje ngaâ arəje m-tɔjuse nɛ̂n, mba m-wul pee ddəm məm to mə ngonn-kasə ddəm.
         Yeenn bba â kuwaje rɔse. 30 Mba juku kə̂ mâ kunda gɔsuse tə̂ ɔɔy ang ddəm nɛ̂n-koto kə̂ marəse karə otoje kara ɔlɛ pel
         pel ddəm.»

Jeju to nje-ndɔ-kuwa-rɔ121 Dɔ ndɔɛ̂ tə̂ənn, Jeju aw nday mə ndɔɔ bleje tə̂ ndɔ-kuwa-rɔ tə̂ lə Jiipije. Bbo dda njê-njaje goe tə̂ ngaâ daw tətəje jinga bleje le daw dusaje. 2 Parijinyɛje ooje baann a, n̂-paje darəje Jeju nan: «Oo, njê-njaje goi tə̂ aw ddaje nɛ̂n kə̂ Ndu mbətə karə dəw dda ndɔ-kuwa-rɔ tə̂.» 3 A Jeju ilade tə̂ nan: «Nɛ̂n kə̂ Dabbiti dda dɔ ndɔ tə̂ kə̂ bbo ddɛɛ̂, ne kə dəwje laa le, ə-turaje tarɛ̂ Makəturu tə̂ ang
         wa? 4 Dabbiti kə dəwje laa le dandəje mə kəy tə̂ lə Lubba ngaâ dusaje mapa kə̂ darə Lubba.
         Dabbiti le ddəm dəwje laa ddəm Ndu arəde ddəw karə dusaje mapa le ang, mba to nɛ̂n-kusa kə̂ njê-poloje Lubba kə karəde baa â asəje ta kusa. 5 Ə-gərə tar kə̂ n̂-dda Makəturu-Ndu tə̂ kə majɛ̂. Tar le nan: Njê-poloje Lubba kə̂ aw ddaje kula mə kəy-polo Lubba tə̂ ndɔ-kuwa-rɔ tə̂ aalje Ndu kə̂ dunn mba ndɔ-kuwa-rɔ, a n̂-gangə sariya dɔde tə̂ ang. 6 M-pa marəse, marə nɛ̂n kə̂ bo uta kəy-polo Lubba to nəənn. 7 Makəturu lə Lubba pa nan: Koo kəm-to-ndoo lə naan â m-ndiki bbo nɛ̂n-polo ang. Bbo ə-gərəje kandə tar nəənn a, dəwje nəənn kə̂ tar to dɔde tə̂ ang, â gangəje
         sariya dɔde tə̂ ang. 8 Mba Ngonn lə dəw njaa to Nje-ndɔ-kuwa-rɔ.»Jeju aji marə dəw kə̂ jia oy arə jia le ddee maji9 Jeju ɔtu lo tə̂ənn ngaâ aw andə kəy mbɔn-naan tə̂ lə Jiipije. 10 Marə dəw kə̂ jia oy ee tə̂ənn. A Parijinyɛje ndikije ta kunda tar dɔ Jeju tə̂ ngaâ
         dujeje nan: «Ddəw to ta kaji nje-rɔ-to ndɔ-kuwa-rɔ tə̂ wa?» 11 Jeju ilade tə̂ nan: «Nân â horose tə̂ nəənn, bbo batə laa kâra baa ngaâ batə le
         oso mə buwa tə̂ ndɔ-kuwa-rɔ tə̂ a, a kɔrɛ̂ kə̂ ddaka ang wa? 12 Dəw uta batə ang wa? Yeenn a, ndu arə ddəw ta dda maji ndɔ-kuwa-rɔ tə̂.» 13 Yeenn ngaâ Jeju pa arə dingaw le nan: «Ə-ndɔju jii.» N̂-ndɔju jia le ngaâ jia le
         təl ddee maji tokə ye kə̂ kâra.14 A Parijinyɛje le teeje ddaka ngaâ mbɔnje naan ta kuwa dɔde mba koo gusu kə̂ ta tɔl nɛ̂n Jeju le.Jeju to nje-kula kə̂ Lubba mbəre15 Jeju oo tar tɔlɛ̂ le a, ɔtu lo tə̂ənn kə ddang. Dəwje tokə banya unnje goe ngaâ naji
         njê-rɔ-toje tɔyn. 16 A n̂-ndɔru mbide nya karə n̂-paje darə dəwje gərə tar dɔɛ̂ tə̂ ang. 17 Yeenn bba tar kə̂ Ejayi kə̂ to nje-kila mbər tar lə Lubba pa le ddee to tar kə̂ tɔkɔrɔ. Tar le nan: 18 «Lubba pa nan:Ne nəənn â n̂-to Nje-kula ləm kə̂ m-mbəre.Ne kə̂ m-ndike nya ngaâ minga rɔ-nəəl mbɛɛ̂.Mâ karə Ndil ləm isi dɔɛ̂ tə̂,karə nila mbər nɛ̂n-dda kə̂ gatə gatə narə dəwje kə̂ toje to Jiipije ang.19 Nâ kɔl kə dəw kâra ang ddəmNâ kuru əkii ang ddəm.Dəw kâra a koo ndue go ddəw tə̂ ang.20 Mu kə̂ dunda nangə̂ mban,nâ kuwa tətə ang.Puru kə̂ a ta koy, nâ tɔl ang.Nâ dda nɛ̂n tokə baann ndərəng karənɛ̂n-dda kə̂ gatə gatə uta dɔ lo 21 ngaâ dəwje kə̂ toje to Jiipije ang a kundaje məde dɔɛ̂ tə̂.»Jeju tubba ndilje kə̂ maji ang22 Dəwje ddeeje kə marə dəw kə̂ ndilje kə̂ maji ang ddɛɛ̂ arə noo lo ang ddəm n̂-pa tar ang ddəm. Jeju ajɛ̂ arə noo lo kə majɛ̂ ddəm
         noo tar kə majɛ̂ ddəm. 23 Nɛ̂ɛnn le dum dɔ dəwje kə̂ banya le ngaâ paje nan: «Ngonn lə Dabbiti le â nəənn ang wa?» 24 Parijinyɛje ooje tarɛ̂ a, paje nan: «Dingaw nəənn, Bɛljebul+ kə̂ to mbay lə ndilje kə̂ maji ang â arɛ̂ singa tubba nɛ̂n ndilje kə̂ maji ang.» 25 Jeju gərə kəjə ləde ngaâ pa arəde nan: «Bbe-kɔn tɔyn njaa kə̂ njê-bbeje le tinje
         naan ngaâ ddɔje naan, bbe le a tuju. Tɔkə bbe tɔyn njaa wase kəy njaa tɔyn kə̂ njɛɛ̂je
         ddɔje naan a kasə ta nayn bbay ang. 26 Bbo Satan tubba Satan a, yeenn pa nan n̂-tin kə da-rɔɛ̂ njaa. A Bbe-kɔn laa le a təl nayn bbay tokə baânn
         wa? 27 Â bbo Bɛljebul â arəm singa maw tubba nɛ̂n ndilje kə̂ maji ang a, nân â arə singa njê kə̂ ləse arə aw tubbaje nɛ̂n ndilje kə̂ maji ang le wa? Yeenn bba dede njaa dâ toje to njê-kujaje kəm tar nəənn karəse. 28 A bbo Ndil lə Lubba â maw tubba nɛ̂n ndilje kə̂ maji ang a, yeenn tɔju to kɔn-mbay lə Lubba ddee ndərəng tee rɔse tə̂ ngaa. 29 Bbo dəw ndiki ta kandə kə̂y le marə nje-singa mba koto nɛ̂n-kingaje laa a, nâ kuwɛ̂
         tɔɛ̂ kete bba ang tokə baann wa? Nâ dda baann bba nâ kasə ta koto nɛ̂nje tɔyn kə̂
         to mə kəy tə̂ le. 30 Dəw kə̂ to ləm ang, to nje-baan ləm ddəm dəw kə̂ mbɔn səm nɛ̂n ang to nje-sanrɛ nɛ̂n
         ddəm. 31 Mba yeenn bba, m-pa marəse, Lubba a kɔru tar majangje tɔyn kə tar taji kə̂ dəwje aw tajɛ̂je dɔde tə̂. A nâ kɔru tar dɔ dəw tə̂ kə̂ taji
         Ndil ang. 32 Bbo dəw pa tar kə̂ mbətə Ngonn lə dəw a, Lubba a kɔru tar dɔɛ̂ tə̂. A dəw kə̂ pa tar kə̂ mbətə Ndil-mə-nda, Lubba a kɔru tarɛ̂ dɔɛ̂ tə̂ bbokənɛn nəənn ang ddəm ndɔ kə̂ bara ang ddəm.»Tar kə̂ dɔ kakə tə̂ kə kandɛ̂je33 «Bbo kakə maji a, kandɛ̂ a maji tɔ. Bbo kakə tuju a, kandɛ̂ a tuju tɔ. Mba dəw gərə
         kakə ddəw kandɛ̂ tə̂. 34 See əmbakaraje. Sese kə̂ ə-majije ang le, â kasəje ta pa tar kə̂ maji tokə baânn
         wa? Mba tarje kə̂ ddusu mə dəw â aw teeje tɛɛ̂ tə̂. 35 Dəw kə̂ maji aw tee kə nɛ̂nje kə̂ maji kə̂ toje məɛ̂ tə̂ kə̂ maji kə ddaka. A dəw
         kə̂ maji ang aw tee kə nɛ̂nje kə̂ maji ang kə̂ toje məɛ̂ tə̂ kə̂ maji ang kə ddaka
         tɔ. 36 M-pa marəse, tarje kə̂ baa baa tɔyn kə̂ dəwje aw paje, dâ kɔruje gəle ndɔ gangə sariya
         tə̂. 37 Mba Lubba a kunda tar dɔi tə̂ wase nâ kɔru tar dɔi tə̂ ddəw tar pai tə̂.»Dəwje dujuje karə Jeju dda nɛ̂n-mɔri38 Yeenn ngaâ marə njê-gərəje-Ndu kə marə Parijinyɛje paje arəje Jeju nan: «Nje-nɛ̂n-tɔju, ə-dda marə nɛ̂n-mɔri arəje joo.» 39 Nilade tə̂ nan: «Dəwje kə̂ bbasinɛn kə̂ majije ang ddəm dəwje kə̂ pa-nja ləde to kə
         dannâ ang ddəm dujuje nɛ̂n-mɔri. A bbay nɛ̂n-mɔri kə̂ dâ koo â to nɛ̂n kə̂ inga
         Jonas kə̂ to nje-kila mbər tar lə Lubba. 40 Tɔkɔrɔ tə̂ njaa, tokə Jonas kə̂ dda ndɔ mota kə til mota mə tɔkə kanji tə̂ le, Ngonn lə dəw a dda ndɔ mota kə til mota mə nangə tə̂ tɔ. 41 Ndɔ gangə sariya a, dəwje kə̂ Ninibə a kinje ta kunda tar dɔ dəwje tə̂ kə̂ bbasinɛn
         nəənn. Mba dəwje kə̂ Ninibə le, Jonas ila mbər arəde a, n̂-turuje məde nyɔm. A dəw kə̂ uta Jonas ee nəənn. 42 Ndɔ gangə sariya a, mbay-dɛnɛ̂n kə̂ bəər kə̂ oy le, a ndol kə dəwje kə̂ bbasinɛn nəənn,
         ta nâ kunda tar dɔde tə̂ ndɔ gangə sariya tə̂. Mba nin kɔyn nangə tə̂ n̂-ddee mba
         koo tar kəm-karɛ lə Salomɔn. A dəw kə̂ uta Salomɔn ee nəənn.»Tar təl lə ndil kə̂ maji ang mə kəy tə̂ laa43 «Bbo ndil kə̂ maji ang tee mə dəw tə̂ kə ddang a, naw nja jəm jəm loje tə̂ kə̂ maann goto tə̂, mba sangə
         lo kuwa rɔɛ̂ tə̂, a ninga lo le ang. 44 Yeenn ngaâ n̂-pa məɛ̂ tə̂ nan: ‹Mâ təl kə̂y ləm kə̂ minya le.› N̂-təl kə̂y le ngaâ
         noo a, to baa, duta darə arɛ ngaâ n̂-dda darə kura. 45 Yeenn ngaâ naw noto marə ndilje kə̂ maji ang nya utɛ̂ siri n̂-ddee kə de ngaâ dandəje
         mə kəy tə̂ le disije tə̂. Goe tə̂ a, kisi lə dəw le təl maji ang nya uta ye kə̂ kete.
         Nɛ̂n kə̂ a kinga dəwje kə̂ majije ang kə̂ bbasinɛn nəənn a to tokə baann tɔ.»Njê-nujuje lə Jeju kə̂ tɔkɔrɔ46 Jeju nayn aw pa tar kə dəwje kə̂ banya le bbay a, kɔɛ̂nje kə ngakɔɛ̂nje, n̂-ddeeje
         darje ddaka ngaâ daw sangəje ddəw ta pa saa tar. 47 Marə dəw pa arɛ̂ nan: «Kɔinje kə ngakɔinje arje ddaka ngaâ daw sangəje ddəw ta pa
         səi tar.» 48 Jeju ila dəw kə̂ aw pa tar arɛ̂ le tə̂ nan: «Nân bba to kɔnʼmje wase njê kə̂ dda
         bba toje to ngakɔnʼmje wa?» 49 Goe tə̂ a, nula jia kə rɔ njê-njaje goe tə̂, n̂-pa nan: «Kɔnʼmje kə ngakɔnʼmje â nəənn. 50 Bbo dəw dda nɛ̂n kə̂ mə Bɔmje kə̂ darâ ndiki a, dəw le to ngokɔnʼm, to kɔn-nannəm
         wase kɔnʼmje.»

Gusu-tar dɔ nje-nɛ̂n-dubbu tə̂131 Ndɔɛ̂ tə̂ənn njaa, Jeju in mə kəy tə̂ tee ddaka ngaâ aw isi kar tɔkə dangə maann tə̂. 2 Dəwje tokə banya mbɔnje naan rɔɛ̂ tə̂. Yeenn bba, naw naal tɔkə to nisi məɛ tə̂. A
         dəwje le tɔyn arje ta kongo dangə tə̂ le. 3 N̂-pa tar nya nya narəde kə gusu-tar n̂-pa nan: «Nje-nɛ̂n-dubbu tee ta dubbu nɛ̂n. 4 Naw dubbu nɛ̂n le a, marə kandə-koje le gaynje dɔ ddəw tə̂. Əəlje ddeeje ngaâ ɔnje
         kandə-koje le. 5 Marə kandə-koje le gaynje lo tə̂ kə̂ to ər kə̂ nangə ndəər tə̂ ang. Kandə-koje le
         teeje njangə baa mba nangə le ndəər ang. 6 Kar ɔsu nya a, puru kar le ɔn koje le arə tutu, mba ngirade andə nangə̂ ang. 7 Marɛ̂je gaynje horo kakə konnje tə̂. Kakə konnje le ngalje ngaâ orede kə nangə̂.
         8 A marɛ̂je gaynje dɔ nangə tə̂ kə̂ maji ngaâ andəje. Marɛ̂ andə dɔdɔku, marɛ̂ dɔmisan,
         a marɛ̂ andə dɔmota. 9 Dəw kə̂ mbia to a, maji karə oo tar nəənn!»Jeju unn gusu-tarje pa nɛ̂n tar mba ddi wa?10 Njê-njaje go Jeju tə̂ ddeeje rɔɛ̂ tə̂ ngaâ dujeje nan: «Mba ddi bba ə-pa tar arəde kə gusu-tar wa?» 11 Jeju ilade tə̂ nan: «Sese, darə ə-gərəje tar kɔn-mbay kə̂ darâ kə̂ to tar kə̂ iya rɔɛ̂. A dede, darə n̂-gərəje ang. 12 Mba dəw kə̂ nɛ̂n laa to a, dâ kila marɛ̂ dɔɛ̂ tə̂ karɛ̂ karə nɛ̂n-kinga laa banya.
         A dəw kə̂ nɛ̂n laa goto le, nɛ̂n kə̂ jia tə̂ njaa kara dâ taa kə ddang.+13 Mba yeenn bba, maw pa nɛ̂n tar marəde kə gusu-tar, mba daw daaje lo, a dooje nɛ̂n ang ddəm daw dooje tar, a dooje marə tar mbide tə̂
         le ang ddəm n̂-gərəje kandə tar le ang ddəm. 14 Yeenn bba, tar lə Lubba kə̂ Ejayi kə̂ to nje-kila mbər tar laa pa dɔde tə̂ le ddee
         nɛ̂n to tar kə̂ tɔkɔrɔ. Tar le nan:‹A kooje tar kə majɛ̂, a â gərəje kandɛ̂ ang,a kaaje lo kə majɛ̂ a, a kooje nɛ̂n ang.15 Mba dɔ dəwje nəənn kətərə nya.Dutuje mbide bba ta koo tar ang,n̂-bbirije kəmde bba ta koo lo ang,Yeenn bba, n̂-gərəje kandə tar ang.Ngaâ, n̂-turuje məde bba karə majide rɔ-toje tə̂ ləde ang.›16 «Maji arəse, sese kə̂ kəmse aw oo lo ddəm mbise aw oo tar ddəm. 17 Mba m-pa tar kə̂ tɔkɔrɔ marəse, njê-kilaje mbər tar lə Lubba nya kə dəwje kə̂ toje gatə gatə kəm Lubba tə̂ tokə banya ndikije ta koo
         nɛ̂n kə̂ aw ooje kə kəmse nəənn, a dooje ang, n̂-ndikije ta koo nɛ̂n kə̂ aw ooje kə
         mbise nəənn, a dooje ang.»Gəl gusu-tar kə̂ dɔ nje-nɛ̂n-dubbu tə̂ le18 «Ooje gəl gusu-tar kə̂ dɔ nje-nɛ̂n-dubbu tə̂ le. 19 Dəwje kə̂ ooje tar kɔn-mbay lə Lubba, a gərəje kandə tar le ang, toje tokə dɔ ddəw kə̂ kandə-koje gaynje tə̂ le. Nje-mə-majang
         ddee ɔru nɛ̂n kə̂ n̂-dubbu məde tə̂ le kə ddang. 20 Marə dəwje toje kâra baa kə lo kə̂ to ər. Dooje tar le a, n̂-taaje kə rɔ-nəəl njangə
         baa. 21 A tar le ungu ngirɛ̂ məde tə̂ ang, kure əw məde tə̂ ang. Bbo nɛ̂n kəm-to-ndoo wase
         nɛ̂n-singa ddee ingade mba tar lə Lubba le a, mə-kunn ləde oso njangə baa. 22 A marə dəwje toje tokə nangə kə̂ konnje ubbaje tə̂ le. Dooje tar le kə majɛ̂, a kəjə-tarje
         mba nɛ̂nje kə̂ nangə̂ nəənn kə bbo nɛ̂n-kingaje kə̂ aw ərəde ore dɔ tar le kə nangə̂
         arə tar le andə ang. 23 A marə dəwje toje tokə nangə kə̂ maji kə̂ n̂-dubbu nɛ̂n tə̂. Dooje tar le a, n̂-gərəje
         kandɛ̂ kə majɛ̂ ngaâ dandəje kandə. Marɛ̂je andəje dɔdɔku, marɛ̂je andəje dɔmisan,
         a marɛ̂je andəje dɔmota.»Gusu-tar dɔ mu tə̂ kə̂ maji ang24 Jeju təl pa marə gusu-tar arəde nan: «Bbe-kɔn kə̂ darâ to kâra baa kə dəw kə̂ dubbu kandə-ko kə̂ maji mə ndɔɔ tə̂ laa. 25 Kar kə̂ dəwje aw tibbije til tə̂ a, marə nje-baan ddee dubbu mu kə̂ maji ang horo
         kandə-ko tə̂ kə̂ maji le a ɔtu. 26 Kar kə̂ koje le teeje ngaâ aw andəje a, mu kə̂ maji ang le tee tɔ. 27 Njê-kulaje lə nje-ndɔɔ le ddeeje rɔɛ̂ tə̂, paje nan: ‹Əbbəjeje, kandə-ko kə̂ maji
         â ə-dubbu ndɔɔ̂ ləi. A lo kə̂ dda bba mu kə̂ maji ang nəənn in tə̂ tee wa?› 28 Nilade tə̂ nan: ‹Marə nje-baan â dda nɛ̂ɛnn.› Yeenn ngaâ njê-kulaje le dujeje nan:
         ‹Ə-ndiki karə jaw tɔru mu kə̂ maji ang le kə ddang wa?› 29 Nilade tə̂ nan: ‹Ə-tɔruje mu kə̂ maji ang le ang, mba kin karə aw tɔruje a, ə-tɔruje
         nɛ̂n ko kə̂ maji le tɔ. 30 Inyajede arə n̂-nduje naan tə̂ ndərəng ndɔ kuja ko le. A bbo ndɔ kuja ko le asə a,
         mâ pa karə njê kə̂ a kujaje ko le nan: Ə-tɔruje mu kə̂ maji ang le dɔngɔr, ə-tɔje
         kə dɔɛ̂ dɔɛ̂ ta ulaje puru tə̂. Goe tə̂ a, ə-tɔje ko kə̂ maji le unguje mə dam tə̂
         ləm.› »Gusu-tar dɔ Mutardə tə̂31 Jeju təl pa marə gusu-tar arəde bbay nan: «Bbe-kɔn kə̂ darâ to kâra baa kə kandə-ko kə̂ ria nan mutardə kə̂ dəw dubbu mə ndɔɔ tə̂ laa. 32 To kandə-ko kə̂ tɛn baa uta kəsə kandə-koje tɔyn. A bbo n̂-tee a, n̂-ngal nuta kəsə
         kandə-koje tɔyn kə̂ mə ndɔɔ tə̂. N̂-ddee to kakə narə əəlje kə̂ darâ ddee ddaje kəy
         ləde barkəmɛ̂je tə̂.»Gusu-tar dɔ wum tə̂33 Jeju pa marə gusu-tar arəde bbay nan: «Bbe-kɔn kə̂ darâ to kâra baa kə wum kə̂ dɛnɛ̂n bɔkɔlɔ nɛ̂n nduju kə̂ mə ka tə̂ mota arə ndərəng a, bɔr nduju le tɔyn
         ti.»Jeju tɔju nɛ̂n kə̂ iya rɔɛ̂ ddəw gusu-tarje tə̂34 Gusu-tarje â Jeju aw pa nɛ̂n tarje nəənn tɔyn arə dəwje kə̂ banya le. Marə tar kâra kə̂ n̂-pa narəde
         kə gusu-tar ang goto. 35 Yeenn bba tar lə Lubba kə̂ nje-kila mbər tar pa le ddee to tar kə̂ tɔkɔrɔ. N̂-pa nan:«Mâ kunn gusu-tar bba mâ pa nɛ̂n tar,Mâ kila mbər nɛ̂nje kə̂ toje lo-kiyɛ̂ tə̂, unn kute dɔ ndɔ tə̂ kə̂ m-dda nɛ̂n duninya.»Gəl gusu-tar kə̂ dɔ mu tə̂ kə̂ maji ang36 Yeenn ngaâ Jeju inya dəwje kə̂ banya le ngaâ aw kə̂y. Njê-njaje goe tə̂ awje ngɔsi saa ngaâ paje arɛ̂je nan: «Ɔru gəl gusu-tar kə̂ dɔ mu tə̂ kə̂ maji ang le arəje joo.» 37 Nilade tə̂ nan: «Nje-dubbu ko kə̂ maji le to Ngonn lə dəw. 38 Ndɔɔ le to duninya nəənn. Ko kə̂ maji le to dəwje kə̂ mə Bbe-kɔn tə̂ le. A mu kə̂
         maji ang le to dəwje kə̂ toje to lə Nje-mə-majang. 39 Nje-baan kə̂ dubbu mu kə̂ maji ang le to Əsu. Ndɔ kuja kandə-ko le to ddutu ndɔ, njê-kujaje
         kandə-ko le toje to anjəje. 40 Ddutu ndɔ a, nɛ̂n a to kâra baa tokə daw tɔru mu kə̂ maji ang ta kungu purô. 41 Ngonn lə dəw a kula anjəje laa karə n̂-tɔruje dəwje kə̂ aw ddaje arə mə-kunn lə njê-marədeje aw oso kə dəwje
         kə̂ aw ddaje nɛ̂nje kə̂ maji ang mə Bbe-kɔn tə̂ laa, 42 ta dâ kungude kəm tɔkə puru tə̂. Lo tə̂ənn, dâ nɔnje ngaâ dâ ngəərje ngangəde.
         43 A kar tə̂ənn, dəwje kə̂ toje gatə gatə kə Lubba a ndokoje tokə lə kar mə Bbe-kɔn tə̂ lə Bɔdede. Dəw kə̂ mbia to a, maji karə oo tar nəənn!»Gusu-tar dɔ nɛ̂n-kinga tə̂ kə̂ diya mə ndɔɔ tə̂44 «Bbe-kɔn kə̂ darâ to kâra baa kə nɛ̂n-kinga kə̂ diya mə ndɔɔ tə̂. Marə dəw tee dɔɛ̂ tə̂ ngaâ təl
         unn iya bbay. Rɔɛ̂ nəəle ngaâ naw labbə nɛ̂nje laa tɔyn, a n̂-təl n̂-ddee n̂-ndoko
         ndɔɔ le.»Gusu-tar dɔ mərə tə̂ kə̂ gatɛ̂ ngəng45 «Bbe-kɔn kə̂ darâ to kâra baa tɔ kə nje-nɛ̂n-labbə kə̂ aw sangə mərəje kə̂ kura. 46 Ninga marə mərə kə̂ gatɛ̂ ngəng a, naw labbə nɛ̂nje laa tɔyn ngaâ n̂-ddee n̂-ndoko
         mərə le.»Gusu-tar dɔ ddəngə tə̂47 «Bbe-kɔn kə̂ darâ to kâra baa tɔ kə ddəngə kə̂ dila ba-katə tə̂ ngaâ uwa kanjije dang dang. 48 Kanjije ddusu ddəngə le a, njê-ndɔn-maannje le ndɔruje teeje nɛ̂n ta maann tə̂. Disije
         nangə̂ ta kɔru kəm kanjije le. Kanjije kə̂ maji a, dunguje mə karɛ tə̂, a n̂-tilaje
         kanjije kə̂ maji ang kɔrɔ̂. 49 Nɛ̂ɛnn a to tokə baann ddutu ndɔ tə̂ tɔ. Anjəje a ddeeje ta kɔru kəm dəwje kə̂ maji ang kə dəwje kə̂ gatə gatə, 50 ta dâ kunguje dəwje kə̂ maji ang le kəm tɔkə puru tə̂. Lo tə̂ənn, dâ nɔnje ngaâ
         dâ ngəərje ngangəde.»Nɛ̂n-kingaje kə̂ siki kə yeje kə̂ toje to konn nɛ̂n51 Jeju duju njê-njaje goe tə̂ nan: «Ə-gərəje kandə tarje nəənn tɔyn njaa wa?» Dilɛ̂je
         tə̂ nan: «N-gərə njaa.» 52 N̂-pa narəde nan: «Mba yeenn bba, nje-gərə-Ndu kə̂ gərə nɛ̂nje dɔ Bbe-kɔn tə̂ kə̂ darâ, to kâra baa kə nje-kəy kə̂ oto nɛ̂nje kə̂ siki kə nɛ̂nje kə̂ toje to konnɛ̂ mə
         dam tə̂ laa tee nɛ̂n.»Dəwje kə̂ Najarɛtə unnje məde arə Jeju ang53 Jeju pa gusu-tarje nəənn le tunga a, ɔtu lo tə̂ənn le. 54 Naw bbeê laa Najarɛtə ngaâ nunn kutu tɔju nɛ̂n dəwje mə kəy mbɔn-naanje tə̂ ləde. Nɛ̂n-tɔju laa le dum dɔde ngaâ n̂-paje nan: «Ninga nɛ̂n-gərə nəənn dda
         wa? Ninga singa dda nɛ̂n-mɔrije nəənn dda wa? 55 Ngonn lə nje-dda kula kakə le â nəənn ang wa? Kɔɛ̂nje â to Mari ngaâ ngakɔɛ̂nje â toje to Jakə, Jojɛpə, Simɔn kə Judə ang wa? 56 Ngakɔn-nannɛ̂je tɔyn isije horoje tə̂ nəənn tɔ ang wa? Yeenn a, ninga singa dda nɛ̂nje
         nəənn dda wa?» 57 Nɛ̂ɛnn le dda arə n̂-mbətəje ta kunn məde karɛ̂. A Jeju pa arəde nan: «Dəwje aw walje nje-kila mbər tar lə Lubba kəsə loje tə̂ tɔyn, a bbe kə̂ nisi tə̂ wase mə kəy tə̂ laa, daw walɛ̂ tə̂
         ang.» 58 Jeju dda nɛ̂n-mɔrije nya Najarɛtə ang, mba mə-kunn ləde goto.
         
            
               	Tar nəənn to tar nɛ̂n-kinga bba daw pa nəənn ang. To tar gərə nɛ̂nje dɔ Bbe-kɔn tə̂
                     lə Lubba.

Tar yo lə Jan-Batisi141 Dɔ ndɔɛ̂ tə̂ənn, Erodə Antipas kə̂ to mbay kə̂ Galile oo tam Jeju a, 2 pa arə njê kə̂ aw ddaje kula kɔyɛ̂ tə̂ nan: «Dingaw nəənn to Jan-Batisi le njaa. Ne kə̂ noy le â ndol! Mba yeenn bba, ninga singa dda nɛ̂n-mɔrije.»3 Ləw, Erodə Antipas arə duwa Jan n̂-tɔɛ̂ dilɛ̂ kəy-kula tə̂ mba Erodiyadə kə̂ to dɛnɛ̂n lə ngokɔɛ̂n Pilipi. 4 Jan pa arɛ̂ nan: «Ndu ari ddəw ta karə ə-taa Erodiyadə to dɛnɛ̂n ləi ang.» 5 Erodə ndiki ta tɔl Jan le, a n̂-bbəəl kəm Jiipije mba dooje Jan to nje-kila mbər tar lə Lubba njaa.6 A ndɔ kə̂ Erodə inga bbal kâra dɔ marɛ̂ tə̂ asə ngaâ n̂-dda kusu a, ngonn lə Erodiyadə kə̂ dɛnɛ̂n
         la nɔn dəwje tə̂ arə nəəl Erodə nya. 7 Yeenn bba, Erodə unda yo arə ngonn kə̂ dɛnɛ̂n le nan: «Nɛ̂n tɔyn kə̂ ə-dujum a, mâ
         kari.» 8 Kɔɛ̂nje tulɛ̂ arə n̂-pa nan: «Lo tə̂ nəənn njaa, arəm dɔ Jan-Batisi mə bay-sambe tə̂.» 9 Rɔ tɔkə mbay Erodə nəəle ang. A mba nunda yo kəm dəwje tə̂ kə̂ n̂-bbarde mban le,
         nunn ndu karə darɛ̂ nɛ̂ɛnn le. 10 Yeenn bba, nula kəy-kula tə̂ narə n̂-gangə dɔ Jan le. 11 N̂-ddee kə dɔ Jan le mə bay-sambe tə̂ ngaâ darə ngonn kə̂ dɛnɛ̂n le aw nɛ̂n arə kɔɛ̂nje.
         12 Njê-njaje go Jan tə̂ le ddee unnje niinnɛ̂ aw dubbuje. Goe tə̂ a, daw paje tarɛ̂
         darə Jeju.Jeju arə nɛ̂n-kusa dəwje doro min13 Jeju oo tar nəənn le a, unn tɔkə to ɔtu lo tə̂ənn le aw kə karɛ̂ baa lo tə̂ kə̂ iya rɔɛ̂.
         A dəwje kə̂ banya ooje tarɛ̂ ngaâ inje mə tɔkə bbeje tə̂ unnje go maann ɔruje goe
         kə gɔlde. 14 Jeju in mə tɔkə to tə̂ le uru nangə̂ ngaâ oo dəwje kə̂ banya le a, ddɛɛ̂ ndoo ngaâ
         naji njê-rɔ-toje.15 Kar andə a, njê-njaje go Jeju tə̂ ddee paje arɛ̂ nan: «Lo nəənn to mə kɔr baa ngaâ kar nday nya mban tɔ.
         Ə-tubba dəwje kə̂ banya nəənn le arə dawje mə bbeje tə̂ daw ndokoje nɛ̂n dusaje.»
         16 A Jeju ilade tə̂ nan: «Moo a, to maji karə dawje ang. Sese njaa arəjede nɛ̂n dusaje.» 17 A n̂-paje darɛ̂je nan: «Mapa min kə kanjije joo baa to jije tə̂ nəənn.» 18 Jeju pa arəde nan: «Ə-ddeeje nɛ̂n arəmje.» 19 Goe tə̂ a, narə dəwje kə̂ banya le isije dɔ muje tə̂, a n̂-taa mapa kə̂ min kə kanjije
         kə̂ joo le, nunn kəmɛ̂ kə darâ ngaâ narə wooyo Lubba. Goe tə̂ a, n̂-tətə mapa kə̂
         min le narə njê-njaje goe tə̂ narə n̂-kaynje dəwje kə̂ banya le. 20 Dede tɔyn dusaje darə məde ndann ngaâ n̂-mbɔnje kəse kə̂ nayn ddusu karɛ dɔku gire
         joo. 21 Dəwje kə̂ usaje nɛ̂n le asəje nɛ̂n kə̂ doro min, dɛnɛ̂nje kə̂ ngannje n̂-turade ang.Jeju nja dɔ maann tə̂22 Njangə baa goe tə̂ a, Jeju arə njê-njaje goe tə̂ aalje tɔkə to karə daw kete daw nginɛ̂je tura maann tə̂. A ne, nâ nayn ta tubba
         dəwje kə̂ banya le karə n̂-təlje bbeje tə̂ ləde. 23 N̂-tubba dəwje kə̂ banya le. Goe tə̂ a, naal marə ddingiri ddəw əw ta duju Lubba.
         Lo-kul a, n̂-nayn lo tə̂ənn le kə karɛ̂ baa. 24 Tɔkə to le aw ddəw əw kə ta kongo ngaa, a ləl ula aw tila kəm njê-njaje go Jeju tə̂
         le arə maann le aw ləngə tɔkə to le kə singa nya. 25 Ngɔsi kə ta lo-karɛ a, Jeju aw nja dɔ maann tə̂ le aw nɛ̂n kə̂ rɔ njê-njaje goe tə̂
         le. 26 Njê-njaje goe tə̂ ooeje naw nja dɔ maann tə̂ le a, dɔde ayn ngaâ n̂-paje nan: «Uman â nəənn!»
         Ngaâ bbəəl uta dɔde arə daw duruje əkii. 27 A Jeju pa arəde njangə baa nan: «Əman â nəənn, ə-bbəəlje ang!»28 Yeenn ngaâ Piyɛr ilɛ̂ tə̂ nan: «Əbbə-dəwje, bbo to əi a, unn ndui arə m-nja dɔ maann tə̂ maw rɔi tə̂.» 29 Jeju pa nan: «Ə-ddee!» Piyɛr in mə tɔkə to tə̂ le ddisi ngaâ unn kutu nja dɔ maann tə̂
         le ta kaw kə rɔ Jeju tə̂. 30 A Piyɛr oo ləl kə̂ aw ula kə singa nya le a, n̂-bbəəl ngaâ nunn kutu dii. Nuru əkii
         nan: «Əbbə-dəwje, ajim!» 31 Njangə baa njaa Jeju ula jia uwɛ̂ nɛ̂n ngaâ pa arɛ̂ nan: «Əi dəw kə̂ mə-kunn ləi ngaji baa, mba ddi bba
         əjə tar wa?» 32 Dede joo kəm daalje mə tɔkə to tə̂ le ngaâ ləl le əw rɔɛ̂. 33 Njê-njaje go Jeju tə̂ kə̂ isije mə tɔkə to tə̂ le ɔsuje məkəjə-gɔlde nangə̂ nɔɛ̂n
         tə̂ ngaâ paje nan: «Ə-to Ngonn lə Lubba njaa.»Jeju aji njê-rɔ-toje nangə tə̂ kə̂ Jenejarɛtə34 Daalje dɔ maann le n̂-teeje nangə tə̂ kə̂ Jenejarɛtə. 35 Dəwje kə̂ lo tə̂ənn le gɔɔnje Jeju gəreje. Dulaje kə tar laa dɔ nangə tə̂ənn le tɔyn
         darə dəwje ngaâ n̂-ddeeje kə njê-rɔ-toje tɔyn rɔɛ̂ tə̂. 36 N̂-ddaje rɔde to ndoo rɔɛ̂ tə̂ karə ninyade narə ta-kubbu laa baa njaa kara, njê-rɔ-toje
         le ɔruje kə jide. Yeenn bba dede tɔyn kə̂ dɔruje ta-kubbu laa le dajije.

Tar dɔ nɛ̂n-ji-bbeje tə̂151 Parijinyɛje kə njê-gərəje-Ndu inje Jerujalɛm ddeeje rɔ Jeju tə̂ ngaâ n̂-dujeje nan: 2 «Mba ddi bba njê-njaje goi tə̂ aw mbətəje nɛ̂n-ji-bbeje lə kajejedede wa? Mba dawje ta kusa nɛ̂n a, n̂-tokoje
         jide ang+.» 3 Jeju ilade tə̂ nan: «A sese, ə-ddaje nɛ̂n kə turu Ndu lə Lubba ang, a nɛ̂n-ji-bbeje ləse â aw ddaje mba ddi wa? 4 Mba Lubba pa nan: ‹Ə-wal bɔije kə kɔinje.› N̂-pa tɔ bbay nan: ‹Dəw kə̂ nanɛn kə bɔɛ̂je
         wase kɔɛ̂nje a, maji karə n̂-tɔlɛ̂.› 5 A sese ə-paje nan: ‹Dəw kə̂ pa arə bɔɛ̂je wase kɔɛ̂nje nan: Nɛ̂n kə̂ mâ kasə ta kumain
         nɛ̂n le m-ngəm dang mba Lubba›, 6 dəw le a kasə ta wal bɔɛ̂je wase kɔɛ̂nje le ang ngaa. Baann â aw tujuje nɛ̂n nɛ̂n
         lə Lubba mba nɛ̂n-ji-bbeje ləse. 7 See njê-ngəmje, Ejayi ila mbər tar lə Lubba nəənn dɔse tə̂ kə dɔgɔlɛ̂. N̂-pa nan:8 ‹Dəwje nəənn aw waləmje tade tə̂ baa,a məde to dang səm.9 Polo kə̂ daw polomjeto polo kə̂ ture goto,mba nɛ̂nje kə̂ daw tɔjujetoje to nduje kə̂ dəwje baa â unnje.› »Nɛ̂n kə̂ aw dda arə dəw ddee to nɛ̂n-yərəw10 Goe tə̂ a, Jeju bbar dəwje kə̂ banya le ngaâ pa arəde nan: «Ooje tar ləm kə majɛ̂
         ta ə-gərəje kandɛ̂! 11 Nɛ̂n kə̂ aw andə ta dəw tə̂ â aw dda arə dəw ddee to nɛ̂n-yərəw ang. Nɛ̂n kə̂ aw
         tee ta dəw tə̂ â aw dda arə dəw ddee to nɛ̂n-yərəw.»12 Goe tə̂ a, njê-njaje goe tə̂ ddeeje rɔɛ̂ tə̂ paje arɛ̂je nan: «Tar kə̂ ə-pa le ti wur Parijinyɛje le nya le ə-gərə njaa wa?» 13 Jeju ilade tə̂ nan: «Kakə tɔyn kə̂ Bɔy kə̂ isi darâ â ula ang, dâ kɔru kə ngirɛ̂
         baa. 14 Inyajede. N̂-toje to njê-kəm-tɔje kə̂ aw ilaje kakə ji njê-kəm-tɔje marədəje tə̂.
         Bbo nje-kəm-tɔ ila kakə ji nje-kəm-tɔ marɛ̂ tə̂ a, dede joo kəm dâ kosoje mə buwa
         tə̂.»15 Piyɛr pa arə Jeju nan: «Ɔru gəl gusu-tar kə̂ ə-pa nəənn arəje joo.» 16 Jeju ilɛ̂ tə̂ nan: «Sese kara ə-gərəje nɛ̂n ang bbay wa? 17 Ə-gərəje to nɛ̂n tɔyn kə̂ andə ta dəw tə̂, aw məɛ̂ tə̂ ngaâ goe tə̂ a, tee kə muû
         ang wa? 18 A nɛ̂n kə̂ tee ta dəw tə̂ in bbəngəre tə̂. Nɛ̂ɛnn â aw dda arə dəw ddee to nɛ̂n-yərəw.
         19 Mba kəjəje kə̂ maji ang aw inje bbəngərə dəw tə̂: Tɔl dəw, lo-to-majang, dda kaya,
         bboko, tar-naji kə̂ to kə dɔgɔlɛ̂ ang, nanɛn kə naan. 20 Nɛ̂nje kə̂ baann â aw dda arə dəw ddee to nɛ̂n-yərəw. A toko ji ang a kusa nɛ̂n nɛ̂n
         aw dda arə dəw ddee to nɛ̂n-yərəw ang.»Mə-kunn lə dɛnɛ̂n kə̂ to Jiipi ang21 Jeju ɔtu lo tə̂ənn aw ər kə nangə tə̂ kə̂ Tir kə Sidɔn. 22 Marə dɛnɛ̂n kə̂ Kanaan, kə̂ in nangə tə̂ənn ddee rɔ Jeju tə̂ uru əkii nan: «Əbbə-dəwje, ngonn lə Dabbiti, oo kəm-to-ndoo ləm! Ndil kə̂ maji ang aw ula kəm Ngonnəm kə̂ dɛnɛ̂n ndoo tə̂ nya.»
         23 A Jeju le ilɛ̂ tar tə̂ ang. Njê-njaje goe tə̂ ddeeje rɔɛ̂ tə̂, paje nan: «Ə-tubba dɛnɛ̂n nəənn kə ddang, mba naw nuru əkii
         naw ndole nɛ̂n goje.» 24 A Jeju ilade tə̂ nan: «Ngann Ijarayɛlje kə̂ toje tokə ngann batəje kə̂ naynje kɔrɔ̂ â Lubba ulam mbade a bbayɛ̂.» 25 A dɛnɛ̂n le ddee ɔsu məkəjə-gɔlɛ̂ nangə̂ nɔn Jeju tə̂, pa nan: «Əbbə-dəwje, umanʼm!» 26 Nilɛ̂ tə̂ nan: «Maji ta kunn nɛ̂n-kusa lə ngannje kila karə bisije ang.» 27 Dɛnɛ̂n le ilɛ̂ tə̂ nan: «Ye njaann, Əbbə-dəwje! A bisije aw usaje buru nɛ̂n-kusaje kə̂ aw gaynje kɔ tabələ tə̂ lə əbbədede tɔ.»
         28 Yeenn ngaâ Jeju pa arɛ̂ nan: «Dɛnɛ̂n, mə-kunn ləi bo nya. Maji karə Lubba ari nɛ̂n kə̂ aw duju le.»
         A kar tə̂ənn njaa ngonnɛ̂ kə̂ dɛnɛ̂n le aji.Jeju aji njê-rɔ-toje dang dang29 Goe tə̂ a, Jeju ɔtu lo tə̂ənn aw kar tɔkə dangə tə̂ kə̂ Galile. Naw naal marə ddingiri nisi tə̂.
         30 Dəwje kə̂ banya ddeeje rɔɛ̂ tə̂ kə njê-mətəje, njê-gɔl-gotoje, njê-kəm-tɔje, dəwje
         kə̂ mbide utu ddəm tade utu ddəm kə marə njê-rɔ-toje nya nya. Dungude nɔn Jeju tə̂
         ngaâ najide. 31 Dəwje kə̂ banya le ooje njê-mətəje kə̂ mətə ləde le goto, nje-gɔl-gotoje kə̂ gɔlde
         ddee maji, njê-kəm-tɔje kə̂ ooje lo kə dəwje kə̂ mbide utu ddəm tade utu ddəm kə̂
         aw paje tar le a, dɔde ayn ngaâ dɔsuje gaji Lubba lə Ijarayɛl.Jeju arə nɛ̂n-kusa dəwje doro sɔ32 Jeju bbar njê-njaje goe tə̂ pa arəde nan: «Dəwje kə̂ banya nəənn ddamje ndoo, mba ndɔ mota njaa ngaa kə̂
         n̂-naynje səm lo tə̂ nəənn, a dingaje nɛ̂n-kusa ang. M-ndiki ta tubbade karə n̂-təlje
         məde bbo baa ang, mba dâ kosoje labbə kə ddəw.» 33 Njê-njaje go Jeju tə̂ paje arɛ̂je nan: «Lo kə̂ dda bba mə kɔr tə̂ nəənn, ja kinga nɛ̂n-kusa tə̂
         tokə bo karə dəwje kə̂ banya nəənn usa arə məde ndann wa?» 34 Jeju dujude nan: «Mapa baânn â to jise tə̂ wa?» Dilɛ̂je tə̂ nan: «Mapa siri kə marə
         ngann kanjije tɔ.»35 Yeenn ngaâ Jeju duju dəwje kə̂ banya le karə disije nangə̂. 36 N̂-jin mapa kə̂ siri kə kanjije le, narə wooyo Lubba ngaâ n̂-tətə narə njê-njaje goe tə̂ ngaâ njê-njaje goe tə̂ arəje dəwje kə̂ banya le. 37 Dede tɔyn dusaje nɛ̂n darə asəde ngaâ n̂-mbɔnje kəse kə̂ nayn ddusu karɛ siri. 38 Kɔr dəwje kə̂ usaje nɛ̂n le doro sɔ, dɛnɛ̂nje kə ngannje n̂-turade ang. 39 Goe tə̂ a, Jeju tubba dəwje kə̂ banya le arə dɔtuje, a naal tɔkə to naw nangə tə̂
         kə̂ Magadan.
         
            
               	Toko ji bbeê lə Jiipije to nɛ̂n-ji-bbe kə̂ ta dda. Bbo dəw ɔru nɛ̂n kə̂ to nɛ̂n-yərəw
                     wase rɔɛ̂ ɔru marə dəw kə̂ to Jiipi ang a, maji karə n̂-toko jia ta kɔru nɛ̂n nɛ̂n-yərəw
                     le kete bba ta nusa nɛ̂n.

Parijinyɛje kə Sadusinyɛje dujuje nɛ̂n-mɔri161 Parijinyɛje kə Sadusinyɛje ddeeje rɔ Jeju tə̂ ta nɛɛ̂n. N̂-dujeje nan: «Ə-dda marə nɛ̂n-mɔri kə̂ in darâ arəje
         joo.» 2 A Jeju ilade tə̂ nan: «Lo-kul a, ə-paje nan: ‹Lo a to kə majɛ̂, mba mə dara kasɛ.›
         3 Kə əndɔɔ a, ə-paje nan: ‹Ndi a kərə bbokənɛn, mba mə dara kasɛ ngaâ təl tuka ndul.›
         Bbo aaje kəm dara a, ə-gərəje nɛ̂n kə̂ a to. A asəje ta gərə nɛ̂n kə̂ a ddee go nɛ̂nje
         tə̂ kə̂ aw ooje bbasinɛn nəənn ang wa? 4 Dəwje kə̂ bbasinɛn kə̂ majije ang ddəm dəwje kə̂ pa-nja ləde to kə dannâ ang ddəm
         dujuje nɛ̂n-mɔri. A bbay nɛ̂n-mɔri kə̂ dâ koo â to nɛ̂n kə̂ inga Jonas kə̂ to nje-kila
         mbər tar lə Lubba.» Goe tə̂ a, Jeju inyade a ɔtu.Wum lə Parijinyɛje kə Sadusinyɛje5 Kar tə̂ kə̂ njê-njaje go Jeju tə̂ awje ta kaal dɔ tɔkə dangə maann kaw turâ a, məde oy ta kaw kə mapa tokə
         banya. 6 Jeju pa arəde nan: «Aaje rɔse wum tə̂ lə Parijinyɛje kə Sadusinyɛje.» 7 Njê-njaje goe tə̂ le aw əjəje tar ngaâ aw paje nan: «Məje kə̂ oy ta koto mapaje
         le â naw pa nɛ̂n tar nəənn.» 8 Jeju le gərə ngaâ dujude nan: «Əsee dəwje kə̂ mə-kunn ləse tɛn baa, mba ddi bba aw əjəje
         tar ə-paje nan mapa goto jise tə̂ wa? 9 Ə-gərəje ang bbay wa? Mapa kə̂ min kə̂ dingawje doro min usaje kə kɔr karɛ kə̂ ə-mbɔnje
         nɛ̂n kəse le, məse ole dɔɛ̂ ang wa? 10 Wase ye kə̂ siri kə̂ dingawje doro sɔ usaje ngaâ ə-mbɔnje kəse ddusu karɛ baânn
         wa le, məse oy dɔɛ̂ wa? 11 Bbo m-pa marəse m-pa nan: Aaje rɔse wum tə̂ lə Parijinyɛje kə Sadusinyɛje a, tar le tee mbɔr tar mapa tə̂ ang. A mba ddi bba asəje ta gərə mə tar le ang wa?»
         12 Yeenn ngaâ njê-njaje go Jeju tə̂ le gərəje to tar kə̂ Jeju aw pa le to tar nɛ̂n-tɔjuje
         lə Parijinyɛje kə Sadusinyɛje bbo to tar wum mapa ang.Piyɛr pa nan Jeju to Ngonn lə Lubba13 Jeju tee nangə tə̂ kə̂ Sejare lə Pilipi a, duju njê-njaje goe tə̂ nan: «Dəwje aw paje nan Ngonn lə dəw to nân wa?» 14 Dilɛ̂je tə̂ nan: «Marɛ̂je paje nan ə-to Jan-Batisi, marɛ̂je paje nan ə-to Eli, a marɛ̂je paje nan ə-to Jeremi, ang a, a to marə nje-kila mbər tar lə Lubba horo marɛ̂je tə̂.» 15 Jeju dujude nan: «A sese, ə-paje nan m-to nân wa?» 16 Simɔn Piyɛr ilɛ̂ tə̂ nan: «Ə-to Mesi, Ngonn lə Lubba kə̂ nje-kisi kəm baa.» 17 Jeju pa arɛ̂ nan: «Simɔn ngonn lə Jonas, maji ari, mba dəw â unda tar nəənn tai tə̂ ang,
         Bɔy kə̂ isi darâ â tɔji nɛ̂n nəənn. 18 A əman, m-pa mari: Ə-to Piyɛr+. Ər nəənn le â mâ kɔsu Egilisi ləm dɔɛ tə̂. Yo a kasə kubba singa dɔ Egilisi tə̂ le ang. 19 Mâ kari kele ta Bbe-kɔn kə̂ darâ. Nɛ̂n tɔyn kə̂ ə-tɔ nangə̂ nəənn to nɛ̂n kə̂ n̂-tɔ darâ mban, nɛ̂n tɔyn kə̂ ə-tutu
         nangə̂ nəənn, n̂-tutu darâ mban tɔ.»20 Goe tə̂ a, Jeju ndɔru mbi njê-njaje goe tə̂ nan dang kara n̂-paje darə marə dəw to n̂-to Mesi ang.Jeju pa tar koy laa kə tar ndol laa21 Dɔ ndɔɛ̂ tə̂ənn njaa, Jeju unn kutu pa kə ddaka karə njê-njaje goe tə̂ nan to tar laa ta kaw Jerujalɛm, ta koo ndoo ji tɔkəje tə̂ lə Jiipije kə mbayje lə njê-poloje Lubba kə njê-gərəje-Ndu. Dâ karə n̂-tɔlɛ̂ ta ndɔ mota goe tə̂ a, nâ ndol. 22 Piyɛr ɔrɛ̂ kə guku ngaâ unn kutu kin saa nan: «Əbbə-dəwje, maji karə Lubba ngəmi. Nɛ̂ɛnn a kingai ndɔ kâra ang.» 23 A Jeju turu rɔɛ̂ ngaâ pa arə Piyɛr le nan: «Ɔtu gom tə̂ kə ddang, Satan! A ta dda karə moso, mba kəjə ləi to kəjə lə Lubba ang, to kəjə lə dəw.»Dəw a kunn go Jeju tokə baânn wa?24 Yeenn bba, Jeju pa arə njê-njaje goe tə̂ nan: «Bbo dəw ndiki ta kuwa gom a, maji karə nəjə rɔɛ̂ ang, maji karə noto kakə-dəsə laa bba ta nuwa gom. 25 Mba dəw kə̂ ndiki ta kaji təbbə laa, təbbə laa le a nayn kɔrɔ̂. A dəw kə̂ ila təbbə
         laa kɔrɔ̂ ɔju dɔm, a təl kinga təbbə laa le. 26 Bbo dəw inga nɛ̂n kə̂ duninya tə̂ nəənn tɔyn, a bbo təbbə laa nayn kə kɔrɔ̂ a, ddi
         kə̂ maji â nâ kinga goe tə̂ wa? Ddi â nâ karə mba taa nɛ̂n təbbə laa le wa? 27 Mba Ngonn lə dəw a ddee mə piti tə̂ lə Bɔɛ̂je kə anjəje laa. Nâ kuka dəw kâra kâra asə kula-ddɛɛ̂. 28 Tɔkɔrɔ njaa, m-pa marəse: Marə dəwje horo dəwje tə̂ kə̂ arje nəənn a koyje ang ndərəng
         dâ kooje Ngonn lə dəw kə̂ a ddee ta kɔn-mbay.»
         
            
               	Piyɛr kə tar lə gɛrɛkəje to ər.

Jeju turu to dang171 Ndɔ misan goe tə̂ a, Jeju jin Piyɛr, Jakə kə Jan kə̂ to ngokɔn Jakə ngaâ aw kə de dɔ ddingiri tə̂ ddəw əw. 2 Jeju turu to dang kəmde tə̂, kəmɛ̂ unn kutu ndoko tokə lə kar ngaâ kubbuje laa turu
         nda ngaâ aw ndoko. 3 A ta koo a, dooje Mɔyijə de kə Eli kə̂ dundaje lo n̂-teeje ngaâ daw paje saa tar. 4 Piyɛr pa arə Jeju nan: «Əbbəjeje, maji laa boy â jee nəənn, bbo ə-ndiki a, mâ dda ngann kəy-kamje
         mota: kâra to ləi, kâra to lə Mɔyijə, a kâra to lə Eli.» 5 N̂-nayn naw pa tar bbay a, marə mum kə̂ ndɔnrɛn ddee kiri dɔde. Marə ndu bbar mə mum
         tə̂ le nan: «Dəw nəənn to ngonn ndiki ləm kə̂ rɔm nəələm nya mbɛɛ̂. Maji karə ooje
         tɛɛ̂.» 6 Njê-njaje go Jeju tə̂ le ooje ndu Lubba le a, bbəəl uta dɔde arə n̂-tee dosoje n̂-dəbbəje kəmde
         nangə̂. 7 Jeju ddee rɔde tə̂ ɔrude kə jia, pa nan: «Ə-bbəəlje ang, inje taar.» 8 Kar kə̂ dunnje kəmde kə taar a, Jeju kə karɛ̂ baa njaa â dooeje.9 Kar kə̂ dinje dɔ ddingiri tə̂ le daw ddisije a, Jeju unn ndu nəənn arəde nan: «Dang bba ə-paje tar nɛ̂n kə̂ ooje le arəje dəw ang, ndərəng
         ndɔ kə̂ Ngonn lə dəw a ndol go koy tə̂ laa.» 10 Njê-njaje goe tə̂ dujeje nan: «Mba ddi bba njê-gərəje-Ndu paje nan Eli a ddee dɔngɔr bba wa?» 11 Nilade tə̂ nan: «Tɔkɔrɔ, Eli a ddee dɔngɔr mba mɔsɛ nɛ̂nje tɔyn ture tə̂. 12 A əman m-pa marəse, Eli le ddee mban. Dəwje gəreje ang ngaâ n̂-ddaje saa nɛ̂n kə̂ məde ndiki. Dâ kulaje
         kəm Ngonn lə dəw ndoo tə̂ tokə baann tɔ.» 13 Njê-njaje goe tə̂ gərəje kə majɛ̂ to naw pa tar dɔ Jan-Batisi tə̂.Jeju aji ngonn kə̂ ndil isi məɛ̂ tə̂14 Jeju kə njê-njaje goe tə̂ n̂-teeje ngɔsi kə dəwje kə̂ banya. Marə dəw ddee rɔɛ̂ tə̂
         ngaâ ungu məkəjə-gɔlɛ̂ nangə̂ nɔɛ̂n tə̂. 15 N̂-pa nan: «Əbbəmje, oo kəm-to-ndoo lə Ngonnəm kə̂ dingaw nəənn. Rɔ-to ndilje kə̂
         maji ang ddɛɛ̂ arə noo ndoo nya. Naw noso kə ndɔ ndɔ kəm puru tə̂, ang a, mə maann
         tə̂. 16 Maw saa rɔ njê-njaje goi tə̂, a dumanje ta kajɛ̂ pin.» 17 Jeju pa nan: «See dəwje kə̂ mə-kunn ləse goto nəənn, mâ nayn kə se be mba ndɔ baânn
         wa? Mâ kumanse mba ndɔ baânn bbay wa? Ə-ddeeje kə ngonn le arəmje.» 18 Jeju ndangə ndil kə̂ maji ang le arə n̂-tee kə ddang. Kar tə̂ənn njaa, ngonn le aji.19 Goe tə̂ a, njê-njaje goJeju tə̂ le ddeeje rɔɛ̂ tə̂, dede kə karəde baa saa bba n̂-dujeje nan: «Mba ddi bba jeje
         juman kə tubba ndil le pin wa?» 20 Jeju pa arəde nan: «Mba mə-kunn ləse tɛn baa. Tɔkɔrɔ m-pa marəse, bbo mə-kunn ləse
         tɛn baa tokə lə kandə-ko kə̂ ria nan mutardə bba ə-paje arəje ddingiri nəənn ə-paje nan: ‹Ə-ngəsə nəənn aw to yoonn› a, nâ ngəsə.
         Marə nɛ̂n kâra kə̂ a nyase goto. [21 Ə-mbətəje nɛ̂n-kusa, ta ə-dujuje Lubba nya bba â tubbaje ndilje kə̂ baann.]»Jeju təl pa tar koy laa kə tar ndol laa22 Marə ndɔ, njê-njaje go Jeju tə̂ mbɔnje naan Galile a, n̂-pa narəde nan: «Dâ kuwa Ngonn lə dəw kulɛ̂ ji dəwje tə̂. 23 Dâ tɔlɛ̂je ngaâ ndɔ mota laa a nâ ndol.» Njê-njaje go Jeju tə̂ ooje tar le a,
         ndingaje ndoo nya.Jeju de kə Piyɛr dukaje lambo kəy-polo Lubba24 Jeju kə njê-njaje goe tə̂ n̂-teeje Kapɛrnawum a, njê-taaje narɛ lambo kəy-polo Lubba+ ddeeje rɔ Piyɛr tə̂ dujeje nan: «Nje-nɛ̂n-tɔju ləse uka lambo kəy-polo Lubba ang wa?» 25 Piyɛr ilade tə̂ nan: «Naw nuka njaa!»Piyɛr a ta kandə kəy be a, Jeju ɔru tɛɛ̂ dɔngɔr pa nan: «Simɔn, kəjə ləi dɔ tar tə̂ nəənn tokə baânn wa? Njê kə̂
         dda bba aw ukaje lambo kə mbayje kə̂ nangə̂ nəənn wa? Ngann njê-bbeje wase njê-mbaje
         wa?» 26 Piyɛr ilɛ̂ tə̂ nan: «Njê-mbaje.» Jeju ilɛ̂ tə̂ nan: «Yeenn a, to tar lə ngann njê-bbeje ta kuka lambo ang. 27 A ta karə jula wungu məde tə̂ ang a, aw baâ aw ila kii. Dɔngɔr kanji kə̂ a kɔrɛ̂
         njaa ə-təəyn tɛɛ̂ a, â kinga kandə narɛ. Unn kandə narɛ le aw nɛ̂n arəde to lambo
         ləm ddəm ləi ddəm.»
         
            
               	Lambo kəy-polo Lubba to narɛ kə̂ Jiipije kə̂ dingaw kə̂ eeje kə bbal dɔjoo wase uta
                     yeenn aw ukaje kə bbal bbal ta mɔsɛ nɛ̂n kəy-polo Lubba. Oo Ɛkəjodə 30:13-16 ; 2 Koronikəje 24:8-14 ; Neemi 10:32-33.

Dəw kə̂ bo mə Bbe-kɔn tə̂ kə̂ darâ181 Kar tə̂ənn, njê-njaje goJeju tə̂ ddeeje rɔɛ̂ tə̂ dujeje nan: «Nân bba to dəw kə̂ uta marɛ̂je tɔyn mə Bbe-kɔn tə̂ kə̂ darâ wa?» 2 Jeju bbar marə ngonn undɛ̂ horode tə̂ dannâ 3 ngaâ pa nan: «Tar kə̂ tɔkɔrɔ â maw pa marəse. Bbo ə-turuje məse arə ddee tokə mə
         ngannje kə̂ ngaji nəənn ang a, â kandəje mə Bbe-kɔn tə̂ kə̂ darâ ang. 4 Dəw kə̂ dda rɔɛ̂ tɛn tokə ngonn nəənn to dəw kə̂ bo mə Bbe-kɔn tə̂ kə̂ darâ. 5 Dəw kə̂ taa ngonn kə̂ ngaji tokə be kə rɔɛ̂ tə̂ mbam a, əman njaa â n̂-taam kə rɔɛ̂
         tə̂ənn.»Nɛ̂n kə̂ a dda karə dəw oso mə majang tə̂6 «Dəw kə̂ dda arə marə dəw horo ngannje tə̂ kə̂ ngaji kə̂ unnje məde arəm oso mə majang
         tə̂ a, maji ta tɔ tɔkə biri gɔsɛ̂ tə̂ kilɛ̂ mə ba-katə tə̂ bəər karə noy. 7 To ndoo nya arə dəwje kə̂ duninya tə̂. Nɛ̂n kə̂ a dda karə dəw oso mə majang tə̂ banya
         nya. Tɔkɔrɔ, nɛ̂n kə̂ a dda karə dəw oso mə majang tə̂ a to kə ndɔ tɔyn. A to ndoo
         nya karə dəw kə̂ a dda karə njê-marɛ̂je osoje mə majang tə̂. 8 Bbo jii wase gɔli a ta dda karə oso mə majang tə̂ a, ə-gangə ungu kɔrɔ̂. Mba kinga
         təbbə kə jii wase gɔli kə̂ nayn kâra baa maji uta ngəm jii joo kəm wase gɔli joo
         kəm karə dilai nɛ̂n kəm puru tə̂ kə̂ aw ɔn kə ndɔ kə ndɔ. 9 Bbo kəmi a ta dda karə ə-dda majang a, maji karə ɔru ila kɔrɔ̂. Kinga təbbə kə kəmi
         kə̂ nayn kâra baa maji uta ngəm kəmi joo kəm karə dilai nɛ̂n kəm puru tə̂ kə̂ aw
         ɔn kə ndɔ kə ndɔ.»Gusu-tar dɔ batə tə̂ kə̂ nayn kɔrɔ̂10 «Aaje kə majɛ̂! Dang bba ə-yabbəje marə dəw kâra horo dəwje tə̂ kə̂ tɛn nəənn ang.
         M-pa marəse, anjəje ləde aw arje kə ndɔ tɔyn nɔn Bɔmje tə̂ darâ. [11 Mba Ngonn lə dəw ddee ta kaji dəwje kə̂ naynje kə kɔrɔ̂.] 12 Ddi â əjəje dɔ tar tə̂ nəənn wa? Bbo marə dəw kə̂ batəje laa kɔr kâra, marɛ̂ kâra
         nayn a, nâ kinya kəseje kə̂ dɔjikara gire jikara le dɔ ddingiri tə̂ ta təl kaw sangə
         ye kə̂ kâra le kingɛ̂ ang wa? 13 Bbo ningɛ̂ a, tɔkɔrɔ, m-pa marəse, rɔɛ̂ a nəəle mba batə kə̂ kâra le nya uta rɔɛ̂
         kə̂ nəəle mba batəje kə̂ dɔjikara gire jikara kə̂ naynje kɔrɔ̂ ang le. 14 Ddəw kâra baa, Bɔsese kə̂ isi darâ ndiki karə marə dəw kâra horo dəwje tə̂ kə̂
         tɛn nəənn nayn kɔrɔ̂ ang.»Ddəw gɔl tar lə njê-mə-kunnje15 «Bbo ngokɔin dda nɛ̂n kə̂ maji ang səi a, aw ingɛ̂ kə karɛ̂, ə-pa arɛ̂. Bbo noo tar
         ləi a, nayn to təl â ə-təl saa ddəw tə̂ kə̂ maji. 16 Bbo noo tar ləi ang a, ə-bbar dəw kâra wase joo ungude dɔi tə̂. Yeenn bba karə tar
         kə̂ Makəturu lə Lubba pa le ddee to nɛ̂n tɔkɔrɔ. Tar le nan: ‹Dâ gɔl tar nɔn njê-tar-najije
         tə̂ joo wase mota.› 17 Bbo n̂-mbətə ta koo ndəjə ləde a, ə-pa tarɛ̂ arə Egilisi. Bbo n̂-mbətə ta koo ta Egilisi tɔ a, maji karə ooe to dəw kə̂ gərə Lubba ang wase tokə lə nje-taa narɛ lambo.18 «Tɔkɔrɔ m-pa marəse, nɛ̂n tɔyn kə̂ ə-tɔje nangə̂ nəənn, n̂-tɔ darâ mban. Nɛ̂n tɔyn
         kə̂ ə-tutuje nangə̂ nəənn, n̂-tutu darâ mban.19 «Tɔkɔrɔ, m-təl m-pa marəse, nɛ̂n tɔyn kə̂ dəwje joo horose tə̂ ddaje mə-kâra dɔ nangə
         tə̂ nəənn mba duju ji Bɔmje tə̂ kə̂ isi darâ, nâ karəde. 20 Mba lo kə̂ dəwje joo wase mota uwaje dɔ naan tə̂ kə rim, mee horode tə̂.»Tar kɔru tar dɔ naan tə̂21 Yeenn ngaâ Piyɛr ddee rɔ Jeju tə̂, duje nan: «Əbbəmje, Bbo ngokɔnʼm dda səm nɛ̂n
         kə̂ maji ang a, mâ kɔru tar dɔɛ̂ tə̂ gɔl baânn wa? Gɔl siri wa?» 22 Jeju pa arɛ̂ nan: «M-pa mari, ɔru tar dɔɛ̂ tə̂ gɔl siri baa ang. Ɔru tar dɔɛ̂ tə̂ gɔl
         dɔsiri ndərəng gɔl siri. 23 Mba yeenn bba tar Bbe-kɔn kə̂ darâ to tokə tar lə marə mbay kə̂ ndiki ta gərə kɔr nɛ̂n laa kə̂ to dɔ njê-kulaje tə̂
         laa. 24 Nunn kutu tura nɛ̂nje le a, n̂-ddee kə marə nje-kula laa kə̂ narɛ laa to dɔɛ̂ tə̂
         kandə narɛ doro doro. 25 Nje-kula laa le ee kə narɛ ta kuka nɛ̂n bbangə le ang ngaâ əbbeeje unn ndu karə n̂-labbɛ̂,
         n̂-labbə dɛnɛ̂n laa kə ngannɛ̂ kə nɛ̂n-kingaje laa mba kuka nɛ̂n bbangə kə̂ dɔɛ̂ tə̂
         le. 26 Nje-kula le oo baann a, ɔsu məkəjə-gɔlɛ̂ nangə̂ nɔn əbbeeje tə̂ le, pa nan: ‹Ə-tɔ
         wuri a, mâ kuka bbangə ləi le tɔyn!› 27 Əbbeeje le oo kəm-to-ndoo laa ngaâ ɔru bbangə kə̂ dɔɛ̂ tə̂ le a inyɛ̂ arə nɔtu. 28 Kar tə̂ kə̂ nje-kula le tee ddaka a, oo marə nje-kula marɛ̂ kə̂ bbangə laa to dɔɛ̂
         tə̂ kandə narɛ dɔdɔku. Nuwa gɔsɛ̂ n̂-tɔ naan tə̂, n̂-pa narɛ̂ nan: ‹Uka bbangə ləm!›
         29 Nje-marɛ̂ le ungu məkəjə-gɔlɛ̂ nangə̂ nɔɛ̂n tə̂, dda rɔɛ̂ to ndoo nan: ‹Ə-tɔ wuri
         a, mâ kuka bbangə ləi le tɔyn njaa!› 30 A Nje-kula le mbətə ngaâ uwɛ̂ ilɛ̂ kəy-kula tə̂ karə n̂-nayn tə̂ənn ndərəng ta nuka
         bbangə laa le tɔyn bba ta dinyɛ̂. 31 Kəsə njê-kula marɛ̂je ooje baann a, ddade ndoo ngaâ daw dɔru gəl nɛ̂njeenn le tɔyn
         darə əbbədede le. 32 Yeenn bba, əbbədede le ula bbarɛ̂ ngaâ pa arɛ̂ nan: ‹Əi, nje-kula kə̂ maji ang! Mɔru
         bbangə ləm kə̂ to dɔi tə̂ tɔyn, mba rɔi kə̂ ə-dda to ndoo arəm. 33 A əi, asə ta koo kəm-to-ndoo lə nje-mari tokə moo kəm-to-ndoo ləi le tɔ ang wa?› 34 Wungu ɔn əbbeeje le nya. Nuwɛ̂ nilɛ̂ kəy-kula tə̂ karə dula kəmɛ̂ ndoo ndərəng ta
         nuka bbangə kə̂ dɔɛ̂ tə̂ le tɔyn bba.» 35 Ta kutu nɛ̂n dɔɛ̂ a, Jeju pa nan: «Bbo ɔruje tar dɔ ngokɔnse tə̂ kə məse tɔyn ang
         a, Bɔy kə̂ isi darâ a dda kə se tokə baann tɔ.»

Tar lə dɛnɛ̂n kə dingaw191 Jeju pa tarje le tunga a, ɔtu Galile aw nangə tə̂ kə̂ Jude, tura Jurdɛn tə̂. 2 Dəwje kə̂ banya unnje goe arə najide rɔ-to tə̂ ləde lo tə̂ənn.3 Marə Parijinyɛje ddeeje rɔɛ̂ tə̂ ta nɛɛ̂n. Yeenn bba n̂-dujeje nan: «Ndu arə ddəw dingaw karə bbo nɛ̂n kə̂ to kə dɔgɔlɛ̂ ang njaa dɛnɛ̂n laa le dda a, n̂-tubbɛ̂
         wa?» 4 Nilade tə̂ nan: «Ə-turaje tar kə̂ n̂-dda Makəturu tə̂ lə Lubba le ang wa? Tar le nan:
         ‹Kunn-kutu nɛ̂n tə̂, Lubba kə̂ nje-dda nɛ̂nje tɔyn dda dingaw kə dɛnɛ̂n.› 5 Lubba pa nan: ‹Mba yeenn bba, dingaw a kinya bɔɛ̂je kə kɔɛ̂nje ta nayn kə dɛnɛ̂n laa
         ngaâ dede joo kəm dâ ddeeje to da-rɔ kə̂ kâra baa ngaa.› 6 Yeenn a, deeje joo ang ngaa, n̂-ddeeje to da-rɔ kə̂ kâra baa. Nɛ̂n kə̂ Lubba mbɔn
         naan tə̂ a, maji karə dəw kayn hore ang.» 7 Dilɛ̂je tə̂ nan: «Mba ddi bba Mɔyijə unn ndu karə bbo dingaw tubba dɛnɛ̂n laa a, maji karə narɛ̂ makəturu kə̂ a tɔju to
         ninyɛ̂ mban wa?» 8 Nilade tə̂ nan: «Mba mə-kətərə ləse â Mɔyijə arəse ddəw karə ə-tubbaje nɛ̂n dɛnɛ̂nje ləse. A kunn-kutu nɛ̂n tə̂, tarɛ̂ to tokə
         baann ang. 9 M-pa marəse: Bbo dɛnɛ̂n dda kaya ang ddəm a ngawɛ̂je tubbɛ̂ ngaâ taa marɛ̂ a, dingaw
         le dda lo-to-majang.»10 Njê-njaje goe tə̂ le paje nan: «Bbo to tokə baann a, taa dɛnɛ̂n ang â maji.» 11 Jeju ilade tə̂ nan: «Dəwje tɔyn a kasəje ta ndiki tə̂ kə tar nəənn ang, njê kə̂ Lubba
         arəde singa ta karə ndikije tə̂ bba. 12 Marə nɛ̂nje nya ɔkuje ddəw dingawje karə mbɔnje naan kə dɛnɛ̂n. Marɛ̂je duju nɛ̂n
         de to kuju tokə baann, a marɛ̂je dɔkude ddəwe mba n̂-ddade to enukuje, a marɛ̂je dede njaa n̂-ddaje rɔde to enukuje mba Bbe-kɔn kə̂ darâ. Dəw kə̂ asə ta ndiki tə̂ kə tar nəənn a, maji karə n̂-ndiki tə̂.»Jeju taa ngannje kə̂ mbatə kə rɔɛ̂ tə̂13 Dəwje ddeeje kə ngannje rɔ Jeju tə̂ karə nila jia dɔde tə̂, ta n̂-duju Lubba dɔde
         tə̂. Njê-njaje go Jeju tə̂ le aw inje kə dəwje le. 14 A Jeju pa arəde nan: «Inyaje ngannje kə̂ mbatə arəje ddeeje rɔm tə̂ bbo ɔkujede ddəw ang.
         Mba Bbe-kɔn kə̂ darâ to mba dəwje kə̂ toje tokə dede.» 15 Nila jia dɔde tə̂ ngaâ nɔtu lo tə̂ənn.Tar lə basan kə̂ to nje-nɛ̂n-kinga16 Marə dingaw ddee duju Jeju nan: «Nje-nɛ̂n-tɔju, ddi kə̂ maji â mâ dda bba ta kinga
         nɛ̂n təbbə kə̂ to kə ndɔ kə ndɔ wa?» 17 Jeju ilɛ̂ tə̂ nan: «Mba ddi bba ə-dujum ta gərə nɛ̂n kə̂ maji wa? Lubba kâra baa
         â maji. Bbo ə-ndiki ta kinga təbbə a, ə-dda nɛ̂n kə turu nduje lə Lubba.» 18 Basan le təl duju Jeju nan: «Nduje kə̂ dda wa?» Jeju ilɛ̂ tə̂ nan: «Ə-tɔl dəw ang, ə-dda lo-to-majang ang, ə-bboko ang, ɔru naji ngəm
         dɔ dəw tə̂ ang. 19 Ə-bbəəl bɔije kə kɔinje. Ə-ndiki nje-mari tokə da-rɔi njaa.» 20 Basan le ilɛ̂ tə̂ nan: «M-ngəm ndujeenn tɔyn mban. Ddi â dum bbay wa?» 21 Jeju ilɛ̂ tə̂ nan: «Bbo ə-ndiki ta ddee maji tɔyn a, aw labbə nɛ̂nje kə̂ inga ta ə-kayn
         narɛ̂ dangətəje a, â kinga dam narɛ darâ. Goe tə̂ a, ə-ddee unn gom!» 22 Basan le oo tar le a, rɔɛ̂ nəəle ang ngaâ ɔtu mba nɛ̂n-kingaje laa banya nya.23 Jeju pa arə njê-njaje goe tə̂ nan: «Tɔkɔrɔ, m-pa marəse, a to ngəng nya kə nje-nɛ̂n-kinga karə andə Bbe-kɔn tə̂ kə̂ darâ. 24 M-təl m-pa marəse bbay, ta karə jambal andə buwa suwa tə̂ ngəng ang wa? Yeenn a, a ngəng nya karə nje-nɛ̂n-kinga andə Bbe-kɔn tə̂ lə Lubba.» 25 Tar le dum dɔ njê-njaje go Jeju tə̂ le ngaâ paje nan: «Bbo baann a, nân bba a kasə kinga kaji wa?» 26 Jeju aade ngaâ pa arəde nan: «Nɛ̂ɛnn, to nɛ̂n kə̂ nya dəwje. A Lubba asə ta dda nɛ̂n
         tɔyn.» 27 Piyɛr pa arɛ̂ nan: «Oo, jinya nɛ̂nje tɔyn, a junn goi. Tar kə̂ dɔje tə̂ a to tokə
         baânn wa?» 28 Jeju pa arəde nan: «M-pa tar kə̂ tɔkɔrɔ marəse, ndɔ kə̂ nɛ̂nje tɔyn a turuje tokə siki,
         kar tə̂ kə̂ Ngonn lə dəw a kisi ngende-mbay tə̂ kə̂ to nɛ̂n-piti, sese kə̂ unnje gom kara â kisije dɔ ngende-mbayje
         tə̂ dɔku gire joo, mba gangə sariya dɔ gəl-kuju ngann Ijarayɛlje tə̂ kə̂ dɔku gire joo tɔ. 29 A dəwje tɔyn kə̂ inyaje kəy ləde, ngakɔnde kə̂ dingaw kə ngakɔnde kə̂ dɛnɛ̂n, bɔdede
         kə kɔndede, ngannde wase ndɔɔje ləde mbam, dâ kinga nɛ̂n gɔl dɔdɔku uta yeje kə̂
         kete ddəm dâ kinga təbbə kə̂ to kə ndɔ kə ndɔ ddəm. 30 Nya lə dəwje kə̂ toje to dəwje kə̂ dɔngɔr bbasinɛn nəənn, a toje to dəwje kə̂ dɔ guku.
         A nya lə dəwje kə̂ dɔ guku bbasinɛn nəənn, a toje to dəwje kə̂ dɔngɔr.»

Lubba aw uka dəwje kə̂ ddaje kula arɛ̂201 «Tar Bbe-kɔn kə̂ darâ to tokə tar lə marə nje-ndɔɔ kə̂ tee kə əndɔɔ baa mba sangə dəwje karə aw ndɔɔ binyə tə̂ laa. 2 Ne kə dəwje le dooje ta naan karə nukade kandə narɛ kâra mba ndɔ kâra kâra. Goe
         tə̂ a, narə dawje ndɔɔ binyə tə̂ laa le. 3 Tee gɔl kar jikara tə̂ kə əndɔɔ a, n̂-tee ddaka ngaâ noo marə njê-kulaje kə̂ ingaje
         kula ta dda ang kə̂ arje natâ. 4 N̂-pa narəde nan: ‹Aw ddaje kula ndɔɔ binyə tə̂ ləm ta mâ kukase kə dɔgɔlɛ̂.› 5 Njê-kulaje le awje ndɔɔ̂ le. Nje-ndɔɔ le tee ddaka bbay kə gɔl kar dɔku gire joo
         ngaâ n̂-təl n̂-tee kə gɔl kar mota kə̂ lo-kul tə̂ tɔ, a n̂-dda tokə baann bbay. 6 Nje-ndɔɔ le təl tee ddaka kə gɔl kar min kə̂ lo-kul tə̂ bbay a, oo marə njê-kulaje
         arje lo tə̂ənn le bbay ngaâ pa arəde nan: ‹Mba ddi bba arje nəənn kə əndɔɔ baa ndərəng
         kar be nəənn, a ə-ddaje nɛ̂n kâra ang wa?› 7 Dilɛ̂je tə̂ nan: ‹Jar baa, mba joo dəw kə̂ ta kotoje kula tə̂ ang.› N̂-pa narəde nan:
         ‹Aw ddaje kula ndɔɔ binyə tə̂ ləm tɔ.›8 «Lo-kul a, nje-ndɔɔ le bbar nje-kaa lo dɔ nɛ̂nje tə̂ laa pa arɛ̂ nan: ‹Ə-bbar njê-kulaje
         le ta ukade kâra kâra tɔyn. Unn kute dɔ dede tə̂ kə̂ n̂-ddeeje dɔ guku bba ta ə-tee
         nɛ̂n dɔ njê kə̂ ddeeje dɔngɔr tə̂.› 9 Njê kə̂ ddeeje kə gɔl kar min kə̂ lo-kul tə̂ le ddeeje ngaâ ingaje kandə narɛ kâra
         kâra tɔyn. 10 Dede kə̂ dɔngɔr n̂-ddeeje tɔ. Dəjəje to dâ kingaje narɛ uta njê kə̂ dɔ guku a, dede
         njaa kara dingaje kandə narɛ kâra kâra tɔyn tɔ. 11 Kar tə̂ kə̂ dingaje narɛ le a, n̂-nanɛ̂nje kə nje-ndɔɔ le 12 n̂-paje nan: ‹Njê-kulaje kə̂ ddeeje dɔ guku ngaâ ddaje kula kar kâra baa le â
         ukade asə naan kə jeje kə̂ kula uwa taje ddəm kar ɔsuje tɔlje ddəm tokə baânn wa?›
         13 Nje-ndɔɔ le pa arə marɛ̂ kâra horode tə̂ nan: ‹Namʼm, mulai naan tə̂ ang. Əman je
         səi, joo ta naan mba kandə narɛ kâra mba ndɔ kâra kâra ang wa? 14 Ə-taa narɛ ləi bbo ɔtu tam tə̂ kə ddang. M-ndiki ta karə nje-kula kə̂ dɔ guku inga
         narɛ asə səi naan. 15 Mee kə ddəw ta dda nɛ̂n kə̂ məm ndiki kə narɛ ləm ang wa? Wase aw aam kə kəm kə̂ maji
         ang mba maji ləm le wa?› » 16 Jeju pa bbay nan: «Dəwje kə̂ dɔ guku a toje to dəwje kə̂ dɔngɔr. A dəwje kə̂ dɔngɔr,
         a toje to dəwje kə̂ dɔ guku.»Jeju təl pa tar koy laa kə tar ndol laa17 Jeju aw aw kə Jerujalɛm a, n̂-bbar njê-njaje goe tə̂ kə karəde baa, n̂-pa narəde kə ddəw nan: 18 «Ooje, jaw jawje kə Jerujalɛm. Lo tə̂ nunn, dâ kila Ngonn lə dəw ji tɔkə njê-poloje Lubba kə ji njê-gərəje-Ndu tə̂. Dâ gangəje sariya-yo dɔɛ̂ tə̂ 19 ngaâ dâ kilɛ̂ ji dəwje tə̂ kə̂ gərəje Lubba ang karə dɔjɛ̂je n̂-kokoje nɛ̂n. Dâ
         tundɛ̂ kə ndəy ngaâ dâ tɔlɛ̂ kakə-dəsə tə̂. Ndɔ mota laa a, nâ ndol.»Kɔn Jakə kə Janje duju marə nɛ̂n Jeju20 Goe tə̂ a, dɛnɛ̂n lə Jebede aw kə ngannɛ̂ kə̂ dingaw kə̂ joo rɔ Jeju tə̂. Nɔsu məkəjə-gɔlɛ̂
         nangə̂, n̂-dda rɔɛ̂ to ndoo rɔ Jeju tə̂ mba duje marə nɛ̂n. 21 Jeju duje nan: «Ddi â ə-ndiki wa?» Nilɛ̂ tə̂ nan: «Maji karə unn ndu ta karə ngannəm
         kə̂ joo nəənn, marɛ̂ kâra isi dɔ ji-kɔli tə̂, a ne kə̂ kâra nisi dɔ ji-gəli tə̂
         Bbe-kɔn tə̂ ləi.» 22 Jeju ilɛ̂ tə̂ nan: «Ə-gərəje nɛ̂n kə̂ aw dujuje ang. Â kasəje ta kay əngo kəm-to-ndoo
         kə̂ mâ ta kay wa?» Dilɛ̂je tə̂ nan: «Ja kasə.» 23 Jeju pa arəde nan: «Tɔkɔrɔ, a kasəje ta kay əngo kəm-to-ndoo ləm le njaa. A tar kisi
         dɔ ji-kɔləm tə̂ wase dɔ ji-gələm tə̂, to tar ləm ang. Lo le to mba njê kə̂ Bɔmje
         gɔl mbade.»24 Kəsə njê-njaje go Jeju tə̂ kə̂ dɔku le ooje tar le a, wungu ɔnde dɔ ngakɔn-naan tə̂
         kə̂ joo le. 25 Jeju bbarde tɔyn ngaâ pa nan: «Ə-gərəje to mbay-bbeje aw ddaje dingaw dɔ dəwje tə̂ ngaâ
         dəwje kə̂ bo aw ddaje dəwje maji ang. 26 A to tokə baann horose tə̂ ang. Dəw kə̂ ndiki ta ddee to dəw kə̂ bo horose tə̂ a,
         maji karə n̂-ddee to nje-kula ləse. 27 Dəw kə̂ horose tə̂ kə̂ ndiki ta to dəw kə̂ dɔngɔr a, maji karə n̂-dda rɔɛ̂ to bbərə
         ləse. 28 Ddəw kâra baa, Ngonn lə dəw ddee karə dəwje ddaje kula arɛ̂ ang. N̂-ddee ta dda kula karə dəwje, ta kunn rɔɛ̂
         to nɛ̂n-kuka dɔ dəwje tokə banya.»Jeju aji njê-kəm-tɔje joo arə dooje lo29 Kar tə̂ kə̂ Jeju kə njê-njaje goe tə̂ dinje mə bbe tə̂ kə̂ Jeriko daw teeje kə ddaka
         a, dəwje kə̂ banya unnje goe. 30 A ta koo a, marə njê-kəm-tɔje joo kə̂ isije mbɔr ddəw tə̂ ooje nan Jeju â aw nday. Duruje əkii nan: «Əbbəjeje, Ngonn lə Dabbiti, oo kəm-to-ndoo ləje bbo!» 31 Dəwje kə̂ banya le inje kə de karə dutu tade. A duruje əkii kə taar bbay nan: «Oo
         kəm-to-ndoo ləje bbo! Əbbə-dəwje, Ngonn lə Dabbiti.» 32 Jeju ar lo kâra ngaâ bbarde, pa nan: «Ddi â ə-ndikije karə m-dda marəse wa?» 33 Dilɛ̂ tə̂ nan: «Əbbəjeje, arə joo lo.» 34 Jeju oo kəm-to-ndoo ləde ngaâ ula jia ɔru nɛ̂n kəmde. Kəm naan tə̂ nəənn njaa dooje lo
         ngaâ dunnje goe.

Jeju andə Jerujalɛm211 Jeju kə njê-njaje goe tə̂ daw dawje kə Jerujalɛm ngaâ n̂-teeje ngɔsi kə bbe kə̂ Betepaje dɔ ddingiri Olibəje tə̂ a, Jeju ula njê-njaje goe tə̂ joo nɔɛ̂n tə̂ kete. 2 N̂-pa nan: «Awje ngonn bbe tə̂ kə̂ nɔnse tə̂ yoonn. Tee kə̂ a ta teeje be a, â kingaje
         marə kɔn kororo kə̂ n̂-tɔɛ̂ ngaâ ngonnɛ̂ ar mbɔrɛ̂ tə̂. Ə-tuteje ta ə-ddeeje kə de
         arəmje. 3 Bbo marə dəw aw pa kə se a, ilɛ̂je tə̂ nan: ‹Əbbə-dəwje le â duju karə jaw kə kororoje le.› A njangə baa njaa nâ kinyade karəse.» 4 Baann bba karə tar lə Lubba kə̂ nje-kila mbər tar laa ndaji le ddee to nɛ̂n kə̂ tɔkɔrɔ. Tar le nan:5 «Ə-paje arə dəwje kə̂ Sinyɔ:Ooje, mbay ləse aw ddee kə rɔse tə̂,n̂-to dəw kə̂ wul pee,nisi dɔ kɔn kororo tə̂,kə dɔ ngonn kororo tə̂kə̂ to da kə̂ daw dda nɛ̂n kula.»6 Njê-njaje goJeju tə̂ le ɔtuje awje ngaâ ddaje nɛ̂n kə turu ndu Jeju le. 7 N̂-ddeeje kə kɔn kororo kə ngonn kororo le. N̂-tilaje kubbuje ləde dɔ kororoje tə̂
         le darə Jeju isi dɔɛ̂ tə̂. 8 Dəwje nya horo dəwje tə̂ kə̂ banya le tilaje kubbuje ləde dɔ ddəw tə̂. Marɛ̂je tətəje
         kamje unguje ddəw-boô. 9 Dəwje kə̂ banya kə̂ aw njaje nɔɛ̂n tə̂ kə dede kə̂ daw njaje goe tə̂, daw duruje əkii
         nan: «Jɔsuje gaji Ngonn lə Dabbiti! Maji karə Lubba bbar tar kə̂ maji dɔ dəw tə̂ kə̂ aw ddee kə ri Əbbə-dəwje. Jɔsuje gaji Lubba kə̂ isi ddutu dara tə̂!» 10 Jeju andə Jerujalɛm a, mə bbe tɔyn yəkə. Dəwje dujuje tar nan: «Nân â nəənn wa?»
         11 Dəwje kə̂ banya le ilaje tə̂ nan: «Jeju kə̂ to nje-kila mbər tar lə Lubba â nəənn, nin Najarɛtə, nangə Galile tə̂.»Jeju andə mə kəy-polo Lubba tə̂12 Goe tə̂ a, Jeju andə mə kəy-polo Lubba tə̂ ngaâ tubba dəwje tɔyn kə̂ aw labbəje nɛ̂n ddəm aw ndokoje nɛ̂n ddəm mə kəy tə̂
         le. N̂-tuta tabələ lə njê-mbəlje narɛ n̂-tila. N̂-tuta nɛ̂n-kisi lə njê-labbəje
         dərje n̂-tila. 13 N̂-pa narəde nan: «Makəturu lə Lubba pa nan: ‹Dâ bbar kəy ləm nan kəy duju Lubba.›
         A sese, aw ddaje to lo kiya-rɔ lə njê-bbokoje wa?»14 Njê-kəm-tɔje kə njê-mətəje ddeeje rɔɛ̂ tə̂ mə kəy-polo Lubba tə̂ le ngaâ najide narə rɔde ddee maji. 15 Mbayje lə njê-poloje Lubba kə njê-gərəje-Ndu ooje nɛ̂nje kə̂ dumje dɔde kə̂ Jeju dda le kə ngannje kə̂ aw uruje əkii mə kəy-polo Lubba tə̂ nan: «Jɔsuje gaji Ngonn lə Dabbiti» le a, wungu ɔnde. 16 N̂-paje darə Jeju nan: «Oo tar kə̂ daw paje nəənn wa?» Nilade tə̂ nan: «Moo njaa. A tar kə̂ n̂-dda
         Makəturu tə̂ lə Lubba le ə-turaje ndɔ kâra ang wa? Tar le nan: ‹Ə-dda nɛ̂n arə ngannje
         kə̂ tɛn kə əngutayje kara ɔsuje gajii.› »+17 Goe tə̂ a, Jeju inyade ɔtu. N̂-tee mə bbe tə̂ le kə ddang naw Betani ngaâ n̂-to lo
         tə̂ənn.Jeju ndɔɔl kakə pigə kə̂ andə ang18 Lo-karɛ̂ tə̂ kə əsindɔɔ a, Jeju təl aw kə tɔkə bbe tə̂ ngaâ bbo ddɛɛ̂. 19 Noo marə kakə pigə kə̂ ar mbɔr ddəw tə̂ ngɔsi ngaâ naw ngɔsi kə kakə le a, kamɛ̂ dɔrɔ â noo. Yeenn
         bba, n̂-pa narə kakə le nan: «A kandə ndɔ kâra ang ngaa.» A karɛ̂ tə̂ənn njaa kakə
         le oy njan. 20 Njê-njaje go Jeju tə̂ le ooje nɛ̂ɛnn le a, dum dɔde ngaâ paje nan: «Dda tokə baânn bba njangə
         baa njaa a, kakə pigə le oy wa?» 21 Jeju pa arəde nan: «M-pa tar kə̂ tɔkɔrɔ marəse. Bbo mə-kunn ləse to ngaâ əjəje tar dang
         ang a, â ddaje nɛ̂n kə̂ m-dda kə kakə pigə nəənn. Â kasəje ta pa karə ddingiri nəənn nan: ‹Ɔtu lo tə̂ nəənn aw oso mə ba tə̂›
         a, nɛ̂ɛnn a ddee to nɛ̂n kə̂ tɔkɔrɔ. 22 Bbo mə-kunn ləse to ngaâ bbo ə-dujuje Lubba a, â kingaje nɛ̂n tɔyn kə̂ ə-dujuje
         le.»Nân bba arə singa Jeju wa?23 Jeju andə mə kəy-polo Lubba tə̂ aw tɔju nɛ̂n. A mbayje lə njê-poloje Lubba kə tɔkəje lə Jiipije ddeeje rɔɛ̂ tə̂. N̂-paje darɛ̂ nan: «Kə ri nân njaa aw dda nɛ̂n nɛ̂ɛnn
         wa? Wase nân njaa bba ari singa karə ə-dda nɛ̂n nɛ̂ɛnn wa?» 24 Nilade tə̂ nan: «Əman kara mâ dujuse tar kâra baa. Bbo ilamje tə̂ a, mâ bbar ri
         dəw kə̂ arəm singa dda nɛ̂njeenn le karəse tɔ. 25 Batɛm lə Jan in dda wa? In rɔ Lubba tə̂ darâ wase in rɔ dəwje tə̂ wa?» A n̂-paje horode tə̂ nan:
         «Bbo jilaje tə̂ nan: ‹In rɔ Lubba tə̂› a, nâ pa nan: ‹Mba ddi bba ooje məse tə̂ saa
         ang wa?› 26 Bbo n-paje nan: ‹Dəwje› a, a to tokə baânn wa?» Mba n̂-bbəəl kəm dəwje kə̂ banya
         le, mba dəwje tɔyn gərəje to Jan to nje-kila mbər tar lə Lubba. 27 Yeenn a, dilɛ̂je tə̂ nan: «N-gərə ang.» Jeju pa arəde nan: «Əman kara mâ bbar ri dəw kə̂ arəm singa ta dda nɛ̂njeenn le karəse
         ang tɔ.»Gusu-tar dɔ ngannje kə̂ dingaw tə̂ joo28 Jeju pa arəde bbay nan: «Ddi â əjəje dɔ tar tə̂ kə̂ mâ ta pa karəse nəənn wa? Marə
         dingaw, ngannɛ̂ kə̂ dingaw eeje joo. N̂-pa narə ne kə̂ tɔkə nan: ‹Ngonnəm, aw bbokənɛn
         aw dda kula mə ndɔɔ binyə tə̂ ləm.› 29 Ngonnɛ̂ le ilɛ̂ tə̂ nan: ‹M-ndiki ang.› Goe tə̂ a, tar kə̂ nila bɔɛ̂je tə̂ le təl
         nəəle ang ngaâ nɔtu naw ndɔɔ le. 30 Dingaw le aw rɔ ne kə̂ mbatə tə̂ pa tar kə̂ kâra baa le arɛ̂ tɔ. Ngonn le ilɛ̂ tə̂
         nan: ‹An än Bɔy, mâ kaw.› A naw ang.» 31 Jeju dujude nan: «Horo ngannje tə̂ kə̂ joo nəənn, ne kə̂ dda â n̂-dda nɛ̂n kə̂ bɔɛ̂je
         ndiki wa?» Dilɛ̂je tə̂ nan: «Ne kə̂ dɔngɔr.» Jeju pa arəde nan: «Tɔkɔrɔ njaa, m-pa marəse, njê-taaje narɛ lambo kə dɛnɛ̂n njê-kayaje a kandəje mə Bbe-kɔn tə̂ lə Lubba dɔngɔr karəse. 32 Mba, ləw Jan ddee rɔse tə̂, tɔjuse ddəw dda nɛ̂n kə̂ gatə gatə, a ooje məse tə̂ kə tar laa ang.
         A njê-taaje narɛ lambo kə dɛnɛ̂n njê-kayaje â ooje məde tə̂ kə tar laa le. A sese, ooje nɛ̂njeenn kə majɛ̂,
         a kəjə ləse jɔkuse ang ddəm ooje məse tə̂ kə tar laa le ang ddəm.»Gusu-tar dɔ njê-kulaje tə̂ kə̂ məde maji ang33 «Ooje marə gusu-tar nəənn bbay. Marə nje-ndɔɔ dda ndɔɔ binyə laa. Nila ndoko n̂-guku nɛ̂n dɔɛ̂. Nuru buwa mə ər tə̂ mba kore nɛ̂n maann-binyə le. N̂-dda marə lo taar karə dəw ar dɔɛ̂ tə̂ mba kaa nɛ̂n dɔ ndɔɔ le. Goe tə̂ a,
         ninya ndɔɔ le ji marə njê-ddaje kula binyə tə̂ le a nɔtu naw mba tə̂. 34 Kar kuja kandə binyə le asə a, nula ngann njê-kulaje laa rɔ njê-ddaje kula binyə tə̂ le karə dulaje kə kandə binyə laa darɛ̂je. 35 A njê-ddaje kula mə ndɔɔ binyə tə̂ le uwaje ngann njê-kulaje le. N̂-tundaje marɛ̂, n̂-tɔlje marɛ̂ ngaâ n̂-tilaje
         marɛ̂ kə ər n̂-tɔlɛ̂je. 36 N̂-təl nula marə ngann njê-kulaje laa le tokə banya bbay. A njê-ddaje kula binyə le ddaje kə de nɛ̂n kə̂ n̂-ddaje kə̂ njê kə̂ dɔngɔr le bbay. 37 Dɔbɔnyɛ̂ a, nje-ndɔɔ le ula ngonnɛ̂ rɔ njê-ddaje kula mə ndɔɔ tə̂ le, mba nəjə n̂-pa
         nan: ‹A du ang, bbo Ngonnəm a, dâ bbəəleje.› 38 A koo kə̂ njê-ddaje kula binyə le ooeje a, n̂-paje nan: ‹Nje-kuwa nɛ̂n-ndubba le â nəənn! Arəje n-tɔlɛ̂je jarəje
         nɛ̂n-ndubba le təl to ləje.› 39 Duruje dɔɛ̂ tə̂, n̂-ndɔrɛ̂je n̂-teeje saa mə ndɔɔ tə̂ le kə ddang, n̂-tɔlɛ̂je.» 40 Jeju təl dujude nan: «Bbo nje-ndɔɔ binyə le ddee a, ddi â nâ dda kə njê-ddaje kula binyə le wa?» 41 Dilɛ̂je tə̂ nan: «Nâ koo kəm-to-ndoo lə njê-mə-majangje nəənn le ang ta nâ tɔlde.
         Goe tə̂ a, nâ kinya ndɔɔ le ji marə njê-ddaje kula tə̂ kə̂ dang karə ndɔɛ̂ asə a,
         n̂-ddeeje kə ko-ndɔɔ laa darɛ̂je.»42 Goe tə̂ a, Jeju dujude nan: «Ə-turaje tar kə̂ Makəturu lə Lubba pa nəənn ndɔ kâra ang bbay wa? Tar
         kə̂ nan:‹Ər kə̂ njê-kɔsuje kəy mbətəje,təl ddee to singa gɔl kəy kə̂ dungu nangə̂.To nɛ̂n kə̂ in rɔ Əbbə-dəwje tə̂ngaâ to nɛ̂n-mɔri kəmje tə̂.›43 Mba yeenn bba, m-pa marəse: Lubba a kɔru Bbe-kɔn laa jise tə̂ karə marə gəl-dəwje
         kə̂ a ddaje kula kə̂ maji. 44 Dəw kə̂ oso dɔ ər tə̂ le a, a guru rɔɛ̂ ngaâ dəw kə̂ ər le oso dɔɛ̂ tə̂ a, a nyarɛ̂.»45 Mbayje lə njê-poloje Lubba kə Parijinyɛje ooje tar le be a, gərəje to dede â Jeju aw pa gusu-tar nəənn dɔde tə̂. 46 N̂-sangəje ddəw ta kuwɛ̂je, a n̂-bbəəlje kəm dəwje kə̂ banya, mba dəwje le gərəje
         to Jeju to marə nje-kila mbər tar lə Lubba.

Gusu-tar dɔ kusu taa-naan tə̂221 Jeju təl pa tar arəde bbay kə gusu-tar nan: 2 «Tar Bbe-kɔn kə̂ darâ to kâra baa kə tar nəənn: Marə tɔkə mbay dda kusu taa-naan lə ngonnɛ̂ kə̂ dingaw.
         3 Nula njê-kulaje laa karə bbar dəwje kə̂ n̂-bbarde kusu tə̂ le. A dəwje le mbətəje
         ta ddee. 4 N̂-təl nula marə njê-kulaje karə aw paje arəde nan: ‹M-dda nɛ̂n-kusa le mban. M-tɔl
         mangəje ddəm daje kə̂ əmə ddəm arə nɛ̂n-kusa to ngɔsi ngaa. Ə-ddeeje kusu tə̂ le.›
         5 A dəwje le ooje tar laa le to nɛ̂n ang. Marɛ̂ ɔtu aw ndɔɔ̂, a marɛ̂ aw ta labbə nɛ̂n
         laa. 6 A marɛ̂je uwaje ngann njê-kulaje le ddajede maji ang ngaâ tɔljede. 7 Wungu ɔn tɔkə mbay le ngaâ ula mbambaje laa arə n̂-tɔlje njê-tɔlje njê-kulaje laa
         le ngaâ n̂-roje bbe ləde. 8 Goe tə̂ a, n̂-pa narə ngann njê-kulaje laa le nan: ‹Kar kusu taa-naan le asə ngaa,
         a dəwje kə̂ m-bbarde le to dəwje kə̂ asə ta bbarde kusu tə̂ ang. 9 Aw arje tɔ-ddəwje tə̂, bbo dəw njaa kə̂ ingɛ̂je a, ə-bbarɛ̂je arə n̂-ddee kusu taa-naan
         tə̂ le.› 10 Ngann njê-kulaje laa le unnje go ddəwje ngaâ bbarje dəwje tɔyn kə̂ dingajede, njê
         kə̂ maji ddəm njê kə̂ maji ang ddəm. Yeenn ngaâ dəwje kə̂ n̂-bbarde le ddusuje mə
         kəy le. 11 Tɔkə mbay le andə kəy mba koo dəwje kə̂ n̂-bbarde le a, noo marə dingaw kə̂ ula kubbu
         kusu ang. 12 N̂-pa narɛ̂ nan: ‹Namʼm, nan ddi bba ula kubbu kusu ang, a ə-ddee andə kəy nəənn wa?›
         Dingaw le ilɛ̂ tar tə̂ ang. 13 Yeenn bba, tɔkə mbay le pa arə ngann njê-kulaje laa nan: ‹Ə-tɔje jia kə gɔlɛ̂ bbo
         ilɛ̂je ddaka lo tə̂ kə̂ ndul. Lo tə̂ənn, nâ nɔn ngaâ nâ ngəər ngangɛ̂.› » 14 Ta kutu nɛ̂n dɔ tar le a, Jeju pa nan: «Tɔkɔrɔ, Lubba bbar dəwje tokə banya njaa,
         a njê kə̂ n̂-mbərəde banya ang.»Tar kuka lambo kə tɔkə mbay kə̂ Rɔm15 Yeenn ngaâ Parijinyɛje aw uwaje dɔ naan ta nan Jeju mba kingɛ̂ ddəw tar tə̂ kə̂ a tee tɛɛ̂ tə̂. 16 Dulaje marə njê-njaje gode tə̂ kə dəwje kə̂ unnje go Erodə rɔ Jeju tə̂ le karə n̂-paje
         darɛ̂ nan: «Nje-nɛ̂n-tɔju, n-gərə to aw pa tar kə̂ tɔkɔrɔ, aw tɔju ddəw lə Lubba tokə
         tɔkɔrɔ njaa ddəm aw bbəəl kəm dəw ang ddəm. Dəw kə̂ bo wase dəw kə̂ tɛn kara osoi
         tə̂ ang. 17 Ə-pa arəje joo: Ndu arəje ddəw karə juka lambo jarə tɔkə mbay kə̂ Rɔm wase ndu mbətə wa?» 18 Jeju gərə kəjə ləde kə̂ maji ang le ngaâ pa arəde nan: «Njê-ngəmje, mba ddi bba, aw
         nanʼmje wa? 19 Ə-tɔjumje kandə narɛ kə̂ aw ukaje nɛ̂n lambo le arəje moo.» N̂-ddeeje kə kandə narɛ
         le darɛ̂je. 20 Jeju dujude nan: «Əndaji dɔ dəw kə makəturu kə̂ n̂-dda narɛ tə̂ nəənn toje to le nân
         wa?» 21 Dilaje tə̂ nan: «Toje to lə tɔkə mbay kə̂ Rɔm.» N̂-təl n̂-pa narəde nan: «Baann a,
         arəje tɔkə mbay kə̂ Rɔm nɛ̂n kə̂ to lə tɔkə mbay kə̂ Rɔm, a arəje Lubba nɛ̂n kə̂ to
         lə Lubba.» 22 Dooje tar laa le a, dum dɔde ngaâ dinyɛ̂je dɔtuje.Tar ndol lə dəwje kə̂ oyje23 Ndɔɛ̂ tə̂ənn njaa Sadusinyɛje ddeeje rɔ Jeju tə̂. Sadusinyɛje le toje to dəwje kə̂ paje nan dəwje kə̂ oyje a ndolje ang. N̂-dujuje tar Jeju nan:
         24 «Nje-nɛ̂n-tɔju, Mɔyijə pa nan: ‹Bbo dəw uju ngonn ang ngaâ oy a, maji karə ngokɔɛ̂n taa dɛnɛ̂n-ndubba le
         uju nɛ̂n ngannje arɛ̂.› 25 Ləw, marə ngakɔn-naanje siri eeje horoje tə̂ nəənn. Ne kə̂ n̂-to dərə n̂-taa dɛnɛ̂n
         ngaâ nuju saa ngonn ang, a noy. Ninya dɛnɛ̂n laa le narə nje-goe. 26 Nɛ̂n kə̂ kâra baa le njaa təl inga nje-goe le. Nɛ̂ɛnn inga ne kə̂ n̂-to mota ləde
         ndərəng inga ne kə̂ n̂-to siri ləde. 27 Gode tə̂ tɔyn a, dɛnɛ̂n le oy tɔ. 28 Yeenn, ndɔ ndol lə dəwje kə̂ oyje a, nân horode tə̂ a to nje-dɛnɛ̂n le wa? Mba dede
         siri tɔyn njaa n̂-taaje dɛnɛ̂n le.» 29 Jeju ilade tə̂ nan: «Ə-ndəəmje ddəw, mba ə-gərəje Makəturu lə Lubba ang ddəm tar singa-mɔngu
         lə Lubba ang ddəm. 30 Tɔkɔrɔ, ndɔ kə̂ dəwje kə̂ oyje ndolje a, dɛnɛ̂n a taa ngaw ang ddəm dingaw a taa dɛnɛ̂n
         ang ddəm. Dâ kisije tokə anjəje kə̂ darâ. 31 A tar kə̂ ɔju dɔ ndol lə dəwje kə̂ oyje le, ə-turaje tar kə̂ Lubba pa arəse ang wa?
         N̂-pa nan: 32 ‹M-to Lubba lə Abaraham, Lubba lə Ijakə, Lubba lə Jakobbo.› N̂-to Lubba lə dəwje kə̂ isije kəm baa, bbo Lubba
         lə dəwje kə̂ oyje ang.» 33 Nɛ̂n-tɔju laa le dum dɔ dəwje kə̂ banya kə̂ ooje tar laa le.Ndu kə̂ ngəng uta marɛ̂je34 Parijinyɛje ooje nan Jeju uwa ta Sadusinyɛje a, Parijinyɛje le uwaje dɔ naan. 35 Marɛ̂ kâra horode tə̂ kə̂ to nje-gərə-Ndu duju tar Jeju mba nɛɛ̂n nɛ̂n. N̂-pa nan:
         36 «Nje-nɛ̂n-tɔju, Ndu kə̂ dda bba ngəng uta kəseje wa?» 37 Jeju ilɛ̂ tə̂ nan: «Maji karə ə-ndiki Əbbə-dəwje kə̂ to Lubba ləi kə məi tɔyn kə kəwn ləi tɔyn kə kəjə ləi tɔyn.» 38 Yeenn le â to ndu kə̂ ngəng uta marɛ̂je. 39 Ndu kə̂ to joo laa kə̂ ngəng uta marɛ̂je â nəənn: «Maji karə ə-ndiki nje-mari tokə dâ
         rɔi njaa.» 40 Ndu lə Mɔyijə kə nɛ̂n-tɔjuje lə njê-kilaje mbər tar lə Lubba inje mə nduje tə̂ kə̂ joo nəənn le.Tar lə Kristə de kə Dabbiti41 Parijinyɛje mbɔnje naan le ngaâ Jeju dujude nan: 42 «Tar ddi bba aw əjəje dɔ Kristə tə̂ le wa? N̂-to ngonn lə nân wa?» Dilɛ̂je tə̂ nan: «N̂-to ngonn lə Dabbiti.» 43 Jeju pa arəde nan: «Yeenn a, tokə baânn bba DabbitiNdil dduse a, təl bbar Kristə le to ‹Əbbeeje› wa? Dabbiti le pa nan:44 ‹Əbbə-dəwje Lubba pa arə Əbbəmje nan:Isi dɔ ji-kɔləm tə̂, ndərəng ndɔ kə̂ mâ kungu njê-baanje ləi kɔ gɔli tə̂.›45 «Â bbo Dabbiti bbar Kristə le to Əbbeeje a, Kristə le a to ngonnɛ̂ tɔ bbay tokə baânn wa?» 46 Dəw kâra horode tə̂ asə kilɛ̂ tar tə̂ ang. Unn kute dɔ ndɔɛ̂ tə̂ənn, dəw kâra tay
         duje tar ang ngaa.

Jeju ndɔru mbi dəwje ɔju dɔ Parijinyɛje kə njê-gərəje Nduje231 Goe tə̂ a, Jeju pa arə dəwje kə̂ banya kə njê-njaje goe tə̂ nan: 2 «Kula lə njê-gərəje-Ndu kə lə Parijinyɛje to kula tɔju nduje lə Mɔyijə karə dəwje. 3 Yeenn a, maji karə ooje tade ngaâ ə-ddaje nɛ̂nje tɔyn kə̂ n̂-dujuse. A nɛ̂n-ddaje
         ləde â ta ə-ndajije ang, mba nɛ̂n-ddaje ləde to kâra baa kə nɛ̂n-tɔju ləde ang.
         4 Nɛ̂n-koto kə̂ ɔɔy â n̂-tɔje dundaje dɔ dəwje tə̂, a dede, ndɔn-jide kara n̂-ndikije
         ta kɔru nɛ̂n nɛ̂n-koto le ang. 5 Daw ddaje nɛ̂nje tɔyn mba karə dəwje aajede. Mba yeenn bba, daw ddaje bbɔl əndaarje
         darə bo ngaâ daw dunguje makəturuje lə Lubba məɛ tə̂ ngaâ n̂-ddaje ta-kubbuje ləde
         darə ngal.+6 N̂-ndikije nya ta kisi nɛ̂n-kisi tə̂ kə̂ to kete ta nɛ̂n-kusa tə̂ ddəm kəy mbɔn-naanje tə̂ ddəm. 7 N̂-ndikije karə dəwje ddade lapiya natâ ngaâ karə dəwje bbarde ‹Nje-nɛ̂n-tɔju.›
         8 A sese, dang bba arəje dəwje bbarse ‹Nje-nɛ̂n-tɔju› ang. Mba sese tɔyn ə-toje to ngakɔn-naan
         ngaâ nje-nɛ̂n-tɔju ləse kâra baa. 9 Ə-bbarje marə dəw kə̂ nangə̂ nəənn ‹Bɔ› ang, mba Bɔsese kâra baa kə̂ isi darâ. 10 Arəje dəwje bbarse ‹mbay› ang, mba Kristə kâra baa â to Mbay ləse. 11 Maji karə dəw kə̂ bo horose tə̂, ddee to nje-kula ləse. 12 Dəw kə̂ dda rɔɛ̂ bo a, a təl ddee to dəw kə̂ tɛn. A dəw kə̂ dda rɔɛ̂ tɛn, a təl ddee
         to dəw kə̂ bo.»Nɛ̂n kəm-to-ndoo kə̂ a kinga mbayje lə njê-poloje Lubba13 To ndoo nya arəse, see njê-gərəje-Ndu kə see Parijinyɛje kə̂ ə-toje to njê-ngəmje. Aw ɔkuje ddəw dəwje kə̂ ndikije ta kandə Bbe-kɔn tə̂ kə̂ darâ. Sese njaa kara andəje tə̂ ang ngaâ ɔkuje ddəw dəwje kə̂ ndikije ta kandə tə̂.[14 «To ndoo nya arəse, see njê-gərəje-Ndu kə see Parijinyɛje kə̂ ə-toje to njê-ngəmje.
         Ə-taaje nɛ̂n-kingaje lə dɛnɛ̂n-ndubbaje jide tə̂ tɔyn. A kar tə̂ənn njaa, aw dujuje
         Lubba arəje kure əw mba karə dəwje aajese. Mba yeenn bba sariya kə̂ dɔse tə̂ a ngəng
         nya.]15 «To ndoo nya arəse, see njê-gərəje-Ndu kə see Parijinyɛje kə̂ ə-toje to njê-ngəmje. Aw ulaje lo dɔ ba-katə tə̂ ddəm dɔ nangə tə̂ ddəm tɔyn
         mba kinga marə dəw kâra karə unn gose. Bbo dəw le unn gose a, ə-ddɛɛ̂je arə n̂-ddee
         to dəw kə̂ asə kaw kəm puru tə̂ kə̂ aw ɔn kə ndɔ kə ndɔ utase gɔl joo bbay.16 «To ndoo nya arəse, see njê-tɔjuje ddəw dəwje. Ə-paje nan: ‹Bbo dəw unda yo kə ri
         kəy-polo Lubba a, dda nɛ̂n ang. A bbo nunda yo kə ri andə kə̂ mə kəy-polo Lubba tə̂ a, maji karə n̂-dda nɛ̂n kə̂ nunda yo ta dda le.› 17 See mbəje ddəm njê-kəm-tɔje ddəm! Kəy-polo Lubba â dda arə andə le ddee to nɛ̂n kə̂ dunda dang mba Lubba. Yeenn a, kəy-polo Lubba le â to nɛ̂n kə̂ ngəng wase andə le wa? 18 Ə-paje bbay nan: ‹Bbo dəw unda yo kə ri dɔ bann a, dda nɛ̂n ang. A bbo dəw unda yo kə ri nɛ̂n-polo kə̂ to dɔ bann tə̂ a, maji karə n̂-dda nɛ̂n kə̂ nunda yo ta dda le.› 19 See njê-kəm-tɔje! Bann â dda arə nɛ̂n-polo ddee to nɛ̂n kə̂ dunda dang mba Lubba. Yeenn a, dɔ bann le â to nɛ̂n kə̂ ngəng wase nɛ̂n-polo le wa? 20 Dəw kə̂ unda yo kə ri dɔ bann, unda yo kə ri bann le ddəm unda yo kə ri nɛ̂n tɔyn kə̂ to dɔ bann tə̂ le ddəm. 21 Dəw kə̂ unda yo kə ri kəy-polo Lubba, unda yo kə ri kəy-polo le ddəm kə ri Lubba kə̂ to mə kəy-polo tə̂ le ddəm. 22 Dəw kə̂ unda yo kə ri dara, unda yo kə ri ngende-mbay lə Lubba ddəm ri Lubba kə̂ isi
         dɔ ngende-mbay tə̂ le ddəm.23 «To ndoo nya arəse, see njê-gərəje-Ndu kə see Parijinyɛje kə̂ njê-ngəmje. Sese kə̂ aw dinje dɔ ngann nɛ̂n-ndɔɔje ləse tɔyn arəje to dim, a
         aw mbətəje nɛ̂nje kə̂ ngəng nya uta kəseje kə̂ Ndu aw tɔju. Nɛ̂nje tokə: Nɛ̂n-dda kə̂ gatə gatə, koo kəm-to-ndoo lə dəw kə nayn ddəw
         mə-kunn tə̂. Nɛ̂njeenn â to tar ləse ta dda, a ta kinya kəseje ər kâra tə̂ ang.
         24 See njê-kəm-tɔje kə̂ aw tɔjuje ddəw dəwje le, nayn to aw ndəəyje maann-kay ləse mba
         kɔru ngann kəmje kə ddang, a inyaje arəje jambalje ndayje aw məse tə̂ wa?25 «To ndoo nya arəse, see njê-gərəje-Ndu kə see Parijinyɛje kə̂ njê-ngəmje. Aw tokoje giri əngo kə giri ka. A nɛ̂n-bbokoje kə nɛ̂nje kə̂ toje
         kə ddəwe ang â ddusu mə əngo kə mə ka le. 26 Əi Parijinyɛ kə̂ nje-kəm-tɔ, maji karə ə-toko mə əngo le bba gire a karɛ tɔ.27 «To ndoo nya arəse, see njê-gərəje-Ndu kə see Parijinyɛje kə̂ ə-toje to njê-ngəmje. Ə-toje tokə lə dɔbarəje nəənn kə̂ dɔru pɔr gire tə̂ darə
         nda darə kura gire tə̂ ddaka, a singa dəwje kə̂ oyje kə nɛ̂n-yərəwje dang dang ddusuje
         məɛ̂. 28 Sese kara ə-toje tokə baann. Kəm dəwje tə̂, undaje rɔ dəwje kə̂ aw bbəəlje Lubba.
         A ngəmje kə nɛ̂n-ddaje kə̂ maji ang ddusuje məse.29 «To ndoo nya arəse, see njê-gərəje-Ndu kə see Parijinyɛje kə̂ ə-toje to njê-ngəmje. Aw ddaje dɔbarə njê-kilaje mbər tar lə Lubba ngaâ aw ddaje dɔbarə dəwje kə̂ gatə gatə arəje kura, 30 ngaâ aw paje nan: ‹Jeje bbo dɔ ndɔ tə̂ lə kajejedede jee tə̂ a, ja kumande tɔl nɛ̂n
         njê-kilaje mbər tar lə Lubba ang.› 31 Yeenn pa nan sese njaa ə-tɔjuje to njê kə̂ gəlse tə̂ â tɔlje njê-kilaje mbər tar lə Lubba le. 32 Maji, baann a, sese le, maji karə uwaje kula lə kasese le arəje ngəng awje nɛ̂n kə
         kete kete! 33 See lije, ko əmbakaraje, â kasəje ta tee ta sariya puru tə̂ kə̂ aw ɔn kə ndɔ kə ndɔ
         tokə baânn wa? 34 Mba yeenn bba, mâ kula njê-kilaje mbər tar lə Lubba, njê-kəm-karɛje kə njê-gərəje-Ndu rɔse tə̂. Â tɔlje marɛ̂je, ta â bbərəje marɛ̂je dɔ kakə-dəsə tə̂. A tundaje marɛ̂je
         kə ndəy mə kəy mbɔn-naanje tə̂ ləse ngaâ â tubbajede kə bbe bbe. 35 Yeenn bba karə tar məsə dəwje kə̂ gatə gatə tɔyn kə̂ ə-tɔljede dɔ nangə tə̂ nəənn
         le təl dɔse tə̂. Unn kute dɔ məsə Abɛl tə̂ kə̂ to dəw kə̂ gatə gatə le ndərəng dɔ Jakari tə̂ kə̂ to ngonn lə Barasi kə̂
         ə-tɔlɛ̂je horo kəy-polo Lubba tə̂ kə bann le. 36 Tɔkɔrɔ m-pa marəse, sariya nɛ̂njeenn tɔyn a koso dɔ dəwje tə̂ kə̂ bbokənɛn nəənn.»Jeju nɔn mba Jerujalɛm37 «See dəwje kə̂ Jerujalɛm! See dəwje kə̂ Jerujalɛm! Sese kə̂ aw tɔlje njê-kilaje mbər tar lə Lubba ngaâ aw tilaje dəwje kə̂ Lubba ulade arəse kə ər aw tɔljede. M-ndiki nya
         ta mbɔnse tokə kɔn-kunja aw mbɔn ngannɛ̂ kɔ bakɛ̂ tə̂, a ə-ndikije ang. 38 Bbasinɛn mâ tusu kəy ləse kinya ngaâ mə kəy le a to baa. 39 Mba, m-pa marəse, unn kute bbokonɛn, â koomje ang ngaa ndərəng ndɔ kə̂ â paje nan:
         ‹Maji karə Lubba bbar tar kə̂ maji dɔ dəw tə̂ kə̂ ddee kə ri Əbbə-dəwje.› »
         
            
               	Parijinyɛje aw ddaje kubbu ləde tokə baann kə ngann bbɔlje kə̂ n̂-tɔje nɔnde tə̂ ddəm
                     jideje tə̂ ddəm ta tɔju dəwje to n̂-toje to dəwje kə̂ bbəəlje Lubba nya uta kəseje.
                     Oo Nɔmbərə 15:38-41.

Jeju pa tar kəy-polo Lubba kə̂ dâ guru241 Jeju tee kəy-polo Lubba tə̂ aw ɔtu a, njê-njaje goe tə̂ ddeeje aw tɔjɛ̂je gusu kə̂ dɔsu nɛ̂n kəy-polo Lubba le. 2 A Jeju pa arəde nan: «Ooje nɛ̂nje nəənn tɔyn. M-pa tar kə̂ tɔkɔrɔ marəse. Marə ər
         kâra a nayn dɔ marɛ̂ tə̂ ang. Dâ tɔ nɛ̂nje nəənn tɔyn.»Nɛ̂nje kə̂ a toje kete bba ddutu ndɔ a ddee3 Jeju isi dɔ ddingiri Olibəje tə̂. A njê-njaje goe tə̂ ddeeje kə karəde baa dujeje nan: «Ndɔ kə̂ dda bba nɛ̂njeenn a toje wa? Ddi bba
         ja gərə nɛ̂n kar ddee ləi ddəm ddutu ndɔ le ddəm wa?» 4 Jeju ilade tə̂ nan: «Aaje rɔse, arəje dəw ərəse ang. 5 Mba dəwje nya a ddeeje kə rim ngaâ dâ paje nan: ‹Əman â m-to Kristə le› ngaâ dâ kərəje dəwje nya. 6 A kooje tar ddɔje kə̂ aw ddee ngɔsi kə tar ddɔje kə̂ nayn ddəw əw. A arəje bbəəl uta
         dɔse ang. Maji karə nɛ̂njeenn le toje bba. A, a to ddutu ndɔ ang bbay. 7 Marə gəl-dəwje a kin ta dda ddɔ kə marə gəl-dəwje. Marə Bbe-kɔn a kin ta dda ddɔ kə
         marə Bbe-kɔn. Nangə a yəkə loje tə̂ dang dang, tɔkə bbo a koso. 8 A nɛ̂njeenn tɔyn a toje tokə lə kunn-kutu nduru-ndo lə dɛnɛ̂n.9 «Yeenn ngaâ dâ kuwase karə dəwje ulaje kəmse ndoo tə̂ ngaâ dâ tɔlse. Gəl-dəwje
         tɔyn a mbətəse mbam. 10 Mə-kunn lə dəwje nya a koso. Dâ kunn dɔ naan ngaâ dâ mbətəje naan. 11 Njê-kilaje mbər tar kə̂ tɔkɔrɔ ang tokə banya a kundaje lo teeje ngaâ dâ kərəje
         dəwje nya nya. 12 Majang a kaw kə kete kete, ndiki naan lə dəwje nya a təl kə guku. 13 A dəw kə̂ uwa arə ngəng ndərəng tee kɔnyɛ̂ tə̂ a, a kinga kaji. 14 Dâ kila mbər Tar kə̂ Maji kə̂ dɔ Bbe-kɔn tə̂ kə̂ darâ duninya tə̂ tɔyn karə gəl-dəwje tɔyn ooje. Goe tə̂ ngaa bba, a to dɔbɔyn nɛ̂n.»Dəwje a kooje ndoo nya15 «Â kooje ‹nɛ̂n kə̂ maji ang kə̂ aw tuju lo› kə̂ to lo tə̂ kə̂ n̂-sangə dang mba Lubba,
         nɛ̂n kə̂ Daniyɛl kə̂ to tɔkə nje-kila mbər tar lə Lubba ila mbəre le+. Maji karə dəw kə̂ aw tura Makəturu nəənn gərə kandɛ̂ kə majɛ̂! 16 Yeenn bba, maji karə dəwje kə̂ isije nangə Jude tə̂ aynje ər kə dɔ ddingirije tə̂.
         17 Bbo dəw kə̂ isi dɔ kəy tə̂ a, maji karə n̂-ddisi mba kunn nɛ̂n laa kə̂ to mə kəy tə̂ ang ngaa. 18 Bbo dəw ee ndɔɔ̂ a, maji karə n̂-təl bbeê mba kunn kubbu laa ang tɔ. 19 Dɔ ndɔje tə̂ənn, a to ndoo nya karə dɛnɛ̂nje kə̂ uwaje səm kə njê kə̂ ngannde aw
         ilje mba. 20 Ə-dujuje Lubba karə kayn kə̂ a ta kaynje le to dɔ nɛyn-kul tə̂ ang ddəm ndɔ-kuwa-rɔ tə̂ ang ddəm. 21 Mba kar tə̂ənn, dəwje a kooje ndoo karə uta dɔɛ̂. Ləw baa kə̂ Lubba dda duninya ndərəng
         bbokənɛn dəw nayn oo ndoo kə̂ baann ang bbay. Goe tə̂ a, nɛ̂n kəm-to-ndoo kə̂ a kuta
         yeenn a to ndɔ kâra ang ngaa. 22 Bbo Əbbə-dəwje təl kə ndɔ nɛ̂njeenn le arə gɔju ang a, dəw kâra a kinga kaji ang. A n̂-təl nɛ̂n
         narə gɔju, mba dəwje kə̂ n̂-mbərəde tokə kete le.23 «Yeenn bba, bbo dəw pa arəse nan: ‹Kristə le ee nəənn› wase: ‹Nee yoonn› a, ə-ndikije tə̂ saa ang. 24 Mba kristəje kə̂ tɔkɔrɔ ang kə njê-kilaje mbər tar kə̂ tɔkɔrɔ ang a ddeeje. Dâ ddaje
         nɛ̂n-mɔrije kə nɛ̂nje kə̂ dum dɔ dəwje, ta bbo ddəw to a, njê kə̂ Lubba mbərəde kara
         dâ kərəjede tɔ. 25 Ye â nəənn, m-ndɔru mbise kete mban. 26 Yeenn bba bbo, n̂-pa darəse nan: ‹Ya! Nee mə kɔr tə̂› a, awje ang. A bbo nan: ‹Ne
         â niya rɔɛ̂ nəənn› a, ə-ndikije tə̂ ang. 27 Ngonn lə dəw a ddee tokə ndi kə̂ təəl kə̂ ndoko laa in kəm kar tə̂ ndərəng uru lo kə̂ kar aw andə
         tə̂. 28 Lo kə̂ niinn to tə̂ a, malje a mbɔnje naan tə̂+.»Ddee lə Ngonn lə dəw29 «Njangə baa go ndɔ nɛ̂n kəm-to-ndooje tə̂ənn le a, kar a tuka ndul, ta nɛyn a nda
         ang ngaa. Əndɛtɛrɛndɛnje a kinje darâ gaynje nangə̂ ngaâ singa-mɔnguje kə̂ darâ
         a yəkəje. 30 Yeenn ngaâ nɛ̂n kə̂ a tɔju karə dəwje gərəje nɛ̂n təl lə Ngonn lə dəw a kubba mə dara tə̂. Dəwje tɔyn kə̂ duninya tə̂ a nɔnje. Dâ kooje Ngonn lə dəw kə̂ a ddee mə mum tə̂ kə singa-mɔngu nya ddəm kə piti nya ddəm. 31 Tɔkə təbbə-narɛ a bbar ngaâ Ngonn lə dəw a kula anjəje laa karə n̂-mbɔnje dəwje kə̂ n̂-mbərəde kɔyn nangə tə̂ kə̂ sɔ tɔyn ndərəng kɔyn dara
         tə̂.»Nɛ̂n-tɔju kə̂ dɔ kakə pigə tə̂32 «Ooje nɛ̂n-kɔju-marɛ̂ dɔ kakə pigə tə̂. Bbo barkəm kakə pigə unn kutu təwn ngaâ kamɛ̂ aw unju a, ə-gərəje to nɛyn nɛ̂n-dubbu ddee ngɔsi ngaa.
         33 Ddəw kâra baa, bbo ooje nɛ̂njeenn le tɔyn a, maji karə ə-gərəje to Ngonn lə dəw nayn
         ngɔsi ngaa, nar ta-ddəw tə̂ ta kandə nɛ̂n bbeê ləse. 34 Tɔkɔrɔ, m-pa marəse, dəwje kə̂ bbokənɛn nəənn a koyje tɔyn ang bbay a, nɛ̂njeenn tɔyn
         a toje.35 «Dara kə nangə a ndayje, a tarje ləm a ndayje ang.»Dəw kâra gərə ndɔ kə̂ Ngonn lə dəw a ddee nɛ̂n ang36 «Dəw kâra gərə ndɔ wase kar kə̂ nɛ̂njeenn le a toje nɛ̂n ang. Anjəje kə̂ darâ wase Ngonn le kara gərə ang. Bɔ kə karɛ̂ baa â gərə. 37 Ndɔ ddee lə Ngonn lə dəw le, nɛ̂nje a toje tokə dɔ ndɔ tə̂ lə Nowe. 38 Mba kar tə̂ənn le, kete bba karə maann ndi taa lo, kula lə dəwje njaa to kusa kə kay.
         Daw taaje naan, daw darəje ngaw wase dɛnɛ̂n ngannde ndərəng ndɔ tə̂ kə̂ Nowe andə
         nɛ̂n mə tɔkə to tə̂. 39 Dəjəje marə nɛ̂n kâra ang ndərəng ndɔ tə̂ kə̂ maann ndi taa lo ngaâ uwade tɔyn aw
         kə de. Ndɔ ddee lə Ngonn lə dəw a to tokə baann tɔ. 40 Yeenn bba, bbo dingawje joo eeje ndɔɔ̂ a, dâ kunn marɛ̂ kâra, a dâ kinya ne kə̂
         kâra. 41 Dɛnɛ̂nje joo kə̂ aw uruje nɛ̂n birî, dâ kunn marɛ̂ kâra, a dâ kinya ne kə̂ kâra.42 «Yeenn a, arje dɔ gɔlse tə̂, mba ə-gərəje ndɔ kə̂ Əbbəsese a ddee nɛ̂n ang. 43 Ə-gərəje kə majɛ̂: Bbo nje-kəy gərə kar kə̂ nje-bboko a ta ddee nɛ̂n til tə̂ a, nâ
         ngəm ta-kəy bbo nâ kinya nje-bboko le karə andə kəy laa ang. 44 Mba yeenn bba, sese kara arje dɔ gɔlse tə̂, mba Ngonn lə dəw a ddee kə kar kə̂ aw əjəje to nâ ddee nɛ̂n le ang.»Tar dɔ njê-kulaje tə̂ joo45 «Nje-kula kə̂ dda nɛ̂n kə dɔgɔlɛ̂ ddəm kəmɛ̂ arɛ ddəm kə̂ əbbeeje inya njê-kula marɛ̂je
         jia tə̂ karə narəde nɛ̂n-kusa kə karɛ̂ to nân wa? 46 Maji arɛ̂, ne kə̂ əbbeeje le təl ddee ingɛ̂ ta kula tə̂ le. 47 Tɔkɔrɔ njaa, m-pa marəse, əbbeeje le a kinya nɛ̂n-kingaje laa tɔyn mə jia tə̂ karə
         n̂-ngəm. 48 Â bbo n̂-to nje-kula kə̂ maji ang a, nâ kəjə nan: ‹Əbbəmje a ddee njangə ang bbay.›
         49 Nâ kuru dɔ njê-kula marɛ̂je tə̂ le tundade. Nâ kusa nɛ̂n ngaâ nâ kay nɛ̂n kə
         njê-kayje koto. 50 Əbbeeje le a ddee kə ndɔ kə̂ nəjə ang ddəm kə kar kə̂ nâ gərə ang ddəm. 51 Əbbeeje le a ddɛɛ̂ maji ang ngaâ a kilɛ̂ lo tə̂ kə̂ daw dila njê-ngəmje tə̂ darə
         aw nɔnje ddəm aw ngəərje ngangəde ddəm.»
         
            
               	Lo kə̂ n̂-sangə dang mba Lubba kə̂ Jeju aw pa tarɛ̂ nəənn to lo kə̂ mə kəy-polo Lubba
                     tə̂ kə̂ Jerujalɛm.

               	Gəl tar nəənn nan: Ndɔ təl lə Jeju a, dəwje tɔyn a gərəje.

Gusu-tar dɔ ngann mandəje tə̂ dɔku251 «Yeenn a, Bbe-kɔn kə̂ darâ a to tokə tar lə marə ngann mandəje dɔku kə̂ otoje lambeje ləde ta kaw tila nɛ̂n
         kəm dingaw kə̂ nje-taa dɛnɛ̂n. 2 Njê kə̂ min toje to mbəje, a kəseje kə̂ min toje to njê-kəm-karɛje. 3 Mbeeje le otoje lambeje ləde, a awje kə ubbu mba kungu mə lambeje tə̂ le ang. 4 A njê-kəm-karɛje le otoje lambeje ləde kə ubbu mə ngann kuje tə̂. 5 Nje-taa dɛnɛ̂n le nayn ddee njangə ang bbay le a, bbi a ta tɔlde arə n̂-tibbije tɔyn.
         6 Kar kə̂ lo mɔngu a, marə dəw ila ko nan: ‹Nje-taa dɛnɛ̂n le aw ddee ngaa bbo! Ə-teeje,
         ə-tilaje kəmɛ̂ bbo!›7 «Yeenn ngaâ ngann mandəje le tɔyn ndolje ngaâ unnje kutu gɔl lambeje ləde. 8 Mbeeje le dujuje njê kə̂ kəmde arɛ le nan: ‹Arəjeje ubbu ləse tɛn mba lambeje ləje
         a ta koy.› 9 A njê kə̂ kəmde arɛ le ilade tə̂ nan: Ddəw goto, ubbu ləje a kasə lambeje ləje ddəm
         ləse ddəm ang. Awje bbeê lə dəwje kə̂ aw labbəje ubbu ta ə-ndokoje ləse. 10 Kar tə̂ kə̂ dawje ta ndoko a, nje-taa dɛnɛ̂n le tee. Njê kə̂ gɔlje rɔde kete le andəje
         saa kəy kusu taa-naan tə̂ ngaâ dutu ta-kəy le. 11 Goe tə̂ bba kəsə ngann mandəje le ddeeje ngaâ uruje əkii nan: ‹Bɔy kə̂ maji, bɔy
         kə̂ maji, ɔru ta-kəy arəje.› 12 A nilade tə̂ nan: ‹Tɔkɔrɔ njaa m-pa marəse, m-gərəse ang.› »13 Go gusu-tar tə̂ nəənn le a, Jeju pa nan: «Yeenn a, arje dɔ gɔlse tə̂, mba ə-gərəje
         ndɔɛ̂ ang ddəm karɛ̂ ang ddəm.»Gusu-tar dɔ njê-kulaje tə̂ mota14 «Tar Bbe-kɔn lə Lubba a to ddəw kâra baa kə tar lə marə dingaw kə̂ a ta kaw mba tə̂
         a, bbar njê-kulaje laa ngaâ inya nɛ̂n-kingaje laa jide tə̂. 15 Narə marə nje-kula kandə narɛ kɔr min. Narə marɛ̂ kɔr joo. A narə marɛ̂ kɔr kâra.
         Narə dəw kâra asə gue ngaâ naw mba tə̂ le. 16 Dəw kə̂ inga kandə narɛ kɔr min le aw labbə nɛ̂n nɛ̂n ngaâ inga kandə narɛ kɔr min
         dɔɛ̂ tə̂ tɔ. 17 Ne kə̂ ninga kɔr joo le naw dda tokə baann tɔ ngaâ ninga kɔr joo dɔɛ̂ tə̂ tɔ. 18 A ne kə̂ ninga kɔr kâra le naw nuru buwa niya narɛ lə əbbeeje le məɛ tə̂. 19 Ndɔ nya goe tə̂ a, əbbə-njê-kulaje le təl ddee ngaâ unn kutu dujude karə n̂-tɔjɛ̂
         nɛ̂n kə̂ n̂-ddaje kə narɛ laa le. 20 Ne kə̂ ninga kandə narɛ kɔr min le naw ddee kə marə kandə narɛ kɔr min kə̂ ninga dɔɛ̂
         tə̂ le ngaâ n̂-pa nan: ‹Əbbəmje, arəm kandə narɛ kɔr min, a ye kə̂ kɔr min kə̂ minga
         dɔɛ̂ tə̂ â nəənn.› 21 Əbbeeje pa arɛ̂ nan: ‹Maji, ə-to nje-kula kə̂ maji ddəm ə-dda nɛ̂n kə dɔgɔlɛ̂ ddəm.
         Ə-dda nɛ̂n kə dɔgɔlɛ̂ kə nɛ̂n kə̂ tɛn baa kə̂ mari. Yeenn a, mâ kinya nɛ̂nje kə̂
         bo jii tə̂. Ə-ddee arə rɔi nəəli səm.› 22 Ne kə̂ narɛ̂ kandə narɛ kɔr joo le n̂-ddee tɔ ngaâ n̂-pa nan: ‹Əbbəmje, arəm kandə
         narɛ kɔr joo, a ye kə̂ kɔr joo kə̂ minga dɔɛ̂ tə̂ â nəənn.› 23 Əbbeeje pa arɛ̂ nan: ‹Maji, ə-to nje-kula kə̂ maji ddəm ə-dda nɛ̂n kə dɔgɔlɛ̂ ddəm.
         Ə-dda nɛ̂n kə dɔgɔlɛ̂ kə nɛ̂n kə̂ tɛn baa kə̂ mari. Yeenn a, mâ kinya nɛ̂nje kə̂
         bo jii tə̂. Ə-ddee arə rɔi nəəli səm.› 24 Gode tə̂ tɔyn a, ne kə̂ ninga kandə narɛ kɔr kâra le n̂-ddee ngaâ n̂-pa nan: ‹Əbbəmje,
         m-gərə to ə-to dəw kə̂ kətərə. Lo kə̂ ə-dubbu nɛ̂n tə̂ ang kara, aw uja nɛ̂n tə̂.
         Lo kə̂ ə-tila kandə-ko tə̂ ang kara, aw uja kandə-ko tə̂. 25 M-bbəəl arə maw miya kandə narɛ ləi le mə buwa tə̂. Ye â nəənn, ə-taa.› 26 Əbbeeje le ilɛ̂ tə̂ nan: ‹Nje-kula kə̂ maji ang, nje-dabbə. Ə-gərə to lo kə̂ m-dubbu
         nɛ̂n tə̂ ang kara maw muja nɛ̂n tə̂. Lo kə̂ m-tila kandə-ko tə̂ ang kara, maw muja
         kandə-ko tə̂. 27 Bbo baann a, mba ddi bba ila narɛ ləm le lo ngəm narɛ tə̂, ta bbo m-təl a, minga narɛ
         ləm le ddəm marə narɛ dɔɛ̂ tə̂ ddəm ang wa? 28 Ə-taaje kandə narɛ kə̂ kɔr kâra le jia tə̂ arəje nje-kula kə̂ ee kə kandə narɛ doro
         kâra le. 29 Mba dəw kə̂ nɛ̂n laa to a, dâ kila marɛ̂ dɔɛ̂ tə̂ karɛ̂ karə nɛ̂n-kinga laa banya.
         A dəw kə̂ nɛ̂n laa goto, nɛ̂n laa njaa kara dâ taa jia tə̂. 30 A ne nje-kula kə̂ kari baa nəənn le, ilɛ̂je ddaka lo tə̂ kə̂ ndul, lo tə̂ kə̂ dəwje
         aw nɔnje ngaâ aw ngəərje ngangəde tə̂.› »Sariya kə̂ ddutu ndɔ tə̂31 «Ndɔ kə̂ Ngonn lə dəw a ddee kə anjəje laa tɔyn mə piti tə̂ laa a, nâ kisi dɔ ngende-mbay tə̂ laa kə̂ to nɛ̂n-piti. 32 Dəwje tɔyn kə̂ dɔ nangə tə̂ a mbɔnje naan nɔɛ̂n tə̂ ngaâ nâ kayn horo dəwje tokə
         nje-nɛ̂n-kuul aw kayn horo batəje kə binyaje. 33 Nâ kungu batəje dɔ ji-kɔlɛ̂ tə̂, a nâ kungu binyaje dɔ ji-gəle tə̂. 34 Yeenn ngaâ tɔkə mbay le a pa karə njê kə̂ dɔ ji-kɔlɛ̂ tə̂ nan: ‹Sese kə̂ Bɔmje bbar
         tar kə̂ maji dɔse tə̂ le, ə-ddeeje. Ə-taaje Bbe-kɔn kə̂ Lubba gɔl mba tar ləse ləw baa kə̂ duninya to le. 35 Mba bbo ddam a, arəmje nɛ̂n musa. Kunda ɔnʼm a, arəmje maann may. M-to nje-mba a,
         ə-taamje kə kə̂y. 36 Kubbu goto rɔm tə̂ a, arəmje kubbu mula. Rɔm tom a, ə-ddee oomje. M-to kəy-kula tə̂
         a, ə-ddeeje oomje.› 37 Yeenn ngaâ dəwje kə̂ gatə gatə le a kilɛ̂je tə̂ nan: ‹Əbbə-dəwje, ndɔ kə̂ dda bba bbo ddai bba jooi ngaâ jari nɛ̂n-kusa wase kunda ɔin bba jari maann
         ay wa? 38 Ndɔ kə̂ dda bba ə-to nje-mba bba jooi ngaâ n-taai kə kə̂y wase kubbu goto rɔi tə̂
         bba jari kubbu ula wa? 39 Ndɔ kə̂ dda bba rɔi toi wase ə-to kəy-kula tə̂ bba n-ddee jooi wa?› 40 Yeenn ngaâ tɔkə mbay le a kilade tə̂ nan: ‹Tɔkɔrɔ njaa, m-pa marəse, kar tɔyn kə̂
         ə-ddaje nɛ̂njeenn le kə marə ngakɔm kə̂ toje to dəwje kə̂ tɛn baa nəənn, nayn to əman
         â ə-ddaje səm.›41 «Goe tə̂ a, nâ pa karə njê kə̂ eeje dɔ ji-gəle tə̂ le nan: ‹Ɔtuje mbɔrəm tə̂ kə
         ddang, sese kə̂ ndu-ndɔɔl to dɔse tə̂. Awje dann puru tə̂ kə̂ aw ɔn kə ndɔ kə ndɔ,
         kə̂ Lubba gɔl mba əsu kə anjəje laa. 42 Mba bbo ddam, a arəmje nɛ̂n-kusa ang. Kunda ɔnʼm, a arəmje maann may ang. 43 M-to nje-mba, a ə-taamje kə kə̂y ang. Kubbu goto rɔm tə̂, a arəmje kubbu ang. Rɔm
         tom, a ə-ddeeje oomje ang ddəm m-to kəy-kula tə̂, a ə-ddeeje oomje ang ddəm.› 44 Yeenn ngaâ dâ kilɛ̂je tə̂ nan: ‹Əbbəjeje! Ndɔ kə̂ dda bba bbo ddai, kunda ɔin, ə-to
         nje-mba, kubbu goto rɔi tə̂, rɔi toi wase ə-to kəy-kula tə̂ bba jumain ang wa?› 45 A nâ kilade tə̂ nan: ‹Tɔkɔrɔ njaa, m-pa marəse, kar tɔyn kə̂ ngakɔm kə̂ toje to dəwje
         kə̂ tɛn nəənn, ə-ddaje nɛ̂njeenn le kə marɛ̂ ang a, yeenn to əman â ə-ddaje səm ang.›
         46 Dâ kaw koo ndoo kə ndɔ kə ndɔ, a njê kə̂ ddaje nɛ̂n kə̂ mə Lubba ndiki le a kisije
         kə təbbə kə̂ to kə ndɔ kə ndɔ.»

Tɔkəje lə Jiipije ndikije ta tɔl Jeju261 Jeju pa tarje nəənn le tɔyn tunga a, n̂-pa narə njê-njaje goe tə̂ nan: 2 «Ə-gərəje tɔyn to Pakə nayn ndɔ joo baa ngaa. Dâ kila Ngonn lə dəw ji dəwje tə̂ karə n̂-tɔlɛ̂ kakə-dəsə tə̂.»3 Yeenn ngaâ mbayje lə njê-poloje Lubba kə tɔkəje lə Jiipije mbɔnje naan mə ndoko tə̂ lə Kayipi kə̂ to tɔkənje-polo Lubba4 ngaâ dunnje ndu ta kuwa Jeju kə gusu tɔlɛ̂. 5 A n̂-paje nan: «Arəje juwɛ̂je ndɔ kusu tə̂ ang, mba a kuju bula.»Marə dɛnɛ̂n ungu yambo dɔ Jeju tə̂6 Jeju ee Betani kəy lə Simɔn kə̂ ləw to nje-banji le a, 7 marə dɛnɛ̂n ddee ngɔsi saa. Dɛnɛ̂n le uwa ku kə̂ yambo kə̂ gatɛ̂ ngəng nya ddusu jia
         tə̂. Ku le n̂-dda kə marə ər kə ria nan albatərə. Kar kə̂ Jeju nayn ta nɛ̂n-kusa tə̂ bbay a, dɛnɛ̂n le ungu yambo le dɔ Jeju tə̂.
         8 Njê-njaje go Jeju tə̂ ooje nɛ̂ɛnn le a, nəəlde ang ngaâ n̂-paje nan: «N̂-tuju yambo nəənn be
         mba ddi wa? 9 Maji ta labbə yambo nəənn kə gatə kə̂ ngəng ta kayn narɛ̂ njê-ndooje ang wa?»10 Jeju gərə tar kə̂ daw pa le ngaâ pa nan: «Mba ddi bba aw jɔkuje dɛnɛ̂n nəənn wa? Nɛ̂n
         kə̂ maji a n̂-dda səm. 11 Njê-ndooje aw nayn kə se kə ndɔ tɔyn. A əman, mâ nayn kə se kə ndɔ tɔyn ang. 12 Nungu yambo le rɔm tə̂ ta nginan nɛ̂n ndɔ kə̂ dâ dubbum nɛ̂n. 13 Tɔkɔrɔ, njaa m-pa marəse, lo tɔyn kə̂ dâ kila mbər Tar kə̂ Maji nəənn kə tə̂, duninya tə̂ tɔyn, dâ pa tar nɛ̂n kə̂ dɛnɛ̂n nəənn dda le ngaâ dəwje
         a koleje məde dɔɛ̂ tə̂.»Judas ndiki ta kunn dɔ Jeju14 Goe tə̂ a, marə nje-nja go Jeju tə̂ horo marɛ̂je tə̂ kə̂ dɔku gire joo kə̂ ria nan
         Judas Iskariyotə aw inga mbayje lə njê-poloje Lubba15 ngaâ pa arəde nan: «Bbo mila Jeju jise tə̂ a, ddi bba â karəmje wa?» Tɔkə njê-poloje Lubba arɛ̂je kandə narɛ dɔmota. 16 Unn kute karɛ tə̂ənn, Judas aw sangə ddəw ta kila Jeju jide tə̂.17 Dɔngɔr ndɔ kusu mapa kə̂ n̂-dda kə wum ang le, njê-njaje goJeju tə̂ ddee dujeje nan: «Lo kə̂ dda bba ə-ndiki karə jaw dda muru Pakə kə tə̂ jari wa?» 18 Jeju ilade tə̂ nan: «Awje tɔkə bbe tə̂ rɔ marə ənəng tə̂. Ə-paje arɛ̂je nan: ‹Nje-nɛ̂n-tɔju
         pa nan: Kar ləm ddee ngɔsi ngaa. Mə kəy ləi â əman kə njê-njaje gom tə̂ ja dda kusu Pakə kə tə̂.› » 19 Njê-njaje goJeju tə̂ ddaje nɛ̂n kə̂ nunn ndu narəde karə n̂-ddaje le ngaâ n̂-ddaje nɛ̂nje mba kusu
         Pakə le.Jeju tɔju dəw kə̂ a kunn dɔɛ̂20 Lo-kul a, Jeju isi ta nɛ̂n-kusa tə̂ kə njê-njaje goe tə̂ kə̂ dɔku gire joo le. 21 Kar tə̂ kə̂ daw dusaje nɛ̂n a, n̂-pa nan: «Tɔkɔrɔ m-pa marəse, marə dəw kâra horose
         tə̂ a kilam ji dəwje tə̂.» 22 Rɔ njê-njaje go Jeju tə̂ le nəəlde ang nyɔm ngaâ dede kâra kâra dunnje kutu duje
         nan: «Əbbə-dəwje, to əman wa?» 23 Nilade tə̂ nan: «Dəw kə̂ ula jia naan tə̂ səm ka tə̂ nəənn, ne â nâ kilam ji dəwje
         tə̂. 24 Ngonn lə dəw a koy ddəw kâra baa kə tar kə̂ Makəturu lə Lubba pa dɔɛ̂ tə̂ le. A, a to ndoo nya
         karə dəw kə̂ a kilɛ̂ ji dəwje tə̂. Dəw le, kuje ang maji nya uta.» 25 Judas kə̂ a kilɛ̂ ji dəwje tə̂ le duje nan: «Nje-nɛ̂n-tɔju, to əman wa?» Jeju ilɛ̂
         tə̂ nan: «Əi njaa ə-pa mban.»Muru mə-kâra26 Kar tə̂ kə̂ daw dusaje nɛ̂n a, Jeju unn mapa, arə wooyo Lubba, tətə arə njê-njaje goe tə̂ ngaâ pa nan: «Ə-taaje usaje. Yeenn to da-rɔm.» 27 Goe tə̂ a, nunn marə əngo maann-binyə, narə wooyo Lubba n̂-pa nan: «Sese tɔyn njaa ayje, 28 yeenn to məsəm. Məsə kə̂ Lubba ɔsu nɛ̂n dɔnɔn kə dəwje kə̂ banya, məsə kə̂ kayn mba kɔru tar majangje kə ddang. 29 M-pa marəse, unn kute kar tə̂ nəənn, mâ kay maann-binyə nəənn ang ngaa, ndərəng ndɔ kə̂ mâ kay nɛ̂n maann-binyə kə̂ siki kə se mə Bbe-kɔn tə̂ lə Bɔmje.»Jeju pa tar lə Piyɛr kə̂ a mayn tar laa30 Dɔsuje pa wal Lubba ngaâ n̂-teeje dawje dɔ ddingiri Olibəje tə̂. 31 Yeenn ngaâ Jeju pa arəde nan: «Til tə̂ nəənn, â tusumje tɔyn kinyamje, mba n̂-dda Makəturu tə̂ lə
         Lubba nan:‹Mâ tɔl nje-ngəm batəje,ta kusu batəje le a sanrɛ naan.›32 A bbo m-ndol go koy tə̂ ləm a, mâ kaw nginanse kete Galile.»33 Piyɛr pa arɛ̂ nan: «Le dəwje tɔyn tusije inyaije kara, əman mâ kinyai ndɔ kâra ang.»
         34 Jeju ilɛ̂ tə̂ nan: «Tɔkɔrɔ, m-pa mari, til tə̂ nəənn njaa, kete bba karə kuran nɔn, â
         pa nan ə-gərəm ang, gɔl mota.» 35 Piyɛr pa arɛ̂ nan: «Le asə ta koy səi kara, karə m-pa nan m-gəri ang, mâ pa baann
         ndɔ kâra ang.» Njê-njaje goe tə̂ tɔyn paje tokə baann tɔ.Jeju duju Lubba lo tə̂ kə̂ Jetesemane36 Goe tə̂ a, Jeju aw kə njê-njaje goe tə̂ le lo tə̂ kə̂ daw bbar nan Jetesemane ngaâ n̂-pa narəde nan: «Isije lo tə̂ nəənn,
         a əman, mâ kaw duju Lubba lo tə̂ kə̂ yoonn.» 37 N̂-jin Piyɛr kə ngann lə Jebede kə̂ joo naw kə de. Rɔɛ̂ unn kutu nəəle ang ngaâ bbəəl
         uta dɔɛ̂ tɔ. 38 Yeenn a, n̂-pa narəde nan: «Rɔm nəələm ang, tokə nɛ̂n kə̂ mâ ta koy be. Ə-naynje
         nəənn. Arəje bbi ɔru kəmse ang səm.» 39 Goe tə̂ a, n̂-ngəsə kə kete tɛn be ngaâ n̂-tee noso kə ta məɛ̂, n̂-dəbbə kəmɛ̂ nangə̂
         ngaâ n̂-duju Lubba n̂-pa nan: «Bɔy, bbo ddəw to a, uta əngo kəm-to-ndoo nəənn kə
         ddang. A ə-dda tokə məi ndiki bbo tokə məm ndiki ang.» 40 N̂-təl n̂-ddee rɔ njê-njaje goe tə̂ kə̂ mota le a, ningade tɔyn dɔ bbi tə̂. N̂-pa narə Piyɛr nan: «Asəje ta mbətə
         bbi səm mba gɔl kar kâra ang wa? 41 Arəje bbi ɔru kəmse ang, ə-dujuje Lubba bba karə osoje mə nɛ̂n-nan tə̂ ang. Ndil dəw
         ndiki ta dda nɛ̂n kə̂ maji njaa, a da-rɔ ee kə singa ang.»42 Jeju təl aw ddəw əw bbay aw nduju Lubba nan: «Bɔy, bbo əngo nəənn le to ta karə may
         njaa, bbo ddəw kə̂ â kɔru nɛ̂n kə ddang goto a, maji karə ə-dda nɛ̂n kə̂ məi ndiki.»
         43 N̂-təl n̂-ddee rɔ njê-njaje goe tə̂ le a, ningade dɔ bbi tə̂ bbay mba bbi uta dɔde
         arə ddəw kə̂ ta karə kəmde nayn takə baa goto. 44 Ninyade a naw duju Lubba kə̂ gɔl mota laa bbay. A nɛ̂ɛnn le njaa n̂-təl n̂-duju Lubba
         le bbay. 45 N̂-təl n̂-ddee rɔ njê-njaje goe tə̂ n̂-pa nan: «Ə-naynje aw tibbije wa? Aw uwaje rɔse bbay wa? Kar asə ngaa, dâ
         kunn Ngonn lə dəw kila ji njê-nɛ̂n-ddaje tə̂ kə̂ maji ang. 46 Inje arəje jawje! Nje-kunn dɔm le ddee ngaa.»Duwa Jeju47 Jeju nayn aw pa tar bbay a, marə nje-nja goe tə̂ kâra horo marɛ̂je tə̂ kə̂ dɔku gire
         joo kə̂ ria nan Judas le ddee kə dəwje kə̂ banya. Duwaje tɔkə kiyaje kə kakəje jide tə̂. Mbayje lə njê-poloje Lubba kə tɔkəje lə Jiipije â ulajede. 48 Judas, nje-kunn dɔ Jeju le tɔjude nɛ̂n kə̂ nâ dda tokə kete mban. N̂-pa nan: «Dəw
         kə̂ m-to mbia a, to ne, ta uwɛ̂je.» 49 Njangə baa njaa a, Judas le ddee ngɔsi kə Jeju ngaâ pa arɛ̂ nan: «Lapiya, Nje-nɛ̂n-tɔju!» Ngaâ n̂-to mbia. 50 Jeju ilɛ̂ tə̂ nan: «Namʼm, nɛ̂n kə̂ ə-ddee ta dda le ə-dda.» Yeenn ngaâ dəwje le ddeeje
         ngɔsi kə Jeju ilɛ̂je uwɛ̂je. 51 Marə nje-nja go Jeju tə̂ ɔru tɔkə kiya laa tuka nɛ̂n mbi marə nje-kula lə tɔkə nje-polo Lubba ti. 52 Jeju pa arə nje-nja goe tə̂ le nan: «Ə-təl kə tɔkə kiya ləi ture tə̂, mba dəw kə̂ tɔl
         dəw kə tɔkə kiya, dâ tɔlɛ̂ kə tɔkə kiya tɔ. 53 Ə-gərə ang wa? Masə ta bbar Bɔy karə nula kə anjəje kə̂ toje to njê-ddɔje tokə banya narəm. 54 A bbo m-dda tokə baann a, tarje kə̂ Makəturu lə Lubba pa le a ddeeje to nɛ̂n kə̂ tɔkɔrɔ
         tokə baânn wa? Makəturu le pa nan, maji karə nɛ̂ɛnn le to tokə baann.»55 Goe tə̂ a, Jeju pa arə dəwje kə̂ banya le nan: «Ə-ddeeje kə tɔkə kiyaje kə kakəje bba ta kuwam nɛ̂n
         tokə nɛ̂n kə̂ m-to dəw kə̂ maji ang wa? Kə ndɔ tɔyn, maw misi kəy-polo Lubba tə̂ maw tɔju nɛ̂n, a uwamje ang. 56 A nɛ̂njeenn tɔyn toje bba karə tar kə̂ njê-kilaje mbər tar lə Lubba paje Makəturu tə̂ le ddeeje to nɛ̂n kə̂ tɔkɔrɔ.» Yeenn ngaâ njê-njaje go Jeju tə̂ le tɔyn njaa aynje inyɛ̂je.Daw kə Jeju nɔn tɔkə sariya tə̂ lə Jiipije57 Njê kə̂ uwaje Jeju le awje saa rɔ Kayipi tə̂ kə̂ to tɔkənje-polo Lubba. Njê-gərəje-Ndu kə tɔkəje lə Jiipije mbɔnje naan lo tə̂ənn. 58 Piyɛr ɔru goe a, nja ddəw əw saa ndərəng tee nɛ̂n mə ndoko tə̂ lə Kayipi kə̂ to tɔkə
         nje-polo Lubba le. Nandə mə ndoko tə̂ le ngaâ nisi kə njê-ngəmje ta-kəy ta koo se nɛ̂n le a kɔsu
         kɔyn tokə baânn wa?59 Mbayje lə njê-poloje Lubba kə njê-gangəje sariya lə Jiipije le tɔyn daw sangəje marə tar ta kunda dɔ Jeju tə̂ bba ta gangə nɛ̂n sariya-yo dɔɛ̂ tə̂. 60 Njê-tar-najije kə̂ toje to njê-ngəmje ddeeje tokə banya ulaje tar tɛɛ̂ tə̂. A dingaje
         nɛ̂n kə̂ ta kunda nɛ̂n tar dɔɛ̂ tə̂ ang. Dɔbɔnyɛ̂ a, marə dəwje joo ddee paje nan:
         61 «Dəw nəənn pa nan: ‹Masə ta tɔ kəy-polo Lubba ta təl dda ture tə̂ mə ndɔ mota tə̂.› » 62 Tɔkə nje-polo Lubba le in taar ngaâ duje nan: «Tar kə̂ â kila tə̂ goto wa? Tar kə̂ dəwje aw paje dɔi
         tə̂ nəənn, tar ddi â, â pa dɔɛ tə̂ wa?» 63 A Jeju pa tar ang. Yeenn ngaâ tɔkə nje-polo Lubba pa arɛ̂ nan: «M-duji kə ri Lubba kə̂ nje-kisi kəm baa karə ila tar tə̂ nəənn: Ə-to
         Kristə, Ngonn lə Lubba wa?» 64 Jeju ilɛ̂ tə̂ nan: «Əi njaa ə-pa mban. A m-pa marəse, bbasinɛn nəənn njaa â kooje Ngonn lə dəw kə̂ isi dɔ ji-kɔl Lubba tə̂ kə̂ nje-singa-mɔngu. A kooeje kar tə̂ kə̂ nâ kin darâ
         ta ddee mə mum tə̂ tɔ.» 65 Yeenn ngaâ tɔkə nje-polo Lubba le tiir kubbuje kə̂ rɔɛ̂ tə̂+ ngaâ pa nan: «N̂-taji Lubba. Ddi â ta koo tar lə njê-tar-najije dda nɛ̂n bbay
         wa? Sese njaa ooje taji kə̂ n̂-taji Lubba nəənn kə mbise mban. 66 Tar ddi â əjəje dɔɛ̂ tə̂ wa?» Dilɛ̂je tə̂ nan: «Nasə yo.» 67 Yeenn ngaâ n̂-tije wənrə kəmɛ̂ tə̂, n̂-bbirije jide n̂-tundɛ̂je nɛ̂n. Marɛ̂je tundaje
         ka-mbɔrɛ̂ 68 ngaâ paje nan: «Kristə, ə-pa arə joo, nân â undai wa?»Piyɛr mayn tar lə Jeju69 Karɛ̂ tə̂ənn, Piyɛr isi ddaka mə ndoko tə̂ le. Marə nje-kula kə̂ dɛnɛ̂n ddee ngɔsi
         saa ngaâ pa nan: «Əi kara ə-nja kə Jeju kə to dəw kə̂ Galile nəənn le tɔ.» 70 A Piyɛr mayn kəm dəwje tə̂ tɔyn nan: «M-gərə tar kə̂ ə-ndiki ta pa nəənn ang.» 71 Nunn ddəw ta kɔtu ngaâ n̂-tee ta-ndoko tə̂ le a, marə nje-kula kə̂ dɛnɛ̂n dang ooe
         ngaâ pa arə njê kə̂ isije lo tə̂ənn nan: «Dəw nəənn nja kə Jeju kə̂ Najarɛtə le tɔ.» 72 Piyɛr unda yo ngaâ mayn bbay nan: «M-gərə dingaw nəənn ang.» 73 Ngaji goe tə̂ a, njê kə̂ eeje tə̂ənn le awje ngɔsi kə Piyɛr le ngaâ paje arɛ̂ nan:
         «Ee horo dəwje tə̂ lə Jeju njaa. Tar pa ləi njaa tɔju.» 74 Yeenn ngaâ nunn kutu kunda yo pa nan: «M-gərə dingaw nəənn ang. Bbo mərə ngəm a,
         maji karə ndu-ndɔɔl lə Lubba to dɔm tə̂.» Karɛ̂ tə̂ənn njaa kuran nɔn. 75 Piyɛr ole məɛ̂ dɔ tar tə̂ kə̂ Jeju pa arɛ̂ nan: «Kete bba karə kuran nɔn, â mayn tar ləm pa nan ə-gərəm ang gɔl mota»
         le. Ngaâ n̂-tee ddaka n̂-nɔn nya.
         
            
               	Bbeê lə Jiipije, bbo marə dəw kə̂ bo tir kubbu laa a, yeenn tɔju to wungu ɔɛ̂n nya.
                     Yeenn to nɛ̂n kə̂ ngəng nya. Tɔkə nje-polo Lubba ee kə ddəw ta tiir kubbu kə̂ rɔɛ̂
                     tə̂ ang tɔ.

Daw kə Jeju nɔn Pilatə tə̂271 Kə əndɔɔ baa njaa, mbayje lə njê-poloje Lubba kə tɔkəje lə Jiipije tɔyn unnje ndude karə n̂-tɔl Jeju. 2 Duwɛ̂je n̂-tɔɛ̂je ngaâ n̂-ddeeje saa dulɛ̂je ji ngonn mbay Pilatə tə̂.Tar yo lə Judas3 Judas kə̂ ila Jeju ji dəwje tə̂ le oo tar sariya-yo kə̂ n̂-gangə dɔ Jeju tə̂ le a,
         kəjə laa jɔkɛ̂ nya. N̂-təl kə kandə narɛ kə̂ dɔmota le narə mbayje lə njê-poloje Lubba kə tɔkəje lə Jiipije le. 4 N̂-pa narəde nan: «M-dda nɛ̂n kə̂ maji ang, mba mila dəw kə̂ dda nɛ̂n kə̂ maji ang
         kâra ang ji dəwje tə̂ karə n̂-tɔlɛ̂.» Dilɛ̂je tə̂ nan: «Osoje tə̂ ang. Yeenn ooi.»
         5 Judas sanrɛ narɛ le mə kəy-polo Lubba tə̂ ngaâ aw ila kula. 6 Mbayje lə njê-poloje Lubba le ndekeje narɛ le ngaâ paje nan: «Ndu arə ddəw ta ngəm narɛ kə̂ be nəənn lo ngəm narɛ tə̂ kə̂ mə kəy-polo Lubba tə̂ ang, mba to narɛ məsə.» 7 Duwaje dɔ naan ngaâ dunnje narɛ le n̂-ndokoje nɛ̂n ndɔɔ lə marə nje-kubba jo ta dda
         to lo dubbu yo njê-mbaje. 8 Mba yeenn bba daw bbar nɛ̂n ndɔɔ le nan «ndɔɔ-məsə» ndərəng bbokənɛn. 9 Yeenn bba tar lə Lubba kə̂ Jeremi kə to nje-kila mbər tar laa pa le ddee to tar kə̂ tɔkɔrɔ. Tar le nan: «N̂-taaje kandə narɛ dɔmota. Yeenn
         to gatə dəw kə̂ ngann Ijarayɛlje ɔju le. 10 Darəje narɛ le mba ndoko nɛ̂n ndɔɔ lə nje-kubba jo kə turu ndu kə̂ Əbbə-dəwje unn arəm.»Pilatə duju tar Jeju11 Daw kə Jeju nɔn ngonn mbay Pilatə tə̂. Ngonn mbay le duje nan: «Ə-to tɔkə mbay lə Jiipije wa?» Jeju ilɛ̂ tə̂ nan: «Əi njaa ə-pa mban.» 12 Mbayje lə njê-poloje Lubba kə tɔkəje lə Jiipije aw undaje tar dɔɛ̂ tə̂ a, nilade tə̂ kâra ang. 13 Yeenn ngaâ Pilatə duje nan: «Oo tarje tɔyn kə̂ daw dunda dɔi tə̂ nəənn ang wa?» 14 A nilɛ̂ marə tar tə̂ kâra ang. To nɛ̂n kə̂ dum dɔ Pilatə le.N̂-gangə sariya-yo dɔ Jeju tə̂15 Ndɔ kusu Pakə tə̂ kâra kâra tɔyn, ngonn mbay le aw ɔru marə dəw kəy-kula tə̂. To dəw kə̂ dəwje
         kə̂ banya ndikije karə nɔrɛ̂ bba. 16 A karɛ tə̂ənn, marə dəw kə̂ ria bbar nya ee kəy-kula tə̂ le. Ria nan Jeju Barabas. 17 Pilatə duju dəwje kə̂ banya kə̂ mbɔnje naan le nan: «Nân bba ə-ndikije karə mɔrɛ̂
         marəse wa? Barabas wase Jeju kə̂ daw bbarɛ̂ nan Kristə le wa?» 18 Mba Pilatə gərə kə majɛ̂ to mə â dunda kə Jeju bba duwɛ̂je dulɛ̂je jia tə̂.19 Kar tə̂ kə̂ Pilatə isi ngende-gangə sariya tə̂ le bbay a, dɛnɛ̂n laa ula pa arɛ̂ nan:
         «Ula tai tar tə̂ lə dəw kə̂ gatə gatə nəənn ang. Mba til tə̂ nəənn, moo ndoo nya mə
         nin tə̂ mbɛɛ̂.»20 A mbayje lə njê-poloje Lubba kə tɔkəje lə Jiipije tulaje dəwje kə̂ banya le karə n̂-dujeje darə nɔru Barabas a ta n̂-tɔl
         Jeju. 21 Ngonn mbay le təl dujude nan: «Horo dəwje tə̂ kə̂ joo nəənn, nân bba ə-ndikije karə
         mɔrɛ̂ marəse wa?» A dilɛ̂je tə̂ nan: «Barabas!» 22 Pilatə dujude bbay nan: «Ddi â mâ dda kə Jeju kə̂ daw bbarɛ̂ nan Kristə le wa?» Dede tɔyn njaa dilɛ̂je tə̂ nan: «Arə n̂-tɔlɛ̂ kakə-dəsə tə̂!» 23 Pilatə dujude nan: «Majang ddi â n̂-dda wa?» A dunnje kutu kuru əkii kə singa bbay
         nan: «Arə n̂-tɔlɛ̂ kakə-dəsə tə̂!»24 Pilatə oo to nâ kasə dda marə nɛ̂n dang ang ngaâ dəwje le aw yəkəje lo kə kete kete
         a, nunn maann n̂-toko nɛ̂n jia kəm dəwje tə̂ kə̂ banya le n̂-pa nan: «Tar yo lə dingaw
         nəənn a kuwa dɔm ang. Oose.» 25 Dəwje kə̂ banya le tɔyn ilɛ̂je tə̂ nan: «Maji karə tar yo laa le oso dɔje tə̂ kə dɔ
         ngannje tə̂.» 26 Yeenn ngaâ Pilatə ɔru Barabas arəde. Narə n̂-tunda Jeju kə ndəy ngaâ nulɛ̂ jide tə̂ karə n̂-tɔlɛ̂ kakə-dəsə tə̂.Mbambaje ɔjuje Jeju kokoje nɛ̂n27 Mbambaje lə Pilatə awje kə Jeju lo gangə sariya tə̂ laa ngaâ kəsə mbambaje le tɔyn mbɔnje naan dɔɛ̂ tə̂. 28 N̂-tɔruje kubbuje laa rɔɛ̂ tə̂ ngaâ dulɛ̂je kubbu kə̂ ngal kə̂ kasɛ. 29 N̂-peteje kula kə̂ to konn to əjɔkudɔ dundaje dɔɛ̂ tə̂. Dulaje marə kârə mu jia tə̂ kə̂ kɔl ngaâ dɔsuje məkəjə-gɔlde
         nangə̂ nɔɛ̂n tə̂, n̂-kokeje n̂-paje nan: «Lapiya, tɔkə mbay lə Jiipije!»30 N̂-tije wənrə dɔɛ̂ tə̂ ngaâ n̂-taaje kârə mu le dunda nɛ̂n dɔɛ̂. 31 Dɔjɛ̂je n̂-kokoje nɛ̂n n̂-tunga a, dɔruje kubbu kə̂ kasɛ kə̂ rɔɛ̂ tə̂ le ngaâ n̂-təlje
         dulɛ̂je kubbuje laa. Goe tə̂ a, n̂-teeje saa ta kaw tɔlɛ̂ kakə-dəsə tə̂.N̂-bbərə Jeju kakə-dəsə tə̂32 Mbambaje le inje mə bbe tə̂ le aw teeje saa kə ddaka a, dingaje marə dingaw kə̂ bbe
         tə̂ kə̂ Sirɛnn, ria nan Simɔn. Duwɛ̂je darə noto kakə-dəsə lə Jeju le. 33 Daw teeje lo tə̂ kə̂ daw bbar nan Gɔlogota kə̂ kandɛ̂ nan: «Lo ka-dɔ-dəw je» a, 34 darəje Jeju bɛn kə̂ dungu nɛ̂n kə̂ maji ang məɛ tə̂ karə nay. A Jeju le nan oo a, mbətə ta kay.+35 N̂-bbəreje kakə-dəsə tə̂ le ngaâ n̂-ddɔje mbari n̂-kaynje nɛ̂n naan kubbuje laa.
         36 Goe tə̂ a, disije lo tə̂ənn ta ngəmɛ̂.37 N̂-dda marə makəturu n̂-bbərə ər dɔɛ̂ tə̂ ta tɔju nɛ̂n gəl nɛ̂n kə̂ n̂-gangə nɛ̂n
         sariya dɔɛ̂ tə̂ le nan: «Dəw nəənn to Jeju, tɔkə mbay lə Jiipije.»38 N̂-bbərə njê-bbokoje joo kakə-dəsəje tə̂ mbɔrɛ̂ tə̂ tɔ. Marɛ̂ kâra ər kɔl, a marɛ̂
         kâra ər gəl.39 Dəwje kə̂ aw ndayje lo tə̂ənn tukaje dɔde tajɛ̂je nɛ̂n. 40 N̂-paje darɛ̂je nan: «Əi kə̂ ə-ndiki ta tɔ kəy-polo Lubba ta təl dda marɛ̂ ture tə̂ mə ndɔ mota tə̂ le, bbo ə-to Ngonn lə Lubba a, aji rɔi
         əi njaa bbo in kakə-dəsə tə̂ le uru nangə̂!»41 Mbayje lə njê-poloje Lubba kə njê-gərəje-Ndu kə tɔkəje lə Jiipije kokeje tɔ paje nan: 42 «Naji marə dəwje, a nasə kaji da-rɔɛ̂ njaa ang! Tɔkə mbay kə̂ Ijarayɛl le â nəənn wa? Bbo nin kakə-dəsə tə̂ nuru nangə̂ a, ja kunn məje karɛ̂. 43 Nunda məɛ̂ dɔ Lubba tə̂ ngaâ n̂-pa nan n̂-to Ngonn lə Lubba. Bbo Lubba ndike a, maji
         karə najɛ̂ bbasinɛn nəənn.»44 Njê-bbokoje kə̂ n̂-bbərəde kakə-dəsəje tə̂ le tajɛ̂je tokə baann tɔ.Koy lə Jeju45 Unn kute gɔl kar dɔku gire joo tə̂ ndərəng gɔl kar mota kə̂ lo-kul tə̂, lo ndul dɔ
         nangə tə̂ le tɔyn. 46 A ta tee gɔl kar tə̂ kə̂ mota a, Jeju uru əkii kə singa nan: «Eli, Eli, laman sabakatani!» Kandə tar le nan: «Lubba ləm,
         Lubba ləm, mba ddi bba inyam wa?» 47 Marə dəwje kə̂ eeje lo tə̂ənn le ooje tar lə Jeju le a, n̂-paje nan: «Naw bbar Eli.» 48 Marə dəw kâra horode tə̂ ayn kə ngɔru aw unn marə ta-kubbu ula mə maann-binyə tə̂ kə̂ masə ngaâ n̂-kə ta kârə mu tə̂ nula narə Jeju karə ay. 49 A marɛ̂je paje nan: «N-nginan joo se Eli a ddee kajɛ̂ wa?»50 Jeju təl uru əkii kə singa bbay ngaâ kəwn laa tee.+51 Karɛ̂ tə̂ənn njaa, kubbu kə̂ n̂-tɔ n̂-gangə nɛ̂n mə kəy-polo Lubba tiir dannâ joo, in taar uru bəər. Nangə yəkə ngaâ ərje ribbaje.52 Ta buwa-yoje təəyn ngaâ dəwje kə̂ ooje məde tə̂ kə Lubba bba oyje ndolje. 53 Dinje mə buwa-yoje tə̂ le n̂-teeje ngaâ go ndol tə̂ kə̂ Jeju ndol le a, dandəje Jerujalɛm
         kə̂ to bbe kə̂ maji tɔyn arə dəwje nya oojede.54 Nje-kɔn dɔ mbambaje kə̂ Rɔm kə mbambaje kə̂ daw ngəmje Jeju le dooje nangə kə̂ aw yəkə kə nɛ̂nje kə̂ toje le a, bbəəl uta dɔde nya ngaâ n̂-paje
         nan: «Dəw nəənn to Ngonn lə Lubba njaa.»55 Dɛnɛ̂nje tokə banya eeje tə̂ənn, darje ddəw əw bba daw dooje nɛ̂njeenn le, to dede
         kə̂ dinje kə Jeju Galile nu n̂-dannɛ̂je mba dda kula karɛ̂. 56 Horo dɛnɛ̂nje tə̂ənn le, Mari kə̂ Magədala kə Mari kə̂ uju Jakə de kə Jojɛpə kə kɔn ngann lə Jebede, deeje tə̂ənn.Dila niinn Jeju mə buwa-yo tə̂57 Lo-kul a, marə nje-nɛ̂n-kinga kə̂ to dəw kə̂ bbe tə̂ kə̂ Arimate ddee tee. Ria nan
         Jojɛpə. Ne kara n̂-to nje-nja goJeju tə̂ tɔ. 58 Naw noo Pilatə, n̂-duju niinn Jeju le. Yeenn ngaâ Pilatə unn ndu karə darɛ̂ niinn le. 59 Jojɛpə unn niinn le, n̂-kə kə kubbu kə̂ siki kə̂ nɛ̂n-yərəw ɔru ang 60 ngaâ nila buwa-yo tə̂ laa ne njaa kə̂ narə duru darɛ̂ tokə siki bbay mə ər tə̂. Goe
         tə̂ a, n̂-ndubbu marə tɔkə ər nutu nɛ̂n ta buwa-yo le ngaâ nɔtu+. 61 Mari kə̂ Magədala kə marə Mari kə̂ deeje tə̂ənn, disije nangə̂, kəmde to kə buwa-yo tə̂ le.Mbambaje aw ngəmje buwa-yo lə Jeju62 Lo-karɛ̂, go ndɔ gɔl nɛ̂nje mba ndɔ-kuwa-rɔ tə̂ a, mbayje lə njê-poloje Lubba kə Parijinyɛje awje naan tə̂ kâra baa rɔ Pilatə tə̂, 63 n̂-paje nan: «Dəw kə̂ bo, jole məje to, dɔ ndɔ tə̂ kə̂ nje-kərə dəwje nəənn le nayn
         nɛ̂n kəm baa bbay le, n̂-pa nan: ‹Ndɔ mota go yo tə̂ ləm a, mâ ndol.› 64 Yeenn a, unn ndu arə n̂-ngəm buwa-yo le ndərəng ndɔ mota. Baann ang a, njê-njaje goe tə̂ a ddee bbokoje niinnɛ̂ a, dâ paje karə dəwje nan ne â n̂-ndol. Ngəm kə̂ guku
         nəənn a kuta ye kə̂ kete bbay.»+65 Pilatə pa arəde nan: «Njê-ngəmje ta lo â nəənn. Awje arəje n̂-ngəmje buwa-yo le
         tokə məse ndiki.» 66 Dawje buwa-yo tə̂ le ta koo gusu kə̂ ta ngəm nɛ̂n tɛɛ̂. N̂-ddaje marə əndaji ər tə̂
         kə̂ ta buwa-yo tə̂ le ngaâ dundaje njê-ngəmje ta lo tɛɛ̂ tə̂.
         
            
               	To nɛ̂n kə̂ dəwje kə̂ Rɔm aw unguje mə bɛn tə̂ arə dəwje kə̂ daw ta tɔlde dɔ kakə-dəsə
                     tə̂ bba karə dooje ndoo nya ang.

               	Koy lə Jeju to ne njaa ninya kəwn laa narə tee.

               	Buwa-yo lə Jiipije to mə nangə tə̂ ang. Daw ddaje buwa le mə ər tə̂ bba daw dubbu
                     nɛ̂n yoje ləde.

               	Dəwje le əjəje to dɔngɔr ngəm lə Jeju to pa kə̂ n̂-pa nan n̂-to Mesi. Joo laa Jeju
                     pa nan nâ koy ngaâ ndɔ mota laa, nâ ndol. Oo 26:63-64.

Jeju kə̂ oy le ndol281 Go ndɔ-kuwa-rɔ tə̂ lə Jiipije kə̂ to dɔngɔr ndɔ a ta kunn-kute a, kə əndɔɔ baa, Mari kə̂ Magədala kə Mari kə̂ kâra dawje ta koo buwa-yo le. 2 A ta koo a, nangə yəkə kə singa. Marə anjə lə Əbbə-dəwje in darâ ddee ndubbu ər le kə ddang ngaâ isi dɔɛ̂ tə̂. 3 N̂-ndɔnrɛn tokə ndi kə̂ təəl ngaâ kubbu laa nda tokə lə nɛyn. 4 Njê-ngəmje buwa-yo le bbəəlje nya ngaâ isaje. Disije tokə lə dəwje kə̂ oyje. 5 A anjə le pa arə dɛnɛ̂nje le nan: «Sese, ə-bbəəlje ang, mba m-gərə to aw sangəje Jeju kə̂ n̂-tɔlɛ̂ kakə-dəsə tə̂ le. 6 Nee nəənn ang, n̂-ndol tokə n̂-pa le. Ə-ddee ooje lo kə̂ dilɛ̂ tə̂ le. 7 Awje njangə aw paje arə njê-njaje goe tə̂, ə-paje nan: ‹N̂-ndol ngaâ naw ta nginanse kete Galile. A kooeje nunn.› Tarɛ̂
         njaa m-pa marəse mban nəənn.»8 Dɛnɛ̂nje lə ɔtuje buwa-yo tə̂ le kə ngɔru. Bbəəl uta dɔde ddəm rɔde nəəlde nya ddəm
         ngaâ daw paje tar le darə njê-njaje go Jeju tə̂. 9 A ta koo a, Jeju tee nɔnde tə̂ aw tila kəmde ngaâ pa arəde nan: «Lapiya ləse!» Dɛnɛ̂nje le ddeeje
         ngɔsi saa ngaâ dɔsuje məkəjə-gɔlde nɔɛ̂n tə̂, duwaje gɔlɛ̂ n̂-walɛ̂je nɛ̂n. 10 Yeenn ngaâ Jeju pa arəde nan: «Ə-bbəəlje ang, aw paje arəje ngakɔnʼmje arəje dawje Galile. Lo kə̂
         nunn â dâ koomje tə̂+.»Tar lə njê-ngəmje ta buwa-yo kə̂ paje11 Dɛnɛ̂nje le naynje ddəw-boô bbay a, marə dəwje kə̂ ngəmje ta buwa-yo le təlje awje
         tɔkə bbe tə̂ aw ɔruje gəl nɛ̂nje tɔyn kə̂ toje le arəje mbayje lə njê-poloje Lubba. 12 Tɔkənjê-poloje Lubba le mbɔnje naan kə tɔkəje lə Jiipije ngaâ dooje ta naan. Goe tə̂ a, darəje njê kə̂ ngəmje ta buwa-yo le narɛ
         kə̂ bo, 13 n̂-paje darəde nan: «Ta ə-paje nan: ‹Kar kə̂ n-nayn jaw tibbi bbay â njê-njaje go Jeju tə̂ le ddeeje til tə̂ ddee bbokoje niinnɛ̂.› 14 Bbo Pilatə oo tarɛ̂ a, ja gərə gusu kə̂ ta pa nɛ̂n karə n̂-ndiki tə̂. A sese â kingaje
         tar ang.» 15 Njê-ngəmje ta buwa-yo le taaje narɛ le ngaâ ddaje nɛ̂n le kə turu ndu kə̂ darəde
         le. Tar nəənn le nja horo Jiipije tə̂ ndərəng bbokənɛn.Jeju ula njê-njaje goe tə̂16 Njê-njaje goJeju tə̂ kə̂ naynje dɔku gire kâra le awje Galile dɔ ddingiri tə̂ kə̂ n̂-tɔjude le. 17 Dooeje a, dɔsuje məkəjə-gɔlde nangə̂. A marɛ̂je aw maynje tar bbay. 18 Jeju ddee ngɔsi kə de, pa arəde nan: «Lubba arəm singa tɔyn darâ ddəm nangə̂ ddəm. 19 Yeenn a, awje rɔ gəl-dəwje tə̂ tɔyn kə̂ dɔ nangə tə̂. Ə-ddajede to njê-njaje gom tə̂ ta ə-ddajede batɛm kə ri Bɔ, ri Ngonn kə ri Ndil-mə-nda. 20 Ə-tɔjujede arəje n̂-ddaje nɛ̂n kə turu nduje tɔyn kə̂ munn marəse. Ooje, mâ nayn
         kə se kə ndɔ tɔyn ndərəng ddutu ndɔ tə̂.»

Jan-Batisi duju dəwje karə turuje məde11 Kunn-kutu Tar kə̂ Maji kə̂ dɔ Jeju-Kristə Ngonn lə Lubba tə̂ â nəənn. 2 Lubba pa makəturu tə̂ lə Ejayi kə̂ to nje-kila mbər tar laa nan:«Əman Lubba, mâ kula marə nje-kula ləm nɔin tə̂ karə dda ddəw ləi ari.3 Dəw le â aw uru əkii mə kɔr tə̂ nan:‹Ə-ddaje ddəw lə Əbbə-dəwje.Arəje ddəwje laa ndɔjuje kə majɛ̂.› »4 Yeenn bba Jan-Batisi unda lo tee mə kɔr tə̂, naw nila mbər narə dəwje karə ingaje batɛm ta tɔju to n̂-turuje məde bba karə tar majang ɔru dɔde tə̂. 5 Dəwje tɔyn kə̂ dɔ nangə Jude tə̂ kə njê kə̂ Jerujalɛm dawje rɔɛ̂ tə̂. N̂-paje majang ləde kə ddaka darəje Jan ddade batɛm maann Jurdɛn tə̂.6 Jan ula kubbu kə̂ n̂-dda kə biin jambal ngaâ n̂-tɔ bbəre kə kula əndaar. Nɛ̂n-kusa laa to əbeteje kə təjə. 7 Nila mbər narə dəwje nan: «Dəw kə̂ aw ddee gom tə̂ ngəng utam. Masə ta kula dɔm nangə̂
         tutu kula nɛ̂n-gɔl laa ang. 8 Əman m-ddase batɛm maann, a ne, nâ ddase batɛmNdil-mə-nda.»Jan dda Jeju Batɛm9 Karɛ̂ tə̂ənn, Jeju in Najarɛtə nangə tə̂ kə̂ Galile ddee ngaâ Jan ddɛɛ̂ batɛm maann Jurdɛn tə̂. 10 A kar tə̂ kə̂ Jeju in mə maann tə̂ le aw tee kə ddaka a, oo ta dara kə̂ təəyn ngaâ
         Ndil aw ddisi kə dɔɛ̂ tə̂ tokə lə dər. 11 Marə ndu bbar mə dara tə̂ nan: «Ə-to ngonnəm kə̂ m-ndikii nya. Əi â minga rɔ-nəəl
         mbai.»Əsu nan Jeju mə kɔr tə̂12 Njangə baa goe tə̂ a, Ndil le aw kə Jeju le mə kɔr tə̂. 13 N̂-nayn mə kɔr tə̂ le ndɔ dɔsɔ ngaâ Satan nɛɛ̂n. N̂-nayn kə daje kə̂ muû ngaâ anjəje aw ddaje saa.Jeju unn kutu kula laa Galile14 Go kila tə̂ kə̂ dila Jan kəy-kula tə̂ a, Jeju aw Galile aw ila mbər Tar kə̂ Maji lə Lubba. 15 N̂-pa nan: «Kar kə̂ Lubba ɔju le asə ngaâ kɔn-mbay lə Lubba ddee ngɔsi ngaa. Ə-turuje məse bbo ooje məse tə̂ kə Tar kə̂ Maji.»16 Kar tə̂ kə̂ Jeju aw nja kar tɔkə dangə tə̂ kə̂ Galile a, noo njê-ndɔn-maannje joo.
         To Simɔn de kə ngokɔɛ̂n Andere â daw dilaje ddəngə daw ddaje nɛ̂n ndɔn mə tɔkə dangə
         tə̂ le. 17 Jeju pa arəde nan: «Unnje gom a, mâ dda karə ə-ddeeje to njê-ddaje ndɔn dəwje.» 18 Njangə baa njaa, dinyaje ddəngəje ləde le, dunnje goe.19 Jeju ngəsə kə kete tɛn be a, oo Jakə de kə ngokɔɛ̂n Jan kə̂ toje to ngann lə Jebede mə tɔkə to tə̂ ləde, daw mɔsɛje ddəngəje ləde. 20 Njangə baa njaa Jeju le bbarde. Dinyaje bɔdede Jebede kə njê-kulaje mə tɔkə to tə̂
         le a dunnje go Jeju.Jeju tubba ndil kə̂ maji ang rɔ marə dingaw tə̂21 Jeju kə njê-njaje goe tə̂ dawje bbe tə̂ kə̂ Kapɛrnawum. Ndɔ-kuwa-rɔ a, nandə mə kəy mbɔn-naan tə̂ lə Jiipije ngaâ nunn kutu tɔju nɛ̂n. 22 Gusu kə̂ naw tɔju nɛ̂n nɛ̂n le gangə singa dəwje kə̂ aw ooje nɛ̂n-tɔju laa le. Mba
         ne, naw tɔju nɛ̂n tokə lə mbay-bbe bbo n̂-tɔju nɛ̂n le tokə njê-gərəje-Ndu aw tɔjuje ang.23 Karɛ̂ tə̂ənn njaa, mə kəy mbɔn-naan tə̂ le, marə dingaw kə̂ ndil kə̂ maji ang isi məɛ̂ tə̂ ee tə̂ənn tɔ. Dingaw le uru əkii nan: 24 «Jeju kə̂ Najarɛtə, ddi â ə-ndiki ta dda kə je wa? Ə-ddee ta tɔlje wa? M-gəri kə majɛ̂.
         Ə-to dəw kə̂ Lubba undai dang ngaâ ulai.» 25 Jeju ndangə ndil kə̂ maji ang le, nunn ndu narɛ̂ nan: «Utu tai bbo ə-tee rɔ dingaw tə̂
         nəənn kə ddang.» 26 Ndil kə̂ maji ang le yəkə dingaw le kə singa ngaâ unda əkii tee nɛ̂n kə ddang. 27 Dɔ dəwje le tɔyn ayn arə n̂-dujuje naan nan: «Ddi â be nəənn wa? Nɛ̂n-tɔju kə̂ siki
         kə singa kɔn-mbay â nəənn. Dingaw nəənn unn ndu arə ndilje kə̂ maji ang njaa kara ooje tɛɛ̂ wa?» 28 Yeenn ngaâ ri Jeju aw bbar dɔ nangə Galile tə̂ tɔyn.Jeju aji mum Piyɛrje kə̂ rɔɛ̂ toe29 Jeju in kəy mbɔn-naan tə̂ lə Jiipije le tee ngaâ ne kə Jakə kə Jan dawje kəy lə Simɔn de kə Andere. 30 Mum Simɔnje kə̂ dɛnɛ̂n to tuwa rɔ-to tə̂, rɔɛ̂ tunga nya. A tee kə̂ Jeju tee be a,
         n̂-pa tarɛ̂ darɛ̂. 31 Jeju ddee ngɔsi saa, uwa jia arə nin taar. A rɔɛ̂ kə̂ tunga le wul ngaâ nunn kutu
         karəde nɛ̂n-kusa.Jeju aji njê-rɔ-toje nya nya32 Lo-kul tə̂ kə̂ kar andə a, dəwje otoje njê-rɔ-toje tɔyn kə njê kə̂ ndilje kə̂ maji ang toje məde tə̂ ddeeje kə de rɔ Jeju tə̂. 33 Dəwje tɔyn kə̂ mə tɔkə bbe tə̂ le mbɔnje naan ta-kəy tə̂ le. 34 Jeju aji njê-rɔ-toje nya nya ngaâ tubba ndilje kə̂ maji ang rɔ marɛ̂je tə̂. A ninya ddəw narə ndilje le n̂-paje tar ang, mba ndilje le gəreje kə majɛ̂.Jeju ila mbər Tar kə̂ Maji Galile35 Lo-karɛ̂ tə̂ kə əndɔɔ kə̂ lo nayn uja ang bbay a, Jeju in mə tɔkə bbe tə̂ le tee aw
         lo tə̂ kə̂ iya rɔɛ̂ aw duju Lubba. 36 Simɔn de kə njê-marɛ̂je dawje kə ngɔru ta sangɛ̂. 37 Dingɛ̂je ngaâ n̂-paje darɛ̂ nan: «Dəwje tɔyn aw sangije.» 38 A Jeju pa arəde nan: «Jawje kə̂ ddang, jawje bbeje tə̂ kə̂ mbɔrje tə̂ nəənn. Maji
         karə mila mbər tar nəənn nunn tɔ. Mba yeenn njaa Lubba ulam mbɛɛ̂.» 39 Yeenn ngaâ n̂-nja nangə Galile tə̂ tɔyn. Naw tɔju Tar kə̂ Maji mə kəy mbɔn-naanje tə̂ lə Jiipije kə̂ nangə tə̂ənn ngaâ n̂-tubba ndilje kə̂ maji ang.Jeju aji marə nje-banji40 Marə nje-banji ddee rɔ Jeju tə̂, ɔsu məkəjə-gɔlɛ̂ nɔɛ̂n tə̂ ngaâ dda rɔɛ̂ to ndoo nɔn gɔlɛ̂ tə̂
         nan: «Bbo ə-ndiki a, a kasə ta dda karə m-ddee maji.» 41 Jeju le ooe a, n̂-ddɛɛ̂ ndoo ngaâ nula jia nɔrɛ̂ nɛ̂n n̂-pa nan: «M-ndiki tə̂, ə-ddee
         maji.» 42 Njangə baa njaa a, banji le goto rɔ dingaw tə̂ le arə rɔɛ̂ ddee maji. 43 Jeju ndɔru mbi dingaw le ngaâ njangə baa goe tə̂ a, tubbɛ̂, n̂-pa narɛ̂ nan: 44 «Oo kə majɛ̂, ə-pa tar nəənn arə dəw ang. A aw tɔju rɔi arə nje-polo Lubba. Goe tə̂ a, arə nɛ̂n-polo kə̂ Ndu lə Mɔyijə pa le, mba kɔru nɛ̂n naji ləi karəde.» 45 Dingaw le ɔtu a, aw ila mbər nɛ̂nje kə̂ ingɛ̂ le loje tə̂ tɔyn. Mba yeenn bba Jeju
         asə ta tɔju rɔɛ̂ marə tɔkə bbe tə̂ ang ngaa. Nisi sayn kə bbeje, lo-kiyɛ̂ tə̂ ngaâ
         dəwje inje loje tə̂ dang dang ddeeje rɔɛ̂ tə̂.

Jeju aji dingaw kə̂ dəbbə rɔɛ̂ oy21 Ndɔ ngaji goe tə̂ a, Jeju təl ddee Kapɛrnawum, a dəwje ooje nan nee kə̂y. 2 Dəwje tokə banya nya mbɔnje naan arə lo nayn ang ang ngaa, ta-kəy tə̂ le ddaka njaa
         kara lo goto. Jeju aw tɔjude tar lə Lubba. 3 Dəwje sɔ otoje marə dəw kə̂ dəbbə rɔɛ̂ oy ddeeje saa. 4 A dingaje ddəw ta kaw saa nɔn Jeju tə̂ ang, mba dəwje le banyaje nya. Yeenn bba dɔruje
         kəm lo dɔ kəy tə̂ le, lo tə̂ kə̂ Jeju ar tə̂. Dulaje dəw kə̂ rɔɛ̂ oy le kə tuwa laa
         baa kə kəm lo nɔn Jeju tə̂. 5 Jeju oo mə-kunn lə dəwje le a, pa arə dəw kə̂ dəbbə rɔɛ̂ oy le nan: «Ngonnəm, tar majangje ləi ɔru dɔi tə̂ ngaa.»6 Marə njê-gərəje-Ndu kə̂ eeje tə̂ənn le aw əjəje məde tə̂ nan: 7 «Dəw nəənn pa tar baann mba ddi wa? Naw tuju ri Lubba wa? Lubba kâra baa â asə ta
         kɔru tar majangje bbo marə dəw dang ang.» 8 Njangə baa njaa Jeju gərə tar kə̂ daw dəjəje le ngaâ pa arəde nan: «Mba ddi bba aw əjəje tar tokə baann
         məse tə̂ wa? 9 Ta pa karə dəw kə̂ dəbbə rɔɛ̂ oy le nan: ‹Tar majang ləi ɔru dɔi tə̂›, wase nan: ‹In taar unn tuwa ləi bbo ə-nja›, ye kə̂ dda ngəng ang
         ta pa wa? 10 A m-ndiki karə ə-gərəje to Ngonn lə dəw ee kə singa dɔ nangə tə̂ nəənn ta kɔru tar majang lə dəwje.» Yeenn a, n̂-pa narə dəw kə̂ dəbbə rɔɛ̂ oy le nan: 11 «M-pa mari, in taar, unn tuwa ləi bbo aw bbeê ləi.»12 Njangə baa njaa, dingaw le ubba nangə in kəm dəwje tə̂ le tɔyn ngaâ unn tuwa laa
         ɔtu. Dede tɔyn njaa dɔde ayn ngaâ dɔsuje gaji Lubba n̂-paje nan: «Joo marə nɛ̂n kə̂
         be ndɔ kâra ang.»Jeju bbar Lebi karə unn goe13 Jeju təl aw kar dangə tə̂ kə̂ Galile. Dəwje kə̂ banya ddeeje rɔɛ̂ tə̂ arə naw tɔjude
         nɛ̂n. 14 Kar kə̂ naw nday a, noo Lebi ngonn lə Alpe kə̂ isi lo taa narɛ lambo tə̂. Jeju pa arɛ̂ nan: «Unn gom.» Lebi le in taar ngaâ unn goe.15 Goe tə̂ a, Jeju aw usa nɛ̂n kəy lə Lebi le. A njê-taaje narɛ lambo tokə banya kə njê-nɛ̂n-ddaje kə̂ maji ang isije ta nɛ̂n-kusa tə̂ le kə Jeju, ne kə njê-njaje goe tə̂. Dede nya njaa daw dunnje go Jeju le. 16 Njê-gərəje-Ndu kə̂ eeje mbɔn-naan tə̂ lə Parijinyɛje ooje a, Jeju aw usa nɛ̂n kə dəwjeenn le tɔyn. Yeenn bba n̂-paje darəje njê-njaje go Jeju tə̂ le nan: «Mba ddi bba naw nusa nɛ̂n kə njê-taaje narɛ lambo kə njê-nɛ̂n-ddaje kə̂ maji ang wa?»17 Jeju oo tar ləde le ngaâ pa nan: «Dəwje kə̂ rɔde to kə majɛ̂ aw ndikije ta koo nje-karə-kuman
         ang. Dəwje kə̂ rɔde tode bba. Dəwje kə̂ gatə gatə â m-ddee ta bbarde ang. M-ddee
         mba njê-nɛ̂n-ddaje kə̂ maji ang.»Tar dɔ kɔku rɔ nɛ̂n-kusa tə̂18 Marə ndɔ, njê-njaje go Jan-Batisi tə̂ kə Parijinyɛje aw ɔkuje rɔde nɛ̂n-kusa+ a, dəwje aw dujuje Jeju nan: «Mba ddi bba njê-njaje go Jan-Batisi tə̂ kə njê-njaje go Parijinyɛje tə̂ aw ɔkuje rɔde nɛ̂n-kusa, a njê-njaje goi tə̂ ɔkuje rɔde nɛ̂n-kusa ang wa?» 19 A Jeju ilade tə̂ nan: «Əjəje to dəwje kə̂ n̂-bbarde kusu taa-naan tə̂ a kɔkuje rɔde nɛ̂n-kusa
         kar tə̂ kə̂ nje-dɛnɛ̂n le isi kə de wa? Baann ang. Bbo n̂-nayn kə de bbay a, dasəje
         ta kɔku rɔde nɛ̂n-kusa ang. 20 A karɛ̂ aw ddee kə̂ dâ kunn nje-dɛnɛ̂n le horode tə̂ kə ddang, a dâ kɔkuje rɔde
         nɛ̂n-kusa bbay.21 «Dəw a kunn ta-kubbu kə̂ siki kila nɛ̂n kəm bar kubbu ang. Bbo n̂-dda tokə baann a,
         ta-kubbu kə̂ siki le a kɔru kəm bar kubbu le karə təl bo uta ye kə̂ kete bbay. 22 Ddəm, dəw a kungu bɛn kə̂ n̂-dda siki bbay mə ku-əndaarje tə̂ kə̂ to konnɛ̂ ang. Baann ang a, bɛn le a dda karə kuje le ujaje ta bɛn le kara a kula kɔrɔ̂ ddəm ku-əndaarje le kara a tujuje kə kɔrɔ̂ ddəm. Ku-əndaarje
         kə̂ siki â maji ta kungu bɛn kə̂ siki məɛ tə̂.»Tar dɔ ndɔ-kuwa-rɔ tə̂23 Marə ndɔ-kuwa-rɔ, Jeju aw nday mə ndɔɔ bleje tə̂. A njê-njaje goe tə̂ unnje kutu ti jinga bleje le kə ddəw ddəw. 24 Parijinyɛje paje arə Jeju nan: «Oo, mba ddi bba njê-njaje goi tə̂ aw ddaje nɛ̂n kə̂ ndu ləje
         mbətə karə dəw dda ndɔ-kuwa-rɔ tə̂ wa?» 25 Jeju ilade tə̂ nan: «Ndɔ kâra ə-turaje Makəturu dɔ nɛ̂n tə̂ kə̂ Dabbiti dda ang wa? Marə ndɔ, bbo dda Dabbiti kə njê kə̂ unnje goe a, dingaje nɛ̂n ta kusa ang. 26 Nandə mə kəy tə̂ lə Lubba dɔ ndɔ tə̂ kə̂ Abiyatar â to tɔkə nje-polo Lubba. Nusa mapaje kə̂ darə Lubba to nɛ̂n-polo ngaâ narə njê kə̂ unnje goe le tɔ. A ndu arə ddəw karə njê-poloje Lubba bba ta usaje mapajeenn le.» 27 Jeju pa arəde bbay nan: «N̂-dda ndɔ-kuwa-rɔ mba dəw, bbo n̂-dda dəw mba ndɔ-kuwa-rɔ ang. 28 Mba yeenn bba Ngonn lə dəw njaa â to nje-ndɔ-kuwa-rɔ tɔ.»
         
            
               	Kɔku-rɔ nɛ̂n-kusa to gusu kə̂ ta kusa nɛ̂n ang ddəm ta kay maann ang ddəm ta kunn
                     marə kar mba duju Lubba ɔju dɔ marə nɛ̂n.

Jeju aji marə dingaw kə̂ jia oy31 Jeju təl aw kəy mbɔn-naan tə̂ lə Jiipije. A marə dingaw kə̂ jia oy ee kəy-mbɔ-naan tə̂ le. 2 A Parijinyɛje kə̂ eeje tə̂ənn aw ɛɛ̂je ta koo se nâ kaji dingaw le ndɔ-kuwa-rɔ tə̂ wa? Mba n̂-ndikije ta kunda tar dɔɛ̂ tə̂. 3 Jeju pa arə dəw kə̂ jia oy le nan: «In ar dannâ nəənn!» 4 Goe tə̂ a, n̂-duju dəwje le nan: «Ndu arə ddəw ta dda maji ndɔ-kuwa-rɔ tə̂ wase ta dda maji ang wa? Ta kaji dəw wase ta kinyɛ̂ karə noy wa?» A dəwje le
         ndikije ta kilɛ̂ tar tə̂ le ang. 5 Jeju aade tɔyn kə wungu. Rɔɛ̂ nəəle ang mba dəwje ddaje arə məde kətərə. Yeenn ngaâ
         n̂-pa narə dəw le nan: «Ə-ndɔju jii.» Dəw le ndɔju jia ngaâ jia le təl ddee maji.
         6 Parijinyɛje le inje kəy mbɔn-naan tə̂ le teeje be a, uwaje dɔ naan kə dəwje kə̂ mə mbɔn-naan
         tə̂ lə Erodə ta koo ddəw kə̂ ta tɔl nɛ̂n Jeju.Dəwje kə̂ banya ddeeje ingaje Jeju7 Jeju kə njê-njaje goe tə̂ dɔruje rɔde dawje kar dangə tə̂ kə̂ Galile a, dəwje tokə banya ɔruje goe. Dəwje
         le inje Galile kə Jude, 8 Jerujalɛm kə nangə tə̂ kə̂ Idume. Dinje nangə tə̂ kə̂ tura Jurdɛn tə̂ kə bbeje tə̂
         kə̂ toje mbɔr Tir tə̂ kə Sidɔn tə̂ tɔ. N̂-ddeeje tokə banya rɔ Jeju tə̂ mba dooje
         tar nɛ̂nje tɔyn kə̂ Jeju aw dda. 9 Yeenn a, Jeju duju njê-njaje goe tə̂ karə dundaje marə tɔkə to ngɔsi darɛ̂je, mba karə dəwje kə̂ banya le ubbɛ̂je
         ang. 10 Mba Jeju aw aji njê-rɔ-toje nya arə dəwje tɔyn kə̂ rɔde tode aw awje kə dɔɛ̂ tə̂
         dɔɛ̂ tə̂ ta kɔrɛ̂ kə jide. 11 Njê kə̂ ndilje kə̂ maji ang aw ddade ooeje a, n̂-teeje dosoje nangə̂ nɔn gɔlɛ̂ tə̂ ngaâ duruje əkii nan: «Ə-to
         Ngonn lə Lubba.» 12 A Jeju ndɔru mbi dəwje le nya karə n̂-paje darə dəwje gəreje ang.Jeju mbərə njê-kaw-kulaje kə̂ dɔku gire joo13 Goe tə̂ a, Jeju aal marə ddingiri ngaâ bbar dəwje kə̂ məɛ̂ ndikide arə dawje rɔɛ̂
         tə̂. 14 N̂-mbərə marɛ̂je dɔku gire joo, nunda ride to njê-kaw-kulaje karə n̂-naynje saa ddəm karə nulade narə daw dilaje mbər Tar kə̂ Maji ddəm. 15 Narəde singa kə̂ ta tubba nɛ̂n ndilje kə̂ maji ang. 16 Dəwje kə̂ dɔku gire joo kə̂ n̂-mbərəde le to: Simɔn kə̂ Jeju unda ria nan Piyɛr, 17 Jakə de kə ngokɔɛ̂n Jan kə̂ n̂-toje to ngann lə Jebede. Jeju unda ride nan Bowanɛrjesə, gəle nan: «Dingawje
         kə̂ toje tokə lə ndi kə̂ aw ndangə.» 18 Andere kə Pilipi, Bartelemi kə Matiye, Toma kə Jakə ngonn lə Alpe, Tade kə Simɔn kə̂
         daw bbarɛ̂ nan «Dəw kə̂ ndiki bbe laa nya», 19 kə Judas Iskariyotə nje-kunn dɔ Jeju.Njê-nujuje lə Jeju ndikije ta kɔrɛ̂ kɔtuje saa20 Jeju təl kə̂y ngaâ dəwje tokə banya təlje mbɔnje naan arə nɛ̂n-kusa njaa kara ne
         kə njê-njaje goe tə̂ dingaje ddəw ta kusa ang. 21 Njê-nujuje laa ooje tarɛ̂ ngaâ ddeeje ta kuwɛ̂ kaw saa mba n̂-paje nan: «Dɔ Jeju
         turu.»Jeju ila tar tə̂ lə dəwje kə̂ undaje tar dɔɛ̂ tə̂22 Njê-gərəje-Ndu kə̂ inje Jerujalɛm paje nan: «Bɛljebul isi məɛ̂ tə̂.»+ N̂-paje bbay nan: «Mbay lə ndilje kə̂ maji ang â arɛ̂ singa tubba nɛ̂n ndilje kə̂ maji ang.»23 Yeenn ngaâ Jeju bbarde ngaâ unn marə nɛ̂n-kɔju-marɛ̂ pa nɛ̂n tar arəde nan: «Satan a kasə tubba Satan tokə baânn wa? 24 Bbo dəwje kə̂ mə marə bbe-kɔn tə̂ tinje naan a, bbe-kɔn le a kasə nayn ang. 25 Ngaâ bbo dəwje kə̂ mə marə nuju tə̂ tinje naan a, nuju le a kasə nayn ang. 26 A bbo Satan aw dda ddɔ kə da-rɔɛ̂ njaa a, yeenn pa nan n̂-tin kə da-rɔɛ̂ njaa arə nâ kasə nayn
         ang, laa a goto ngaa.»27 «Dəw a kasə kandə mə kəy tə̂ lə nje-singa ta koto nɛ̂n-kingaje laa njaa baann ang.
         Maji karə nuwɛ̂ n̂-tɔɛ̂ bba. A bbo n̂-tɔɛ̂ a, nâ kasə ta koto nɛ̂nje tɔyn kə̂ to
         mə kəy tə̂ laa.28 «Tɔkɔrɔ njaa m-pa marəse: Lubba a kɔru tar majangje kə tar nɛ̂n-tajije tɔyn kə̂ dəwje tajɛ̂je dɔde tə̂ kə ddang. 29 A dəw kə̂ taji Ndil-mə-nda, tar a kɔru dɔɛ̂ tə̂ ndɔ kâra ang. Mba tar majang kə̂ to kə ndɔ kə ndɔ to dɔɛ̂ tə̂ mban.»30 Jeju pa tar kə de tokə baann mba n̂-paje nan: «Ndil kə̂ maji ang isi məɛ̂ tə̂.»Kɔn Jejuje kə ngakɔɛ̂nje kə̂ tɔkɔrɔ31 Goe tə̂ a, kɔn Jejuje kə ngakɔɛ̂nje n̂-ddeeje darje ddaka ngaâ dulaje dəw karə bbarɛ̂.
         32 Dəwje tokə banya isije mbɔr Jeju tə̂ le ngaâ paje arɛ̂ nan: «Kɔinje kə ngakɔin kə̂
         dingaw kə ngakɔin kə̂ dɛnɛ̂n deeje ddaka, daw sangije.» 33 Jeju ila tə̂ nan: «Nân bba to kɔnʼmje ngaâ njê kə̂ dda bba toje to ngakɔnʼm wa?»
         34 Goe tə̂ a, naa dəwje kə̂ isije gukeje le ngaâ n̂-pa nan: «Ooje, kɔnʼmje kə ngakɔnʼm
         â isije nəənn. 35 Mba dəw kə̂ dda nɛ̂n kə̂ mə Lubba ndiki â to ngokɔnʼm, to kɔn-nannəm ngaâ to kɔnʼmje.»
         
            
               	Luku 11:15

            

         
      

   
      
         4
Gusu-tar dɔ nje-nɛ̂n-dubbu tə̂41 Jeju təl aw tɔju nɛ̂n kar tɔkə dangə tə̂ kə̂ Galile. Dəwje kə̂ banya mbɔnje naan rɔɛ̂
         tə̂. Yeenn bba naal marə tɔkə to nisi məɛ tə̂. Tɔkə to le to dɔ maann tə̂, a dəwje
         le arje ta maann tə̂ le ngɔsi. 2 N̂-tɔjude nɛ̂nje nya ddəw gusu-tar tə̂. N̂-pa mə nɛ̂n-tɔju tə̂ laa le nan: 3 «Ooje, nje-nɛ̂n-dubbu aw ndɔɔ̂ ta dubbu nɛ̂n. 4 Naw dubbu nɛ̂n le a, marə kandə-ko le gayn dɔ ddəw tə̂. Əəlje ddeeje ngaâ ɔnje. 5 Marə dəbbə kandə-koje le gaynje lo tə̂ kə̂ to ər kə̂ nangə ndəər tə̂ ang. Kandə-koje
         le teeje njangə baa mba nangə le ndəər ang. 6 A kar ɔsu nya a, puru kar le ɔn koje kə̂ teeje le. Koje le tutu mba ngirade andə nangə̂
         ang. 7 Marə dəbbeje gaynje mə kakə konnje tə̂. Kakə konnje le ngalje ngaâ orede kə nangə̂
         arə dandəje kandə ang. 8 A marə kandə-koje le gaynje dɔ nangə tə̂ kə̂ maji. N̂-teeje, n̂-nduje ngaâ dandəje.
         Marɛ̂je andəje dɔmota, marɛ̂je dɔmisan, marɛ̂je dɔdɔku.» 9 Ngaa n̂-pa nan: «Dəw kə̂ mbia to a, maji karə oo tar nəənn!»Jeju tɔju nɛ̂n kə gusu-tar mba ddi wa?10 Kar kə̂ Jeju aw ddəw əw kə dəwje kə̂ banya a, njê-kaw-kulaje kə̂ dɔku gire joo kə
         dəwje kə̂ aw njaje saa le dujeje nan: Mba ddi bba gusu-tarje â naw tɔju nɛ̂n nɛ̂n wa? 11 Nilade tə̂ nan: «Sese, darə ə-gərəje tar kɔn-mbay lə Lubba kə̂ to tar kə̂ iya rɔɛ̂. A kəsə dəwje, gusu-tar â daw pa nɛ̂n tar darəde. 12 Baann bba,‹dâ kaaje lo kə majɛ̂, a dâ kooje nɛ̂n ang ddəmdâ kooje tar kə mbide kə majɛ̂, a dâ gərəje kandɛ̂ ang.Baann ang a, dâ təlje rɔ Lubba tə̂ karə ɔru tar dɔde tə̂.› »Gəl gusu-tar kə̂ dɔ nje-nɛ̂n-dubbu tə̂ le13 Goe tə̂ a, Jeju dujude nan: «Ə-gərəje gəl gusu-tar nəənn ang wa? Yeenn a, â gərəje kandə kəsə gusu-tarje tɔyn tokə baânn wa? 14 Nje-nɛ̂n-dubbu le to kâra baa kə dəw kə̂ aw ila mbər tar lə Lubba. 15 Marə dəwje toje tokə lə dɔ ddəw kə̂ tar lə Lubba oso tə̂. Koo kə̂ dooje tar le be
         a, Satan ddee ɔru tar kə̂ n̂-dubbu məde tə̂ le kə ddang. 16 Marɛ̂je toje tokə lə lo kə̂ to ər. Dooje tar le a, n̂-taaje tar le njangə baa kə rɔ-nəəl.
         17 A dinyaje darə tar le ungu ngirɛ̂ məde tə̂ ang. N̂-naynje ddəwe tə̂ ang. Bbo nɛ̂n
         kəm-to-ndoo wase nɛ̂n-singa ddee ingade mba tar le a, n̂-tusuje dinyaje njangə baa.
         18 Marɛ̂je taaje tar le tokə lə kandə-ko kə̂ oso horo kakə konnje tə̂. Dooje tar le,
         19 a kəjə-tar mba nɛ̂nje kə̂ nangə̂ nəənn, kəm-nda nɛ̂n-kingaje kə bbo nɛ̂nje dang dang
         kə̂ aw ərə dəw andəje məde tə̂ ngaâ ore tar le kə nangə̂ arə andə ang. 20 A marɛ̂je taaje tar le tokə kandə-ko kə̂ oso dɔ nangə tə̂ kə̂ maji. Dooje tar le,
         n̂-taaje tar le ngaâ tar le andə kandə. Marɛ̂je andəje dɔmota, marɛ̂je andəje dɔmisan,
         a marɛ̂je andəje dɔdɔku.»Gusu-tar dɔ lambe tə̂21 Goe tə̂ a, Jeju pa arəde nan: «Dəw a kila puru lambe tə̂ kaw kunda mə jo tə̂ wase
         kɔ tira tə̂ wa? Nâ kunda dɔ marə nɛ̂n tə̂ taar ang wa? 22 Nɛ̂n tɔyn kə̂ to lo-kiyɛ̂ tə̂ kə̂ a tee kə ddaka ang goto. Nɛ̂n tɔyn kə̂ n̂-kusu dɔɛ̂
         a tee kəm dəwje tə̂ kə ddaka. 23 Dəw kə̂ mbia to a, maji karə oo tar nəənn!» 24 Jeju pa arəde bbay nan: «Ooje tar nəənn kə majɛ̂. Nɛ̂n kə̂ unnje ɔjuje nɛ̂n nɛ̂n a,
         Lubba a kunn kɔju nɛ̂n nɛ̂n karəse tɔ, dâ kila marɛ̂ dɔɛ̂ tə̂ karəse. 25 Mba dəw kə̂ nɛ̂n laa to a, dâ karɛ̂ marɛ̂ dɔɛ̂ tə̂. A dəw kə̂ nɛ̂n laa goto, nɛ̂n
         kə̂ tɛn baa kara dâ taa jia tə̂.»Gusu-tar dɔ kandə-ko tə̂ kə̂ tee kə dɔɛ̂ baa26 Jeju pa bbay nan: «Bbe-kɔn lə Lubba to tokə dəw kə̂ dubbu kandə-ko mə ndɔɔ tə̂ laa. 27 Goe tə̂ a, le til kə kar dəw le tibbi wase n̂-tibbi ang kara, kandə-ko le aw tee ngaâ
         ndu. A ne nje-ndɔɔ le n̂-gərə gusu kə̂ kandə-ko le aw tee nɛ̂n ang. 28 Nangə njaa dda arə kandə-ko le tee. Dɔngɔrɛ̂ kandə-ko le tee, goe tə̂ a, dɔɛ̂ tee
         ngaâ bba kandɛ̂ tee dɔɛ̂ tə̂. 29 Bbo kandə-ko le sangə kə majɛ̂ a, nje-ndɔɔ le unn kutu kuja kə kiya, mba kar kujɛ̂
         asə ngaa.»Gusu-tar dɔ kandə kakə tə̂ kə̂ ria nan Mutardə30 Jeju təl pa nan: «Ddi bba ja kunn kɔju nɛ̂n Bbe-kɔn lə Lubba wa? Gusu-tar kə̂ baânn bba ja kunn ta pa nɛ̂n tarɛ̂ wa? 31 Bbe-kɔn lə Lubba to tokə lə kandə-ko kə̂ ria nan mutardə. Kar dubbe a, to kandə-ko kə̂ tɛn baa uta kəsə kandə-koje tɔyn kə̂ dɔ nangə tə̂.
         32 Bbo n̂-dubbu a, n̂-tee, n̂-ngal nuta kəsə kandə-koje tɔyn kə̂ mə ndɔɔ tə̂. Barkəmɛ̂je
         ngalje nya arə əəlje kə̂ darâ asəje ta dda kəy ləde bɛɛ̂n tə̂.»33 Gusu-tarje kə̂ baann â Jeju aw pa nɛ̂n tarje arəde. Naw tɔju nɛ̂n le kə gusu kə̂ dasəje ta
         gərə nɛ̂n kandɛ̂. 34 Marə tar kâra kə̂ n̂-pa narəde kə gusu-tar ang goto. A bbo ne kə njê-njaje goe tə̂ disije kə karəde baa a, nɔru gəl nɛ̂nje tɔyn narəde.Jeju ndangə bamburanbo arə əw rɔɛ̂35 Lo-kul a, Jeju pa arə njê-njaje goe tə̂ nan: «Jawje turâ.»36 Yeenn ngaâ dɔtuje dinyaje dəwje kə̂ banya le. Njê-njaje go Jeju tə̂ le arəje tɔkə
         to kə̂ nisi məɛ tə̂ aw saa. Marə tɔkə toje eeje ngɔsi kə de tɔ. 37 A â ta koo a, marə bamburanbo in aw ula kə singa arə maann le aw ləngə ngaâ ungu mə to tə̂ le, nayn ngaji baa
         karə ddusu. 38 A Jeju to aw tibbi kutu tɔkə to tə̂ le. N̂-gətə dɔɛ̂ kə nɛ̂n-gətə-dɔ. Yeenn ngaâ
         njê-njaje goe tə̂ uruje əkii ndoleje nɛ̂n nan: «Nje-nɛ̂n-tɔju, nayn kə̂ ja ta nayn
         kə kɔrɔ̂ nəənn osoi tə̂ ang wa?»39 Jeju ndol, n̂-ndangə bamburanbo le ngaâ n̂-pa narə maann le nan: «Ə-to ddekeke, əw rɔi!» Yeenn ngaâ bamburanbo le əw rɔɛ̂ ngaâ lo to nyɛnɛnɛ. 40 Goe tə̂ a, Jeju pa arə njê-njaje goe tə̂ nan: «Bbəəl uta dɔse mba ddi wa? Mə-kunn
         ləse goto bbay wa?» 41 A bbəəl uta dɔde arə n̂-dujuje naan nan: «Dəw nəənn to dəw ddi bba ləl kə maann kara
         aw ooje tɛɛ̂ wa?»

Jeju tubba Ndil kə̂ maji ang rɔ marə dəw tə̂51 Jeju kə njê-njaje goe tə̂ n̂-teeje tura dangə tə̂ kə̂ Galile, nangə tə̂ kə̂ Gadara.
         2 Jeju in mə tɔkə to tə̂ le uru nangə̂ be a, kəm naan tə̂ nəənn, marə dingaw kə̂ ndilje kə̂ maji ang isi məɛ̂ tə̂ in dɔbarəje tə̂ tee ngaâ tila kəmɛ̂. 3 Dingaw le aw to dɔbarəje tə̂ le. Kula njamji njaa kara dəw a kasə ta tɔɛ̂ nɛ̂n ang.
         4 Mba kə ndɔ tɔyn njaa bbo n̂-tɔɛ̂ kə kula njamji ngaâ dilɛ̂ kakə a, n̂-ti kula le,
         n̂-tətə kakə kə̂ dula gɔlɛ̂ məɛ tə̂ le. Dəw kə̂ singɛ̂ to ta kuwɛ̂ nɛ̂n kore nangə̂
         karə n̂-to ddekeke goto. 5 Til kə kar naw nja dɔbarəje tə̂ kə dɔ ddingirije tə̂ naw nuru əkii ddəm naw njarɛ
         rɔɛ̂ kə ərje narə to do ddəm.6 Noo Jeju ddəw əw a, nayn naw nɔsu məkəjə-gɔlɛ̂ nangə̂ nɔɛ̂n tə̂. 7 Nuru əkii kə taar nan: «Jeju Ngonn lə Lubba kə̂ isi ddutu dara tə̂ nu. Ddi â osoi tə̂ wa? M-wali nya kə ri Lubba,
         ula kəmʼm ndoo tə̂ ang.» 8 N̂-pa tar baann mba Jeju pa arɛ̂ nan: «Ndil kə̂ maji ang, ə-tee mə dingaw tə̂ nəənn kə ddang.» 9 Jeju duje nan: «Rii nan nân wa?» Nilɛ̂ tə̂ nan: «Rim nan banya banya», mba n̂-banyaje
         nya. 10 N̂-dda rɔɛ̂ to ndoo nɔn gɔl Jeju tə̂ nya karə tubbade nangə tə̂ənn kə ddang ang.11 Lo tə̂ənn, ngɔsi kə ddingirije le, kusu bərəje kə̂ banya aw usaje nɛ̂n. 12 A ndilje kə̂ maji ang le ddaje rɔde to ndoo rɔ Jeju tə̂ nan: «Ulaje mə bərəje tə̂
         toonn arə jandə məde tə̂.» 13 Jeju ndiki tə̂ kə de arə n̂-teeje mə dingaw tə̂ le daw dandəje mə bərəje tə̂ le. Bərəje
         le tɔyn kɔrde aw ngɔsi kə doro joo. Dinje kar kongo tə̂ kə ngɔru, n̂-gaynje mə ba-katə
         tə̂ le doyje.14 Njê-ngəmje bərəje le aynje aw paje tarɛ̂ mə tɔkə bbe tə̂ le ddəm ngann bbeje tə̂
         ddəm ngaâ dəwje ddeeje ta koo nɛ̂n kə̂ to le. 15 N̂-teeje rɔ Jeju tə̂ a, dooje dingaw kə̂ ndilje kə̂ maji ang tokə banya teeje məɛ̂ tə̂ kə ddang le. Nisi nangə̂. Kubbu to rɔɛ̂ tə̂ ngaâ kəjə
         laa təl to kə majɛ̂. Dede tɔyn bbəəl uta dɔde. 16 Dede kə̂ dooje nɛ̂ɛnn le dɔruje gəl nɛ̂n kə̂ inga dingaw le kə bərəje le darə dəwje
         le. 17 Yeenn ngaâ n̂-ddaje rɔde to ndoo rɔ Jeju tə̂ karə ɔtu nangə tə̂ ləde kə ddang.18 Kar kə̂ Jeju aw aal tɔkə to a, dingaw kə̂ n̂-tubba ndilje kə̂ maji ang məɛ̂ tə̂ le dda rɔɛ̂ to ndoo nɔn gɔlɛ̂ tə̂ nan: «M-ndiki ta nayn səi.» 19 Jeju ndiki tə̂ ang ngaâ pa arɛ̂ nan: «Ə-təl kə̂y ləi rɔ nujuje tə̂ ləi ta ɔru gəl
         maji kə̂ Əbbə-dəwje dda səi ddəw mə-maji tə̂ laa le arəde.» 20 Dingaw le aw ngaâ ila mbər nɛ̂nje tɔyn kə̂ Jeju dda saa le nangə tə̂ kə̂ tɔkə bbeje kə̂ dɔku toje tə̂+. Dəwje tɔyn kə̂ ooje tar le, tar le gangə singade.Jeju aji ngonn lə Jayirus kə marə dɛnɛ̂n21 Jeju unn tɔkə to tura maann tə̂ le təl a, dəwje kə̂ banya ddee mbɔnje naan rɔɛ̂ tə̂ ta
         ba-katə tə̂. 22 Marə nje-kɔn dɔ kəy mbɔn-naan lə Jiipije ddee tee. Koo kə̂ noo Jeju a, n̂-tee noso nɔn gɔlɛ̂ tə̂, 23 n̂-dda rɔɛ̂ to ndoo n̂-pa nan: «Ngonnəm kə̂ dɛnɛ̂n a ta koy. Ə-ddee ila jii dɔɛ̂ tə̂
         arə naji ta n̂-nayn kəm baa.» 24 Jeju ɔtu aw saa. Dəwje kə̂ banya ɔruje goe ngaâ aw ubbɛ̂je kə yo ddəm nəənn ddəm.25 Marə dɛnɛ̂n ee horo dəwje tə̂ənn le. Məsə aw ddee rɔɛ̂ tə̂ asə bbal dɔku gire joo.
         26 Noo ndoo nya ji njê-karəje kuman tə̂. Narɛ laa tunga tɔyn mbɛɛ̂. A nɛ̂n kə̂ maji
         kâra to goe tə̂ ang. Rɔ-to le aw aw kə kete kete. 27 Dɛnɛ̂n le oo tam Jeju. Yeenn bba n̂-ddee nandə horo dəwje tə̂ le giri Jeju tə̂ ngaâ nɔru kubbu laa kə jia. 28 Mba n̂-pa məɛ̂ tə̂ nan: «Bbo kubbu laa baa njaa bba mɔru a, mâ kaji.» 29 Karɛ̂ tə̂ənn njaa, məsə kə̂ aw ddee rɔɛ̂ tə̂ le gangə ngaâ n̂-gərə to rɔ-to laa le
         goto. 30 Njangə baa njaa, Jeju gərə to marə singa in rɔɛ̂ tə̂ tee. N̂-turu rɔɛ̂ dann dəwje tə̂ le ngaâ n̂-duju
         nan: «Nân bba ɔru kubbu ləm wa?» 31 Njê-njaje goe tə̂ ilɛ̂je tə̂ nan: «Oo dəwje kə̂ banya kə̂ aw ubbaije kə yo, ddəm nəənn ddəm kə
         majɛ̂ a, ə-təl ə-duju se nân bba ɔru kubbu ləi wa, tokə baânn wa?» 32 A Jeju ila kəmɛ̂ ta koo dəw kə̂ dda nɛ̂ɛnn le. 33 Dɛnɛ̂n le gərə nɛ̂n kə̂ ingɛ̂ le ngaâ n̂-bbəəl arə naw nisa. N̂-ddee noso nɔn gɔl
         Jeju tə̂ le, n̂-pa tar kə̂ tɔkɔrɔ narɛ̂. 34 Jeju pa arɛ̂ nan: «Ngonnəm, mə-kunn ləi ajii. Aw kə mə-wul-lɔm kə rɔ kə̂ maji.»35 Kar kə̂ n̂-nayn naw pa tar bbay a, marə dəwje inje kəy lə Jayirus le ddee paje arɛ̂je
         nan: «Ngonni le oy mban, a aw jɔku nje-nɛ̂n-tɔju le bbay mba ddi wa?» 36 A Jeju aa lo kə tar tə̂ ləde le ang ngaâ pa arə Jayirus le nan: «Ə-bbəəl ang. Məi njaa
         unn arəm a, bbayɛ̂.» 37 Piyɛr kə Jakə de kə ngokɔɛ̂n Jan â narə dannɛ̂je a bbayɛ̂, bbo marə dəw dang ang. 38 N̂-teeje kəy lə Jayirus le a, Jeju oo dəwje kə̂ aw ddaje rɔde, aw nɔnje aw ndingaje
         nɛ̂n rɔde nya nya. 39 Nandə kəy ngaâ n̂-pa narəde nan: «Aw ddaje rɔse ngaâ aw nɔnje mba ddi wa? Ngonn
         le oy ang, bbi â naw tibbi.»40 A dəwje le kokeje. Yeenn ngaâ narə dede tɔyn n̂-teeje ddaka, a bɔ ngonnje le kə kɔn
         ngonnje le kə dəwje kə̂ dannɛ̂je le â narə dandəje saa lo tə̂ kə̂ dila ngonn le tə̂.
         41 Nuwa ji ngonn le, n̂-pa narɛ̂ nan: «Talita kum.» Kandə tar le nan: «Ngonn kə̂ dɛnɛ̂n,
         m-pa mari, in taar.»42 Njangə baa njaa, ngonn kə̂ dɛnɛ̂n le in taar aw nja. Bbalɛ̂ dɔku gire joo. Nɛ̂n le
         dum dɔ dəwje tɔyn kə̂ arje lo tə̂ənn le. 43 A Jeju ndɔru mbide nya karə n̂-paje tarɛ̂ darə dəw oo ang. Goe tə̂ a, n̂-pa narəde
         nan: «Arɛ̂je nɛ̂n nusa.»
         
            
               	Lo le to mbɔr tɔkə dangə tə̂ kə̂ Galile, ər kəm kar tə̂.

Dəwje kə̂ Najarɛtə unnje məde arə Jeju ang61 Jeju ɔtu lo tə̂ənn təl bbeê laa Najarɛtə. Njê-njaje goe tə̂ ɔruje goe. 2 Ndɔ-kuwa-rɔ a, Jeju aw tɔju nɛ̂n dəwje mə kəy mbɔn-naan tə̂ lə Jiipije. Nɛ̂n-tɔju laa le dum dɔ dəwje kə̂ banya kə̂ aw ooje le ngaâ paje
         nan: «Ninga nɛ̂nje nəənn tɔyn dda wa? Nân bba arɛ̂ kəm-karɛ kə singa dda nɛ̂n-mɔrije
         kə̂ be nəənn wa? 3 Nje-dda kula kakə le â nəənn ang wa? N̂-to ngonn lə Mari ang wa? Ngakɔɛ̂nje â toje to Jakə kə Joje kə Judə kə Simɔn ang wa? Ngakɔn-nannɛ̂
         â isije kə̂ je nəənn ang wa?» Nɛ̂ɛnn le dda arə n̂-mbətəje ta kunn məde karɛ̂. 4 Yeenn ngaâ Jeju pa arəde nan: «Dəwje aw walje nje-kila mbər tar lə Lubba kəsə loje tə̂ tɔyn bbo bbe tə̂ kə̂ nisi tə̂, horo nujuje tə̂ laa wase mə
         kəy tə̂ laa ang.» 5 Jeju asə ta dda nɛ̂n-mɔri kâra lo tə̂ənn ang. Bbayɛ̂ njaa to marə njê-rɔ-toje kə̂
         nila jia dɔde tə̂ narə dajije. 6 A mə-kunn ləde kə̂ goto le to nɛ̂n kə̂ dum dɔɛ̂.Jeju ula njê-kaw-kulaje laa kə̂ dɔku gire jooGoe tə̂ a, Jeju nja mə ngann bbeje tə̂ tɔyn kə̂ mbɔr Najarɛtə tə̂ mba tɔju nɛ̂n. 7 Jeju bbar njê-kaw-kulaje laa kə̂ dɔku gire joo le. Nulade joo joo. Narəde singa tubba
         nɛ̂n ndilje kə̂ maji ang. 8 Nunn ndu narəde nan: «Unnje nɛ̂n kâra mba nja nɛ̂n ddəw-boô ang. Unnje mapa ang
         ddəm bbɔl ang ddəm unnje narɛ bbərəse tə̂ ang ddəm. Bbayɛ̂ njaa to kakə â ta uwaje
         jise tə̂. 9 Ulaje nɛ̂n-gɔl kə̂ to sandal. A awje kə kubbu-kul joo ang.» 10 Jeju pa arəde bbay nan: «Bbo ə-teeje marə lo tə̂, â bbo n̂-taase kə kə̂y a, ə-naynje
         tə̂ənn ndərəng ɔtuje nɛ̂n. 11 Bbo dəwje kə̂ marə bbe tə̂ ndikije ta taase kə kə̂y ang ngaâ dooje tar ləse ang a,
         bbo a ta kɔtuje lo tə̂ənn le a, ə-tundaje bum nangə kə̂ gɔlse tə̂. Nayn to naji ləse
         â ɔruje.»12 Njê-njaje go Jeju tə̂ le awje ngaâ ilaje mbər karə dəwje turuje məde. 13 N̂-tubbaje ndilje kə̂ maji ang tokə banya, dilaje ubbu dɔ njê-rɔ-toje tə̂ darə ajije.Tar yo lə Jan-Batisi14 Mbay Erodə oo tar lə Jeju mba ria bbar kə lo tɔyn. Marə dəwje paje nan: «Jan-Batisi kə̂ oy le â ndol! Mba yeenn bba, ninga singa dda nɛ̂n-mɔrije.» 15 Marɛ̂je paje nan: «To Eli.» A marɛ̂je paje nan: «Marə nje-kila mbər tar lə Lubba tokə lə marɛ̂je kə̂ ləw â nəənn.» 16 Erodə oo tarje le baann a, pa nan: «Jan nəənn kə̂ əman njaa marə n̂-gangə dɔɛ̂ le â ndol.»17-18 Dɔ ndɔɛ̂ tə̂ənn, Erodə Antipas taa Erodiyadə dɛnɛ̂n lə ngokɔɛ̂n Pilipi jia tə̂. A Jan-Batisi pa arə Erodə le nan: «Ndu ari ddəw ta karə ə-taa dɛnɛ̂n lə ngokɔin ang.» Mba yeenn bba Erodə unn ndu arə duwa Jan n̂-tɔɛ̂ dilɛ̂ kəy-kula tə̂. 19 Erodiyadə ndiki Jan ang njaa nyɔm ngaâ ndiki karə n̂-tɔl Jan le, a ninga ddəw ang,
         20 mba Erodə aw bbəəl Jan le nya. N̂-gərə to Jan to dəw kə̂ to gatə gatə ddəm dəw kə̂ Lubba undɛ̂ dang ddəm arə naw ngəmɛ̂ kə majɛ̂. Noo tar kə̂ Jan aw pa a, n̂-gərə nɛ̂n kə̂ nâ dda ang. A dɔ ye tə̂ənn njaa kara, n̂-ndiki nya ta
         koo tarje laa.21 A marə ndɔ, ddəw ɔru arə Erodiyadə. To ndɔ kə̂ Erodə inga bbal kâra dɔ marɛ̂ tə̂ ngaâ n̂-dda kusu n̂-bbar nɛ̂n tɔkə dəwje kə̂ aw ddaje
         saa kula, tɔkə mbambaje laa kə tɔkə dəwje kə̂ Galile. 22 Ngonn lə Erodiyadə kə̂ dɛnɛ̂n andə mə kəy tə̂ le ngaâ unn kutu la. A la laa le nəəl
         Erodə kə njê kə̂ n̂-bbarde le nya. Yeenn ngaâ tɔkə mbay Erodə pa arə ngonn kə̂ dɛnɛ̂n le nan: «Ə-dujum nɛ̂n kə̂ məi ndiki a, mâ kari.» 23 Nunda yo narɛ̂ nan: «Nɛ̂n tɔyn kə̂ ə-dujum a, mâ kari. Le to dəbbə bbe-kɔn ləm njaa
         bba ə-duju kara mâ kari.» 24 Ngonn kə̂ dɛnɛ̂n le tee aw inga kɔɛ̂nje ngaâ duje nan: «Ddi â ta m-duju wa?» Kɔɛ̂nje
         ilɛ̂ tə̂ nan: «Ə-duju dɔ Jan-Batisi.»25 Ngonn kə̂ dɛnɛ̂n le təl kə ngɔru aw inga tɔkə mbay le pa arɛ̂ nan: «M-ndiki ta karə
         arəm dɔ Jan-Batisi mə bay-sambe tə̂ bbasinɛn nəənn njaa.» 26 Rɔ tɔkə mbay le nəəle ang njaa nyɔm. A mba nunda yo kəm dəwje tə̂ kə̂ n̂-bbarde mban
         le, nasə ta mbətə ang. 27 Yeenn ngaâ njangə baa njaa nunn ndu narə marə mbamba laa karə naw gangə dɔ Jan-Batisi
         le kəy-kula tə̂ n̂-ddee nɛ̂n narɛ̂. 28 Mbamba le aw ddee kə dɔ Jan-Batisi le mə bay-sambe tə̂. Narə ngonn kə̂ dɛnɛ̂n le ngaâ
         ngonn kə̂ dɛnɛ̂n le arə kɔɛ̂nje. 29 Njê-njaje go Jan tə̂ le ooje tarɛ̂ a, daw dunn niinnɛ̂ n̂-dubbuje.Jeju arə nɛ̂n-kusa dəwje doro min30 Njê-kaw-kulaje le təlje rɔ Jeju tə̂ ngaâ paje tar nɛ̂nje tɔyn kə̂ n̂-ddaje kə nɛ̂nje kə̂ n̂-tɔjuje dəwje le darəje
         Jeju. 31 Dəwje nya aw ddeeje, a marɛ̂je aw təlje arə nɛ̂n-kusa kara Jeju kə njê-kaw-kulaje
         laa le dingaje ddəw ta kusa ang. Yeenn bba Jeju pa arəde nan: «Sese, ə-ddeeje awje
         səm lo tə̂ kə̂ dəwje goto tə̂ ta uwaje rɔse ngaji.»32 Dunnje tɔkə to ngaâ dɔruje rɔde dawje kə lo tə̂ kə̂ dəwje goto tə̂.33 A dəwje nya oode kawde tə̂ ngaâ gɔɔnjede gərəjede. Yeenn bba, dinje tɔkə bbeje tə̂
         dang dang tɔyn ngaâ daynje daw teeje lo tə̂ənn le kete darə Jeju kə njê-kaw-kulaje
         le.34 Jeju in mə tɔkə to tə̂ le uru nangə̂ a, oo dəwje kə̂ banya le ngaâ, noo kəm-to-ndoo
         ləde mba n̂-toje tokə batəje kə̂ nje-ngəmde goto. Yeenn ngaâ nunn kutu tɔjude nɛ̂nje
         nya nya. 35 Kar nday nya ngaâ njê-njaje go Jeju tə̂ le awje rɔɛ̂ tə̂ paje arɛ̂je nan: «Lo nəənn to mə kɔr baa ngaâ lo kara
         aw ndul ngaa. 36 Ə-tubba dəwje nəənn arə dawje dɔ-ndɔɔ̂ kə ngann bbeje tə̂ kə̂ ngɔsi nəənn daw ndokoje
         nɛ̂n dusaje.» 37 A Jeju ilade tə̂ nan: «Sese njaa arəjede nɛ̂n dusaje.» Njê-kaw-kulaje le dujeje nan:
         «Ta jaw ndoko mapa kə kandə narɛ kɔr joo jarəde dusa wa?» 38 Jeju dujude nan: «Mapa baânn â to jise tə̂ wa? Aw aaje lo ooje.» Daw daaje lo ngaâ
         n̂-paje darɛ̂je nan: «Mapa min kə kanjije joo â to.»39 Yeenn ngaâ Jeju unn ndu arəde karə darə dəwje le tɔyn uwaje dɔ naan kə loe loe ngaâ
         isije dɔ muje tə̂ kə̂ təbbə. 40 Dəwje le isi nangə̂ kə kulɛ̂ kulɛ̂ dɔdɔku dɔdɔku, marɛ̂je dɔmin dɔmin. 41 Jeju jin mapa kə̂ min kə kanji kə̂ joo le, unn kəmɛ̂ kə darâ, arə wooyo Lubba. N̂-tətə
         mapa le narə njê-njaje goe tə̂ karə n̂-kaynje dəwje kə̂ banya le. Jeju kayn kanjije kə̂ joo le dəwje le tɔyn
         tɔ. 42 Dəwje le tɔyn usaje arə məde ndann. 43 Njê-njaje go Jeju tə̂ le mbɔnje kəse kə̂ nayn ddusu ngann karɛ dɔku gire joo. 44 Horo dəwje tə̂ tɔyn kə̂ usaje nɛ̂n le, dingawje eeje doro min.Jeju nja dɔ maann tə̂45 Njangə baa goe tə̂ a, Jeju ndasə njê-njaje goe tə̂ karə daal tɔkə to ta daw nginɛ̂ tura baâ ər kə Betesayida. A ne, n̂-nayn ta
         tubba dəwje kə̂ banya le karə n̂-təlje. 46 Goe tə̂ a, naw dɔ marə ddingiri tə̂ ta duju Lubba. 47 Lo-kul a, tɔkə to le tee dann maann tə̂ ngaâ Jeju nayn kə karɛ̂ baa nangə̂. 48 Noo a, njê-njaje goe tə̂ le aw ddaje singa nya bba aw ləlje tɔkə to le, mba ləl ula
         aw tila nɛ̂n kəmde. Kar tə̂ kə̂ lo mɔngu nyɛnɛnɛ a, Jeju le nja dɔ maann tə̂ aw kə
         rɔde tə̂ ngaâ a ta ndayde. 49 Dooeje naw nja dɔ maann tə̂ le a, dəjəje to uman. Yeenn bba duruje əkii. 50 Mba dede tɔyn njaa daw dooeje ngaâ bbəəl uta dɔde. A njangə baa njaa n̂-pa kə de
         tar nan: «Arəje wurse oso nangə̂, ə-bbəəlje ang, əman â nəənn.»51 Naal tɔkə to le nisi mbɔrde tə̂ a, ləl le əw rɔɛ̂. Dɔ njê-njaje go Jeju tə̂ le ayn.
         52 Mba nɛ̂n-mɔri kə̂ Jeju dda ddəw mapa tə̂ kə̂ n̂-kayn dəwje le tɔjude marə nɛ̂n kâra
         ang bbay. Məde nayn aw kətərə.Jeju aji njê-rɔ-toje nangə tə̂ kə̂ Jenejarɛtə53 Jeju kə njê-njaje goe tə̂ daalje dɔ maann le teeje mbɔr Jenejarɛtə tə̂ ngaâ duruje
         nangə̂. 54 Dinje tɔkə to le duruje nangə̂ be a, dəwje ooje Jeju ngaâ gɔɔɛ̂nje gəreje. 55 Yeenn bba dəwje awje kə ngɔru dɔ nangə tə̂ le tɔyn ngaâ lo kə̂ dooje nan Jeju le
         ee tə̂ a, daw kə njê-rɔ-toje darɛ̂je kə tuwaje ləde baa baa. 56 Lo tɔyn kə̂ Jeju aw tə̂, tɔkə bbeje tə̂ wase ngann bbeje tə̂ kə dɔ-ndɔɔje tə̂ kara,
         dəwje ddeeje kə njê-rɔ-toje natâ ngaâ n̂-ddaje rɔde to ndoo rɔɛ̂ tə̂ nan: «Inyade
         arə ta-kubbu ləi baa njaa kara dɔruje kə jide.» Yeenn ngaâ dede kə̂ dɔruje ta-kubbu
         laa le dajije.

Tar nɛ̂n-ji-bbeje71 Parijinyɛje, kə̂ marə njê-gərəje-Ndu kə̂ inje Jerujalɛm ddeeje mbɔnje naan rɔ Jeju tə̂. 2 Daaje a, marə njê-njaje goe tə̂ usaje nɛ̂n kə jide yərəw baa. N̂-tokoje jide ang.3 Mba, Parijinyɛje kə kəsə Jiipije tɔyn aw ngəmje nɛ̂n-ji-bbeje lə kadedeje. N̂-tokoje jide kə majɛ̂ bba dusaje nɛ̂n
         nɛ̂n. 4 Bbo dinje natâ n̂-təlje kə̂y a, n̂-tokoje rɔde mba kɔru nɛ̂n nɛ̂n-yərəw rɔde tə̂
         kə ddang bba dusaje nɛ̂n. Daw ngəmje marə nɛ̂n-ji-bbeje lə kadedeje nya tokə lə: Gusu
         toko əngoje, joje kə kaje.5 Yeenn bba, Parijinyɛje kə njê-gərəje-Ndu dujuje Jeju nan: «Mba ddi bba njê-njaje goi tə̂ aw ddaje nɛ̂n kə turu nduje lə kajejedede ang, a daw dusaje nɛ̂n kə jide yərəw
         wa?» 6 Jeju ilade tə̂ nan: «See njê-ngəmje, Ejayi ila mbər dɔse tə̂ kə dɔgɔlɛ̂. N̂-pa nan:‹Lubba pa nan: Dəwje nəənn aw waləmje tade tə̂ baa,a məde to dang səm.7 Polo kə̂ daw polomjeto nɛ̂n kâra ang,mba nɛ̂nje kə̂ daw tɔjujetoje to nduje kə̂ inje ta dəwje tə̂ baa.› »8 Jeju pa bbay nan: «Inyaje Nduje lə Lubba a, nduje kə̂ inje ta dəwje tə̂ â aw bbəəlje.»
         9 N̂-təl n̂-pa bbay nan: «Ə-mbətəje Nduje lə Lubba tɔkɔrɔ njaa, a nɛ̂n-ji-bbeje lə kaseseje
         â aw ngəmje. 10 Mba Mɔyijə pa nan: ‹Ə-wal bɔije kə kɔinje.› N̂-pa tɔ nan: ‹Dəw kə̂ nanɛn kə bɔɛ̂je wase kɔɛ̂nje
         a, maji karə n̂-tɔlɛ̂.› 11 A sese, ə-paje nan: ‹Dəw kə̂ pa arə bɔɛ̂je wase kɔɛ̂nje nan: Nɛ̂n kə̂ mâ kasə ta
         kumain nɛ̂n le m-ngəm dang mba Lubba›, 12 sese arəje ddəw dəw le karə ɔku nɛ̂n le bɔɛ̂je wase kɔɛ̂nje le. 13 Baann â aw tujuje nɛ̂n tar lə Lubba ddəw nɛ̂n-ji-bbeje tə̂ kə̂ aw tɔjuje. Aw ddaje
         marə nɛ̂nje nya tokə baann tɔ.»Nɛ̂n kə̂ aw dda bba dəw aw ddee to nɛ̂n-yərəw14 Goe tə̂ a, Jeju bbar dəwje kə̂ banya le ngaâ pa arəde nan: «Əsese tɔyn, ooje tar
         ləm kə majɛ̂ ta ə-gərəje kandɛ̂. 15 Marə nɛ̂n kə̂ in ddaka aw andə rɔ dəw tə̂ kə̂ a dda karə n̂-ddee to nɛ̂n-yərəw goto.
         Nɛ̂n kə̂ in rɔ dəw tə̂ aw tee kə ddaka â a kasə dda karə dəw ddee to nɛ̂n-yərəw.»
         16 Dəw kə̂ mbia to ta koo nɛ̂n tar a, maji karə oo tar nəənn.17 Kar kə̂ Jeju inya dəwje kə̂ banya le ddəw əw ngaâ aw andə mə kəy tə̂ a, njê-njaje goe tə̂ dujeje gəl gusu-tar nəənn le. 18 Nilade tə̂ nan: «Sese kara ə-gərəje nɛ̂n ang tɔ wa? Marə nɛ̂n kə̂ a kin ddaka kandə
         mə dəw tə̂ kə̂ a kasə dda karə dəw ddee to nɛ̂n-yərəw goto le, ə-gərəje ang wa? 19 Mba nɛ̂n le andə bbəngəre tə̂ ang. Nɛ̂n le aw məɛ̂ tə̂ ngaâ tee məɛ̂ tə̂ kə ddang.»
         Ddəw tar tə̂ nəənn, Jeju tɔju to dəw a kasə kusa nɛ̂n tɔyn.20 N̂-pa bbay nan: «Nɛ̂n kə̂ in mə dəw tə̂ tee ddaka â aw ddɛɛ̂ arə n̂-ddee to nɛ̂n-yərəw.
         21 Mba kəjəje kə̂ maji ang aw inje bbəngərə dəw tə̂ nu bba aw kə dəw le arə dda kaya,
         bboko, tɔl dəw, 22 dda lo-to-majang, dda bbo nɛ̂n-kinga, məɛ̂ aw maji ang. Naw nula dəwje naan tə̂, naw
         dda nɛ̂n kə̂ to kə dɔgɔlɛ̂ ang, naw nunda mə kə dəw, naw nanɛn kə dəw, noo rɔɛ̂ bo
         ngaâ naw dda nɛ̂n-mbə. 23 Nɛ̂nje tɔyn kə̂ maji ang nəənn le inje bbəngərə dəw tə̂ bba aw dda arə dəw ddee to
         nɛ̂n-yərəw.»Mə-kunn lə dɛnɛ̂n kə̂ to Jiipi ang24 Jeju ɔtu lo tə̂ənn aw nangə tə̂ kə̂ Tir. Nandə mə marə kəy tə̂, n̂-ndiki karə dəw
         gərə to nee lo tə̂ənn ang, a dəwje gɔɔnje gərəje. 25 Marə dɛnɛ̂n kə̂ ndil kə̂ maji ang isi mə ngonnɛ̂ tə̂ oo tarɛ̂ ngaâ ddee kə tɔkɛ̂ oso nɔn gɔlɛ̂ tə̂. 26 Dɛnɛ̂n le to Gɛrɛkə, duje Penisi, nangə tə̂ kə̂ Siri. N̂-duju Jeju karə tubba ndil kə̂ maji ang le mə ngonnɛ̂ tə̂ le. 27 Jeju pa arɛ̂ nan: «Inya arə ngannje usaje nɛ̂n məde ndann bba. Mba to maji ta kunn
         nɛ̂n-kusa lə ngannje kila karə bisije ang.» 28 Dɛnɛ̂n le ilɛ̂ tə̂ nan: «Ye njaann, Əbbə-dəwje. A bisije aw usaje buru nɛ̂n-kusaje lə ngannje kə̂ aw gaynje kɔ tabələ tə̂ kə majɛ̂.»
         29 Yeenn ngaâ Jeju pa arɛ̂ nan: «Mba tar ləi nəənn le, ə-təl aw kə̂y ləi, ndil kə̂ maji ang le tee mə ngonni tə̂ kə ddang mban.» 30 Dɛnɛ̂n le təl kə̂y a, inga ngonnɛ̂ le dɔ tuwa tə̂. A ndil kə̂ maji ang le inyɛ̂ mban.Jeju aji nje-mbi-kutu arə pa tar31 Jeju ɔtu nangə tə̂ kə̂ Tir nday dɔ nangə kə̂ tɔkə bbeje kə̂ dɔku toje tə̂ ngaâ aw
         ər kə dangə tə̂ kə̂ Galile kə ddəw kə̂ Sidɔn. 32 Dəwje ddeeje kə marə dəw kə̂ mbia utu kə̂ pa tar pin rɔɛ̂ tə̂. N̂-ddaje rɔde to ndoo
         rɔ Jeju tə̂ karə ila jia dɔɛ̂ tə̂. 33 Yeenn ngaâ Jeju aw kə dingaw le ddəw əw kə dəwje kə̂ banya le, n̂-tula ngann jia
         mbia tə̂ joo kəm ngaâ n̂-dda maann tɛɛ̂ nɔru nɛ̂n ndɔɛ̂n. 34 Goe tə̂ a, nunn kəmɛ̂ kə darâ, nila kəwn, n̂-pa nan: «Epata.+»35 Njangə baa njaa a, mbi dingaw le təəyn ngaâ ndɔɛ̂n tutu ngaâ nunn kutu pa tar kə
         majɛ̂. 36 Jeju ndəjə dəwje le karə paje tarɛ̂ arə dəw ang. A kə ndɔ tɔyn kə̂ naw ndəjəde le,
         daw dilaje mbər nɛ̂nje kə̂ naw dda le kə kete kete. 37 Tar le dum dɔ dəwje kə̂ banya le ngaâ paje nan: «Nɛ̂nje tɔyn kə̂ n̂-dda to nɛ̂nje
         kə̂ maji nya. N̂-dda narə njê-mbi-kutuje ooje tar ngaâ njê kə̂ ndɔnde tɔ kara paje
         tar tɔ.»
         
            
               	Kandə tar le nan: «Ə-təəyn rɔi.»

Jeju arə nɛ̂n-kusa dəwje doro sɔ81 Mə ndɔje tə̂ənn, dəwje kə̂ banya təl mbɔnje naan bbay, a dingaje nɛ̂n-kusa ang. Yeenn
         ngaâ Jeju bbar njê-njaje goe tə̂ pa arəde nan: 2 «Dəwje kə̂ banya nəənn ddamje ndoo. Mba ndɔ mota njaa ngaa kə̂ n̂-naynje səm lo tə̂
         nəənn, a dingaje nɛ̂n-kusa ang. 3 Bbo m-tubbade marə n̂-təlje bbeê ləde məde bbo baa a, dâ kosoje labbə kə ddəw, mba
         marɛ̂je inje ddəw əw.» 4 Njê-njaje goe tə̂ ilɛ̂je tə̂ nan: «Lo kə̂ dda bba ja kasə kinga nɛ̂n-kusa tə̂ ta karə dusaje darə
         məde ndann mə kɔr tə̂ nəənn wa?» 5 Jeju dujude nan: «Mapa baânn â to jise tə̂ wa?» Dilɛ̂je tə̂ nan: «Siri.»6 Yeenn ngaâ n̂-duju dəwje kə̂ banya le karə disije nangə̂. Goe tə̂ a, n̂-jin mapaje
         kə̂ siri le, narə wooyo Lubba ngaâ n̂-tətə narə njê-njaje goe tə̂ karə n̂-kaynje ngaâ n̂-kaynje dəwje kə̂ banya le. 7 Njê-njaje goe tə̂ le eeje kə marə ngann kanjije tɔ. Narə wooyo Lubba mba ngann kanjije
         le ngaâ n̂-dujude karə n̂-kaynje dəwje kə̂ banya le. 8 Dusaje nɛ̂n darə asəde ngaâ n̂-mbɔnje kəse kɔrɛ̂je kə̂ nayn karɛ siri dawje nɛ̂n.
         9 Kɔr dəwje kə̂ eeje lo tə̂ənn le asə doro sɔ. Goe tə̂ a, Jeju tubbade arə n̂-təlje
         bbeê ləde. 10 Njangə baa goe tə̂ a, naal tɔkə to nisi mə tə̂, ne kə njê-njaje goe tə̂ ngaâ dawje nangə tə̂ kə̂ Dalmanuta.Parijinyɛje dujuje nɛ̂n-mɔri11 Parijinyɛje ddee teeje ngaâ unnje kutu mayn tar kə Jeju mba nɛɛ̂n nɛ̂n. N̂-dujeje nan: «Ə-dda
         marə nɛ̂n-mɔri kə̂ in darâ arə joo.» 12 Jeju ila kəwn kə singa ngaâ pa nan: «Mba ddi bba dəwje kə̂ bbasinɛn nəənn dujuje
         marə nɛ̂n-mɔri wa? M-pa tar kə̂ tɔkɔrɔ marəse, Dâ kooje marə nɛ̂n-mɔri kâra ang.»
         13 Goe tə̂ a, Jeju inya Parijinyɛje le aw aal tɔkə to aw tura ba-katə tə̂.Jeju pa tar dɔ wum tə̂ lə Parijinyɛje kə lə Erodə14 Mə njê-njaje go Jeju tə̂ oy ta kaw kə mapa tokə banya. Kâra baa be â to jide tə̂
         mə tɔkə to tə̂ le. 15 Jeju ndɔru mbide nan: «Ooje kə majɛ̂ bba! Aaje rɔse wum tə̂ lə Parijinyɛje kə Erodə+.» 16 Yeenn ngaâ daw dəjəje tar mba mapaje kə̂ goto jide tə̂ le.17 Jeju gərə tar kə̂ daw dəjəje le ngaâ pa arəde nan: «Mba ddi bba aw əjəje tar məse
         tə̂ ə-paje nan eeje kə mapa ang wa? Ə-gərəje ang bbay wa? Ooje tar, a ə-gərəje kandɛ̂
         ang bbay wa? Nɛ̂n-gərə ləse ddəwe utu wa? 18 Kəmse to, a ooje nɛ̂n nɛ̂n ang wa? Mbise to, a ooje nɛ̂n tar ang wa? Məse ole ang
         wa? 19 Ndɔ kə̂ m-tətə mapa min mba dingawje kɔr min le, ə-mbɔnje kəse ddusu karɛ baânn wa?»
         Dilɛ̂je tə̂ nan: «Karɛ dɔku gire joo.» 20 Jeju dujude bbay nan: «Ndɔ kə̂ m-tətə mapa siri mba dəwje kɔr sɔ le, ə-mbɔnje kəse
         ddusu karɛ baânn wa?» Dilɛ̂je tə̂ nan: «Karɛ Siri.» 21 Yeenn ngaâ n̂-dujude nan: «Yeenn kara ə-gərəje ang bbay wa?»Jeju aji nje-kəm-tɔ kə̂ Betesayida arə oo lo22 Jeju kə njê-njaje goe tə̂ n̂-teeje Betesayida a, dəwje ddeeje kə marə nje-kəm-tɔ
         rɔ Jeju tə̂ le ngaâ n̂-ddaje rɔde to ndoo rɔɛ̂ tə̂ karə nɔrɛ̂ kə jia. 23 Nuwa ji nje-kəm-tɔ le, n̂-tee saa mə bbe tə̂ le kə ddang. N̂-dda maann tɛɛ̂ nɔru nɛ̂n
         kəmɛ̂ ngaâ nila jia kəmɛ̂ tə̂. Goe tə̂ a, n̂-duje nan: «Oo marə nɛ̂n wa?» 24 Dingaw le təəyn kəmɛ̂ ngaâ pa nan: «Moo dəwje, a n̂-toje tokə lə kakəjeenn, a daw
         njaje.» 25 Goe tə̂ a, Jeju təl ila jia kəm dingaw tə̂ le bbay ngaâ kəmɛ̂ le uja arə noo nɛ̂nje
         tɔyn kə majɛ̂. 26 Jeju tubbɛ̂ karə n̂-təl kə̂y laa ngaâ pa arɛ̂ nan: «Andə mə tɔkə bbe tə̂ le ang.»Piyɛr pa nan Jeju to Kristə27 Jeju kə njê-njaje goe tə̂ dawje ər kə ngann bbeje tə̂ kə̂ mbɔr Sejare lə Pilipi tə̂. Daw dawje a, n̂-duju
         njê-njaje goe tə̂ le nan: «Dəwje aw paje nan m-to nân wa?» 28 Dilɛ̂je tə̂ nan: «Marɛ̂je paje nan ə-to Jan-Batisi, marɛ̂je paje nan ə-to Eli, a marɛ̂je paje nan ə-to marə nje-kila mbər tar lə Lubba horo marɛ̂je tə̂.» 29 Ngaâ n̂-dujude nan: «A sese, ə-paje nan m-to nân wa?» Piyɛr ilɛ̂ tə̂ nan: «Ə-to
         Kristə.» 30 Yeenn ngaâ n̂-ndɔru mbide nya karə n̂-paje tar dɔɛ̂ tə̂ darə dəw ang.Jeju pa tar koy laa kə tar ndol laa31 Goe tə̂ a, Jeju unn kutu pa karə njê-njaje goe tə̂ nan: «Maji karə Ngonn lə dəw oo ndoo nya. Tɔkəje lə Jiipije kə mbayje lə njê-poloje Lubba kə njê-gərəje-Ndu mbəteje. Maji karə n̂-tɔlɛ̂je ngaâ ndɔ mota goe tə̂ a, n̂-ndol.» 32 N̂-pa tar nəənn le narəde kə ddaka kə majɛ̂. Yeenn ngaâ Piyɛr ɔrɛ̂ kə guku ngaâ
         unn kutu kin saa. 33 A Jeju turu rɔɛ̂ aa njê-njaje goe tə̂ le ngaâ in kə Piyɛr nan: «Ɔtu gom tə̂ kə ddang, Satan, mba kəjə ləi to kəjə lə Lubba ang, to kəjə lə dəw.»34 Goe tə̂ a, n̂-bbar dəwje kə̂ banya kə njê-njaje goe tə̂ ngaâ n̂-pa narəde tɔyn nan: «Bbo dəw ndiki ta kuwa gom a, maji karə nəjə rɔɛ̂
         ang, noto kakə-dəsə laa ta nuwa gom. 35 Mba dəw kə̂ ndiki ta ngəm təbbə laa, təbbə laa le a nayn kə kɔrɔ̂. A dəw kə̂ təbbə
         laa nayn kə kɔrɔ̂ mbam ddəm mba Tar kə̂ Maji ddəm a kaji təbbə laa le. 36 Bbo dəw inga nɛ̂n tɔyn kə̂ duninya tə̂ nəənn, a bbo təbbə laa nayn kə kɔrɔ̂ a, ddi
         kə̂ maji a nâ kinga goe tə̂ wa? 37 Ddi â dəw a kasə ta karə mba təl kinga nɛ̂n təbbə laa wa? 38 Dəw kə̂ dda rɔ-kul ləm kə rɔ-kul tar ləm kəm dəwje tə̂ kə̂ bbokənɛn nəənn, Ngonn lə dəw a dda rɔ-kul laa ndɔ tə̂ kə̂ nâ ddee kə anjəje laa kə̂ majije tɔyn mə piti tə̂ lə Bɔɛ̂je. Mba dəwje kə̂ bbasinɛn nəənn le toje to
         njê-nɛ̂n-ddaje kə̂ maji ang ddəm dəwje kə̂ pa-nja ləde to kə dannâ ang ddəm.»
         
            
               	Wum lə Parijinyɛje to ngəm kə̂ daw dərəje. Tar kə̂ tade tə̂ to dang kə kula-ddade.
                     Oo Luku 12:1.

91 Jeju təl pa arəde bbay nan: «Tɔkɔrɔ njaa, m-pa marəse, marə dəwje horo dəwje tə̂ kə̂
         arje nəənn a koyje ang ndərəng dâ kooje kɔn-mbay lə Lubba kə̂ a ddee kə singa-mɔngu.»Jeju turu to dang2 Ndɔ misan goe tə̂ a, Jeju jin Piyɛr, Jakə kə Jan ngaâ aw kə de dɔ ddingiri tə̂ kə karəde baa. Jeju turu to dang kəmde tə̂. 3 Kubbuje laa kara nda kayn kayn. Nda lə kubbuje le, marə nɛ̂n dɔ nangə tə̂ nəənn kə̂
         a kasə dda karə kubbu nda tokə baann goto. 4 A ta koo a, dooje Eli de kə Mɔyijə kə̂ dundaje lo n̂-teeje ngaâ dede joo kəm daw paje tar kə Jeju le. 5 Yeenn ngaâ Piyɛr pa arə Jeju nan: «Nje-nɛ̂n-tɔju, maji laa boy â jee nəənn. Ja dda ngann kəy-kamje mota: kâra
         to ləi, kâra to lə Mɔyijə, a kâra to lə Eli.»6 Kə̂ tɔkɔrɔ, Piyɛr gərə tar kâra kə̂ ta pa ang, mba ne kə njê-marɛ̂je kə̂ joo le
         bbəəl uta dɔde. 7 Mum ddee kiride ngaâ marə ndu bbar mə mum tə̂ le nan: «Dəw nəənn to Ngonnəm kə̂ m-ndike
         nya. Ooje tɛɛ̂!» 8 A ta koo a, njê-njaje go Jeju tə̂ le aaje lo mbɔrde tə̂ a, dooje dəw kâra ang ngaa. Jeju kə karɛ̂ baa njaa ar kə de. 9 Dinje dɔ ddingiri tə̂ le daw ddisije a, Jeju ndɔru mbide nan: «Dang bba ə-paje tar
         nɛ̂n kə̂ ooje le arəje dəw ang, ndərəng ndɔ kə̂ Ngonn lə dəw a ndol go koy tə̂ laa.» 10 N̂-ndikije tar tə̂ lə Jeju le kə majɛ̂, a daw dujuje naan tar nan: «Ndol go yo tə̂
         laa» a ta pa nan ddi njaa nəənn wa? 11 N̂-dujuje Jeju nan: «Mba ddi bba njê-gərəje-Ndu paje nan Eli a ddee dɔngɔr bba wa?» 12 Jeju ilade tə̂ nan: «Tɔkɔrɔ, Eli a ddee dɔngɔr bba njaa, mba mɔsɛ nɛ̂nje tɔyn ture tə̂. A mba ddi bba Makəturu lə
         Lubba pa nan: ‹Ngonn lə dəw a koo ndoo nya ngaâ dəwje a mbəteje› wa? 13 A m-pa marəse, Eli ddee mban ngaâ n̂-ddaje saa nɛ̂n tɔyn kə̂ məde ndiki tokə n̂-dda Makəturu tə̂ lə
         Lubba le.»Jeju tubba ndil kə̂ maji ang rɔ marə ngonn tə̂14 Kar kə̂ Jeju kə njê-njaje goe tə̂ kə̂ mota le n̂-teeje ngɔsi kə kəseje a, dooje dəwje kə̂ banya kə̂ guku kəseje
         le kə njê-gərəje-Ndu kə̂ aw maynje tar kə de. 15 Dəwje kə̂ banya le ooje Jeju a, məde unda dɔ binya ngaâ n̂-tilaje kəmɛ̂ kə ngɔru
         ta ddɛɛ̂ lapiya. 16 Jeju duju njê-njaje goe tə̂ nan: «Aw maynje kə de tar ɔju dɔ ddi wa?» 17 Marə dəw kə̂ ee horo dəwje tə̂ kə̂ banya le ilɛ̂ tə̂ nan: «Nje-nɛ̂n-tɔju, m-ddee kə
         ngonnəm kə̂ dingaw rɔi tə̂ mba marə ndil kə̂ maji ang aw ddɛɛ̂ arə n̂-pa tar ang.
         18 Lo tɔyn njaa ndil le aw unnɛ̂ tə̂ ilɛ̂ nangə̂. Njum-tɛɛ̂ aw tee, naw ngəər ngangɛ̂
         ngaâ n̂-mɔngu. M-duju njê-njaje goi tə̂ karə n̂-tubbaje ndil le a, dumanje nɛ̂n pin.» 19 Jeju pa arəde nan: «See dəwje kə̂ mə-kunn ləse goto nəənn, mâ nayn kə se be mba ndɔ
         baânn wa? Mâ kumanse mba ndɔ baânn bbay wa? Ə-ddeeje kə ngonn le arəmje.»20 Yeenn ngaâ n̂-ddeeje kə ngonn le darɛ̂. A koo kə̂ ndil kə̂ maji ang le oo Jeju a,
         unn kutu yəkə ngonn le kə singa. Ngonn le oso nangə̂ aw ndubbu ngaâ njum-tɛɛ̂ aw
         tee. 21 Jeju duju bɔ ngonnje le nan: «Nɛ̂ɛnn aw ddɛɛ̂ dda ndɔ baânn ngaa wa?» Bɔɛ̂je le ila
         Jeju tə̂ nan: «Kə kasɛ̂ baa njaa. 22 Ndil le aw ilɛ̂ taar taar kəm puru tə̂, marɛ̂ a, nilɛ̂ mə maann tə̂ ta karə noy. Bbo
         asə ta dda marə nɛ̂n a, oo kəm-to-ndoo ləje bbo umanje.» 23 Jeju pa arɛ̂ nan: «Mba ddi bba ə-pa nan: ‹Bbo asə ta dda marə nɛ̂n a›, wa? Dəw kə̂ mə-kunn
         laa to a kasə dda nɛ̂n tɔyn!» 24 Njangə baa njaa bɔ ngonnje le uru əkii kə taar nan: «Moo məm tə̂! A ə-ddee umam mba
         mə-kunn ləm goto.»25 Jeju oo dəwje kə̂ banya kə̂ aw ddeeje kə ngɔru kə rɔde tə̂ a, ndangə ndil kə̂ maji ang le nan: «Əi ndil kə̂ nje-dda karə dəw pa tar ang ddəm oo tar ang ddəm ə-tee rɔ ngonn
         tə̂ nəənn kə ddang ta ə-təl andə məɛ̂ tə̂ ang ngaa.» 26 Ndil kə̂ maji ang le uru əkii, yəkə ngonn le kə singa ngaâ tee kə ddang. Ngonn le
         to tokə dəw kə̂ oy ngaâ dəwje nya paje nan: «Noy mban.» 27 A Jeju uwa ji ngonn le ndɔrɛ̂ arə nin nar taar.28 Kar kə̂ Jeju təl aw kə̂y ngaâ njê-njaje goe tə̂ njaa naynje saa kə karəde baa a, n̂-dujeje nan: «Mba ddi bba jeje juman kə tubba
         ndil le pin wa?» 29 Nilade tə̂ nan: «Duju Lubba njaa kâra baa â dəw a kasə tubba nɛ̂n ndil kə̂ baann.»Jeju təl pa tar koy kə tar ndol laa30 Dɔtuje lo tə̂ənn, n̂-ndayje kə ddəw kə̂ Galile mba Jeju ndiki karə dəw gərə ang. 31 Mba, naw tɔju nɛ̂n njê-njaje goe tə̂ ngaâ n̂-pa nan: «Dâ kuwa Ngonn lə dəw kulɛ̂ ji dəwje tə̂ karə n̂-tɔlɛ̂je ngaâ ndɔ mota goe tə̂ a, nâ ndol.» 32 Njê-njaje goe tə̂ le gərəje dɔde tar tə̂ kə̂ naw pa narəde le ang, a n̂-bbəəlje ta
         təl duje.Nân bba to dəw kə̂ bo wa?33 Daw teeje Kapɛrnawum. A kisi kə̂ disije mə kəy tə̂ a, Jeju duju njê-njaje goe tə̂
         nan: «Ddi bba aw maynje nɛ̂n naan tar horose tə̂ ddəw-boô wa?» 34 A dilaje tar tə̂ ang, mba kar tə̂ kə̂ n̂-naynje ddəw-boô bbay le, daw maynje naan
         tar ta gərə dəw kə̂ uta marɛ̂je horode tə̂. 35 Yeenn ngaâ Jeju isi nangə̂ a, bbar njê-njaje goe tə̂ kə̂ dɔku gire joo le pa arəde
         nan: «Bbo dəw ndiki ta to dəw kə̂ dɔngɔr a, maji karə n̂-to dɔbɔyn dəw kə̂ go kəseje
         tə̂ tɔyn ta n̂-ddee to nje-kula ləde tɔyn.»36 Goe tə̂ a, Jeju unn marə ngonn kə̂ ngaji undɛ̂ dannde tə̂. Nuwɛ̂ kə karɛ̂ tə̂ ngaâ
         n̂-pa narə njê-njaje goe tə̂ nan: 37 «Dəw kə̂ taa marə ngonn kə̂ tokə ne nəənn kə rɔɛ̂ tə̂ kə rim a, əman njaa n̂-taam.
         Ngaa dəw kə̂ taam kə rɔɛ̂ tə̂ a, to dəw kə̂ ulam a n̂-tɛɛ̂ bbo to əman kə karəm ang.»Dəw kə̂ mbətəje ang, to dəw ləje38 Jan pa arə Jeju nan: «Nje-nɛ̂n-tɔju, joo marə dəw kə̂ unn rii aw tubba nɛ̂n ndilje kə̂ maji ang. N-sangə ddəw ta kɔkɛ̂ ddəwe, mba n̂-nja goje tə̂ ang.» 39 A Jeju ilɛ̂ tə̂ nan: «Ɔkɛ̂je ddəw ang, mba dəw kâra kə̂ a dda nɛ̂n-mɔri kə rim ngaâ njangə
         baa goe tə̂ a, a təl pa tar ləm maji ang goto. 40 Mba dəw kə̂ mbətəje ang, to dəw ləje. 41 Tɔkɔrɔ njaa m-pa marəse, dəw kə̂ arəse maann-kay mə əngo tə̂ ayje, mba ə-toje to dəwje lə Kristə a, dəw le a kinga kuka laa.»Jeju ndɔru mbi njê-njaje goe tə̂42 «Dəw kə̂ dda arə marə dəw horo ngannje tə̂ kə̂ ngaji kə̂ unnje məde arəm oso mə majang
         tə̂ a, maji boy ta tɔ biri gɔsɛ̂ tə̂ kilɛ̂ mə ba-katə tə̂. 43 Bbo jii a ta dda karə ə-dda majang a, ə-gangə kə ddang. Mba kinga təbbə kə̂ tɔkɔrɔ
         kə jii kə̂ nayn kâra baa, maji uta ngəm jii joo kəm kaw nɛ̂n kəm puru tə̂ kə̂ aw
         ɔn kə ndɔ kə ndɔ. [44 Lo tə̂ənn kore kə̂ aw ɔn dəw oy ang ddəm puru kə̂ aw ɔn oy ang ddəm.] 45 Bbo gɔli a ta dda karə ə-dda majang a, ə-gangə kə ddang. Mba kinga təbbə kə̂ tɔkɔrɔ
         kə gɔli kə̂ nayn kâra baa maji uta ngəm gɔli joo kəm karə dilai nɛ̂n kəm puru tə̂
         kə̂ aw ɔn kə ndɔ kə ndɔ. [46 Lo tə̂ənn, kore kə̂ aw ɔn dəw oy ang ddəm puru kə̂ aw ɔn oy ang ddəm.] 47 Bbo kəmi a ta dda karə ə-dda majang a, ɔru kə ddang. Mba kandə Bbe-kɔn tə̂ lə Lubba kə kəmi kə̂ nayn kâra baa, maji uta ngəm kəmi joo kəm karə dilai nɛ̂n kəm puru tə̂
         kə̂ aw ɔn kə ndɔ kə ndɔ. 48 Lo tə̂ənn kore kə̂ aw ɔn dəw oy ang ddəm puru kə̂ aw ɔn oy ang ddəm. 49 Mba puru a kɔru dəwje tɔyn tokə katə kə̂ ɔru nɛ̂n. 50 Katə to nɛ̂n kə̂ maji. A bbo katə təl dɔɔn ang ngaa a, ddi bba dəw a dda karə katə
         le təl dɔɔn bbay wa? Maji karə katə to rɔse tə̂, ta isije kə̂ mə-wul-lɔm horose tə̂.»

Tar kinya-naan lə dɛnɛ̂n de kə dingaw101 Goe tə̂ a, Jeju ɔtu lo tə̂ənn aw nangə tə̂ kə̂ Jude, tura Jurdɛn tə̂. A dəwje kə̂
         banya təl mbɔnje naan rɔɛ̂ tə̂ bbay, arə naw tɔjude nɛ̂n tokə naw dda kə ndɔ tɔyn.2 Parijinyɛje awje rɔ Jeju tə̂ dujeje tar ta nɛɛ̂n nɛ̂n nan: «Ndu arə ddəw dingaw ta tubba dɛnɛ̂n laa wa?» 3 Jeju ilade tə̂ nan: «Mɔyijə unn ndu arəse nan ddi wa?» 4 Dilɛ̂je tə̂ nan: «Mɔyijə arə ddəw dingaw karə dda makəturu tɔju nɛ̂n to ninya dɛnɛ̂n laa bba ta ninya dɛnɛ̂n
         laa le.» 5 Jeju pa arəde nan: «Mba mə-kətərə ləse â Mɔyijə uja ndu nəənn le makəturu tə̂ arəse.
         6 A kunn-kutu nɛ̂nje tə̂ kə̂ Lubba dda le, n̂-dda dingaw de kə dɛnɛ̂n. 7 Mba yeenn bba, dingaw a kinya bɔɛ̂je kə kɔɛ̂nje ta nayn kə dɛnɛ̂n laa, 8 ta dede joo kəm, dâ ddeeje to da-rɔ kə̂ kâra baa ngaa. Yeenn a, n̂-toje to dəwje
         kə̂ joo ang ngaa, a n̂-toje to da-rɔ kə̂ kâra baa. 9 Nɛ̂n kə̂ Lubba mbɔn naan tə̂ a, maji karə dəw kayn hore ang.»10 Kar tə̂ kə̂ n̂-teeje kəy a, njê-njaje go Jeju tə̂ le təl dujeje tar dɔ tar tə̂ nəənn le bbay. 11 Nilade tə̂ nan: «Dəw kə̂ tubba dɛnɛ̂n laa, a taa marɛ̂ dda lo-to-majang mba dɛnɛ̂n
         kə̂ dɔngɔr kə̂ n̂-tubbɛ̂ le. 12 Bbo dɛnɛ̂n mbətə ngawɛ̂je, a təl taa marə dingaw a, dɛnɛ̂n le dda lo-to-majang ang.»Jeju bbar tar kə̂ maji dɔ ngannje tə̂13 Dəwje ddeeje kə ngannje karə Jeju ɔrude kə jia, a njê-njaje goe tə̂ aw inje kə dəwje le. 14 Jeju oo nɛ̂ɛnn le a, nəəle ang ngaâ pa arə njê-njaje goe tə̂ le nan: «Inyaje ngannje
         kə̂ mbatə arəje ddeeje rɔm tə̂ bbo ɔkujede ddəw ang. Mba Bbe-kɔn lə Lubba to mba dəwje kə̂ toje tokə dede. 15 Tɔkɔrɔ njaa m-pa marəse, dəw kə̂ taa Bbe-kɔn lə Lubba tokə lə ngonn ang, a kandə tə̂ ndɔ kâra ang.» 16 Yeenn ngaâ nuwa ngannje le kə karɛ̂ tə̂, nila jia dɔde tə̂ ngaâ n̂-bbar tar kə̂
         maji dɔde tə̂.Jeju kə nje-nɛ̂n-kinga17 Kar kə̂ Jeju unn ddəw ta kɔtu a, marə dingaw ddee kə ngɔru ɔsu məkəjə-gɔlɛ̂ nɔɛ̂n
         tə̂ duje nan: «Nje-nɛ̂n-tɔju kə̂ maji, ddi â mâ dda bba mâ kinga təbbə kə̂ to kə
         ndɔ kə ndɔ wa?» 18 Jeju ilɛ̂ tə̂ nan: «Mba ddi bba ə-bbarəm to dəw kə̂ maji wa? Dəw kə̂ maji goto, Lubba
         kâra baa â maji. 19 Ə-gərə nduje kə̂ nan: Ə-tɔl dəw ang, ə-dda lo-to-majang ang, ə-bboko ang, ə-pa tar-naji
         kə̂ to ngəm ang, ərə dəw ə-taa nɛ̂n laa ang, ə-wal bɔije kə kɔinje.»20 Dingaw le ilɛ̂ tə̂ nan: «Nje-nɛ̂n-tɔju, maw ngəm ndujeenn kə kasəm baa ndərəng bbokənɛn.»
         21 Jeju ɛɛ̂ a, ndike ngaâ pa arɛ̂ nan: «Nɛ̂n kâra ngaa â dui: Aw labbə nɛ̂nje tɔyn kə̂
         inga ta ə-kayn narɛ̂ dangətəje a, â kinga marə dam narɛ darâ. Goe tə̂ a, ə-ddee
         unn gom.» 22 A kar tə̂ kə̂ dingaw le oo tar le a, rɔɛ̂ nəəle ang ngaâ ɔtu to ndoo ndoo, mba nɛ̂n-kingaje
         laa banya nya.23 Jeju ila kəmɛ̂ aa nɛ̂n lo mbɔrɛ̂ tə̂ tɔyn ngaâ pa arə njê-njaje goe tə̂ nan: «To ngəng nya kə njê-nɛ̂n-kingaje karə dandəje Bbe-kɔn tə̂ lə Lubba.» 24 Tar le gangə singa njê-njaje goe tə̂ le. A Jeju pa arəde bbay nan: «Ngannəm, to ngəng nya ta kandə Bbe-kɔn tə̂ lə Lubba! 25 Karə jambal andə buwa suwa tə̂ ngəng ang wa? Ta karə nje-nɛ̂n-kinga andə Bbe-kɔn tə̂ lə Lubba a ngəng nya.» 26 Tar le aw dum dɔ njê-njaje goe tə̂ le kə kete kete. N̂-dujuje naan nan: «Yeenn a,
         nân bba a kasə kinga kaji wa?» 27 Jeju aade ngaâ pa arəde nan: «Nɛ̂ɛnn, to nɛ̂n kə̂ nya dəwje. A nya Lubba ang. Mba Lubba
         asə ta dda nɛ̂n tɔyn.»28 Yeenn ngaâ Piyɛr pa arɛ̂ nan: «Oo! Jinya nɛ̂nje tɔyn, a junn goi.» 29 Jeju ilɛ̂ tə̂ nan: «Tɔkɔrɔ m-pa marəse: Dəw kə̂ inya kəy laa, inya ngakɔɛ̂nje kə̂ dingaw
         wase ngakɔɛ̂nje kə̂ dɛnɛ̂n, kɔɛ̂nje wase bɔɛ̂je, ngannɛ̂ wase ndɔɔje laa mbam ddəm
         mba Tar kə̂ Maji ddəm 30 a təl kinga nɛ̂njeenn asə gɔl kɔr kâra bbasinɛn nəənn. Nâ kinga kəy, ngakɔɛ̂nje
         kə̂ dingaw kə ngakɔɛ̂nje kə̂ dɛnɛ̂n, kɔɛ̂njedede, ngannje kə ndɔɔje ngaâ dəwje a
         kulaje kəmɛ̂ ndoo tə̂ tɔ. A nâ kinga təbbə kə̂ to kə ndɔ kə ndɔ mə ndɔje tə̂ kə̂
         aw ddeeje. 31 Nya lə dəwje kə̂ toje to dəwje kə̂ dɔngɔr, a ddeeje to dəwje kə̂ dɔ guku. A dəwje
         kə̂ dɔ guku, a ddeeje to dəwje kə̂ dɔngɔr.»Jeju təl pa tar koy kə tar ndol laa bbay32 Jeju kə njê-njaje goe tə̂ daw dawje kə Jerujalɛm ngaâ noso nɔnde tə̂ kete. Kəjə-tar
         tɔl njê-njaje goe tə̂ le ngaâ bbəəl uta dɔ dəwje kə̂ aw unnje gode le tɔ. Jeju təl ɔru njê-njaje goe tə̂ kə̂ dɔku gire joo le aw kə de ər kâra tə̂ ngaâ unn kutu
         ta pa tar nɛ̂n kə̂ a ta kingɛ̂ karəde nan: 33 «Ooje, jaw jawje kə Jerujalɛm. Dəwje a kilaje Ngonn lə dəw ji mbayje tə̂ lə njê-poloje Lubba kə ji njê-gərəje-Ndu tə̂. Dâ gangə sariya-yo dɔɛ̂ tə̂ ngaâ dâ kilɛ̂ ji dəwje tə̂ kə̂ gərəje Lubba ang.
         34 Dâ kɔjɛ̂je koko nɛ̂n, dâ tije wənrə dɔɛ̂ tə̂, dâ tundɛ̂je kə ndəy, dâ tɔlɛ̂je
         ngaâ ndɔ mota laa a, nâ ndol.»Jan de kə Jakə n̂-dujuje marə nɛ̂n ji Jeju tə̂35 Goe tə̂ a, Jakə de kə Jan kə̂ n̂-toje to ngann lə Jebede n̂-ddeeje rɔ Jeju tə̂, n̂-paje darɛ̂je nan: «Nje-nɛ̂n-tɔju,
         n-ndiki karə ə-dda nɛ̂n kə̂ ja ta duji nəənn.» 36 Jeju dujude nan: «Ddi â ə-ndikije karə m-dda marəse wa?» 37 Dilɛ̂je tə̂ nan: «Arə jeje kə̂ joo nəənn, kâra isi dɔ ji-kɔli tə̂, a kâra isi dɔ
         ji-gəli tə̂ mə piti tə̂ ləi.» 38 Jeju ilɛ̂ tə̂ nan: «Ə-gərəje nɛ̂n kə̂ aw dujuje ang. A kasəje ta kay əngo kəm-to-ndoo
         kə̂ mâ ta kay wa? A kasəje ta kinga batɛm kəm-to-ndoo kə̂ mâ ta kinga wa?» 39 Dilɛ̂je tə̂ nan: «Ja kasə.» A Jeju pa arəde nan: «Tɔkɔrɔ, â kayje əngo kəm-to-ndoo kə̂ mâ ta kay, â kingaje batɛm kəm-to-ndoo kə̂ mâ ta kinga njaa. 40 A tar kisi dɔ ji-kɔləm tə̂ wase dɔ ji-gələm tə̂ to tar ləm ang. Lo le to mba njê
         kə̂ Lubba gɔl mbade.»41 Kəseje kə̂ dɔku le ooje tar le a, wungu ɔnde dɔ Jakə de kə Jan tə̂ le. 42 Yeenn ngaâ Jeju bbarde tɔyn ngaâ pa arəde nan: «Ə-gərəje to njê kə̂ dəwje aw oojede to mbay-bbeje
         aw ddaje dingaw dɔ dəwje tə̂ ngaâ dəwje kə̂ bo aw ddaje dəwje maji ang. 43 A horose tə̂, maji karə to tokə baann ang. Dəw kə̂ ndiki ta ddee to dəw kə̂ bo horose
         tə̂ a, maji karə n̂-ddee to nje-kula ləse. 44 Dəw kə̂ horose tə̂ kə̂ ndiki ta to dəw kə̂ dɔngɔr a, maji karə n̂-ddee to bbərə ləse
         tɔyn. 45 Mba Ngonn lə dəw ddee karə dəwje ddaje kula arɛ̂ ang. N̂-ddee ta dda kula karə dəwje, ta kunn rɔɛ̂
         to nɛ̂n-kuka dɔ dəwje tokə banya.»Jeju aji Bartime arə oo lo46 Jeju kə njê-njaje goe tə̂ n̂-teeje Jeriko. Ne kə njê-njaje goe tə̂ kə dəwje kə̂ banya daw teeje mə tɔkə bbe tə̂ le ta kɔtu a, marə nje-kəm-tɔ kə̂
         to ngonn lə Time, ria nan Bartime isi mbɔr ddəw tə̂ aw kɔy nɛ̂n. 47 Noo nan Jeju kə̂ Najarɛtə â aw nday a, nunn kutu kuru əkii nan: «Jeju, Ngonn lə Dabbiti, oo kəm-to-ndoo ləm bbo!» 48 Dəwje nya inje saa karə nutu tɛɛ̂, a nuru əkii kə taar bbay nan: «Ngonn lə Dabbiti, oo kəm-to-ndoo ləm bbo!» 49 Jeju ar lo kâra ngaâ pa nan: «Ə-bbarɛ̂je.» Dəwje le bbarɛ̂je ngaâ paje arɛ̂ nan: «Ə-dda
         singa in taar, naw bbari!»50 N̂-bin tɔkə kubbu laa nila nangə̂, nubba nangə nin nar taar ngaâ naw rɔ Jeju tə̂. 51 Jeju duje nan: «Ddi â ə-ndiki karə m-dda mari wa?» Nje-kəm-tɔ le ilɛ̂ tə̂ nan: «Nje-nɛ̂n-tɔju,
         m-ndiki ta təl koo lo!» 52 Jeju pa arɛ̂ nan: «Aw, mə-kunn ləi aji!» Njangə baa goe tə̂ a, n̂-təl noo lo ngaâ nunn
         go Jeju ddəw-boô.

Kandə lə Jeju Jerujalɛm111 Jeju kə njê-njaje goe tə̂ n̂-teeje ngɔsi kə Jerujalɛm, ər kə Betepaje kə Betani, dɔ ddingiri Olibəje tə̂ a, Jeju ula njê-njaje goe tə̂ joo nɔɛ̂n tə̂ kete. 2 N̂-pa narəde nan: «Awje ngonn bbe tə̂ kə̂ nɔnse tə̂ yoonn. A ta teeje be a, â kingaje
         marə ngonn kororo kə̂ n̂-tɔɛ̂, dəw nayn isi dɔɛ̂ tə̂ ang bbay. Ə-tuteje ə-ddeeje saa
         arəmje. 3 Bbo dəw dujuse nan: ‹Mba ddi bba ə-ddaje nɛ̂n baann wa?› a, ilɛ̂je tə̂ nan: ‹Əbbə-dəwje â duju karə jaw saa, a nâ karə n-təl saa njangə baa.› »4 Dawje ngaâ dingaje ngonn kororo kə̂ n̂-tɔɛ̂ ta-ndoko tə̂ ddaka mbɔr ddəw tə̂, ngɔsi
         kə ta-kəy ngaâ n̂-tuteje. 5 Marə dəwje kə̂ eeje tə̂ənn dujujede nan: «Ddi â aw ddaje nəənn wa? Mba ddi bba aw
         tutuje ngonn kororo le wa?»6 Njê-njaje go Jeju tə̂ le ilaje dəwje le tə̂ tokə Jeju pa arəde le. Dəwje le inyade arə dawje kə kororo le. 7 Dawje kə ngonn kororo le darə Jeju. N̂-tilaje kubbuje ləde dɔ kororo tə̂ le darə Jeju aal isi dɔɛ̂ tə̂. 8 Dəwje nya tilaje kubbuje ləde dɔ ddəw tə̂, a marɛ̂je tətəje kamje mə mu tə̂ tilaje
         dɔ ddəw tə̂. 9 Dəwje kə̂ aw njaje nɔn Jeju tə̂ kə njê kə̂ aw njaje goe tə̂ aw uruje əkii nan: «Jɔsuje
         gaji Lubba! Maji karə Lubba bbar tar kə̂ maji dɔ dəw tə̂ kə̂ ddee kə ri Əbbə-dəwje. 10 Maji karə Lubba bbar tar kə̂ maji dɔ kɔn-mbay tə̂ kə̂ aw ddee, kɔn-mbay lə kajeje
         Dabbiti. Jɔsuje gaji Lubba kə̂ isi ddutu dara tə̂ nu!»11 Jeju tee Jerujalɛm ngaâ aw andə kəy-polo Lubba tə̂. Nila kəmɛ̂ naa nɛ̂n nɛ̂nje tɔyn mbɔrɛ̂ tə̂ ngaâ, ne kə njê-njaje goe tə̂ kə̂
         dɔku gire joo le dawje kə Betani mba lo wul mban.Kakə pigə kə̂ andə ang12 Lo-karɛ̂ tə̂ kə̂ dinje Betani daw dɔtuje a, bbo dda Jeju. 13 Noo marə kakə pigə kə̂ kamɛ̂ to tə̂, ddəw əw. Naw ngɔsi ta koo se kandɛ̂ to wa? A kamɛ̂ dɔrɔ â noo.
         Mba to nɛyn kandə lə pigə ang bbay. 14 Yeenn ngaâ Jeju pa arə kakə pigə le nan: «Dəw a kusa kandi ndɔ kâra ang ngaa!» Njê-njaje go Jeju tə̂ le ooje tar le.Jeju tubba njê-nɛ̂n-labbəje kəy-polo Lubba tə̂15 N̂-teeje Jerujalɛm a, Jeju andə kəy-polo Lubba tə̂. Nunn kutu tubba njê-nɛ̂n-labbəje kə njê-ndoko nɛ̂nje mə kəy-polo Lubba tə̂ le. N̂-tuta tabələje lə njê kə̂ aw mbəlje narɛ kə nɛ̂n-kisi lə njê-labbə dərje
         n̂-tila 16 ngaâ narə dəw kâra oto marə nɛ̂n nday nɛ̂n mə kəy-polo Lubba tə̂ le ang. 17 Goe tə̂ a, n̂-tɔjude nɛ̂n nan: «Lubba pa makəturu tə̂ laa nan: ‹Dâ bbar kəy ləm nan
         kəy duju Lubba kə̂ gəl-dəwje tɔyn a dujuje Lubba məɛ tə̂›. A sese, ə-ddaje arə ddee
         to lo kiya-rɔ lə njê-bbokoje wa?»18 Mbayje lə njê-poloje Lubba kə njê-gərəje-Ndu ooje tar le ngaâ aw sangəje gusu kə̂ ta tɔl nɛ̂n Jeju. N̂-bbəəlje nya, mba nɛ̂n-tɔju
         laa aw gangə singa dəwje kə̂ banya le tɔyn. 19 Lo-kul a, Jeju kə njê-njaje goe tə̂ dinje mə tɔkə bbe tə̂ le n̂-teeje kə ddang.Tar kakə pigə kə̂ oy20 Lo-karɛ̂ kə əndɔɔ kə̂ daw ndayje a, dooje kakə pigə le a, oy taar ndərəng ngirɛ̂ tə̂. 21 Mə Piyɛr ole dɔ tar tə̂ənn le ngaâ pa arə Jeju nan: «Nje-nɛ̂n-tɔju, oo kakə pigə kə̂ ɔru saa le â oy njan toonn.» 22 Jeju pa arəde nan: «Unnje məse arəje Lubba. 23 Tɔkɔrɔ njaa m-pa marəse: Bbo dəw pa arə ddingiri toonn nan: ‹Ɔtu lo tə̂ nəənn aw oso
         baâ›, a bbo kəjə-tar dang to məɛ̂ tə̂ ang, a noo məɛ̂ tə̂ to nɛ̂n le a to a, nɛ̂n
         le a to njaa. 24 Mba yeenn bba, m-pa marəse: Nɛ̂n tɔyn kə̂ aw dujuje Lubba mbɛɛ̂, maji karə ooje məse
         tə̂ to ingaje nɛ̂n le mban, a Lubba a karəse. 25 Bbo arje taar ta duju Lubba, a bbo eeje kə tar kə marə dəw a, ɔruje tar le dɔɛ̂ tə̂,
         arəje Bɔsese kə̂ isi mə dara tə̂ ɔru tar dɔse tə̂ tɔ. [26 A bbo ɔruje tar dɔ dəwje tə̂ ang a, Bɔsese kə̂ darâ a kɔru tar majang kə̂ ə-ddaje
         dɔse tə̂ ang tɔ.]»Nân bba arə singa Jeju wa?27 Jeju kə njê-njaje goe tə̂ n̂-təlje Jerujalɛm bbay. Kar tə̂ kə̂ Jeju aw nja mə kəy-polo Lubba tə̂ a, mbayje lə njê-poloje Lubba kə njê-gərəje-Ndu kə tɔkəje lə Jiipije n̂-ddeeje rɔɛ̂ tə̂. 28 N̂-dujeje nan: «Nân bba ari ddəw karə ə-dda nɛ̂n nɛ̂njeenn wa? Wase nân njaa bba
         ari singa karə ə-dda nɛ̂n nɛ̂njeenn wa?» 29 Jeju ilade tə̂ nan: «Mâ dujuse tar kâra baa. Bbo ilamje tə̂ a, mâ bbar ri dəw kə̂ arəm
         singa dda nɛ̂njeenn le karəse tɔ. 30 Batɛm lə Jan in dda wa? In rɔ Lubba tə̂ darâ wase in rɔ dəwje tə̂ wa? Ilamje tə̂.»31 A n̂-paje horode tə̂ nan: «Bbo jilaje tə̂ n-pa nan: ‹In rɔ Lubba tə̂ darâ› a, nâ
         pa nan: ‹Mba ddi bba ə-ndikije tə̂ kə Jan le ang wa?› 32 A bbo n-pa nan: ‹Dəwje â ula Jan.› » Ta koo a, mbayje lə njê-poloje Lubba kə Njê-gərəje-Ndu kə tɔkəje lə Jiipije le bbəəlje dəwje kə̂ banya le mba dəwje tɔyn
         gərəje to Jan to nje-kila mbər tar lə Lubba. 33 Yeenn ngaâ dilaje Jeju tə̂ nan: «N-gərə ang.» A Jeju pa arəde nan: «Əman kara mâ bbar ri dəw kə̂ arəm singa ta dda nɛ̂njeenn le karəse
         ang tɔ.»

Gusu-tar dɔ njê-ddaje kula ndɔɔ binyə tə̂121 Goe tə̂ a, Jeju unn kutu pa tar kə njê-njaje goe tə̂ kə gusu-tar. N̂-pa nan: «Marə dingaw dda ndɔɔ binyə. Nila ndoko n̂-guku nɛ̂n dɔɛ̂. Nuru buwa mə ər tə̂ mba kore nɛ̂n maann-binyə le. N̂-dda marə lo-kisi taar mba kaa nɛ̂n ndɔɔ le. Goe tə̂ a, ninya ndɔɔ le ji marə
         njê-kula binyəje tə̂ a, naw mba tə̂. 2 Tee kar kuja kandə binyə tə̂ le a, nula nje-kula laa rɔ njê-kula binyəje tə̂ le karə dula kə əngɛɛ̂n darɛ̂. 3 A njê-kulaje le uwɛ̂je undɛ̂je ngaâ tubbɛ̂je arə n̂-təl jia baa. 4 Nje-ndɔɔ le ula marə nje-kula laa a, njê-kulaje le undaje dɔɛ̂ ngaâ tajɛ̂je. 5 Nje-ndɔɔ le təl ula marɛ̂ bbay a, njê-kulaje le tɔlɛ̂je. N̂-təl nula marɛ̂je banya
         bbay a, njê-kulaje le tundaje marɛ̂je, tɔlje marɛ̂je. 6 Ngonnɛ̂ kə̂ dingaw kə̂ n̂-ndike nya kâra baa ngaa â nayn. Nulɛ̂ to dɔbɔyn dəw rɔ
         njê-kulaje tə̂ le, mba n̂-pa nan: ‹Bbo ngonnəm a, dâ bbəəlje.› 7 A njê-ddaje kula binyə le paje horo naan tə̂ nan: ‹Nje-kuwa nɛ̂n-ndubba le â nəənn. Ə-ddeeje arəje n-tɔlɛ̂je
         jarəje nɛ̂n-ndubba le təl to ləje!› 8 Yeenn ngaâ duruje dɔ ngonn tə̂ le n̂-tɔlɛ̂je ngaâ n̂-ndɔruje niinnɛ̂ n̂-teeje nɛ̂n
         mə ndɔɔ tə̂ le kə ddang. 9 Ddi â nje-ndɔɔ le a dda wa? Nâ ddee tɔl njê-ddaje kula binyə le ta nâ kinya ndɔɔ le ji marə dəwje tə̂ kə̂ dang. 10 Ə-turaje tar kə̂ Makəturu lə Lubba pa nəənn ang wa? Makəturu le nan:‹Ər kə̂ njê-kɔsu kəyje mbətəje le,ddee to singa gɔl kəy kə̂ dungu nangə̂.11 To nɛ̂n kə̂ in bbeê lə Əbbə-dəwjengaâ to nɛ̂n-mɔri kəmje tə̂.› »12 Mbayje lə njê-poloje Lubba aw sangəje ddəw ta kuwa Jeju le, mba n̂-gərəje to dede â Jeju aw pa gusu-tar nəənn ɔju dɔde. A n̂-bbəəlje dəwje kə̂ banya le ngaâ dinyɛ̂je a dɔtuje.Tar kuka lambo karə tɔkə mbay kə̂ Rɔm13 Dulaje marə Parijinyɛje kə marə dəwje kə̂ eeje mə mbɔn-naan tə̂ lə Erodə Antipas rɔ Jeju tə̂ karə n̂-nɛɛ̂nje
         ddəw tar tə̂ kə̂ tɛɛ̂ tə̂. 14 N̂-ddee n̂-paje darəje Jeju le nan: «Nje-nɛ̂n-tɔju, n-gərə to aw pa tar kə̂ tɔkɔrɔ,
         aw tɔju ddəw lə Lubba ddəw tar tə̂ kə̂ tɔkɔrɔ. Aw bbəəl kəm dəw ang ddəm dəw kə̂ bo
         wase dəw kə̂ tɛn kara osoi tə̂ ang. Ə-pa arəje joo: Ndu arəje ddəw karə juka lambo jarə tɔkə mbay kə̂ Rɔm wase ta kuka ang wa? Ta juka wase
         juka ang wa?»15 A Jeju gərə to tar kə̂ məde tə̂ to dang kə tar kə̂ tade tə̂ ngaâ pa arəde nan: «Aw
         nanʼmje mba ddi wa? Ə-ddeeje kə marə kandə narɛ kâra arəmje moo.» 16 N̂-ddeeje kə marə kandə narɛ darɛ̂je ngaâ n̂-dujude nan: «Əndaji dɔ dəw kə makəturu
         kə̂ n̂-dda kandə narɛ tə̂ nəənn toje to le nan wa?» Dilɛ̂je tə̂ nan: «To lə tɔkə mbay
         kə̂ Rɔm.» 17 Yeenn ngaâ Jeju pa arəde nan: «Arəje tɔkə mbay kə̂ Rɔm nɛ̂n kə̂ to lə tɔkə mbay kə̂ Rɔm, a arəje
         Lubba nɛ̂n kə̂ to lə Lubba.» Tar laa le dum dɔ dəwje kə̂ ddeeje ta nɛɛ̂n le.Tar ndol lə dəwje kə̂ oyje18 Marə Sadusinyɛje ddeeje rɔ Jeju tə̂. Sadusinyɛje le paje nan dəwje kə̂ oyje a ndolje ang. N̂-dujuje Jeju nan: 19 «Nje-nɛ̂n-tɔju, Mɔyijə unn ndu arəje makəturu tə̂ nan: ‹Bbo dingaw uju kə dɛnɛ̂n laa ang ngaâ oy inyɛ̂,
         a bbo ngokɔn dingaw le to a, maji karə n̂-taa dɛnɛ̂n le nuju nɛ̂n ngannje narə ngokɔɛ̂n
         kə̂ oy le.› 20 Ləw, marə ngakɔn-naanje eeje siri. Ne kə̂ n̂-to dərə n̂-taa dɛnɛ̂n ngaâ nuju saa
         ngonn ang, a noy. 21 Nje-goe kə̂ to joo ləde taa dɛnɛ̂n le ngaâ uju saa ang, a oy tɔ. Mota ləde ta dɛnɛ̂n
         le, a tokə baann bbay. 22 Aw nɛ̂n kə goe goe arə dede kə̂ siri le dujuje ang, a doyje tɔyn. Goe tə̂ a, dɛnɛ̂n
         le kara oy tɔ. 23 Ndɔ ndol lə dəwje kə̂ oyje kə̂ dâ ndolje tɔyn a, nân horode tə̂, a to nje-dɛnɛ̂n
         le wa? Mba dede siri tɔyn njaa n̂-taaje dɛnɛ̂n le.» 24 Jeju ilade tə̂ nan: «Ə-ndəəmje ddəw, mba ə-gərəje Makəturu lə Lubba ang ddəm tar singa-mɔngu
         lə Lubba ang ddəm. 25 Ndɔ kə̂ dəwje kə̂ oyje ndolje a, dingaw a taa dɛnɛ̂n ang ddəm dɛnɛ̂n a taa ngaw ang
         ddəm. Dâ kisije tokə anjəje kə̂ darâ. 26 Tar kə̂ ɔju dɔ ndol lə dəwje kə̂ oyje le, ə-turaje tar kə̂ makəturu tə̂ lə Mɔyijə le ang wa? Lubba pa arə Mɔyijə mbɔr bər-kam tə̂ kə̂ aw ɔn puru pa nan: ‹M-to Lubba lə Abaraham, Lubba lə Ijakə, Lubba lə Jakobbo.› 27 Lubba to Lubba lə dəwje kə̂ oyje ang, n̂-to Lubba lə dəwje kə̂ isije kəm baa. Yeenn
         a, ə-ndəəmje ddəw njaa nyɔm.»Ndu kə̂ ngəng uta kəseje28 Marə nje-gərə-Ndu oo tar ləde le, a gərə to tar kə̂ Jeju ilade tə̂ to kə dɔgɔlɛ̂ ngaâ ddee rɔ Jeju
         tə̂ ngɔsi duje nan: «Ndu kə̂ dda â ngəng uta kəseje tɔyn wa?» 29 Jeju ilɛ̂ tə̂ nan: «Ndu kə̂ ngəng uta kəseje nan: ‹See ngann Ijarayɛlje, ooje! Əbbə-dəwje kə̂ to Lubba ləje â to Əbbə-dəwje kâra baa. 30 Maji karə ə-ndiki Əbbə-dəwje Lubba ləi kə məi tɔyn kə kəwn ləi tɔyn kə kəjə ləi tɔyn kə singai tɔyn.› 31 Ndu kə̂ to joo laa â nəənn: ‹Ə-ndiki nje-mari tokə da-rɔi njaa.› Marə ndu kə̂ ngəng uta yeje kə̂ joo nəənn goto.»32 Nje-gərə-Ndu le pa arə Jeju nan: «Maji nya, Nje-nɛ̂n-tɔju! Tar kə̂ tɔkɔrɔ â ə-pa nəənn. Əbbə-dəwje â to Lubba kâra baa, marə Lubba dang goto. 33 Maji karə dəw kâra kâra ndiki Lubba kə məɛ̂ tɔyn kə kəjə laa tɔyn kə singɛ̂ tɔyn.
         Maji karə n̂-ndiki nje-marɛ̂ tokə da-rɔɛ̂ njaa. Yeenn maji uta nɛ̂n-poloje kə̂ ta ro kə nɛ̂n-karə-baaje dang dang.» 34 Jeju oo a, tar kə̂ nje-kɔru gəl Ndu le ilɛ̂ tə̂ le to tar kəm-karɛ. Yeenn ngaâ n̂-pa narɛ̂ nan: «Ee ngɔsi baa kə Bbe-kɔn lə Lubba ngaa.» Goe tə̂ a, dəw tay duje tar ang ngaa.Tar kə̂ dɔ Kristə tə̂ kə dɔ Dabbiti tə̂35 Jeju aw tɔju nɛ̂n mə kəy-polo Lubba tə̂ lə Jiipije a, duju tar nan: «Njê-gərəje-Ndu a kasəje ta pa nan Kristə le to ngonn lə Dabbiti tokə baânn wa? 36 Dabbiti njaa kara, kar tə̂ kə̂ Ndil-mə-nda dduse, pa nan:‹Əbbə-dəwje Lubba pa arə Əbbəmje nan:Ə-ddee isi dɔ ji-kɔləm tə̂ndərəng ta mungu njê-baanje ləi kɔ gɔli tə̂.›37 Dabbiti njaa kara bbar Kristə le to Əbbeeje. Yeenn a, Kristə le a to ngonnɛ̂ tɔ bbay tokə baânn wa?» Dəwje nya aw ooje tar laa le kə rɔ-nəəl.Jeju ndɔru mbi dəwje mba Njê-gərəje-Ndu38 Jeju pa mə nɛ̂n-tɔjuje tə̂ laa nan: «Aaje rɔse rɔ njê-gərəje-Ndu tə̂, mba n̂-ndikije ta kula kubbu kə̂ ngal bba ta nja nɛ̂n. N̂-ndikije karə dəwje
         ddade lapiya natâ. 39 N̂-ndikije nɛ̂n-kisije kə̂ to kete mə kəy mbɔn-naan tə̂ ddəm ta nɛ̂n-kusa tə̂ ddəm. 40 A daw taaje nɛ̂nje lə dɛnɛ̂n-ndubbaje tɔyn jide tə̂, daw dujuje Lubba darə kure əw
         mba kəm dəwje. Mba yeenn bba sariya kə̂ dɔde tə̂ a ngəng nya kuta lə kəsə dəwje.»Nɛ̂n-karə-baa lə dɛnɛ̂n-ndubba kə̂ to nje-ndoo41 Goe tə̂ a, Jeju turu kəmɛ̂ kə nɛ̂n tə̂ kə̂ daw dila nɛ̂n-karə-baa məɛ tə̂, naw noo
         nɛ̂n kə̂ dəwje aw ilaje. Njê-nɛ̂n-kingaje aw ilaje narɛ tokə bo. 42 Marə dɛnɛ̂n-ndubba kə̂ to nje-ndoo ddee ila ngann kandə narɛ joo kə̂ kɔrɛ̂ boy ang.
         43 Yeenn ngaâ Jeju bbar njê-njaje goe tə̂, pa arəde nan: «M-pa tar kə̂ tɔkɔrɔ marəse: Dɛnɛ̂n-ndubba kə̂ to nje-ndoo nəənn
         ila nɛ̂n bo uta dəwje tɔyn. 44 Mba kəsə dəwje tɔyn, narɛ kə̂ dooje nɛ̂n ta dda nɛ̂n ang â dilaje. A ne, bbay narɛ
         kə̂ nayn ta karə n̂-ngəm nɛ̂n rɔɛ̂ njaa nila.»

Jeju pa tar kəy-polo Lubba kə̂ dâ guru131 Kar tə̂ kə̂ Jeju in mə kəy-polo Lubba tə̂ aw tee kə ddaka a, marə nje-nja goe tə̂ pa arɛ̂ nan: «Nje-nɛ̂n-tɔju, Oo ərje kə̂ kura nəənn, oo tɔkə kəy nəənn!» 2 Jeju ilɛ̂ tə̂ nan: «Tɔkə kəy kə̂ aw oo nəənn, marə ər kâra a nayn dɔ marɛ̂ tə̂ ang. Dâ
         tɔ nɛ̂nje nəənn tɔyn.»Nɛ̂nje kə̂ a toje kete bba ddutu ndɔ a ddee3 Jeju isi dɔ ddingiri Olibəje tə̂, nɔn kəy-polo Lubba tə̂. A Piyɛr, Jakə, Jan kə Andere disije saa lo tə̂ənn kə karəde baa ngaâ n̂-dujeje nan: 4 «Ə-pa arəje: Ndɔ kə̂ dda bba nɛ̂njeenn a toje wa? Ddi bba a tɔjuje kar kə̂ nɛ̂njeenn
         le tɔyn a ta toje ngaa wa?» 5 Yeenn ngaâ Jeju pa arəde nan: «Aaje rɔse! Arəje dəw ərəse ang! 6 Dəwje nya a ddeeje kə rim ngaâ a paje nan: ‹Əman â m-to Kristə le!› Dâ kərəje dəwje nya. 7 Bbo ooje tar ddɔje kə̂ aw ddee ngɔsi kə tar ddɔje kə̂ nayn ddəw əw a, arəje bbəəl
         uta dɔse ang. Maji karə nɛ̂njeenn le toje bba. A, a to ddutu ndɔ ang bbay. 8 Marə gəl-dəwje a kin ta dda ddɔ kə marə gəl-dəwje. Marə Bbe-kɔn a kin ta dda ddɔ kə
         marə Bbe-kɔn. Nangə a yəkə loje tə̂ dang dang, tɔkə bbo a koso. A nɛ̂njeenn tɔyn a
         toje tokə lə kunn-kutu nduru-ndo lə dɛnɛ̂n.»Nɛ̂n kə̂ a kinga njê-njaje go Jeju tə̂9 «A sese, undaje kəmse dɔ rɔse tə̂. Dəwje a kawje kə se nɔn sariya tə̂. Dəwje a tundase
         mə kəy mbɔn-naan tə̂ lə Jiipije, dâ kawje kə se nɔn ngann mbayje tə̂ kə nɔn tɔkə mbayje tə̂ mbam
         ngaâ â toje to njê-tar-najije ləm. 10 Mba maji karə dila mbər Tar kə̂ Maji darə dəwje tɔyn kete bba. 11 Bbo daw kə se sariya tə̂ a, arəje məse sangəse kete mba tar kə̂ â paje wase gusu
         kə̂ â paje nɛ̂n tar le ang. Tar kə̂ Lubba a karəse karɛ̂ tə̂ənn njaa â ta ə-paje.
         To tar kə̂ sese njaa â paje ang. To Ndil-mə-nda â, a pa tar le.12 «Dəwje a kila ngakɔnde ji dəwje tə̂ karə n̂-tɔlde. Bɔ ngannje a ddaje tokə baann kə
         ngannde tɔ. Ngannje a təlje to njê-baanje lə bɔdede kə lə kɔndede ngaâ dâ karəje
         n̂-tɔlde. 13 Dəwje tɔyn a mbətəjese mbam. A dəw kə̂ uwa arə ngəng ndərəng tee kɔnyɛ̂ tə̂ a, a kinga
         kaji.»Dəwje a kooje ndoo nya14 «Â kooje ‹nɛ̂n kə̂ maji ang kə̂ aw tuju lo› kə̂ isi lo tə̂ kə̂ n̂-sangə dang mba
         Lubba, lo kə̂ asə karə nisi tə̂ ang. Maji karə dəw kə̂ aw tura makəturu nəənn gərə
         kandɛ̂ kə majɛ̂! Karɛ̂ tə̂ənn, maji karə dəwje kə̂ isije nangə Jude tə̂ aynje ər kə
         dɔ ddingirije tə̂.+15 Maji karə dəw kə̂ isi dɔ kəy tə̂ ddisi aw mə kəy tə̂ mba kunn marə nɛ̂n ang.+16 Dəw kə̂ ee ndɔɔ̂ a, maji karə n̂-təl bbeê mba kunn kubbu laa ang tɔ. 17 Dɔ ndɔje tə̂ənn, a to ndoo nya karə dɛnɛ̂nje kə̂ uwaje səm kə njê kə̂ ngannde aw
         ilje mba. 18 Ə-dujuje Lubba karə nɛ̂ɛnn le to dɔ nɛyn-kul tə̂ ang. 19 Mba mə ndɔje tə̂ənn, dəwje a kooje ndoo nya. Ləw baa kə̂ Lubba dda duninya ndərəng
         bbokənɛn, dəwje ooje ndoo tokə baann ang bbay. Goe tə̂ a, dəwje a kooje ndoo tokə
         baann ndɔ kâra ang ngaa. 20 Bbo Əbbə-dəwje təl kə ndɔ nɛ̂njeenn le arə gɔju ang a, dəw kâra a kinga kaji ang. A n̂-təl nɛ̂n
         narə gɔju, mba dəwje kə̂ n̂-mbərəde tokə kete. 21 Yeenn bba, bbo dəw pa arəse nan: ‹Ooje! Kristə le ee nəənn› wase: ‹Nee yoonn› a, ə-ndikije tə̂ saa ang. 22 Mba kristəje kə̂ tɔkɔrɔ ang kə njê-kilaje mbər tar kə̂ tɔkɔrɔ ang a ddeeje. Dâ ddaje
         nɛ̂n-mɔrije kə nɛ̂nje kə̂ dum dɔ dəwje, bbo ddəw to a, njê kə̂ Lubba mbərəde kara
         dâ kərəjede tɔ. 23 Yeenn a, sese, aaje rɔse! Mba m-ndɔru mbise kete mban.»Ngonn lə dəw a ddee24 «Dɔ ndɔje tə̂ənn le, go nɛ̂n kəm-to-ndooje tə̂ le a, kar a tuka ndul ta nɛyn a nda
         ang ngaa. 25 Əndɛtɛrɛndɛnje a kinje darâ gaynje nangə̂ ngaâ singa-mɔnguje kə̂ darâ a yəkəje.
         26 Yeenn ngaâ â kooje Ngonn lə dəw a ddee mə mum tə̂ kə singa-mɔngu laa tɔyn ddəm kə piti ddəm. 27 Yeenn ngaâ nâ kula anjəje laa karə n̂-mbɔnje dəwje kə̂ n̂-mbərəde kɔyn nangə tə̂ kə̂ sɔ tɔyn ndərəng kɔyn dara
         tə̂.»Nɛ̂n-kɔju-marɛ̂ kə̂ to kakə pigə28 «Ooje nɛ̂n-kɔju-marɛ̂ dɔ kakə pigə tə̂. Bbo barkəm kakə pigə unn kutu təwn ngaâ kamɛ̂ aw unju a, ə-gərəje to nɛyn nɛ̂n-dubbu ddee ngɔsi ngaa.
         29 Ddəw kâra baa, bbo ooje nɛ̂njeenn le a, maji karə ə-gərəje to Ngonn lə dəw nayn ngɔsi
         ngaa, tokə nar ta-ddəw tə̂ ta kandə bbeê ləse. 30 Tɔkɔrɔ, m-pa marəse, dəwje kə̂ bbokənɛn nəənn a koyje tɔyn ang bbay a, nɛ̂njeenn tɔyn
         a toje. 31 Dara kə nangə a ndayje, a tarje ləm a ndayje ndɔ kâra ang.»Dəw kâra gərə ndɔ kə̂ Ngonn lə dəw a ddee nɛ̂n ang32 «A ndɔ wase kar kə̂ nɛ̂njeenn le a toje nɛ̂n le, dəw kâra gərə ang. Anjəje kə̂ darâ wase Ngonn le kara gərə ang. Bɔ kə karɛ̂ baa â gərə. 33 Arəje kəmse kətərə, arje dɔ gɔlse tə̂. Mba ə-gərəje ndɔ kə̂ nɛ̂njeenn le a toje nɛ̂n
         ang. 34 Nɛ̂ɛnn a to tokə dəw kə̂ a ta kaw kə mba tə̂ ngaâ inya nɛ̂nje mə ji njê-kulaje tə̂
         laa. Narə dəw kâra kâra kula laa karə dda. Nunn ndu narə nje-ngəm ta-kəy karə tibbi
         ang. 35 Yeenn a, arəje bbi ɔru kəmse ang, mba ə-gərəje ndɔ kə̂ nje-kəy le a ddee nɛ̂n ang.
         Nâ ddee lo-kul tə̂ wase til tə̂ kə̂ kar nday wase dɔbakəbbe tə̂ wase kə əndɔɔ wa
         kara â gərəje ang. 36 Maji karə n̂-təl n̂-ddee ningase busu dɔ bbi tə̂ ang. 37 Tar kə̂ m-pa marəse nəənn, m-pa marə dəwje tɔyn: Arəje kəmse kətərə.»

Njê-kɔn dɔ Jiipije ndikije ta tɔl Jeju141 Kusu Pakə kə kusu mapa kə̂ n̂-dda kə wum ang naynje ndɔ joo baa. A mbayje lə njê-poloje Lubba kə njê-gərəje-Ndu aw sangəje ddəw kə̂ ta kuwa nɛ̂n Jeju kə gusu tɔlɛ̂. 2 Mba n̂-paje nan: «Maji karə juwɛ̂je ndɔ kusu tə̂ ang mba a kuju bula.»Marə dɛnɛ̂n ungu yambo dɔ Jeju tə̂3 Jeju ee Betani mə kəy tə̂ lə Simɔn kə̂ to nje-banji. Kar tə̂ kə̂ naw nusa nɛ̂n a, marə dɛnɛ̂n ddee kə yambo kə̂ gatɛ̂ ngəng mə ku albatərə tə̂. Nunda ta ku le n̂-tɔ ngaâ nungu yambo le dɔ Jeju tə̂. 4 Rɔ marə dəwje kə̂ eeje tə̂ənn nəəlde ang ngaâ n̂-paje horode tə̂ nan: «N̂-tuju yambo
         nəənn baann mba ddi wa? 5 Asə ta labbə yambo nəənn kandə narɛ kɔr mota kayn narɛ̂ njê-ndooje ang wa?» N̂-paje
         tar lə dɛnɛ̂n le maji ang. 6 A Jeju pa arəde nan: «Inyɛ̂je ddekeke! Aw jɔkɛ̂je mba ddi wa? Nɛ̂n kə̂ n̂-dda səm nəənn
         to nɛ̂n kə̂ maji. 7 Njê-ndooje a naynje kə se nəənn kə ndɔ tɔyn. Ndɔ kə̂ məse ndiki a, â ddaje kə de
         maji. A əman, mâ nayn kə se kə ndɔ tɔyn ang. 8 Nɛ̂n kə̂ nasə ta dda â n̂-dda. Nungu yambo rɔm tə̂ kete mba nginan nɛ̂n ndɔ kə̂ dâ
         dubbum nɛ̂n. 9 Tɔkɔrɔ njaa, m-pa marəse, lo tɔyn kə̂ dâ kila mbər Tar kə̂ Maji nəənn kə tə̂, duninya tə̂ tɔyn, dâ pa tar nɛ̂n kə̂ dɛnɛ̂n nəənn dda ngaâ dəwje
         a koleje məde dɔɛ̂ tə̂».Judas ndiki ta kila Jeju ji dəwje tə̂10 Judas Iskariyotə kə̂ to marə nje-nja go Jeju tə̂ horo marɛ̂je tə̂ kə̂ dɔku gire joo
         aw rɔ mbayje lə njê-poloje Lubba tə̂ ta kila Jeju jide tə̂. 11 Dooje tar laa le a, rɔde nəəlde nya ngaâ dunnje ndude ta karɛ̂ narɛ. Yeenn ngaâ
         Judas unn kutu sangə ddəw kə̂ maji kə̂ nan kila nɛ̂n Jeju jide tə̂.Jeju arə n̂-dda muru Pakə12 Dɔngɔr ndɔ kusu mapa kə̂ n̂-dda kə wum ang kə̂ to ndɔ kə̂ daw tɔl nɛ̂n ngann batəje mba dda nɛ̂n muru Pakə a, njê-njaje go Jeju tə̂ dujeje nan: «Lo kə̂ dda bba ə-ndiki karə jaw dda muru Pakə kə tə̂ jari wa?» 13 Jeju ula njê-njaje goe tə̂ joo kete nan: «Awje tɔkə bbe tə̂ a, â kingaje marə dingaw kə̂ oto jo-maann.
         Unnje goe. 14 Kəy kə̂ nandə tə̂ a, ə-paje arəje nje-kəy le nan: ‹Nje-nɛ̂n-tɔju duju nan: Lo kə̂
         dda â əman kə njê-njaje gom tə̂ ja kɔn muru Pakə kə tə̂ wa?› 15 Nje-kəy le a tɔjuse marə lo kə̂ tatə kə̂ n̂-gɔl tokə kete mban dɔ kəy tə̂ taar. Nɛ̂nje
         tɔyn to məɛ tə̂. Ə-ddaje nɛ̂n-kusa arəjeje lo tə̂ənn le.» 16 Njê-njaje goe tə̂ le ɔtuje awje tɔkə bbe tə̂ le. Dingaje nɛ̂nje le tɔyn tokə n̂-pa narəde le ngaâ
         n̂-ddaje muru Pakə le.Jeju pa tar lə marə nje-nja goe tə̂ kə̂ a kilɛ̂ ji dəwje tə̂17 Lo-kul a, Jeju kə njê-njaje goe tə̂ kə̂ dɔku gire joo n̂-ddee n̂-teeje. 18 Kar tə̂ kə̂ disije daw dusaje nɛ̂n a, Jeju pa nan: «Tɔkɔrɔ njaa, m-pa marəse, dəw kâra horose tə̂ kə̂ aw usa nɛ̂n səm a kilam
         ji dəwje tə̂.» 19 Njê-njaje goe tə̂ le ooje tar nəənn le a rɔde nəəlde ang nyɔm ngaâ dunnje kutu duje
         kâra kâra nan: «Əman wa?» 20 Jeju pa arəde nan: «Dəw kâra horose tə̂ kə̂ dɔku gire joo. Ne kə̂ nula jia naan tə̂
         səm mə ka tə̂ nəənn. 21 Ngonn lə dəw a koy ddəw kâra baa kə tar kə̂ Makəturu lə Lubba pa dɔɛ̂ tə̂ le. A, a to ndoo nya
         karə dəw kə̂ a kilɛ̂ ji dəwje tə̂. Dəw le, kuje ang maji nya uta.»Muru mə-kâra22 Kar tə̂ kə̂ daw dusa nɛ̂n a, Jeju unn mapa, arə wooyo Lubba ngaâ arəde a, pa nan:
         «Ə-taaje nɛ̂n nəənn, da-rɔm â nəənn.» 23 Goe tə̂ a, nunn əngo maann-binyə, narə wooyo Lubba ngaâ narəde narə dede tɔyn njaa dayje. 24 Jeju pa arəde nan: «Yeenn to məsəm. To məsə kə̂ Lubba ɔsu nɛ̂n dɔnɔn, məsə kə̂ kayn nangə̂ mba dəwje tokə banya. 25 Tɔkɔrɔ njaa, m-pa marəse: Mâ kay maann-binyə nəənn ang ngaa ndərəng ndɔ kə̂ mâ kay nɛ̂n maann-binyə kə̂ siki mə Bbe-kɔn tə̂ lə Lubba.»Jeju pa tar lə Piyɛr kə̂ a mayn tar laa26 Dɔsuje pa wal Lubba ngaâ n̂-teeje dawje dɔ ddingiri Olibəje tə̂. 27 Jeju pa arə njê-njaje goe tə̂ nan: «Sese tɔyn njaa â tusumje kinyamje. Mba n̂-dda Makəturu
         tə̂ lə Lubba nan:‹Mâ tɔl nje-ngəm nɛ̂n-kuuljekarə batəje le sanrɛje naan kâra kâra.›28 A bbo m-ndol go koy tə̂ ləm a, mâ kaw nginanse kete Galile.» 29 Piyɛr pa arɛ̂ nan: «Le dəwje tɔyn tusije inyaije kara, əman, mâ kinyai ang.» 30 Jeju pa arɛ̂ nan: «Tɔkɔrɔ, m-pa mari, til tə̂ nəənn njaa, kete bba karə kuran nɔn gɔl
         joo, â pa gɔl mota nan ə-gərəm ang.» 31 A Piyɛr təl pa arə ngəng bbay nan: «Le asə ta koy səi kara, ta pa nan m-gəri ang,
         mâ pa baann ndɔ kâra ang.» Kəseje tɔyn kara paje tokə baann tɔ.Jeju duju Lubba Jetesemane32 Jeju kə njê-njaje goe tə̂ daw teeje lo tə̂ kə̂ daw bbar nan Jetesemane a, n̂-pa narəde nan: «Isije lo tə̂
         nəənn, a əman mâ kaw duju Lubba.»33 N̂-jin Piyɛr, Jakə, de kə Jan naw kə de. Bbəəl unn kutu kuta dɔɛ̂ ngaâ rɔɛ̂ nəəle ang. 34 N̂-pa narəde nan: «Rɔm nəələm ang, tokə nɛ̂n kə̂ mâ ta koy be. Ə-naynje nəənn. Arəje
         bbi ɔru kəmse ang.» 35 Naw ddəw əw ngaji, noso nangə̂ ngaâ n̂-duju Lubba karə bbo ddəw to a, nuta kar nɛ̂n
         kəm-to-ndoo nəənn kə ddang. 36 N̂-pa nan: «Aba! Bɔy, əi asə ta dda nɛ̂n tɔyn, uta əngo kəm-to-ndoo nəənn dɔm tə̂
         kə ddang. A ə-dda nɛ̂n kə̂ məm ndiki ang, nɛ̂n kə̂ məi əi njaa ndiki â ta ə-dda.»37 N̂-təl n̂-ddee rɔ njê-njaje goe tə̂ kə̂ mota le a, daw tibbije. N̂-pa narə Piyɛr
         nan: «Simɔn, aw tibbi wa? Asə ta mbətə bbi mba gɔl kar kâra be ang wa? 38 Arəje bbi ɔru kəmse ang, ə-dujuje Lubba bba karə osoje mə nɛ̂n-nan tə̂ ang. Ndil dəw
         ndiki ta dda nɛ̂n kə̂ maji njaa, a da-rɔ ee kə singa ang.»39 Jeju təl aw ddəw əw aw duju Lubba tokə baann bbay. 40 N̂-təl n̂-ddee rɔ njê-njaje goe tə̂ le a, ningade dɔ bbi tə̂ bbay, mba bbi uta dɔde
         arə ddəw kə̂ ta karə kəmde nayn takə baa goto. A n̂-gərəje tar kə̂ ta kilɛ̂ tə̂ ang.41 N̂-təl n̂-ddee kə̂ gɔl mota laa a, n̂-dujude nan: «Ə-naynje aw tibbije wa? Aw uwaje
         rɔse bbay wa? Bbayɛ̂ ngaa, kar asə ngaa. Dâ kunn Ngonn lə dəw kila ji njê-nɛ̂n-ddaje tə̂ kə̂ maji ang. 42 Inje, arəje jawje! Nje-kunn dɔm le ddee mban ngaa.»Duwa Jeju43 Jeju nayn aw pa tar bbay a, marə nje-nja goe tə̂ kâra horo marɛ̂je tə̂ kə̂ dɔku gire
         joo kə̂ ria nan Judas ddee kə dəwje tokə banya. Duwaje tɔkə kiyaje kə kakəje jide tə̂. Mbayje lə njê-poloje Lubba, njê-gərəje-Ndu kə tɔkəje lə Jiipije â ulajede. 44 Judas le tɔjude marə nɛ̂n kə̂ nâ dda karə n̂-gərəje nɛ̂n Jeju le tokə kete. N̂-pa
         nan: «Dəw kə̂ m-to mbia a, to ne. Uwɛ̂je ta ə-ngəmɛ̂je kə majɛ̂ awje saa.» 45 N̂-ddee n̂-teeje a, n̂-ngəsə kə rɔ Jeju tə̂ ngaâ n̂-pa nan: «Nje-nɛ̂n-tɔju» ngaâ
         n̂-to mbia. 46 Njangə baa njaa dəwje le ilaje Jeju le uwɛ̂je. 47 Marə nje-nja go Jeju tə̂ ɔru tɔkə kiya ngaâ tuka mbi marə nje-kula le tɔkə nje-polo Lubba ti. 48 Jeju pa arəde nan: «Ə-ddeeje kə tɔkə kiyaje kə kakəje bba ta kuwam nɛ̂n tokə nɛ̂n kə̂
         m-to dəw kə̂ maji ang wa? 49 Kə ndɔ tɔyn mee horose tə̂ kəy-polo Lubba tə̂ maw tɔju nɛ̂n, a uwamje ang. A nɛ̂n nəənn to mba karə tar kə̂ Makəturu lə Lubba
         pa ddee to tar kə̂ tɔkɔrɔ.»50 Yeenn ngaâ njê-njaje goe tə̂ tuseje inyɛ̂je a, aynje. 51 Marə basan unn go Jeju le, n̂-kiri rɔɛ̂ kə bəl-kubbu. Daw ta kuwɛ̂ a, 52 n̂-tusu bəl le ninya a, nayn rɔɛ̂ baa.Daw kə Jeju sariya tə̂ lə Jiipije53 Daw kə Jeju bbeê le tɔkənje-polo Lubba. Lo tə̂ənn, mbayje lə njê-poloje Lubba, tɔkəje lə Jiipije kə njê-gərəje-Ndu tɔyn mbɔnje naan. 54 Piyɛr ɔru goe a, nja ddəw əw saa ndərəng tee nɛ̂n mə ndoko tə̂ le tɔkə nje-polo Lubba le. Nisi kə mbambaje lo tə̂ənn naw ndibbi puru.55 Mbayje lə njê-poloje Lubba kə njê-gangəje sariya lə Jiipije le tɔyn, daw sangəje marə tar ta kunda dɔ Jeju tə̂ bba ta gangə nɛ̂n sariya-yo dɔɛ̂ tə̂, a dingaje marə tar ang. 56 Dəwje nya paje tar-naji ngəmje dɔ Jeju tə̂ le, a tarje le awje go naan tə̂ ang. 57 Marɛ̂je inje ngaâ ulaje tar ngəmje ta Jeju tə̂ le paje nan: 58 «Joo tɛɛ̂ tə̂ njaa, n̂-pa nan: ‹Mâ tɔ kəy-polo Lubba nəənn kə̂ dəwje â ddaje. Mâ dda marɛ̂ kə̂ dəwje â ddaje ang mə ndɔ mota tə̂.›
         » 59 A dɔ tar tə̂ nəənn le kara, tarje ləde aw go naan tə̂ ang. 60 Yeenn ngaâ tɔkə nje-polo Lubba le in horo dəwje tə̂ ngaâ duju Jeju nan: «Tar kə̂ dəwje aw paje dɔi tə̂ nəənn, ila tə̂ ang wa?» 61 A Jeju ar ddekeke, nila tar tə̂ kâra ang. Tɔkə nje-polo Lubba le təl duje bbay nan: «Ə-to Kristə, Ngonn lə Lubba kə̂ jaw pole le wa?» 62 Jeju ilɛ̂ tə̂ nan: «Ye njaann, m-to Ngonnɛ̂. Â kooje Ngonn lə dəw kə̂ isi dɔ ji-kɔl Lubba tə̂ kə̂ Nje-singa-mɔngu. Nâ kin darâ mə mum tə̂ ta ddee.»63 Yeenn ngaâ tɔkə nje-polo Lubba le tiir kubbuje kə̂ rɔɛ̂ tə̂ ngaâ pa nan: «N-ndiki ta kinga marə nje-tar-naji ang
         ngaa. 64 Ooje taji kə̂ n̂-taji Lubba nəənn mban. Tar ddi â əjəje dɔɛ̂ tə̂ wa?» Dede tɔyn n̂-gangəje
         sariya-yo dɔ Jeju tə̂.65 Marɛ̂je unnje kutu ti wənrə dɔɛ̂ tə̂. N̂-tɔje kəmɛ̂, n̂-bbirije jide n̂-tundɛ̂je nɛ̂n
         ngaâ n̂-dujeje nan: «Nân undai nəənn wa? Ə-pa arə joo.» Njê-kulaje lə tɔkə mbay
         tɛɛ̂je ngaâ tundaje ka-mbɔrɛ̂.Piyɛr mayn nan n̂-gərə Jeju ang66 Kar tə̂ kə̂ Piyɛr nayn mə ndoko tə̂ le bəər bbay a, marə dɛnɛ̂n nje-kula le tɔkə nje-polo Lubba le ddee. 67 Noo Piyɛr kə̂ aw ndibbi puru le a, naa kəmɛ̂ ngaâ n̂-pa nan: «Əi kara ə-nja kə Jeju kə̂ to dəw kə̂ Najarɛtə le tɔ.» 68 A Piyɛr le mayn pa nan: «M-gərə nɛ̂n kə̂ a ta pa nəənn ang, məjə pin.»Goe tə̂ a, nin naw ta-ndoko tə̂, a kuran nɔn. 69 A dɛnɛ̂n nje-kula le oo Piyɛr le ngaâ təl pa arə dəwje kə̂ eeje tə̂ənn nan: «Dəw
         nəənn to marə njê-nja go Jeju tə̂ le tɔ.» 70 A Piyɛr təl mayn bbay.Mbɔr ang a, dəwje kə̂ eeje tə̂ənn təl paje arəje Piyɛr bbay nan: «Â to marɛ̂ kâra
         horode tə̂ njaa, mba əi kara ə-to dəw kə̂ Galile tɔ.» 71 A Piyɛr unda yo dɔn nɛ̂n guman nan: «M-gərə dingaw nəənn ang.» 72 Kar tə̂ənn njaa, kuran nɔn kə̂ gɔl joo laa. Yeenn ngaâ mə Piyɛr ole dɔ tar tə̂ kə̂
         Jeju pa arɛ̂ nan: «Kete bba karə kuran nɔn kə̂ gɔl joo laa a, â mayn tar ləm gɔl mota
         pa nan ə-gərəm ang.» Ngaâ Piyɛr tee ddaka nɔn nya.

Daw kə Jeju rɔ Pilatə tə̂151 Kə əsindɔɔ baa njaa, mbayje lə njê-poloje Lubba mbɔnje naan kə tɔkəje lə Jiipije, njê-gərəje-Ndu kə kəsə njê-gangəje sariya tɔyn ta koo nɛ̂n kə̂ ta dda. Darə n̂-tɔ Jeju ngaâ daw saa nɔn gɔl Pilatə tə̂. 2 Pilatə duju Jeju nan: «Ə-to mbay lə Jiipije wa?» Jeju le ilɛ̂ tə̂ nan: «Əi njaa ə-pa mban.»3 Mbayje lə njê-poloje Lubba undaje tarje nya dɔ Jeju tə̂. 4 Pilatə təl duje bbay nan: «Ila tar tə̂ kâra ang wa? Oo tarje tɔyn kə̂ dəwje nəənn
         ulaje tai tə̂ nəənn.» 5 A Jeju ila tar tə̂ kâra ang arə dum dɔ Pilatə.N̂-gangə sariya-yo dɔ Jeju tə̂6 Kə ndɔ kusu Pakə kâra kâra tɔyn, ngonn mbay le aw ɔru dəw kâra kəy-kula tə̂. Dəw kə̂ dəwje kə̂
         banya ndikije karə nɔrɛ̂ bba naw nɔrɛ̂. 7 A marə dəw kə̂ ria nan Barabas ee kəy-kula tə̂, ne de kə marə dəwje kə̂ tɔlje dəw
         dɔ ndɔ tə̂ kə̂ n̂-ddaje nɛ̂n dɔ-ngəng kə njê-kɔn-bbeje. 8 Dəwje kə̂ banya awje kəy lə Pilatə ngaâ dujeje karə n̂-dda nɛ̂n kə̂ naw dda kə bbal
         kâra kâra le narəde. 9 Pilatə ilade tə̂ nan: «Ə-ndikije karə minya mbay lə Jiipije le marəse wa?»10 Mba Pilatə gərə kə majɛ̂ to mə â mbayje lə njê-poloje Lubba undaje kə Jeju bba uwɛ̂je ulɛ̂je jia tə̂ nəənn. 11 A mbayje lə njê-poloje Lubba le ɔsuje kutu dəwje kə̂ banya karə dujuje Pilatə arə Barabas â ninyɛ̂ narəde. 12 Pilatə təl dujude bbay nan: «Yeenn a, ddi â ə-ndikije karə m-dda kə dəw kə̂ aw bbarɛ̂je
         to mbay lə Jiipije le wa?» 13 N̂-təlje duruje əkii nan: «Ə-tɔlɛ̂ kakə-dəsə tə̂.» 14 Pilatə dujude nan: «Ddi kə̂ maji ang â n̂-dda wa?» A n̂-təlje duruje əkii darə ngəng
         nan: «Ə-tɔlɛ̂ kakə-dəsə tə̂.» 15 Pilatə ndiki ta dda karə rɔ dəwje kə̂ banya le nəəlde. Yeenn bba nɔru Barabas kəy-kula
         tə̂ narəde. Narə n̂-tunda Jeju kə ndəy a nulɛ̂ ji mbambaje tə̂ karə n̂-tɔlɛ̂ kakə-dəsə tə̂.Mbambaje kokoje Jeju16 Mbambaje awje kə Jeju mə kəy tə̂ lə ngonn mbay le ngaâ bbarje kəsə mbambaje tɔyn.
         17 Dulɛ̂je kubbu kə̂ kasɛ. Goe tə̂ a, n̂-peteje kula kə̂ to konn to əjɔkudɔ dundaje dɔɛ̂ tə̂. 18 Goe tə̂ a, n̂-ddɛɛ̂je lapiya n̂-paje nan: «Lapiya, tɔkə mbay lə Jiipije.»19 N̂-tundaje dɔɛ̂ kə kârə mu, n̂-tije wənrə dɔɛ̂ tə̂ ngaâ dɔsu məkəjə-gɔlde nangə̂,
         dulaje dɔde ndərəng darə ɔsu nangə nɔɛ̂n tə̂. 20 Dɔjɛ̂je n̂-kokoje nɛ̂n n̂-tunga a, duwaje kubbu kə̂ kasɛ kə̂ rɔɛ̂ tə̂ le dɔruje ngaâ
         n̂-təlje dulɛ̂je kubbuje laa. Goe tə̂ a, n̂-teeje saa mə bbe tə̂ le kə ddang dawje
         ta kaw tɔlɛ̂ kakə-dəsə tə̂.N̂-tɔl Jeju dɔ kakə-dəsə tə̂21 Duwaje marə dingaw kə̂ in ndɔɔ̂ aw nday darə oto kakə-dəsə lə Jeju le. Ri dingaw le nan Simɔn, n̂-to dəw kə̂ bbe tə̂ kə̂ Sirɛnn, n̂-to bɔ Alɛkəjandərəje
         kə Rupusje. 22 Dawje kə Jeju le marə lo tə̂ kə̂ daw bbar nan Gɔlogota. Kandə ri le nan «lo ka-dɔ-dəw
         je.» 23 Darɛ̂je bɛn kə̂ dungu nɛ̂n kə̂ maji ang məɛ tə̂ karə nay, a n̂-mbətə ta kay.24 N̂-bbəreje kakə-dəsə tə̂ le ngaâ n̂-ddɔje mbari n̂-kaynje nɛ̂n naan kubbuje laa.
         25 N̂-bbəre kakə-dəsə tə̂ kə kar jikara kə̂ kə əndɔɔ. 26 N̂-dda marə makəturu n̂-bbərə ər dɔɛ̂ tə̂ ta tɔju nɛ̂n gəl nɛ̂n kə̂ n̂-gangə nɛ̂n
         sariya dɔɛ̂ tə̂ le nan: «Dəw nəənn to mbay lə Jiipije.» 27 N̂-bbərəje njê-bbokoje joo kakə-dəsəje tə̂ mbɔrɛ̂ tə̂ tɔ. Marɛ̂ kâra ər kɔl, a marɛ̂
         kâra ər gəl. [28 Yeenn bba, tar kə̂ n̂-dda Makəturu tə̂ lə Lubba ddee to tar kə̂ tɔkɔrɔ. Tar le nan:
         «Dilɛ̂ horo njê-tɔl dəwje tə̂.»]29 Dəwje kə̂ aw ndayje lo tə̂ənn tukaje dɔde tajɛ̂je nɛ̂n. N̂-paje darɛ̂je nan: «Əi kə̂
         ə-ndiki ta tɔ kəy-polo Lubba ta təl dda marɛ̂ ture tə̂ mə ndɔ mota tə̂ le. 30 Əi njaa aji rɔi bbo in dɔ kakə-dəsə tə̂ le uru nangə̂.»31 Mbayje lə njê-poloje Lubba kə njê-gərəje-Ndu kara aw kokoje Jeju, n̂-paje horo naan tə̂ tɔ nan: «Naji marə dəwje, a nasə kaji
         da-rɔɛ̂ njaa ang! 32 Maji karə ne kə̂ n̂-to Kristə, tɔkə mbay kə̂ Ijarayɛl le n̂-ddisi dɔ kakə-dəsə tə̂ nuru nangə̂. Yeenn bba joo a, ja kunn məje karɛ̂.» Dəwje kə̂ n̂-bbərəde dɔ kakə-dəsə tə̂ mbɔrɛ̂ tə̂ le kara aw tajɛ̂je tɔ.Koy lə Jeju33 Gɔl kar dɔku gire joo a, lo ndul dɔ nangə tə̂ le tɔyn ndərəng gɔl kar mota kə̂ lo-kul
         tə̂. 34 A ta tee gɔl kar tə̂ kə̂ mota a, Jeju uru əkii kə singa nan: «Ɛloyi, Ɛloyi, laman sabakatani!» Kandə tar le nan: «Lubba
         ləm, Lubba ləm, mba ddi bba ə-tusum inyam wa?»35 Marə dəwje kə̂ eeje lo tə̂ənn le ooje tar le a, n̂-paje nan: «Ooje, naw bbar Eli.» 36 Marə dəw kâra horode tə̂ ayn kə ngɔru aw unn marə ta-kubbu ula mə maann-binyə tə̂ kə̂ masə ngaâ n̂-kə ta kârə mu tə̂ ula arə Jeju karə ay ngaâ pa nan: «Inyaje,
         ja koo se Eli a ddee kɔrɛ̂ dɔ kakə-dəsə tə̂ kilɛ̂ nangə̂ wa!» 37 A Jeju uru əkii kə singa ngaâ oy.38 Yeenn ngaâ kubbu kə̂ n̂-tɔ n̂-gangə nɛ̂n mə kəy-polo Lubba tiir dannâ joo, in taar uru bəər. 39 Nje-kɔn dɔ mbambaje kə̂ Rɔm kə̂ ar nɔn Jeju tə̂ le oo gusu kə̂ Jeju oy nɛ̂n le a,
         n̂-pa nan: «Dəw nəənn to Ngonn lə Lubba njaa.»40 Marə dɛnɛ̂nje eeje tə̂ənn tɔ, darje ddəw əw daw daaje lo. Mari kə̂ Magədala de kə Mari kɔn Jakə kə Jojeje kə Salome deeje horode tə̂. 41 Ləw dɛnɛ̂njeenn le njaje go Jeju tə̂ ngaâ ddaje saa kar tə̂ kə̂ n̂-nayn nɛ̂n Galile.
         Dɛnɛ̂nje tokə banya kə̂ awje saa Jerujalɛm eeje tə̂ənn tɔ.Jojɛpə dubbu Jeju42 Ndɔɛ̂ le to ndɔ gɔl rɔ nginan nɛ̂n ndɔ-kuwa-rɔ lə Jiipije ngaâ dɔ lo-kul ngaa. 43 Jojɛpə kə̂ Arimate ddee tee. N̂-to marə tɔkə kâra horo marɛ̂je tə̂ kə̂ aw isije tɔkə
         lo gangə sariya tə̂ lə Jiipije. Ne kara naw nginan kɔn-mbay lə Lubba. N̂-tɔn bire to dingaw naw duju Pilatə karə arɛ̂ niinn Jeju le. 44 Pilatə oo nan Jeju le oy mban a, dum dɔɛ̂. Yeenn ngaâ nula n̂-bbar tɔkə mbamba lə
         dəwje kə̂ Rɔm, n̂-duje se Jeju le oy ləw baa wa? 45 Tɔkə mbamba kə̂ Rɔm le pa tar yo le arɛ̂. Yeenn ngaâ narə ddəw Jojɛpə karə unn niinn
         le. 46 Jojɛpə le ndoko tɔkə bəl-kubbu kə̂ nda. Nɔru niinn le dɔ kakə-dəsə tə̂, n̂-kə kə tɔkə
         bəl le ngaâ nila mə buwa-yo tə̂ kə̂ narə duru mə ər tə̂. Goe tə̂ a, n̂-ndubbu marə
         ər nutu nɛ̂n ta buwa-yo le. 47 Mari kə̂ Magədala de kə Mari kɔn Jojeje daw daaje lo kə̂ dila niinn le tə̂.

Jeju kə̂ oy le ndol161 Kar kə̂ ndɔ-kuwa-rɔ lə Jiipije nday a, Mari kə̂ Magədala kə Salome kə Mari kɔn Jakəje, n̂-ndokoje yamboje ta kaw kungu dɔ niinn Jeju tə̂. 2 Kə əndɔɔ baa njaa, ndɔ-kuwa-rɔ+ tə̂ kə̂ kar aw tee a, dawje buwa-yo tə̂ le. 3 N̂-dujuje naan nan: «Nân njaa bba a ndubbu tɔkə ər kə̂ dutu nɛ̂n ta buwa-yo le kə
         ddang karəje wa?»4 Kunn kə̂ dunnje kəmde daaje lo a, tɔkə ər le tokə ndubbu mban. 5 Yeenn ngaâ dandəje buwa-yo tə̂ le. A dooje marə basan ula kubbu kə̂ ngal kə̂ nda
         kə̂ isi nangə̂ ər kɔl, a bbəəl uta dɔde. 6 A basan le pa arəde nan: «Ə-bbəəlje ang. Aw ə-sangəje Jeju kə̂ Najarɛtə kə̂ n̂-tɔlɛ̂ kakə-dəsə tə̂ le wa? N̂-ndol mban, nee nəənn ang. Lo kə̂
         dilɛ̂ tə̂ le â nəənn. 7 Awje aw paje arəje Piyɛr kə kəsə njê-njaje goe tə̂, ə-paje nan: ‹Nâ nginanse Galile. Lo kə̂ nunn â, â kooeje tə̂ tokə n̂-pa narəse
         le.› »8 Yeenn ngaâ dinje buwa-yo tə̂ le n̂-teeje ddaka ngaâ daynje dawje ddəw əw mba daw
         disaje kə bbəəl, n̂-gərəje nɛ̂n kə̂ ta dda ang. N̂-paje tar kâra darə dəw ang mba
         bbəəl uta dɔde.Jeju tee inga Mari kə̂ Magədala[9 Go ndol tə̂ kə̂ Jeju ndol ndɔ-kuwa-rɔ tə̂ kə əndɔɔ baa le a, n̂-tɔju rɔɛ̂ dɔngɔr narə
         Mari kə̂ Magədala kə̂ n̂-tubba ndilje kə̂ maji ang siri məɛ̂ tə̂ le. 10 Mari le aw pa tarɛ̂ arə dəwje kə̂ aw njaje kə Jeju, kar tə̂ kə̂ daw ndingaje ndoo
         ddəm daw nɔnje ddəm le. 11 A koo kə̂ dooje tar lə Mari kə̂ pa nan Jeju nayn kəm baa ngaâ nooe le a, n̂-ndikije
         tə̂ saa ang.Jeju tee inga njê-njaje goe tə̂ joo12 Goe tə̂ a, Jeju unn marə da-rɔ kə̂ dang bba tɔju nɛ̂n rɔɛ̂ arə njê-njaje goe tə̂
         joo kə̂ aw awje kə ngonn bbe tə̂. 13 N̂-təlje n̂-ddeeje, n̂-paje tarɛ̂ darə kəseje. A dede kara n̂-ndikije tə̂ kə de ang
         tɔ.Jeju tee inga njê-njaje goe tə̂ kə̂ dɔku gire kâra14 Dɔbɔnyɛ̂ a, n̂-tɔju rɔɛ̂ narə njê-njaje goe tə̂ kə̂ dɔku gire kâra, kə̂ aw usaje
         nɛ̂n ngaâ n̂-kɔl kə de mba mə-kunn ləde kə̂ goto ddəm mba mə-kətərə ləde ddəm mba
         n̂-ndikije tə̂ kə dəwje kə̂ ooeje go ndol tə̂ kə̂ n̂-ndol le ang. 15 N̂-pa narəde nan: «Awje dɔ nangə tə̂ tɔyn, ilaje mbər Tar kə̂ Maji le arəje dəwje tɔyn. 16 Dəw kə̂ unn məɛ̂ ngaâ inga batɛm a, a kinga kaji. Dəw kə̂ unn məɛ̂ ang a, sariya to dɔɛ̂ tə̂. 17 Nɛ̂n kə̂ dâ gərə nɛ̂n dəwje kə̂ a kooje məde tə̂ â nəənn: Dâ tubbaje ndilje kə̂ maji ang kə rim, dâ paje ndɔn-tarje kə̂ siki. 18 Dâ kuwaje lije kə jide. Bbo dayje marə nɛ̂n kə̂ aw tɔl dəw a, nɛ̂n kâra a ddade
         ang. Dilaje jide dɔ njê-rɔ-toje tə̂ a, njê-rɔ-toje le a kajije.»Jeju təl rɔ Lubba tə̂19 Go tar tə̂ kə̂ Əbbə-dəwjeJeju pa arəde tokə baann a, Lubba unnɛ̂ aw saa darâ ngaâ nisi dɔ ji-kɔlɛ̂ tə̂. 20 Njê-njaje go Jeju tə̂ aw ilaje mbər tar le loje tə̂ tɔyn. Əbbə-dəwje dda kula kə de arə n̂-ddaje nɛ̂n-mɔrije kə̂ tɔju to tar kə̂ daw dilaje mbəre le to
         tar kə̂ tɔkɔrɔ.]

Gɔju tar dɔ makəturu tə̂ le11-2 Dəw kə̂ bo Topil, marə nɛ̂nje njaje horoje tə̂ ngaâ marə dəwje kə̂ ooje nɛ̂nje le
         kə kəmde, kunn-kute tə̂ njaa paje arəjeje. Dede kə̂ dooje nɛ̂nje le kə kəmde le n̂-təlje
         n̂-ddeeje to njê-paje tar lə Lubba. Yeenn bba dəwje nya unnje kutu dda makəturu mba
         kɔru nɛ̂n gəl nɛ̂nje kə̂ ndayje horoje tə̂ ləw. 3 Muru gəl nɛ̂njeenn le tɔyn ndərəng ngirɛ̂ tə̂ kə majɛ̂ ngaâ əman njaa kara moo maji
         ta kuja nɛ̂njeenn le kə goe goe makəturu tə̂ kari, əi dəw kə̂ bo Topil, 4 mba karə ə-gərə to nɛ̂nje tɔyn kə̂ n̂-tɔji to nɛ̂nje kə̂ tɔkɔrɔ.Mbər kuju Jan-Batisi5 Bbal tə̂ kə̂ Erodə to tɔkə mbay nangə tə̂ kə̂ Jude, marə nje-polo Lubba ee tə̂ənn. Ria nan Jakari, n̂-to marə njê-polo Lubba kə̂ gəl Abiya tə̂. Dɛnɛ̂n laa
         ria nan Elijabɛtə, n̂-to dəw kə̂ gəl Arɔn tə̂. 6 Dede joo kəm n̂-toje gatə gatə kəm Lubba tə̂ ddəm n̂-njaje kə turu ndu lə Əbbə-dəwje ddəm tar to dɔde tə̂ ang. 7 A dujuje ngonn ang, mba Elijabɛtə aw katə ngaâ dede joo kəm n̂-bbukaje nya.8 Kar tə̂ kə̂ Jakari aw dda kula nɔn gɔl Lubba tə̂, mba to ndɔ kə̂ kuwa-dɔ-naan ləde
         â a dda kula. 9 Ddəw nɛ̂n-dda tə̂ lə njê-poloje Lubba, əlɛmtɛɛn oso dɔ Jakari tə̂ ta karə andə kəy-polo Əbbə-dəwje tə̂, mba ro dukann. 10 Dəwje kə̂ banya arje ddaka aw dujuje Lubba, kar tə̂ kə̂ naw ro dukann le. 11 A marə anjə lə Əbbə-dəwje tee inga Jakari, nar mbɔr bann ro dukann tə̂ le ər kɔl. 12 Jakari unn kəmɛ̂ ooe a, ndile ɔru ngaâ bbəəl uta dɔɛ̂. 13 A anjə le pa arɛ̂ nan: «Ə-bbəəl ang Jakari, mba Lubba oo ndu-nɔn ləi. Dɛnɛ̂n ləi Elijabɛtə
         a kuju ngonn kə̂ dingaw kari ngaâ â kunda ria nan Jan. 14 A to nɛ̂n kə̂ a kari rɔ-nəəl ddəm dəwje nya a ddaje rɔ-nəəl ddəm mba ngonn kə̂ dâ
         kuje le. 15 Mba nâ ddee bo nɔn Əbbə-dəwje tə̂, koto kə̂ to bɛn a kɔru tɛɛ̂ ang ddəm koto kə̂ in a kɔru tɛɛ̂ ang ddəm n̂-nayn mə kɔɛ̂nje tə̂ njaa
         bbay a, Ndil-mə-nda a dduse. 16 Nâ dda bba karə ngann Ijarayɛlje nya təlje kə rɔ Əbbə-dəwje tə̂ kə̂ to Lubba ləde. 17 Nâ nja nɔn Lubba tə̂ kə ndil lə Eli kə̂ to nje-kila mbər tar lə Lubba ddəm kə singa lə Eli le ddəm, mba turu mə bɔje kə rɔ ngannde tə̂ ddəm nâ dda bba karə njê-dɔ-ngəngje
         təlje unnje ddəw kəm-karɛ lə dəwje kə̂ gatə gatə ddəm nâ gɔl dəwje karə arje dɔ gɔlde
         tə̂ mba ngəbbə Əbbə-dəwje.» 18 Jakari pa arə anjə le nan: «Ddi â a tɔjum to tar nəənn to tar kə̂ tɔkɔrɔ wa? Mba m-to bbuka ngaâ bbal
         dɛnɛ̂n ləm nday nya tɔ.» 19 Anjə le ilɛ̂ tə̂ nan: «Əman m-to Gabriyɛl nje-kar nɔn Lubba tə̂. Lubba ulam ta pa tar
         kari, ta ndaji tar kə̂ maji kari. 20 Oo, gɔsi a kutu ngaâ â kuman kə pa tar pin ndərəng ndɔ kə̂ nɛ̂njeenn le a toje.
         Mba tarje kə̂ m-pa mari kə̂ karɛ̂ asə a, a ddee to tar kə̂ tɔkɔrɔ le, ə-ndiki tə̂
         ang.» 21 Dəwje kə̂ arje ddaka aw ngəbbəje Jakari le aw əjəje tar, mba goe əw nya mə kəy-polo Lubba tə̂. 22 N̂-tee ddaka a, numan kə pa tar pin ngaâ dəwje le gərəje to noo marə nɛ̂n tokə ninjeenn
         kəy-polo Lubba tə̂ le. N̂-dda jia narəde, gɔsɛ̂ utu nyɔm.23 Ndɔ dda kula laa tunga a, n̂-təl naw kə̂y laa. 24 Goe tə̂ ngaji a, dɛnɛ̂n laa Elijabɛtə uwa səm. Niya rɔɛ̂ asə nɛyn min, n̂-pa nan:
         25 «Nɛ̂n nəənn to nɛ̂n kə̂ Əbbəmje dda mbam kar tə̂ kə̂ məɛ̂ ndiki, ta kɔru nɛ̂n rɔ-kul
         kəmʼm tə̂ horo dəwje tə̂.»Mbər kuju Jeju26 Elijabɛtə uwa səm kə̂ nɛyn misan a, Lubba təl ula anjə laa Gabriyɛl marə bbe tə̂ kə̂ ria nan Najarɛtə nangə tə̂ kə̂ Galile. 27 Nulɛ̂ rɔ ngonn kə̂ dɛnɛ̂n tə̂ kə̂ gərə ngaw ang bbay kə̂ to nje-mɔrɔ lə Jojɛpə, ngonn
         kə̂ gəl Dabbiti tə̂. Ri ngonn kə̂ dɛnɛ̂n kə̂ gərə ngaw ang bbay le nan Mari. 28 Anjə le andə dɔɛ̂ tə̂ ngaâ pa nan: «Lapiya! Əi kə̂ Lubba dda səi mə-maji nya. Əbbə-dəwje ee səi.» 29 Mə Mari unda dɔ binya ngaâ nəjə n̂-pa nan: «Lapiya ddi â tokə be nəənn wa?» 30 Anjə le pa arɛ̂ nan: «Ə-bbəəl ang Mari, mba Lubba dda səi mə-maji. 31 Oo, â kuwa səm, â kuju ngonn kə̂ dingaw ngaâ â kunda ria nan Jeju. 32 Ngonn le a ddee bo ngaâ dâ bbarɛ̂ nan Ngonn lə Nje-kisi ddutu dara tə̂, Əbbə-dəwje Lubba a karɛ̂ ngende-mbay lə kɛɛ̂je Dabbiti. 33 Nâ kɔn dɔ njê kə̂ gəl Jakobbo tə̂ ndɔ kə ndɔ. Kɔn-mbay laa a kɔsu kɔyn ndɔ kâra
         ang.» 34 Mari pa arə anjə le nan: «Nɛ̂ɛnn le a to tokə baânn wa? Mba m-gərə ngaw ang bbay.» 35 Anjə le ilɛ̂ tə̂ nan: «Ndil-mə-nda a ddee dɔi tə̂ ngaâ ndil singa-mɔngu lə Nje-kisi ddutu dara tə̂ a dəbbə dɔi tə̂.
         Mba yeenn bba Ngonn kə̂ maji tɔyn kə̂ â kuje le, dâ bbarɛ̂ nan Ngonn lə Lubba. 36 Oo, nuju ləi Elijabɛtə kə̂ bbuka nya njaa kara uwa səm arə ne kə̂ daw bbarɛ̂ nan kaw-katə
         le, nuwa səm kə̂ nɛyn misan ngaa. 37 Mba marə nɛ̂n kâra kə̂ nya Lubba goto.» 38 Mari pa nan: «M-to bbərə lə Əbbə-dəwje. Maji karə nɛ̂n tɔyn kə̂ ə-pa arəm le ddee to nɛ̂n kə̂ tɔkɔrɔ mbam.» Anjə le inyɛ̂ a ɔtu.Mari aw oo Elijabɛtə39 Mə ndɔje tə̂ənn, Mari in taar unn ddəw kə ngɔru aw dɔ ddingirije tə̂ kə̂ marə bbe tə̂ kə̂ Juda. 40 Nandə kəy lə Jakari ngaâ n̂-dda lapiya Elijabɛtə. 41 Elijabɛtə oo ndu Mari kə̂ arɛ̂ nɛ̂n lapiya le a, ngonn kə̂ məɛ̂ tə̂ in njururu. Ndil-mə-nda ddusu Elijabɛtə, 42 ngaâ uru əkii nan: «Lubba bbar tar kə̂ maji dɔi tə̂ uta dɛnɛ̂nje tɔyn, n̂-bbar tar
         kə̂ maji dɔ ngonn tə̂ kə̂ â kuje le tɔ! 43 Əman nəənn m-to dəw ddi bba kɔn Əbbəmjeje ddee rɔm tə̂ wa? 44 Mba oo, ndui kə̂ arəm nɛ̂n lapiya le njaa moo a, ngonn kə̂ məm tə̂ in njururu kə rɔ-nəəl.
         45 Maji ari, əi dɛnɛ̂n kə̂ unda məi to tar kə̂ Əbbə-dəwje arə n̂-pa dari, a ddee to tar kə̂ tɔkɔrɔ.»Mari ɔsu pa wal nɛ̂n Lubba46 Mari pa nan:«Mɔsu gaji Əbbə-dəwje ddəm47 m-dda rɔ-nəəl mba Lubba kə̂ Nje-kajim ddəm48 mba nunn kəmɛ̂ noo bbərə dɛnɛ̂n laa kə̂ to nɛ̂n ang.Tɔkɔrɔ njaa, a kunn-kute bbokənɛn, gəl-dəwje tɔyn a bbarəmje to dɛnɛ̂n kə̂ nje-rɔ-nəəl,49 mba Nje-singa-mɔngu dda nɛ̂nje kə̂ bo nya mbam, ria nan Nje-mə-nda.50 Maji laa to kə ndɔ kə ndɔmba dəwje tɔyn kə̂ aw bbəəleje.51 N̂-tɔju singa-mɔngu laa kə jia.Dəwje kə̂ kəjə koo-rɔ-bo to məde tə̂ n̂-sanrɛde kâra kâra.52 Nuwa tɔkə mbayje ngende-mbay tə̂ ləde nundade nangə̂ngaâ nuwa ji njê kə̂ məde to mə ngonn-kasə kə taar.53 Narə nɛ̂n-kinga njê kə̂ bbo ddadengaâ n̂-tubba njê-nɛ̂n-kingaje jide baa.54 Numan bbərəje laa kə̂ to ngann Ijarayɛljemba nole məɛ̂ dɔ maji tə̂ laa55 ddəw ndue tə̂ kə̂ nunn narə Abaraham,kə ngann məɛ̂ kə ndɔ kə ndɔ le.»56 Mari dda asə nɛyn mota rɔ Elijabɛtə tə̂ bba təl aw bbeê laa.Tar kuju Jan-Batisi57 Kar kuju lə Elijabɛtə asə ngaâ nuju ngonn kə̂ dingaw. 58 Njê-ninn-kəy marɛ̂je kə njê-nujuje laa ooje tar maji kə̂ ngəng kə̂ Əbbə-dəwje dda saa le a, n̂-ddaje rɔ-nəəl saa tɔ. 59 Duju ngonn le ngaâ ndɔ jijoo goe tə̂ a, dəwje ddeeje ta kuja ganja ngonn-əngutay le ngaâ n̂-ndikije ta kunda ri bɔɛ̂je Jakari dɔɛ̂ tə̂. 60 A kɔɛ̂nje pa nan: «Baann ang, ria nan Jan.» 61 Dəwje le paje nan: «Marə dəw kâra kə̂ ria tokə baann goto horo nujuje tə̂ ləi.» 62 Ngaâ n̂-ddaje jide darə bɔɛ̂je ta gərə se ri kə̂ baânn bba nâ kunda dɔ ngonn tə̂
         le wa? 63 Jakari duju bəkərə kuja makəturu ngaâ uja makəturu tə̂ nan: «Ria nan Jan.» Dɔ dəwje ayn. 64 Karɛ̂ tə̂ənn njaa gɔsɛ̂ uja, ndɔɛ̂n tutu. N̂-pa tar ngaâ narə wooyo Lubba. 65 Dəwje tɔyn kə̂ ddaje bbe mbɔrde tə̂ ddəm dəwje tɔyn kə̂ isije dɔ ddingirije tə̂ kə̂
         dɔ nangə tə̂ kə̂ Jude ddəm bbəəlje. Daw paje tar dɔ nɛ̂nje tə̂ kə̂ toje le. 66 Dəwje tɔyn kə̂ ooje tar le aw əjəje ngaâ paje nan Ngonn nəənn a to dəw ddi â nəənn
         wa? Tɔkɔrɔ njaa ji Əbbə-dəwje to dɔɛ̂ tə̂.Jakari ɔsu pa wal Lubba67 Ndil-mə-nda ddusu bɔɛ̂je Jakari ngaâ n̂-ndaji tar lə Lubba tokə lə nje-kila mbər tar lə Lubba,
         n̂-pa nan:68 «Jɔsuje gaji Əbbə-dəwje, Lubba lə Ijarayɛl,mba n̂-ddee numan dəwje laa ddəm nuka dɔde ddəm.69 Ngaâ narəje Nje-kaji-dəwjekə̂ to nje-singa-mɔngu, kə̂ in gəl bbərə tə̂ laa Dabbiti,70 tokə narə njê-kilaje mbər tar laa kə̂ maji tɔyn paje tarɛ̂ ləw baa le,71 tar tee ləje ji njê-baanje tə̂ ddəmji dəwje tə̂ tɔyn kə̂ məde mbətəje ddəm72 mba n̂-dda mə-maji kə bɔjejedede ddəmnole məɛ̂ dɔ dɔnɔn tə̂ laa kə̂ maji tɔyn kə̂ nɔsu kə bɔjejedede ddəm73 ddəw kâra baa kə yo kə̂ nunda narə bɔjeje Abaraham.74 Yeenn bba nɔruje ji njê-baanje tə̂ngaâ narəje ddəw ta karə n̂-pole kə bbəəl ang,75 ngaâ karə n-ddee maji tɔyn ddəmn-to gatə gatə ddəm kəmɛ̂ tə̂, ndɔje tə̂ ləje tɔyn kə̂ dɔ nangə tə̂.76 A əi, ngonnəm le,dâ bbari nan nje-kila mbər tar lə Nje-kisi ddutu dara tə̂.Mba â nja nɔn Əbbə-dəwje tə̂ ta dda ddəwje laa,77 ta tɔju dəwje laa tar kajiddəw kɔru tar majangje ləde dɔde tə̂.78 Ddəw maji tə̂ lə Lubba ləje kə̂ ndiki nɛ̂n je nya,ddəw maji tə̂ənn le bba,bbo kar ubba mə dara tə̂ a, aw uru dɔje tə̂,79 mba karə njê kə̂ isije lo ndul tə̂,kə njê kə̂ isije kɔ ndil yo tə̂, kəmde uja ddəm,mba tɔjuje ddəw kə̂ ja kinga nɛ̂n mə-wul-lɔm ddəm tɔ.»Jan aw tɔkə80 Ngonn le aw tɔkə ddəm kəjə laa aw sangə ddəm. N̂-nayn mə kɔr tə̂ ndərəng ndɔ kə̂ naw
         tɔju nɛ̂n rɔɛ̂ nɔn ngann Ijarayɛlje tə̂.

Tar kuju Jeju21 Bbalɛ̂ tə̂ənn, tɔkə mbay Ogustə unn ndu karə dəwje tɔyn undaje ride makəturu tə̂ mba
         gərə nɛ̂n kɔr dəwje kə̂ isije nangə tə̂ lə Rɔmɛnje. 2 Dɔngɔr tura kɔr dəwje le to bbal tə̂ kə̂ Kirinus to ngonn mbay dɔ nangə tə̂ kə̂ Siri.
         3 Nân nân kara a təl bbe kuje tə̂ njaa, mba kunda ria makəturu tə̂. 4 Jojɛpə kara in bbe tə̂ kə̂ ria nan Najarɛtə, nangə tə̂ kə̂ Galile, aw bbe tə̂ kə̂
         ria nan Betelehɛm, nangə tə̂ kə̂ Jude. Betelehɛm le to bbe lə Dabbiti. Naw nu mba gəle in mə nuju tə̂ lə Dabbiti. 5 Naw mba karə dunda ria makəturu tə̂, ne ddəm Mari ddəm kə̂ to nje-mɔrɔ laa kə̂ uwa səm.6 Kar tə̂ kə̂ n̂-naynje tə̂ənn bbay a, kar kuju lə Mari asə. 7 Nuju ngonn-dəre to dingaw. N̂-kiri ngonn le kə kubbu ngaâ nilɛ̂ mə nɛ̂n-kusa-nɛ̂n
         tə̂ lə daje, mba lo-to goto kəy-to-mbaje tə̂.Anjə pa tar kuju Jeju arə njê-ngəm nɛ̂n-kuulje8 Nangə tə̂ kə̂ Betelehɛm, njê-ngəm nɛ̂n-kuulje isije muû, daw ngəmje nɛ̂n-kuulje
         ləde til tə̂. 9 Anjə lə Əbbə-dəwje tee ingade ngaâ ndoko lə Əbbə-dəwje uru dɔde tə̂. Bbəəl uta dɔde. 10 Anjə le pa arəde nan: «Ə-bbəəlje ang, mba m-ddee ta ndaji tar kə̂ maji kə̂ a karə rɔ-nəəl
         dəwje tɔyn karəse. 11 Bbokənɛn, duju Nje-kaji-dəwje darəse bbe tə̂ lə Dabbiti, n̂-to Kristə, Əbbə-dəwje. 12 Nɛ̂n kə̂ â gəreje nɛ̂n â nəənn: Â kooje əngutay kə̂ n̂-kire kə kubbu ngaâ dilɛ̂
         nɛ̂n-kusa-nɛ̂n tə̂ lə nɛ̂n-kuulje.» 13 Kəm naan tə̂ nəənn njaa anjəje kə̂ toje to njê-ddɔje kə̂ darâ tokə banya teeje ingaje anjə le, dɔsuje gaji Lubba, n̂-paje nan:14 «Piti to lə Lubba darâ nu.Ngaâ mə-wul-lɔm to dɔ nangə tə̂, horo dəwje tə̂ kə̂ n̂-ndikide!»Njê-ngəm nɛ̂n-kuulje awje Betelehɛm15 Kar tə̂ kə̂ anjəje le inyajede təlje kə darâ a, njê-ngəm nɛ̂n-kuulje le paje tar horode tə̂ nan: «Arəje
         jawje ndərəng Betelehɛm, jaw jooje nɛ̂n kə̂ tee bbe tə̂ le, nɛ̂n kə̂ Əbbə-dəwje tɔjuje le.» 16 Dɔtuje kə ngɔru dawje ngaâ dingaje Mari de kə Jojɛpə kə əngutay le kə̂ dilɛ̂ nɛ̂n-kusa-nɛ̂n tə̂ lə nɛ̂n-kuulje le. 17 Dooeje a, dɔruje gəl tar kə̂ anjə pa arəde dɔ ngonn tə̂ le. 18 Dəwje tɔyn kə̂ ooje tar lə njê-ngəm nɛ̂n-kuulje kə̂ paje le, dɔde ayn. 19 Mari ngəm nɛ̂njeenn tɔyn məɛ̂ tə̂, naw nəjə tə̂ tɔ. 20 Njê-ngəm nɛ̂n-kuulje le ɔsuje gaji Lubba, n̂-walɛ̂je n̂-təlje nɛ̂n kə muû, mba nɛ̂n
         tɔyn kə̂ dooje kə mbide ddəm kə kəmde ddəm to tokə ye kə̂ anjə pa arəde le.Duja Jeju ganja21 Ndɔ jijoo goe tə̂ a, dujɛ̂ ganja ngaâ dunda ria nan Jeju, ri kə̂ anjə tɔju Mari kete bba karə nuwa səm laa le.Mari de kə Jojɛpə dawje kə Jeju kəy-polo Lubba tə̂22 Ndɔ toko nɛ̂n-yərəw ləde go kuju tə̂ kə̂ Mari uju le asə, tokə Ndu lə Mɔyijə pa le a+, dawje kə ngonn le Jerujalɛm ta kunnɛ̂ karə Əbbə-dəwje, 23 ddəw kâra baa kə Ndu kə̂ Əbbə-dəwje unn Makəturu tə̂ nan: «Ngann-dərəje tɔyn kə̂ dingaw, dâ kunnde karə Əbbə-dəwje.»+24 Dawje ta karə əngɔruje joo wase ngann dərje joo to nɛ̂n-polo Lubba tokə Ndu lə Əbbə-dəwje pa Makəturu tə̂ le.Simenyɔ de kə Anna dɔsuje gaji Lubba25 Marə dingaw kâra ria nan Simenyɔ, nisi bbe tə̂ kə̂ Jerujalɛm. Dingaw le to gatə gatə
         ddəm unn rɔɛ̂ tɔyn arə Lubba ddəm Ndil-mə-nda to dɔɛ̂ tə̂ ddəm. Naw ngəbbə dəw kə̂ a ddee wul mə ngann Ijarayɛlje. 26 Ndil-mə-nda pa arɛ̂ kete nan: «Â koo Kristə kə̂ Əbbə-dəwje a kulɛ̂ bba â koy.» 27 Ndil le unda məɛ̂ arə n̂-ddee kəy-polo Lubba tə̂ ngaâ kar kə̂ Jojɛpə de kə Mari n̂-ddeeje kə ngonn kə̂ to Jeju ta dda nɛ̂n mbɛɛ̂ tokə Ndu pa le a, 28 Simenyɔ le tɛɛ̂ uwɛ̂ jia tə̂ ngaâ ɔsu gaji Lubba pa nan:29 «Bbasinɛn, Əbbəmje, a kasə ta kinya bbərə ləikarə aw kə mə-wul-lɔm tokə ndui pa le.30 Mba kəm oo kaji ləi,31 kə̂ ə-gɔl ləw baa mba dəwje tɔyn le mban,32 to lo-karɛ kə̂ a kɔru kəm dəwje kə̂ dɔ nangə tə̂,dəwje kə̂ toje to Jiipije ang ddəmto nɛ̂n kə̂ a kɔsu gaji ngann Ijarayɛlje ddəm.»33 Tar kə̂ Simenyɔ pa dɔ ngonn tə̂ le dum dɔ bɔɛ̂je kə kɔɛ̂nje. 34 Simenyɔ bbar tar kə̂ maji dɔde tə̂ ngaâ pa arə Mari kɔn Jejuje le nan: «Oo, ddəw tə̂ lə ngonn nəənn, marə dəwje nya horo ngann Ijarayɛlje tə̂ a kosoje ngaâ marɛ̂je nya a kubbaje nangə kinje ddəm nâ to nɛ̂n kə̂ a ddee
         kə mayn naan tar ddəm 35 bba karə nɛ̂n kə̂ dəwje aw əjəje məde tə̂, tee kə ddaka. A əi njaa kara wuri a ti
         tokə dəw kə̂ kiya riya dɔ bbəngəre.» 36 Marə dɛnɛ̂n kə̂ to nje-kila mbər tar lə Lubba isi Jerujalɛm tə̂ənn tɔ, ria nan Anna. N̂-to ngonn lə Panuwɛl, dəw kə̂ gəl
         Ajɛr tə̂. Bbalɛ̂ nday nya. N̂-taa ngawɛ̂je nisi saa bbal siri a, ngawɛ̂je le oy. 37 N̂-tɔ wure nisi to dɛnɛ̂n-ndubba ndərəng bbal kuje asə dɔjijoo gire sɔ. Ninya kəy-polo Lubba ndɔ kâra ang, naw dda kula lə Lubba til kə kar ddəw kɔku rɔɛ̂ nɛ̂n-kusa tə̂ kə duju
         Lubba tə̂. 38 Karɛ̂ tə̂ənn njaa ne kara n̂-tee ningade. Nɔsu gaji Lubba ngaâ n̂-pa tar lə ngonn
         le narə dəwje tɔyn kə̂ aw ngəbbəje tee lə Jerujalɛm kɔ bbərə tə̂ kə ddang. 39 Jojɛpə de kə Mari n̂-ddaje nɛ̂n tɔyn kə̂ Ndu lə Əbbə-dəwje pa le ngaâ n̂-təlje lo-kiside tə̂ Najarɛtə nangə tə̂ kə̂ Galile. 40 Ngonn le aw tɔkə ddəm aw ubba singa ddəm. Kəm-karɛ dduse ngaâ mə-maji lə Lubba to
         dɔɛ̂ tə̂ tɔ.Bbal Jeju dɔku gire joo a, aw kəy-polo Lubba tə̂41 Bbal kâra kâra tɔyn bɔ Jejuje kə kɔn Jejuje daw dawje kusu Pakə tə̂ Jerujalɛm. 42 Bbal Jeju asə dɔku gire joo a, dawje saa kusu tə̂ le, tokə Jiipije aw ddaje kə bbal
         tɔyn. 43 Go kusu tə̂ le, daw təlje kə bbeê a, ngonn kə̂ to Jeju le nayn Jerujalɛm. A kɔɛ̂nje kə bɔɛ̂je gərəje ang. 44 Dəjəje to nee horo njê-buwa-kaw-lo marədeje tə̂. N̂-njaje ndɔ kâra bba dunnje kutu
         sangɛ̂ horo njê-nujuje tə̂ ləde kə horo dəwje tə̂ kə̂ n̂-gərəjede. 45 A dingaje ngonn le ang ngaâ n̂-sangɛ̂je n̂-təlje nɛ̂n kə Jerujalɛm. 46 Dda ndɔ mota bba dingɛ̂je mə kəy-polo Lubba tə̂, nisi dannâ horo Njê-gərəje-Ndu tə̂, naw noo tar ləde ddəm naw dujude tar ddəm.
         47 Nɛ̂n-gərə laa kə tarje kə̂ naw nilade tə̂ dum dɔ dəwje tɔyn kə̂ aw ooje tar laa le.
         48 Kɔɛ̂nje de kə bɔɛ̂je dundaje kəmde dooeje a, darje baa nding. Kɔɛ̂nje duje nan: «Ngonnəm,
         mba ddi njaa bba ə-dda kə je nɛ̂n tokə be wa? Oo, əman ddəm bɔije ddəm jaw sangi kə
         kəjə-tar.» 49 Nilade tə̂ nan: «Aw ə-sangəmje mba ddi wa? Ə-gərəje to, to tar ləm ta dda kula lə
         Bɔmje ang wa?» 50 A n̂-gərəje dɔde tar tə̂ kə̂ n̂-pa narəde le ang. 51 Goe tə̂ a, n̂-tee naw kə de Najarɛtə. Noo tade. Kɔɛ̂nje ngəm nɛ̂njeenn tɔyn məɛ̂ tə̂.
         52 Kəm Jeju aw arɛ kə kete kete, naw tɔkə ngaâ n̂-ddee maji kəm Lubba tə̂ ddəm kəm dəwje tə̂
         ddəm.
         
            
               	Lebitikə 12:1-4,6

               	Ɛkəjodə 13:2,12,15

            

         
      

   
      
         3
Jan-Batisi ila mbər tar lə Lubba31 Bbal dɔku gire min laa kə̂ tɔkə mbay Tibɛr aw ɔn bbe, Pɔnsə Pilatə to nje-kɔn dɔ nangə
         kə̂ Jude ngaâ Erodə to ngonn mbay nangə tə̂ kə̂ Galile, Pilipi ngokɔn Erodə le to ngonn mbay nangə tə̂ kə̂ Iture kə nangə tə̂ kə̂ Trakonitə. Lijaniyas to ngonn
         mbay kə̂ Abilɛnn, 2 Ann de kə Kayipi n̂-toje to tɔkə njê-poloje Lubba. Dɔ ndɔɛ̂ tə̂ənn â, Lubba pa tar arə Jan ngonn lə Jakari mə kɔr tə̂. 3 Yeenn bba Jan nja dɔ nangə tə̂ kə̂ Jurdɛn tə̂, naw nila mbər narə dəwje karə ingaje
         batɛm ta tɔju to n̂-turuje məde bba karə tar majang ɔru dɔde tə̂. 4 Nɛ̂n le to ddəw kâra baa tokə makəturu lə Ejayi kə̂ to nje-kila mbər tar lə Lubba pa nan: «Marə dəw aw ila mbər mə kɔr tə̂ nan:Ə-ddaje ddəw lə Əbbə-dəwje,arəje kila-ddəwje laa ndɔjuje.5 Wəlje tɔyn a kutuje,ddingirije kə dɔkubbaje kâra kâra tɔyn a ddoomje,nɛ̂n kə̂ dduku a ndɔju,ngaâ goteje kə̂ to ngann ddəwje tə̂ a kutuje.6 Baann bba dəwje tɔyn a kooje kaji kə̂ Lubba a ta kaji dəwje.»7 Jan pa arə dəwje kə̂ banya kə̂ ddeeje karə n̂-ddade batɛm nan: «See əmbakaraje, nân â tɔjuse karə aynje sariya lə Lubba kə̂ aw ddee wa? 8 Arəje kula-ddase tɔju to ə-turuje məse mban, əwje rɔse ta pa nan: ‹Abaraham to kasese!› M-pa marəse, Lubba asə ta turu ərje nəənn karə təlje to ngann ka Abaraham. 9 Tinan to ngɔsi ta tuka nɛ̂n kakəje ngirɛ̂ tə̂ mban, kakə kâra kâra tɔyn kə̂ kandɛ̂
         kə̂ maji goto tə̂, dâ tuka kila purô.»10 Dəwje kə̂ banya le dujeje nan: «Ddi bba to maji karə n-dda wa?» 11 Nilade tə̂ nan: «Maji karə dəw kə̂ kubbu laa kə̂ taar ee joo a, unn kâra arə dəw
         kə̂ kubbu due, dəw kə̂ nɛ̂n-kusa laa to a, dda tokə baann tɔ.»12 Njê-taaje narɛ lambo kə̂ ddeeje ta kinga batɛm tɔ dujeje nan: «Nje-nɛ̂n-tɔju, ddi â to maji karə n-dda wa?» 13 Nilade tə̂ nan: «Ə-dujuje nɛ̂n uta dɔ ye kə̂ dunn ndu karə ə-dujuje le ang.»14 Mbambaje kara dujeje nan: «A jeje, ddi bba to maji karə n-dda wa?» Nilade tə̂ nan:
         «Uwaje dəw kə singa ə-taaje nɛ̂n laa ang ddəm ulaje tar ta dəw tə̂ baa ang ddəm. A
         maji karə narɛ-kunnse njaa undaje məse dɔɛ tə̂.»Jan pa tar lə marə dəw kə̂ aw ddee15 Dəwje le isije aw nginanje ddee lə Kristə, mba yeenn bba daw dəjəje tar məde tə̂ nan Jan le njaa â to Kristə le wa? 16 Nilade tə̂ tɔyn nan: «Əman, m-ddase batɛm maann. A marə dəw kə̂ utam, kə̂ mâ kasə tutu kula nɛ̂n-gɔl laa ang aw ddee. Ne â
         nâ ddase batɛmNdil-mə-nda kə batɛm puru.17 Nuwa bagiri laa jia tə̂. Nâ kuta lo kunda ko laa ngaâ nâ jin kandə-ko le kungu
         mə dam tə̂ laa, a nâ ro tisa kəm puru tə̂ kə̂ a koy ndɔ kâra ang.»18 Jan aw ila mbər Tar kə̂ Maji arə dəwje ngaâ aw arəde ndəjəje dang dang tokə baann.Erodə Antipas uwa Jan-Batisi ilɛ̂ kəy-kula tə̂19 Jan ndangə ngonn mbay Erodə Antipas mba Erodiyadə kə̂ to dɛnɛ̂n lə ngokɔɛ̂n kə̂ n̂-tɛɛ̂ jia tə̂ ddəm mba kulaje
         kə̂ maji ang tɔyn kə̂ n̂-dda ddəm. 20 A dɔɛ tə̂ bbay, nuwa Jan le nilɛ̂ kəy-kula tə̂.Jan-Batisi dda Jeju batɛm21 Kete bba karə duwa Jan le, Jan dda batɛm dəwje ngaâ n̂-dda Jejubatɛm tɔ. Kar kə̂ Jeju aw duju Lubba a, dara təəyn, 22 ngaâ Ndil-mə-nda unn da-rɔ tokə lə dər ddisi dɔɛ̂ tə̂. Marə ndu in darâ nan: «Ə-to Ngonn ndiki ləm!
         Rɔm nəələm nya mbai.»Gəl-kuju Jeju23 Bbal Jeju asə nɛ̂n kə̂ bbal dɔmota a, unn kutu kula laa. Dəwje əjəje nan n̂-to ngonn lə Jojɛpə
         kə̂ to ngonn lə Eli, 24 Eli le to ngonn lə Matatə, Matatə le to ngonn lə Lebi, Lebi le to ngonn lə Mɛlki,
         Mɛlki le to ngonn lə Yanay, Yanay le to ngonn lə Jojɛpə, 25 Jojɛpə le to ngonn lə Matatiyas, Matatiyas le to ngonn lə Amɔs, Amɔs le to ngonn lə
         Nahum, Nahum le to ngonn lə Esəli, Esəli le to ngonn lə Nagay, 26 Nagay le to ngonn lə Maatə, Maatə le to ngonn lə Matatiyas, Matatiyas le to ngonn
         lə Semeyinn, Semeyinn le to ngonn lə Yosekə, Yosekə le to ngonn lə Yoda, 27 Yoda le to ngonn lə Yohanan, Yohanan le to ngonn lə Reja, Reja le to ngonn lə Jorobabɛl,
         Jorobabɛl le to ngonn lə Selatiyɛl, Selatiyɛl le to ngonn lə Neri, 28 Neri le to ngonn lə Mɛlki, Mɛlki le to ngonn lə Adi, Adi le to ngonn lə Kosam, Kosam
         le to ngonn lə Elemadam, Elemadam le to ngonn lə Ɛr, 29 Ɛr le to ngonn lə Jeju, Jeju le to ngonn lə Eliyejɛr, Eliyejɛr le to ngonn lə Yorim,
         Yorim le to ngonn lə Matatə, Matatə le to ngonn lə Lebi, 30 Lebi le to ngonn lə Simenyɔ, Simenyɔ le to ngonn lə Juda, Juda le to ngonn lə Jojɛpə,
         Jojɛpə le to ngonn lə Yonam, Yonam le to ngonn lə Eliyakim, 31 Eliyakim le to ngonn lə Meleya, Meleya le to ngonn lə Menan, Menan le to ngonn lə
         Matata, Matata le to ngonn lə Natan, Natan le to ngonn lə Dabbiti, 32 Dabbiti le to ngonn lə Jese, Jese le to ngonn lə Obɛdə, Obɛdə le to ngonn lə Bojə,
         Bojə le to ngonn lə Sala, Sala le to ngonn lə Nasɔn, 33 Nasɔn le to ngonn lə Aminadabə, Aminadabə le to ngonn lə Adiminn, Adiminn le to ngonn
         lə Arini, Arini le to ngonn lə Eserɔn, Eserɔn le to ngonn lə Parɛjə, Parɛjə le to
         ngonn lə Juda, 34 Juda le to ngonn lə Jakobbo, Jakobbo le to ngonn lə Ijakə, Ijakə le to ngonn lə Abaraham, Abaraham le to ngonn lə Tera, Tera le to ngonn lə Nawɔr, 35 Nawɔr le to ngonn lə Serugu, Serugu le to ngonn lə Rehu, Rehu le to ngonn lə Pelɛgə,
         Pelɛgə le to ngonn lə Ebɛr, Ebɛr le to ngonn lə Sela, 36 Sela le to ngonn lə Kenan, Kenan le to ngonn lə Arpakəsadə, Arpakəsadə le to ngonn
         lə Sɛm, Sɛm le to ngonn lə Nowe, Nowe le to ngonn lə Lemɛkə, 37 Lemɛkə le to ngonn lə Matusalam, Matusalam le to ngonn lə Enɔkə, Enɔkə le to ngonn
         lə Yeredə, Yeredə le to ngonn lə Malaleyɛl, Malaleyɛl le to ngonn lə Kenan, 38 Kenan le to ngonn lə Enos, Enos le to ngonn lə Sɛtə, Sɛtə le to ngonn lə Adam, Adam le to ngonn lə Lubba.

Əsu nan Jeju41 Ndil-mə-nda ddusu Jeju ngaâ in maann tə̂ kə̂ Jurdɛn təl. Ndil le ɔrɛ̂ aw saa mə kɔr tə̂. 2 Lo tə̂ənn Əsu nɛɛ̂n mba ndɔ dɔsɔ. Mə ndɔje tə̂ənn tɔyn Jeju usa nɛ̂n ang ngaâ bbo
         ddɛɛ̂. 3 Yeenn ngaâ Əsu pa arɛ̂ nan: «Bbo ə-to Ngonn lə Lubba a, ə-pa arə ər nəənn təl nɛ̂n-kusa.»
         4 Jeju ilɛ̂ tə̂ nan: «Makəturu lə Lubba pa nan: Dəw a nayn kəm baa ddəw nɛ̂n-kusa tə̂ kâra
         baa ang.»5 Əsu aw saa dɔ ddingiri tə̂ kə̂ ndəw ngaâ njangə baa njaa tɔjɛ̂ bbe-kɔnje tɔyn kə̂
         duninya tə̂. 6 Əsu pa arɛ̂ nan: «Mâ kari singa tɔyn kə piti kə̂ bbe-kɔnje tə̂ nəənn, mba darəm nɛ̂njeenn
         tɔyn, masə ta karə dəw tokə məm ndiki. 7 Bbo ɔsu nɔin nangə̂ nɔnʼm tə̂ a, nɛ̂njeenn tɔyn a toje to ləi.» 8 Jeju ilɛ̂ tə̂ nan: «Makəturu lə Lubba pa nan: ‹Əbbə-dəwje kə̂ to Lubba ləi kâra baa â, â kɔsu nɔin nangə̂ nɔɛ̂n tə̂ ta pole.› »9 Əsu aw saa Jerujalɛm bbay aw undɛ̂ taar dɔ kəy-polo Lubba tə̂ lə Jiipije ngaâ pa arɛ̂ nan: «Bbo ə-to Ngonn lə Lubba a, aal dɔ kəy tə̂ nəənn
         uru nangə̂, mba Makəturu lə Lubba pa nan: 10 ‹Lubba a kunn ndu karə anjəje laa mbai karə n̂-ngəmi. 11 Dâ laije dɔ jide karə unda gɔli ər tə̂ ang.› » 12 Jeju ilɛ̂ tə̂ nan: «Makəturu lə Lubba pa nan: ‹Əbbə-dəwje kə̂ to Lubba ləi, â tɔsu tɛɛ̂ ang.› » 13 Əsu nɛɛ̂n kə gusu dang dang pin a, ɔtu inyɛ̂ mba nginan marə ndɔ.Jeju təl aw Galile14 Jeju təl aw Galile kə singa-mɔngu lə Ndil ngaâ ria bbar dɔ nangə tə̂ənn tɔyn. 15 Naw tɔju nɛ̂n mə kəy mbɔn-naanje tə̂ ləde ngaâ dəwje tɔyn ɔsuje gajɛ̂.Jeju ila mbər Tar kə̂ Maji Najarɛtə16 Jeju aw Najarɛtə bbe tə̂ kə̂ n̂-ngəmɛ̂ tə̂. Naw kəy mbɔn-naan tə̂ lə Jiipije ndɔ-kuwa-rɔ tə̂ ləde, tokə naw dda kə ndɔ tɔyn le. Nin taar ta tura Makəturu 17 ngaâ darɛ̂ makəturu lə Ejayi kə̂ to nje-kila mbər tar lə Lubba. N̂-təəyn makəturu le ngaâ ninga lo kə̂ n̂-dda tə̂ nan:18 «Ndil lə Əbbə-dəwje to dɔm tə̂,mba nungu ubbu dɔm tə̂ karə mila mbər Tar kə̂ Maji marə njê-ndooje.Nulam karə m-pa marə bbərəje to dâ teeje kɔ bbərə tə̂,karə m-pa marə njê-kəm-tɔje to dâ təlje kooje lo,nulam karə mɔru dəwje ndoo tə̂ kə ddang.19 Ta kila mbər karə dəwje to bbal nəənn Əbbə-dəwje a ta dda mə-maji kə de.» 20 Goe tə̂ a, Jeju ndəəm Makəturu lə naan tə̂ ngaâ təl nɛ̂n arə nje-kula kə̂ kəy mbɔn-naan tə̂ le ngaâ isi nangə̂. Kəm dəwje tɔyn kə̂ isije mə kəy mbɔn-naan tə̂ le to kə dɔɛ̂ tə̂. 21 N̂-pa narəde nan: «Bbokənɛn, tar kə̂ Makəturu tə̂ kə̂ ooje kə mbise nəənn, ddee to
         nɛ̂n kə̂ tɔkɔrɔ ngaa.»22 Dəwje tɔyn paje tar laa maji ngaâ tar mə-maji tɔyn kə̂ aw tee tɛɛ̂ tə̂ le dum dɔde
         ngaâ n̂-paje nan: «Ngonn nəənn to ngonn lə Jojɛpə ang wa?» 23 Jeju pa arəde nan: «A du ang, â paje kɔn-tar nəənn karəm: Nje-kaji njê-rɔ-toje, əi njaa aji rɔ-to ləi. Nɛ̂nje tɔyn kə̂ ə-dda
         bbe tə̂ kə̂ Kapɛrnawum kə̂ joo tarɛ̂ le, ə-dda bbeê ləi nəənn tɔ.» 24 Jeju təl pa arəde nan: «Tɔkɔrɔ, m-pa marəse: Nje-kila mbər tar lə Lubba, dəwje aw uwɛ̂je kə rɔde tə̂ kə majɛ̂ bbe kuje tə̂ ang. 25 M-pa tar kə̂ tɔkɔrɔ marəse: Bbal kə̂ Eli to nje-kila mbər tar lə Lubba, kəm dara utu arə ndi ərə ang bbal mota kə nɛyn misan,
         tɔkə bbo oso dɔ nangə tə̂ le tɔyn. Bbalɛ̂ tə̂ənn le dɛnɛ̂n-ndubbaje banyaje nya nangə
         tə̂ kə̂ Ijarayɛl njaa. 26 A Lubba ula Eli rɔ marə dɛnɛ̂n-ndubba tə̂ kâra horode tə̂ Ijarayɛl ang, marə dɛnɛ̂n-ndubba kə̂ Sarɛpta,
         nangə tə̂ kə̂ Sidɔn â Lubba ula Eli rɔɛ̂ tə̂. 27 Dɔ bbal tə̂ lə Elije kə̂ to nje-kila mbər tar lə Lubba, njê-banjije banyaje nya nangə tə̂ kə̂ Ijarayɛl njaa. A Elije aji nje-banji kâra horode tə̂ ang, Naama kə̂ to marə dəw kə̂ Siri â najɛ̂ banji tə̂ laa.» 28 Dəwje tɔyn kə̂ isije kəy mbɔn-naan tə̂ lə Jiipije le ooje tar kə̂ Jeju pa le a, wungu ɔnde nya. 29 Dinje, dutɛ̂je n̂-teeje saa mə bbe tə̂ kə ddang. Dawje saa dɔ ddingiri tə̂ kə̂ n̂-dda
         bbe kə̂ Najarɛtə dɔɛ̂ tə̂ ta kutɛ̂ kilɛ̂ bəər. 30 A ne, n̂-tee horode tə̂ nɔtu.Jeju tubba ndil kə̂ maji ang rɔ marə dəw tə̂31 Jeju aw bbe tə̂ kə̂ Kapɛrnawum, nangə tə̂ kə̂ Galile aw tɔju nɛ̂n dəwje ndɔ-kuwa-rɔ tə̂ lə Jiipije 32 Dəwje kə̂ ooje nɛ̂n-tɔju laa le dɔde ayn, mba naw pa tar tokə lə mbay-bbe. 33 Marə dingaw kə̂ ndil kə̂ maji ang isi məɛ̂ tə̂ isi mə kəy mbɔn-naan tə̂ le tɔ. Nuru əkii kə singa nan: 34 «Ya! Ddi â ə-ndiki rɔje tə̂ wa? Jeju kə̂ Najarɛtə! Ə-ddee ta tɔlje wa? M-gəri kə majɛ̂. Ə-to dəw kə̂ Lubba undai dang ngaâ ulai.» 35 Jeju ndangə ndil le pa nan: «Utu tai bbo ə-tee rɔ dingaw tə̂ nəənn kə ddang.» Ndil kə̂ maji ang le unn dingaw le ilɛ̂ nangə̂ kəm dəwje tə̂ ngaâ tee kə ddang, a nɛ̂n kə̂ maji ang
         kâra njaa ndil le dda kə dingaw le ang. 36 Dɔ dəwje tɔyn ayn ngaâ n̂-paje tar horo naan tə̂ nan: «Tar ddi bba tokə be wa? Nunn
         ndu kə gɔsu kə̂ mɔngu ddəm kə singa ddəm narə ndilje kə̂ maji ang a, n̂-teeje kə ddang!» 37 Ri Jeju aw bbar dɔ nangə tə̂ kə̂ Galile tɔyn.Jeju aji njê-rɔ-toje dang dang38 Jeju in kəy mbɔn-naan tə̂ lə Jiipije le aw kəy lə Simɔn. Rɔ mum Simɔnje kə̂ dɛnɛ̂n toe, rɔɛ̂ tunga nya
         ngaâ n̂-dujuje Jeju karə dda marə nɛ̂n mbɛɛ̂. 39 N̂-bbunga kə dɔ dɛnɛ̂n tə̂ le, nin kə rɔ-to le ngaâ rɔ-to le inya dɛnɛ̂n le. Kar
         tə̂ənn njaa, dɛnɛ̂n le in taar unn kutu karəde nɛ̂n-kusa. 40 Kar andə ngaâ dəwje tɔyn kə̂ njê-rɔ-toje dang dang toje mə kəy tə̂ ləde awje kə
         de rɔ Jeju tə̂. Nungu jia joo kəm dɔde tə̂ kâra kâra ngaâ dajije. 41 Ndilje kə̂ maji ang teeje rɔ dəwje tə̂ nya kə ddang. Ndilje le uruje əkii nan: «Ə-to Ngonn lə Lubba!» A nin kə de ngaâ nɔkude karə n̂-paje tar,
         mba ndilje le gərəje to n̂-to Kristə le.Jeju ila mbər Tar kə̂ Maji kəy mbɔn-naanje tə̂42 Lo arɛ a, Jeju tee aw lo tə̂ kə̂ iya rɔɛ̂. Dəwje kə̂ banya unnje kutu sangɛ̂je. Dawje
         ndərəng dingɛ̂je ngaâ n̂-ndikije ta karə nɔtu ninyade ang. 43 A n̂-pa narəde nan: «To tar ləm ta kila mbər Tar kə̂ Maji kə̂ dɔ Bbe-kɔn tə̂ lə Lubba karə kəsə bbeje tɔ bba, mba yeenn njaa Lubba ulam mbɛɛ̂.» 44 Naw nila mbər Tar kə̂ Maji le mə kəy mbɔn-naanje tə̂ lə Jiipije kə̂ Jude tɔyn.

Njê-njaje go Jeju tə̂ kə̂ dɔngɔr51 Marə ndɔ Jeju ar mbɔr dangə maann tə̂ kə̂ Jenejarɛtə. Dəwje kə̂ banya gukuje dɔɛ̂
         ngaâ daw dubbaje naan mba koo tar lə Lubba kə̂ naw pa. 2 Nunn kəmɛ̂ a, noo tɔkə toje joo mbɔr maann tə̂ le. Njê-ndɔnje-maann inje məɛ tə̂
         ddisije uruje nangə̂ mba toko ddəngəje ləde. 3 Jeju aal marə to le kə̂ to lə Simɔn ngaâ n̂-duje narə n̂-ngəsə to lə əw ngaji be
         kə ta kongo. Nisi mə to tə̂ le naw tɔju nɛ̂n dəwje kə̂ banya le.4 N̂-tunga tar le a, n̂-pa narə Simɔn nan: «Ə-ngəsə to le kə kete, lo tə̂ kə̂ uru bbo
         ilaje ddəngəje ləse ə-ddaje nɛ̂n ndɔn.» 5 Simɔn ilɛ̂ tə̂ nan: «Əbbə-dəwje, n-dda ndɔn til tə̂ ndərəng lo arɛ, a jinga nɛ̂n kâra ang. A bbo baann a, mâ kila
         ddəngəje le tokə tai pa.» 6 Dilaje ddəngəje le ngaâ duwaje kanjije nya arə ddəngəje ləde aw ujaje. 7 N̂-kəbbəje njê-ndɔn marde kə̂ aw umanjede ndɔn-maann tə̂ kə̂ isije mə to tə̂ kə̂
         kâra karə n̂-ddee dumanjede. N̂-ddeeje ngaâ dunguje kanjije le mə toje tə̂ kə̂ joo
         le, nayn ngaji baa ta karə toje le diije. 8 Simɔn Piyɛr oo baann a, ɔsu məkəjə-gɔlɛ̂ nɔn gɔl Jeju tə̂ pa nan: «Əbbəmje, maji karə aw ddəw əw səm mba m-to nje-nɛ̂n-dda kə̂ maji ang.»
         9 Bbəəl uta dɔɛ̂, ne ddəm dəwje tɔyn kə̂ arje mbɔrɛ̂ tə̂ ddəm mba ndɔn kə̂ n̂-ddaje
         le. 10 Bbəəl uta dɔ Jakə de kə Jan kə̂ toje to ngann lə Jebede kə̂ toje to njê-ndɔn mar Simɔn le tɔ. Jeju pa arə Simɔn nan: «Ə-bbəəl ang. A kunn-kute bbokənɛn, ndɔn ləi a to ənga sangə dəwje
         ngaa.» 11 N̂-ddeeje kə toje le kar mbal tə̂ ngaâ dinyaje nɛ̂nje tɔyn, a dunnje go Jeju.Jeju aji marə nje-banji12 Marə ndɔ Jeju ee mə marə bbe tə̂ ngaâ marə dingaw kə̂ banji usɛ̂ nya unda lo tee. Noo Jeju le a, n̂-tee noso nɔn gɔlɛ̂ tə̂ n̂-dəbbə kəmɛ̂ nangə̂ ngaâ n̂-nɔn kə rɔɛ̂ tə̂ nan:
         «Əbbəmje, bbo ə-ndiki a, arə rɔm ddee maji.» 13 Jeju ula jia ɔrɛ̂ nɛ̂n ngaâ pa nan: «M-ndiki tə̂, maji karə rɔi ddee maji.» Njangə
         baa njaa a, banji laa le goto. 14 Goe tə̂ a, Jeju ndəje nan: «Ə-pa tarɛ̂ arə dəw oo ang. A ta aw tɔju rɔi nje-polo Lubba, ta arə nɛ̂n-polo mba karə tokoi arə ə-ddee maji tokə Ndu lə Mɔyijə pa le, mba kɔru nɛ̂n naji ləi karəde.» 15 Ri Jeju bbar kə kete kete ngaâ dəwje nya nya mbɔnje naan mba koo tar laa ddəm karə
         naji njê-rɔ-toje ddəm. 16 A ne, nɔru rɔɛ̂ naw mə kɔr tə̂, naw duju Lubba.Jeju aji marə dəw kə̂ dəbbə rɔɛ̂ oy17 Marə ndɔ Jeju aw tɔju nɛ̂n. Parijinyɛje kə njê-gərəje-Ndu isije nangə̂. Dinje ngann bbeje tə̂ tɔyn kə̂ Galile kə Jude kə Jerujalɛm. Singa-mɔngu
         lə Əbbə-dəwje aw dda kula lo tə̂ənn arə Jeju aji njê-rɔ-toje. 18 Marə dəwje unnje marə dəw kə̂ dəbbə rɔɛ̂ oy kə tuwa ddeeje saa. Daw sangəje ddəw ta
         kandə saa kilɛ̂ nɔn Jeju tə̂. 19 A dingaje ddəw ta kandə saa ang, mba dəwje banya nya. Dunnɛ̂je daalje nɛ̂n dɔ kəy taar ngaâ dɔruje kəm lo dulɛ̂je nɛ̂n kə tuwa laa baa dann dəwje tə̂ kə̂ mbɔnje naan
         nɔn Jeju tə̂ le. 20 Jeju oo mə-kunn ləde a, pa arə dəw le nan: «Tar majangje ləi ɔru dɔi tə̂ ngaa.» 21 Njê-gərəje-Ndu kə Parijinyɛje aw əjəje tar ngaâ paje nan: «Dəw nəənn to dəw ddi bba aw tuju ri Lubba wa? Lubba
         kâra baa â asə ta kɔru tar majangje bbo marə dəw dang ang» 22 Jeju gərə kəjə ləde le ngaâ pa arəde nan: «Mba ddi bba aw əjəje tar tokə baann məse tə̂
         wa? 23 Ta pa nan: ‹Tar majang ləi ɔru dɔi tə̂›, wase ta pa nan: ‹In taar bbo ə-nja.› Ye kə̂ dda ngəng ang ta pa
         wa? 24 Maji karə ə-gərəje to Ngonn lə dəw ee kə singa ta kɔru tar majang dɔ nangə tə̂.» Yeenn ngaâ Jeju pa arə dəw kə̂ dəbbə rɔɛ̂ oy le nan: «M-pa mari,
         in taar, unn tuwa ləi bbo aw kə̂y ləi.» 25 Kar tə̂ənn njaa nin taar kəmde tə̂, nunn tuwa laa ngaâ nɔsu gaji Lubba naw nɛ̂n kə
         kə̂y laa. 26 Dəwje tɔyn ooje a, dɔde ayn ngaâ ɔsuje gaji Lubba. Bbəəl uta dɔde ngaâ n̂-paje nan:
         «Joo nɛ̂n-kɔbbu bbokənɛn.»Jeju bbar Lebi27 Goe tə̂ a, Jeju tee ddaka ngaâ oo marə nje-taa narɛ lambo kə̂ ria nan Lebi kə̂ isi lo taa narɛ lambo tə̂. N̂-pa narɛ̂ nan: «Unn gom.» 28 Lebi le tusu nɛ̂nje tɔyn inya ngaâ unn goe. 29 Lebi dda nɛ̂n-kusa tokə bo arə Jeju mə kəy tə̂ laa ngaâ njê-taaje narɛ lambo tokə banya kə marə dəwje nya isije kə de ta nɛ̂n-kusa tə̂ le. 30 Parijinyɛje kə njê-gərəje-Ndu aw nyuruje ngaâ paje arə njê-njaje goe tə̂ nan: «Mba ddi bba aw usaje nɛ̂n ddəm aw ayje nɛ̂n ddəm kə njê-taaje narɛ lambo kə njê-nɛ̂n-ddaje kə̂ maji ang wa?» 31 Jeju ilade tə̂ nan: «Dəwje kə̂ rɔde to kə majɛ̂ aw ndikije ta koo nje-karə-kuman ang,
         dəwje kə̂ rɔde tode bba. 32 Dəwje kə̂ gatə gatə â m-ddee ta bbarde ang. Njê-nɛ̂n-ddaje kə̂ maji ang â m-ddee
         ta bbarde karə n̂-turuje məde.»Jeju pa tar dɔ kɔku rɔ nɛ̂n-kusa tə̂33 Parijinyɛje paje arə Jeju nan: «Njê-njaje go Jan tə̂ ddəw kâra baa kə njê-njaje goje tə̂ aw ɔkuje rɔde nɛ̂n-kusa marə ndɔje tə̂
         ngaâ aw dujuje Lubba, a njê-njaje goi tə̂ aw usaje nɛ̂n ddəm aw ayje nɛ̂n ddəm.» 34 Jeju ilade tə̂ nan: «Əjəje to dəwje kə̂ n̂-bbarde kusu taa-naan tə̂ a kɔkuje rɔde nɛ̂n-kusa
         kar tə̂ kə̂ nje-dɛnɛ̂n le isi kə de bbay wa? 35 Marə ndɔ aw ddee kə̂ dâ kunn nje-dɛnɛ̂n kə̂ siki le horode tə̂ kə ddang. A mə ndɔje
         tə̂ənn ngaa â dâ kɔkuje rɔde nɛ̂n-kusa.»36 Jeju pa gusu-tar arəde bbay nan: «Ndɔ kâra dəw a tiir ta-kubbu kə̂ siki kila nɛ̂n kəm bar kubbu ang.
         A bbo n̂-dda tokə baann a, nâ tiir kubbu kə̂ siki le ngaâ ta-kubbu kə̂ siki le a
         kaw naan tə̂ kə barɛ̂ le ang tɔ. 37 Ddəm, ndɔ kâra dəw a kungu bɛn kə̂ n̂-dda siki bbay mə ku-əndaarje tə̂ kə̂ to konn nɛ̂n ang. Baann ang a, bɛn kə̂ siki le a dda karə kuje le ujaje. Bɛn le a kula kɔrɔ̂ ngaâ kuje le a tujuje nyɔm. 38 To maji ta kungu bɛn kə̂ n̂-dda siki bbay mə ku-əndaar tə̂ kə̂ siki tɔ. 39 Ddəm, bbo dəw ay bɛn kə̂ n̂-dda kure əw a, nâ ndiki ta kay ye kə̂ n̂-dda bbasinɛn
         bbay ang. Mba nâ pa nan: Ye kə̂ kure əw â maji.» 

Jeju to nje-ndɔ-kuwa-rɔ61 Marə ndɔ, Jeju aw nday mə ndɔɔ bleje tə̂ ndɔ-kuwa-rɔ tə̂ lə Jiipije a, njê-njaje goe tə̂ tətəje marə jinga bleje le ngaâ ubbaje aw usaje. 2 Marə Parijinyɛje paje arəde nan: «Mba ddi bba aw ddaje nɛ̂n kə̂ Ndu mbətə karə dəw dda ndɔ-kuwa-rɔ tə̂ wa?» 3 Jeju ilade tə̂ nan: «Nɛ̂n kə̂ Dabbiti dda ləw le, ə-turaje tarɛ̂ Makəturu tə̂ ang bbay wa? Marə ndɔ bbo ddɛɛ̂, ne kə dəwje
         laa a, 4 nandə mə kəy tə̂ lə Lubba, n̂-ndiki tə̂ ta taa mapaje kə̂ darə Lubba nusa ngaâ narə
         dəwje laa usaje tɔ. Ta koo a, mapajeenn le njê-poloje Lubba kə karəde baa â darəde ddəw karə usaje.» 5 Jeju pa arəde bbay nan: «Ngonn lə dəw njaa to nje-ndɔ-kuwa-rɔ.»Jeju aji marə dəw kə̂ jia oy6 Marə ndɔ-kuwa-rɔ tə̂ le bbay, Jeju andə kəy mbɔn-naan tə̂ lə Jiipije aw tɔju nɛ̂n. Marə dəw kə̂ jia kə̂ kɔl oy, isi mə kəy tə̂ənn le tɔ.
         7 Kəm njê-gərəje-Ndu kə Parijinyɛje to kə dɔ Jeju tə̂ ta koo se nâ kaji dəw ndɔ-kuwa-rɔ tə̂ wa? Yeenn bba ta kinga nɛ̂n ddəw mba kunda nɛ̂n tar dɔɛ̂ tə̂. 8 A Jeju le gərə kəjə ləde ngaâ pa arə dəw kə̂ jia oy le nan: «In ar dannâ nəənn!»
         Dəw le in ar taar. 9 Jeju pa arəde nan: «Mâ dujuse tar. Ddi â Ndu ləje arəje ddəw ta dda ndɔ-kuwa-rɔ tə̂ wa? Ndu arə ddəw ta dda maji wase ta dda majang wa? Ta kaji dəw wase ta dda karə dəw oy wa?»
         10 Naade mbetete tɔyn ngaâ n̂-pa narə dəw le nan: «Ə-ndɔju jii!» Dəw le ndɔju jia le
         ngaâ jia le təl ddee maji. 11 Wungu ɔn Njê-gərəje-Ndu kə Parijinyɛje le nya ngaâ daw dujuje naan se ddi â dâ
         kasəje ta dda kə Jeju le wa?Jeju mbərə njê-kaw-kulaje laa dɔku gire joo12 Mə ndɔje tə̂ənn njaa Jeju aal marə ddingiri ngaâ duju Lubba. N̂-duju Lubba tile tə̂ənn
         le nyɔm. 13 Lo arɛ a, n̂-bbar njê-njaje goe tə̂ ngaâ n̂-mbərə marɛ̂je dɔku gire joo horode tə̂, nunda ride nan: Njê-kaw-kulaje. 14 Ride tokə be: Simɔn kə̂ nunda ria nan Piyɛr kə ngokɔɛ̂n Andere, Jakə, Jan, Pilipi, Bartelemi, 15 Matiye, Toma, Jakə ngonn lə Alpe, Simɔn kə̂ daw bbarɛ̂ nan dəw kə̂ tar bbe laa ɔɛ̂n
         nya, 16 Judə kə̂ to ngonn lə Jakə kə Judas Iskariyotə kə̂ a təl to nje-kunn dɔ Jeju.Dəwje ddeeje ooje tar lə Jeju ngaâ arə najide rɔ-to tə̂ ləde17 Jeju in dɔ ddingiri tə̂, ne kə njê-kaw-kulaje, n̂-ddee nar ndakə lo tə̂. Njê-njaje goe tə̂ tokə banya kə dəwje kə̂ banya nya eeje lo tə̂ənn le. Dinje nangə tə̂ kə̂ Jude
         tɔyn kə Jerujalɛm tə̂, bbeje tə̂ kə̂ toje kar ba-katə tə̂ ər kə Tir kə Sidɔn. 18 N̂-ddeeje mba koo tar lə Jeju ddəm mba karə najide rɔ-toje tə̂ ləde ddəm. Njê kə̂
         ndilje kə̂ maji ang aw ulaje kəmde ndoo tə̂ kara ajije. 19 Dəwje le tɔyn njaa aw sangəje ddəw ta kɔrɛ̂je kə jide, mba marə singa-mɔngu kə̂ in
         rɔɛ̂ tə̂ aw tee aw ajide tɔyn.Tar dɔ kisi maji tə̂ kə kisi maji ang tə̂20 Jeju unn kəmɛ̂ aa nɛ̂n njê-njaje goe tə̂ ngaâ pa nan:«Maji arəse, see dangətəje,mba Bbe-kɔn lə Lubba to ləse!21 Maji arəse, see njê kə̂ bbo aw ddase, mba məse a ndann!Maji arəse, see njê kə̂ aw nɔnje bbasinɛn, mba â kokoje!22 Bbo dəwjembətəse, dəwje tubbase,dəwje tajisengaâ paje tar ləse maji ang mba Ngonn lə dəw a,Maji arəse!23 Arəje rɔse nəəlse ngaâ ə-talje ə-turuje kə rɔ-nəəl karɛ̂ tə̂ənn le,mba kuka ləse a bo nya mə dara tə̂,mba baann njaa tɔ â kadede ddaje kə njê-kilaje mbər tar lə Lubba.24 A kəm-to-ndoo to ləse, see njê-nɛ̂n-kingaje, mba bbokənɛnwurse oso nangə̂ mban!25 To ndoo nya arəse, see dəwje kə̂ məse ndann bbokənɛn,mba bbo a ddase!To ndoo nya arəse, sese kə̂ aw kokoje bbokənɛn,mba nɛ̂n-mə-kɔn a ddase ngaâ maann-nɔn a ndəəyse!26 To ndoo nya arəse, sese kə̂ dəwje tɔyn aw pitijese,mba kadede ddaje tokə baann kə njê-kilaje mbər tar kə̂ tɔkɔrɔ ang tɔ!»Tar ndiki njê-baanje27 «A m-pa marəse sese kə̂ aw ooje tar ləm: Ə-ndikije njê-baanje ləse, ə-ddaje maji
         kə njê kə̂ mbətəse. 28 Ə-bbarje tar kə̂ maji dɔ dəwje tə̂ kə̂ aw bbarje tar kə̂ maji ang dɔse tə̂, ə-dujuje
         Lubba mba njê kə̂ aw paje tar ləse maji ang. 29 Bbo dəw unda ka-mbɔri a, ə-turu dəbbe kə̂ kâra arə nunda tɔ. Bbo dəw taa kubbu ləi
         a, inya arə n̂-taa kubbu-kul ləi tɔ. 30 Arə nɛ̂n dəw kə̂ aw duji nɛ̂n, bbo dəw taa nɛ̂n ləi a, ə-bbangɛ̂ nɛ̂n ləi le ang.
         31 Nɛ̂n kə̂ ə-ndikije karə dəwje ddaje kə se a, maji karə ə-ddaje kə de tɔ. 32 Bbo njê kə̂ ndikise dɔrɔ â ə-ndikijede tɔ a, dəwje a gərəje maji ləse tokə baânn
         wa? Njê-nɛ̂n-ddaje kə̂ maji ang kara aw ndikije njê kə̂ ndikijede tɔ. 33 Bbo njê kə̂ ddaje kə se maji dɔrɔ bba ə-ddaje kə de maji a, dəwje a gərəje maji ləse
         tokə baânn wa? Njê-nɛ̂n-ddaje kə̂ maji ang kara ddaje tokə baann tɔ. 34 Bbo dəwje kə̂ undaje məse to dâ kuka bbangə ləse bba arəjede nɛ̂n tunanje a, dəwje
         a gərəje maji ləse tokə baânn wa? Njê-nɛ̂n-ddaje kə̂ maji ang kara aw ddaje tokə
         baann tɔ, karə n̂-təl nɛ̂n darəde. 35 A maji karə ə-ndikije njê-baanje ləse, ə-ddaje maji, bbo arəje nɛ̂n dəw tunan a,
         undaje məse dɔ marə nɛ̂n tə̂ goe tə̂ ang. Baann bba kuka ləse a bo nya ngaâ â toje
         to ngann lə Nje-kisi ddutu dara tə̂. Mba Ne kə̂ ddutu dara tə̂ n̂-dda maji kə dəwje
         kə̂ arəje wooyo ndɔ kâra ang ddəm njê-mə-majangje ddəm. 36 Maji karə ooje kəm-to-ndoo lə naan tokə Bɔsese oo kəm-to-ndoo ləse.»Tar gangə sariya37 «Maji karə ə-gangəje sariya dɔ dəw tə̂ ang, a Lubba a gangə sariya dɔse tə̂ ang tɔ.
         Undaje tar dɔ dəw tə̂ ang, a Lubba a kunda tar dɔse tə̂ ang tɔ. Ɔruje tar dɔ dəwje
         tə̂, a Lubba a kɔru tar dɔse tə̂ tɔ. 38 Arəje nɛ̂n, a dâ karəse nɛ̂n: Ka kə̂ maji â dâ kɔju nɛ̂n nɛ̂n karə ddusu julum,
         dâ mbusu, dâ yəkə karə gayn nangə̂ bba dâ mbəl mə bbɔl-kubbu tə̂ ləse. Mba nɛ̂n
         kə̂ unnje ɔjuje nɛ̂n nɛ̂n â dâ kunn kɔju nɛ̂n nɛ̂n karəse tɔ.» 39 Jeju pa gusu-tar arəde tɔ nan: «Nje-kəm-tɔ asə kila kakə ji nje-kəm-tɔ marɛ̂ tə̂ wa? Dâ kosoje joo
         kəm mə buwa tə̂ ang wa? 40 Nje-nja go dəw tə̂ uta dəw kə̂ naw nja goe tə̂ le ang. A nje-nja go dəw tə̂ kə̂ ndo nɛ̂n kə majɛ̂ a to tokə dəw kə̂ naw nja goe tə̂ le tɔ. 41 Mba ddi bba mu kə̂ to kəm ngokɔin tə̂ â oo, a oo tɔkə kakə kə̂ to kəmi tə̂ ang wa?
         42 Wase, əi kə̂ oo tɔkə kakə kə̂ to kəmi tə̂ ang, â kasə pa karə ngokɔin nan ‹Arə mɔru
         mu kə̂ kəmi tə̂› tokə baann wa? Nje-ngəm, ɔru tɔkə kakə kə̂ to kəmi tə̂ dɔngɔr bba
         â koo lo kə majɛ̂ ta kɔru nɛ̂n mu kə̂ to kəm ngokɔin tə̂.»Tar kakə kə kandɛ̂43 «Kakə kə̂ maji kə̂ aw andə kandɛ̂ kə̂ ndum goto ddəm kakə kə̂ maji ang kə̂ aw andə
         kandɛ̂ kə̂ maji goto tɔ. 44 Mba daw gərə kakə kâra kâra kə kandɛ̂. Dâ kuja kandə nduu kakə konn tə̂ ang, dâ
         tuja nduu gərgəndə tə̂ ang. 45 Nɛ̂nje kə̂ maji inje mə dəw tə̂ kə̂ maji. A nɛ̂nje kə̂ maji ang inje mə dəw tə̂ kə̂
         maji ang. Mba nɛ̂n kə̂ ddusu mə dəw â aw tee ddəw tar tə̂ kə̂ tɛɛ̂ tə̂.»Gusu-tar dɔ kəyje tə̂ joo46 «Mba ddi bba aw bbarəmje: Əbbə-dəwje, Əbbə-dəwje! A ə-ddaje nɛ̂n kə̂ maw pa marəse ang wa? 47 Dəw kə̂ ddee rɔm tə̂, oo tar ləm ngaâ dda nɛ̂n kula le unn da-rɔ nân wa? 48 N̂-to kâra baa kə dəw kə̂ a ta kɔsu kəy a, uru buwa arə uru bba ungu gɔl kəy le dɔ
         ər tə̂. Bbo maann taa lo ngaâ unda kar kəy le a, kəy le oso ang, mba nɔsu kəy le
         kə majɛ̂. 49 A dəw kə̂ oo tar ləm, a dda nɛ̂n kula ang to kâra baa kə dəw kə̂ ɔsu kəy laa dɔ nangə
         tə̂ baa bbo ungu gɔlɛ̂ dɔ ər tə̂ ang. Maann ula unda kar kəy le a, kəm naan tə̂ nəənn
         njaa kəy le oso ngaâ guru njuku njuku.»

Jeju aji nje-kula lə marə baw-ddɔ lə Rɔmɛnje71 Jeju pa tarjeenn tɔyn arə dəwje a, naw tɔkə bbe tə̂ Kapɛrnawum. 2 Marə baw-ddɔ lə Rɔmɛnje ee kə nje-kula laa kə̂ n̂-ndike nya. Rɔ nje-kula laa le toe
         ngaâ nayn ngɔsi ta koy. 3 Baw-ddɔ le oo tam Jeju a, ula marə tɔkəje lə Jiipije arɛ̂ karə n̂-ddee naji nje-kula laa le. 4 Dawje rɔ Jeju tə̂ ngaâ n̂-ddaje rɔde to ndoo rɔɛ̂ tə̂ nan: «Dingaw nəənn asə karə ə-dda nɛ̂n kə̂
         n̂-duji le arɛ̂, 5 mba n̂-ndikije jee Jiipije nya. Ne â n̂-dda kəy mbɔn-naan ləje.» 6 Jeju aw kə de ngaâ nayn ngɔsi baa kə kəy lə baw-ddɔ le a, baw-ddɔ le ula njê-buwa-kuraje
         laa arə Jeju le nan: «Əbbəmje, maji karə ə-tuju singai baann ang, mba masə karə andə kə̂y ləm
         ang. 7 Mba yeenn le tɔ â moo a, masə ta kaw rɔi tə̂ kə da-rɔm ang. A maji karə ə-pa tar
         kâra njaa a, nje-kula ləm a kaji. 8 Mba əman, marə dəw aw ɔn dɔm ngaâ mɔn dɔ marə mbambaje tɔ. Bbo munn ndu marə marɛ̂
         m-pa nan: ‹Aw!› A naw. Munn ndu marə marɛ̂, m-pa nan: ‹Ə-ddee!› A n̂-ddee. Munn ndu
         marə nje-kula ləm, m-pa nan: ‹Ə-dda nɛ̂n kə̂ be!› A n̂-dda.» 9 Jeju oo tar le a, tar laa le dum dɔɛ̂ ddəm nəəle ddəm. N̂-turu rɔɛ̂ kə rɔ dəwje tə̂ kə̂
         banya kə̂ aw unnje goe le ngaâ n̂-pa nan: «M-pa marəse, nangə tə̂ kə̂ Ijarayɛl njaa kara minga mə-kunn kə̂ be ang.» 10 Njê kə̂ baw-ddɔ ulade le təlje awje kəy a, daw dingaje nje-kula lə baw-ddɔ le kə
         rɔ kə̂ maji.Jeju ndol ngonn basan kə̂ oy11 Goe tə̂ a, Jeju aw marə bbe tə̂ kə̂ ria nan Nayn. Njê-njaje go Jeju tə̂ kə marə dəwje tokə banya awje saa. 12 Kar tə̂ kə̂ n̂-tee ngɔsi kə bbe le a, noo dəwje kə̂ awje kə niinn ta dubbu. Dəw kə̂
         oy le to ngonn lə marə dɛnɛ̂n-ndubba kə̂ to ngonn-kâra laa kə̂ dingaw. Dəwje kə̂
         mə bbe tə̂ le tokə banya aw dannje dɛnɛ̂n le tɔ. 13 Əbbə-dəwje le oo dɛnɛ̂n le a, ddɛɛ̂ ndoo ngaâ pa arɛ̂ nan: «Ə-nɔn ang!» 14 N̂-ngəsə kə kete nɔru tuwa kə̂ dila niinn le tə̂. Dəwje kə̂ otoje niinn le arje lo
         kâra ngaâ Jeju pa nan: «Basan, m-pa mari, ə-ndol!» 15 Dəw kə̂ oy le in isi taar ngaâ aw pa tar. Jeju ulɛ̂ ji kɔɛ̂nje tə̂. 16 Bbəəl uta dɔ dəwje le tɔyn. Dɔsuje gaji Lubba, n̂-paje nan: «Marə tɔkə nje-kila mbər tar lə Lubba tee horoje tə̂, Lubba ddee ta dda maji kə dəwje laa.» 17 Tar nɛ̂n kə̂ Jeju dda le nja dɔ nangə tə̂ kə̂ Jude tɔyn kə mə bbeje tə̂ tɔyn kə̂ guku
         dɔ Jude. Jan-Batisi ula rɔ Jeju tə̂18 Njê-njaje go Jan tə̂ aw paje go nɛ̂njeenn tɔyn arɛ̂je. Jan le bbar marə njê-njaje goe tə̂ joo 19 ngaâ ulade rɔ Əbbə-dəwje tə̂ arə n̂-dujeje nan: «Əi â ə-to dəw kə̂ a ta ddee le wase ta n-nginan marə dəw
         kə̂ dang wa?» 20 Dəwje le teeje rɔ Jeju tə̂ ngaâ paje arɛ̂je nan: «Jan-Batisi ulaje karə n-duji se əi â ə-to dəw kə̂ jaw nginɛ̂n le wase ta n-nginan marə dəw
         dang wa?» 21 Kar tə̂ənn njaa Jeju aji njê-rɔ-toje kə njê-mətəje ngaâ tubba ndilje kə̂ maji ang rɔ dəwje tə̂ nya nya, narə dəwje kə̂ kəmde tɔ nya nya ooje lo. 22 Goe tə̂ a, n̂-pa narə njê-njaje go Jan tə̂ le nan: «Aw paje nɛ̂n kə̂ ooje kə kəmse ddəm kə mbise ddəm le arəje Jan. Ə-paje nan: ‹Njê-kəm-tɔje ooje lo, njê-gɔl-gotoje njaje, banji lə dəwje goto rɔde tə̂ kə ddang, njê-mbi-kutuje ooje tar, dəwje kə̂ oyje ndolje
         ngaâ njê-ndooje ooje Tar kə̂ Maji.› 23 Maji arə dəw kə̂ əman â, mâ to nje-dda karə mə-kunn laa oso ang.»Jeju pa tar dɔ Jan-Batisi tə̂24 Njê-njaje go Jan tə̂ le təlje a, Jeju unn kutu pa tar dɔ Jan tə̂ arə dəwje kə̂ banya le nan: «Ddi â awje aw ooje mə kɔr tə̂ le wa? Waa lə habbə
         kə̂ ləl aw yəkə wa? 25 A ddi njaa â awje aw ooje wa? Aw ooje dəw kə̂ ula kubbu kə̂ kura wa? Njê kə̂ ulaje
         kubbu kə̂ kura ngaâ toje to njê-nɛ̂n-kingaje isije kəy mbayje tə̂. 26 A ddi njaa â aw ooje le wa? Marə nje-kila mbər tar lə Lubba wa? Tɔkɔrɔ m-pa marəse, nuta nje-kila mbər tar lə Lubba bbay. 27 Mba Jan-Batisi â Makəturu lə Lubba pa tar dɔɛ̂ tə̂ nan:Mula nje-kaw-kula ləm nɔin tə̂ ketekarə ila ddəw arə ə-nja tə̂+.28 M-pa marəse: Horo dəwje tə̂ tɔyn kə̂ dɛnɛ̂nje ujujede, dəw kə̂ uta Jan goto. A dəw kə̂ to tɛn uta kəseje mə Bbe-kɔn tə̂ lə Lubba utɛ̂. 29 Dəwje tɔyn kə̂ ooje tar lə Jan le kə njê-taaje narɛ lambo kara gərəje to Lubba ndiki ta kajide ngaâ dawje darə Jan ddade batɛm. 30 A Parijinyɛje kə Njê-gərəje-Ndu mbətəje nɛ̂n kə̂ maji kə̂ Lubba ndiki ta dda mbade le ngaâ n̂-mbətəje
         karə Jan ddade batɛm.» 31 Jeju təl pa arəde nan: «Njê kə̂ dda bba mâ kunnde kɔju nɛ̂n dəwje kə̂ bbokənɛn wa?
         Dunnje da-rɔ njê kə̂ dda wa? 32 N̂-toje kâra baa kə ngannje kə̂ isije natâ kə̂ bbarje naan ngaâ paje arəje naan
         nan:N-kɔl mbula jarəse, a ə-laje nɛ̂n ang ddəmjɔsu pa nɔn-rɔ, a ə-nɔnje nɛ̂n rɔse ang ddəm.33 Mba Jan-Batisi ddee le, ɔn muru ang ddəm ay bɛn ang ddəm a ə-paje nan: ‹Ndil kə̂ maji ang to məɛ̂ tə̂.› 34 Ngonn lə dəw ddee ngaâ ɔn muru ddəm ay nɛ̂n ddəm, a ə-paje nan: ‹Dəw nəənn to nje-nɛ̂n-kusa,
         nje-nɛ̂n-kay, nje-buwa-kura lə njê-taaje narɛ lambo ddəm njê-nɛ̂n-ddaje kə̂ maji ang ddəm.› 35 A ngann lə Lubba tɔyn gərəje to kəm-karɛ laa to gatə gatə.»Jeju aw kə̂y lə Simɔn kə to Parijinyɛ36 Marə Parijinyɛ bbar Jeju ta karə usa nɛ̂n saa. Jeju andə kə̂y lə Parijinyɛ le ngaâ aw isi ta nɛ̂n-kusa tə̂. 37 A marə dɛnɛ̂n kə̂ to nje-nɛ̂n-dda kə̂ maji ang kə̂ isi mə bbe tə̂ənn, oo nan Jeju
         ee mə kəy tə̂ lə Parijinyɛ le. N̂-ddee kə ku albatərə+ kə̂ yambo ddusu. 38 N̂-ddee nar go Jeju tə̂, mbɔr gɔlɛ̂ tə̂ naw nɔn narə maann-kəmɛ̂ nyɔm gɔl Jeju ngaâ
         n̂-bɔru gɔlɛ̂ le kə biin-dɔɛ̂. Nunda tɛɛ̂ gɔl Jeju tə̂ le ngaâ nungu yambo le gɔlɛ̂je
         tə̂ le. 39 Parijinyɛ le oo baann a, pa məɛ̂ tə̂ nan: «Bbo dingaw nəənn to nje-kila mbər tar lə Lubba tɔkɔrɔ a, nâ gərə to dɛnɛ̂n kə̂ aw ɔrɛ̂ nəənn to nje-nɛ̂n-dda kə̂ maji
         ang.» 40 Jeju pa arə Parijinyɛ le nan: «Simɔn, tar to ta karə m-pa mari.» Simɔn le ilɛ̂ tə̂ nan:
         «Nje-nɛ̂n-tɔju, ə-pa tar le.» 41 Jeju pa nan: «Marə dəw, bbangə laa to dɔ dəwje tə̂ joo. Marɛ̂ kâra tunan kandə narɛ
         kɔr min, a marɛ̂ kâra tunan kandə narɛ dɔmin. 42 Dingaje ddəw ta kuka bbangə le ang ngaâ nje-narɛ le inya narɛ laa le arəde. Horo
         dəwje tə̂ kə̂ joo le, ne kə̂ dda bba nâ ndiki dəw kə̂ dda maji kə de le nya wa?»
         43 Simɔn le ila Jeju tə̂ nan: «Məjə a, to ne kə̂ bbangə laa bo nya.» Jeju pa arɛ̂ nan:
         «Tar ləi le to kə dɔgɔlɛ̂.» 44 N̂-turu rɔɛ̂ kə rɔ dɛnɛ̂n tə̂ le ngaâ n̂-pa narə Simɔn nan: «Oo dɛnɛ̂n nəənn, m-ddee
         kə̂y ləi, a arəm maann toko gɔləm ang, a ne â n̂-toko gɔləm kə maann-kəmɛ̂ ngaâ
         n̂-bɔru gɔləm kə biin-dɔɛ̂. 45 Əi, ə-to mbim ang, a ne, kandə kə̂ mandə kəy be njaa, nunda tɛɛ̂ gɔləm tə̂, a nəw
         rɔɛ̂ ang. 46 Əi, ungu ubbu dɔm tə̂ ang, a ne, nungu yambo gɔləm tə̂. 47 Mba yeenn bba m-pa mari: Tar majang laa kə̂ banya ɔru dɔɛ̂ tə̂ ngaa, mba ndiki laa bo nya. A dəw kə̂ dɔru tar dɔɛ̂ tə̂
         tɛn baa, ndiki laa to tɛn baa tɔ.» 48 Goe tə̂ a, n̂-pa narə dɛnɛ̂n le nan: «Tar majang ləi ɔru dɔi tə̂ ngaa.» 49 Dəwje kə̂ isije ta nɛ̂n-kusa tə̂ kə Jeju le paje məde tə̂ nan: «Dəw nəənn to nân
         bba majang lə dəwje kara naw nɔru tarɛ̂ dɔde tə̂ wa?» 50 A Jeju pa arə dɛnɛ̂n le nan: «Mə-kunn ləi ajii. Aw kə mə-wul-lɔm.»

Dɛnɛ̂nje kə̂ aw dannje Jeju81 Goe tə̂ a, Jeju nja tɔkə bbeje tə̂ kə ngann bbeje tə̂, aw pa tar lə Lubba ngaâ aw
         ila mbər Tar kə̂ Maji dɔ kɔn-mbay tə̂ lə Lubba. Njê-kaw-kulaje laa kə̂ dɔku gire joo awje saa ddəm 2 marə dɛnɛ̂nje kə̂ n̂-tubba ndilje kə̂ maji ang bba najide rɔ-to tə̂ ləde awje saa ddəm: Mari kə̂ daw bbarɛ̂ nan Magədala kə̂ Jeju tubba ndilje kə̂ maji ang siri rɔɛ̂ tə̂, 3 kə Jani dɛnɛ̂n lə nje-ngəm nɛ̂n-kingaje le tɔkə mbay Erodə kə̂ ria nan Kuja, Sujann kə marə dɛnɛ̂nje nya kə̂ aw unnje nɛ̂nje ləde aw umanje
         nɛ̂n Jeju kə njê-njaje goe tə̂.Gusu-tar dɔ nje-kila kandə-ko tə̂4 Dəwje tokə banya mbɔnje naan rɔɛ̂ tə̂ ngaâ marə dəwje inje bbeje tə̂ dang dang aw
         ddeeje rɔ Jeju tə̂. N̂-pa gusu-tar nəənn nan: 5 «Nje-nɛ̂n-dubbu tee ta tila kandə-ko laa. Naw tila kandə-ko le a, marə kandə-ko le
         gayn dɔ ddəw tə̂, dəwje mbɔynje kandə-ko le ngaâ əəlje kə̂ darâ ɔnje. 6 Marə dəbbə kandə-ko le gayn dɔ ər tə̂. Kar kə̂ kandə-ko le tee a, tutu njan, mba ninga
         lo kə̂ nyɔm ang. 7 Marə dəbbə kandə-ko le bbay gayn horo konnje tə̂. Konnje le teeje kə de kâra baa,
         a konnje le orede kə nangə̂. 8 A marɛ̂je gaynje dɔ nangə tə̂ kə̂ maji. N̂-teeje ngaâ kakɛ̂ kâra a, andə dɔdɔku
         dɔdɔku.» Jeju pa tar nəənn ila nangə̂ a, pa kə taar nan: «Dəw kə̂ mbia to a, maji
         karə oo tar nəənn!»Jeju unn gusu-tar bba aw pa nɛ̂n tar mba ddi wa?9 Njê-njaje goe tə̂ dujeje nan: «Gəl gusu-tar nəənn nan ddi wa?» 10 Nila tə̂ nan: «Sese, darə ə-gərəje tar kɔn-mbay lə Lubba kə̂ to tar kə̂ iya rɔɛ̂. A kəseje, n̂-pa tarɛ̂ darəde ddəw gusu-tar tə̂ bba karə daaje lo a, dooje nɛ̂n ang ddəm dooje tar a, n̂-ngərəje kandɛ̂ ang ddəm.»Jeju ɔru gəl gusu-tar kə̂ dɔ nje-kila kandə-ko tə̂ le11 Gusu-tar nəənn le, gəle tokə be: «Kandə-ko le to tar lə Lubba. 12 Kandə-ko kə̂ gayn mbɔr ddəw tə̂ le tɔju dəwje kə̂ ooje tar lə Lubba le ngaâ Əsu ddee
         ɔru tar le məde tə̂ kə ddang, mba karə dooje məde tə̂ ta dingaje kaji ang. 13 Kandə-ko kə̂ gayn dɔ ər tə̂ le tɔju njê kə̂ ooje tar lə Lubba le a, taaje kə rɔ-nəəl.
         A tar kə̂ dooje le ungu ngirɛ̂ məde tə̂ ang, dooje məde tə̂ mba gɔju kar baa, a ndɔ
         kə̂ nɛ̂n nan mə tee a, n̂-tusuje dinyaje. 14 Kandə-ko kə̂ gayn horo kakə konnje tə̂ tɔju dəwje kə̂ ooje tar lə Lubba le ngaâ ɔtuje
         a, kəjə-tar kə nɛ̂n-kingaje kə rɔ-nəəlje kə̂ dɔ nangə tə̂ ɔrede kə nangə̂ karə dandə
         kandə kə majɛ̂ ang. 15 Kandə-ko kə̂ gayn dɔ nangə tə̂ kə̂ maji le tɔju njê kə̂ ooje tar lə Lubba kə mə kə̂
         maji kə mə kə̂ gatə gatə, a n̂-ngəmje tar le, duwaje darə ngəng ngaâ n̂-naynje daw
         dandəje kandə.»Gusu-tar dɔ lambe tə̂16 «Ndɔ kâra dəw ila puru lambe tə̂ a, unn marə bay-sambe dəbbə nɛ̂n ang. Wase dəw le
         unn lambe le unda kɔ tira tə̂ ang. Nunda lambe le dɔ marə nɛ̂n tə̂ taar mba karə dəwje
         kə̂ aw andəje kəy le ooje nɛ̂n lo. 17 Mba nɛ̂n tɔyn kə̂ to lo-kiyɛ̂ tə̂ kə̂ a tee kə ddaka ang goto, nɛ̂n tɔyn kə̂ n̂-kusu
         dɔɛ̂ kə̂ a tee kəm dəwje tə̂ kə ddaka ang goto. 18 Aaje rɔse gusu tə̂ kə̂ aw ooje nɛ̂n tar, mba dəw kə̂ nɛ̂n laa to a, dâ karɛ̂ marɛ̂
         dɔɛ tə̂. A dəw kə̂ nɛ̂n laa goto, nɛ̂n kə̂ nəjə to nɛ̂n laa njaa kara dâ taa jia
         tə̂ kə ddang.»Kɔn Jejuje kə ngakɔɛ̂nje kə̂ tɔkɔrɔ19 Kɔn Jejuje kə ngakɔɛ̂nje n̂-ddeeje kə rɔɛ̂ tə̂, a dingaje ddəw ta kaw ngɔsi saa ang,
         mba dəwje banyaje nya. 20 Dəwje paje arə Jeju nan: «Kɔinje kə ngakɔinje arje ddaka. N̂-ndikije ta kooi.» 21 A nilade tə̂ nan: «Kɔnʼmje kə ngakɔnʼmje â toje to nje kə̂ ooje tar lə Lubba, a ddaje
         nɛ̂n kula.»Jeju pa tar arə bamburanbo əw rɔɛ̂22 Marə ndɔ, Jeju aal tɔkə to kə njê-njaje goe tə̂. N̂-pa narəde nan: «Jawje tura maann tə̂.» Ngaa dawje. 23 Daw ləlje tɔkə to le a, Jeju aw tibbi. Bamburanbo ddee ula dɔ maann tə̂ le ngaâ maann aw mə to tə̂ le nayn ngɔsi ta ddusu arə deeje
         ta yo tə̂. 24 Njê-njaje goe tə̂ le ddeeje ngɔsi saa ngaâ n̂-ndoleje n̂-paje nan: «Əbbə-dəwje, Əbbə-dəwje, ja nayn bbo!» N̂-ndol ngaâ n̂-ndangə bamburanbo le ddəm maann kə̂ aw ləngə le ddəm narə əwje rɔde ngaâ lo to nyɛnɛnɛ. 25 Jeju pa arə njê-njaje goe tə̂ le nan: «Mə-kunn ləse to dda wa?» Bbəəl uta dɔde ddəm
         dɔde ayn ddəm ngaâ n̂-paje darə naan nan: «Dəw nəənn to dəw ddi wa? Mba n̂-ndangə
         nɛ̂n a, ləl kə maann kara ooje tɛɛ̂.»Jeju tubba ndilje kə̂ maji ang rɔ marə dingaw tə̂26 Jeju kə njê-njaje goe tə̂ n̂-teeje nangə tə̂ kə̂ Gadara kə̂ aa naan kə Galile. 27 Jeju uru nangə̂ a, marə dingaw kə̂ ndilje kə̂ maji ang tokə banya isije məɛ̂ tə̂ tila kəmɛ̂. Ləw baa njaa dingaw le ula kubbu ang ddəm to
         kə̂y ang ddəm a horo dɔbarəje â naw to tə̂. 28 Dingaw le oo Jeju a, uru əkii, tee oso nɔn gɔlɛ̂ tə̂ ngaâ pa kə taar nan: «Ddi â osoi tə̂ wa? Jeju, Ngonn lə Lubba kə̂ isi ddutu dara tə̂! Kɔkɔrɔ kari njaa ula kəmʼm ndoo tə̂ ang.»
         29 N̂-pa baann, mba Jeju pa tar kə ndu kə̂ mɔngu arə ndil kə̂ maji ang le karə n̂-teeje mə dingaw tə̂ le kə ddang. Kete le, nya njaa ndil le aw uwa dingaw le arə daw tɔ gɔlɛ̂ kə kula njamji ngaâ dilɛ̂ kakə bba daw ngəmɛ̂
         nɛ̂n. Naw ti kulaje kə̂ n̂-tɔɛ̂ nɛ̂n ngaâ ndilje le aw ɔrɛ̂je awje saa mə kɔr tə̂. 30 Jeju duju dingaw le nan: «Rii nan nân wa?» Nila Jeju tə̂ nan: «Rije nan banya banya.» Mba ndilje kə̂ maji ang tokə banya andəje dingaw le. 31 Ndilje kə̂ maji ang le ddaje rɔde to ndoo rɔ Jeju tə̂ ta karə narə dawje mə tɔkə buwa tə̂ kə̂ sunrɛ̂ goto le ang. 32 Kar tə̂ənn, kusu bərəje kə̂ banya aw usaje nɛ̂n ta kongo tə̂ lo tə̂ənn le. Ndilje
         kə̂ maji ang le ddaje rɔde to ndoo rɔ Jeju tə̂ karə narəde ddəw narə dandəje mə bərəje
         tə̂ le ngaâ narəde ddəw. 33 Ndilje kə̂ maji ang le teeje rɔ dingaw tə̂ le aw andəje mə bərəje tə̂ le ngaâ kusu bərəje le inje ta
         kongo tə̂ kə ngɔru gaynje maânn oyje.34 Njê kə̂ aw ngəmje bərəje le ooje nɛ̂n kə̂ to le a, aynje ngaâ aw paje tarɛ̂ tɔkə
         bbe tə̂ kə ngann bbeje tə̂. 35 Dəwje awje ta koo nɛ̂n kə̂ to le. N̂-ddeeje rɔ Jeju tə̂ ngaâ dingaje dingaw kə̂ ndilje teeje məɛ̂ tə̂ kə ddang le, nisi nangə̂ kɔ gɔl Jeju tə̂. Kubbu to rɔ dingaw tə̂ le ddəm kəjə laa təl to kə majɛ̂ ddəm ngaâ bbəəl uta
         dɔde. 36 Dede kə̂ dooje gusu kə̂ Jeju tubba nɛ̂n ndilje kə̂ maji ang rɔ dingaw tə̂ le, dɔruje gəle darə njê kə̂ awje le ooje. 37 Dəwje tɔyn kə̂ nangə tə̂ kə̂ Gadara dujuje Jeju ta karə ɔtu kə ddang, mba bbəəl uta
         dɔde. Jeju aal to ngaâ təl guku. 38 Dingaw kə̂ ndilje teeje rɔɛ̂ tə̂ kə ddang le duju Jeju ta nayn saa. A Jeju mbətə nan: 39 «Ə-təl aw kə̂y ləi ta ə-pa tar nɛ̂n kə̂ Lubba dda səi le!» Naw ngaâ nila mbər nɛ̂n
         kə̂ Jeju dda mba tar laa mə bbe tə̂ le tɔyn.Jeju aji marə dɛnɛ̂n ngaâ ndol ngonn lə Jayirus kə̂ oy40 Kar kə̂ Jeju təl tura maann tə̂ guku a, dəwje tokə banya tɛɛ̂je kə rɔde tə̂, mba dede tɔyn daw
         ngəbbeje. 41 Marə dingaw kə̂ ria nan Jayirus kə̂ to nje-kɔn dɔ kəy mbɔn-naan lə Jiipije ddee, n̂-tee noso nangə̂ nɔn gɔl Jeju tə̂, n̂-dda rɔɛ̂ to ndoo karə naw mə kəy tə̂ laa, 42 mba ngonnɛ̂ kə̂ dɛnɛ̂n kə̂ to ngonn-kâra kə̂ bbalɛ̂ asə dɔku gire joo a ta koy.Jeju aw aw kə kə̂y le a, dəwje kə̂ banya ubbɛ̂je njang. 43 Marə dɛnɛ̂n kə̂ məsə aw ddee rɔɛ̂ tə̂ ləw baa asə bbal dɔku gire joo ee tə̂ənn. Dɛnɛ̂n
         le tuju nɛ̂nje laa tɔyn ji njê-karə-kumanje tə̂, a dəw kâra asə ta kajɛ̂ rɔ-to tə̂
         laa le ang. 44 N̂-ddee giri Jeju tə̂ ngɔsi, nɔru kubbu laa kə jia, a kar tə̂ənn njaa məsə le gangə.
         45 Jeju pa nan: «Nân bba ɔrum wa?» Dəwje tɔyn aw ɔruje naji ləde a, Piyɛr pa nan: «Əbbəmje,
         dəwje kə̂ banya kə̂ gukuje dɔi le â aw ubbaije!» 46 A Jeju ila tə̂ nan: «Marə dəw ɔrum, mba m-gərə to marə singa in rɔm tə̂ tee.»47 Dɛnɛ̂n le oo be a, gərə to Jeju gəre ngaâ nisa, n̂-ddee noso nɔn gɔlɛ̂ tə̂. N̂-pa
         gəl nɛ̂n kə̂ nɔru nɛ̂n Jeju kə gusu kə̂ rɔ-to laa goto nɛ̂n kar tə̂ənn le kəm dəwje
         tə̂ tɔyn. 48 Jeju pa arɛ̂ nan: «Ngonnəm kə̂ dɛnɛ̂n, mə-kunn ləi ajii. Aw kə mə-wul-lɔm.» 49 Kar tə̂ kə̂ Jeju aw pa tar bbay a, marə dəw in bbeê lə Jayirus le ddee pa arə Jayirus
         nan: «Ngonni le oy mban. Ə-jɔku nje-nɛ̂n-tɔju ang ngaa.» 50 A Jeju oo tar le ngaâ pa arə Jayirus le nan: «Ə-bbəəl ang, məi njaa unn arəm a, nâ kaji.»51 Jeju ddee tee kə̂y le a, mbətə ta karə dəwje andəje saa kə̂y. Piyɛr kə Jan kə Jakə kə bɔ ngonnje le kə kɔn ngonnje le â ninya ddəw narə dandəje saa kə̂y. 52 Dəwje tɔyn aw nɔnje, aw ndingaje rɔde mba ngonn kə̂ dɛnɛ̂n le. Jeju pa nan: «Ə-nɔnje
         ang. Noy ang, bbi â naw tibbi.»53 Dəwje le aw kokoje Jeju, mba n̂-gərəje to ngonn le oy mban. 54 A Jeju uwa ji ngonn le ngaâ pa kə gɔsu kə̂ mɔngu nan: «Ngonn, in taar!» 55 Ndil ngonn kə̂ dɛnɛ̂n le təl rɔɛ̂ tə̂, a kar tə̂ənn njaa nin taar ngaâ Jeju pa arəde
         karə darɛ̂ nɛ̂n nusa. 56 Dɔ njê-kujuje ngonn kə̂ dɛnɛ̂n le ayn. A Jeju ndɔru mbide karə n̂-paje tar nɛ̂n kə̂
         to le darə dəw kâra oo ang.

Jeju ula njê-kaw-kulaje laa kə̂ dɔku gire joo91 Jeju mbɔn njê-kaw-kulaje laa kə̂ dɔku gire joo ngaâ arəde singa ddəm singa kɔn-mbay
         ddəm karə n̂-tubbaje nɛ̂n ndilje kə̂ maji ang ddəm narəde singa kaji njê-rɔ-toje ddəm. 2 Nulade karə dila mbər tar kɔn-mbay lə Lubba darə dəwje ddəm karə daji njê-rɔ-toje ddəm. 3 N̂-pa narəde nan: «Unnje nɛ̂n kâra bba awje nɛ̂n ang. Unnje kakə wase bbɔl wase mapa
         wase narɛ ang. Awje kə kubbu-kul joo ang. 4 Kəy njaa kə̂ andəje tə̂ a, ə-naynje tə̂ nyɔm ta ɔtuje nɛ̂n. 5 Bbe kə̂ ə-teeje tə̂, â bbo dəwje taase kə kə̂y ang ngaâ â ta kɔtuje kə kete a,
         ə-tundaje bum nangə kə̂ gɔlse tə̂ ɔruje nɛ̂n naji ləse ta tɔju to n̂-ddaje majang+.» 6 Njê-kaw-kulaje lə Jeju le awje ngaâ n̂-njaje kə bbe bbe, n̂-paje Tar kə̂ Maji darəje dəwje ngaâ dajije nje-rɔ-toje tɔ.Erodə əjə tar dɔ Jeju tə̂7 Erodə kə̂ to nje-kɔn-bbe oo tar nɛ̂nje tɔyn kə̂ aw nja le a, əjə tar, mba marə dəwje paje
         nan: «Jan kə̂ oy le â ndol.» 8 Marɛ̂je paje nan: «Eli â unda lo tee.» A marɛ̂je paje bbay nan: «Marə nje-kila mbər tar lə Lubba kâra horo marɛ̂je tə̂ kə̂ oyje ləw le â ndol.» 9 A Erodə pa nan: «Jan le, əman njaa munn ndu marə n̂-gangə dɔɛ̂ mban. A dəw nəənn to nân bba maw moo tarje
         dang dang dɔɛ̂ tə̂ nəənn wa?» Yeenn bba n̂-sangə ddəw ta koo Jeju le.Jeju arə nɛ̂n-kusa dəwje doro min10 Njê-kaw-kulaje lə Jeju le təlje ngaâ n̂-paje tar nɛ̂nje tɔyn kə̂ n̂-ddaje darɛ̂. Jeju ɔrude kə
         karəde baa aw kə de ddəw əw, ər kə tɔkə bbe tə̂ kə̂ ria nan Betesayida. 11 A dəwje kə̂ banya le gərəje tarɛ̂ ngaâ ɔruje goe. Jeju taade kə rɔɛ̂ tə̂ ngaâ pa
         tar kɔn-mbay lə Lubba arəde ddəm aji njê-rɔ-toje kə̂ ndikije karə najide ddəm.12 Lo aw ndul ngaâ njê-kaw-kulaje lə Jeju ngəsəje kə rɔɛ̂ tə̂ paje arɛ̂je nan: «Ə-tubba
         dəwje kə̂ banya nəənn arə daw toje dɔ-ndɔɔ̂ kə ngann bbeje tə̂ kə̂ ngɔsi nəənn ta
         dinga nɛ̂n-kusa, mba lo kə̂ jar tə̂ nəənn to mə kɔr baa.» 13 A Jeju pa arəde nan: «Sese njaa arəjede nɛ̂n dusaje.» Dilaje tə̂ nan: «Mapa min kə
         kanjije joo baa â to. Ə-ndiki ta karə jeje njaa jaw ndoko nɛ̂n-kusa jarə dəwje kə̂
         banya nəənn wa?» 14 Dingawje eeje lo tə̂ənn ngɔsi kə doro min. Jeju pa arə njê-njaje goe tə̂ nan: «Arəje disije dɔ naan tə̂ dɔmin dɔmin.»15 Njê-njaje goe tə̂ le arəje dəwje le isije nangə̂ tokə ndue pa le. 16 Jeju jin mapa kə̂ min kə kanji kə̂ joo le, naa lo kə darâ ngaâ narə wooyo Lubba.
         N̂-tətə dannâ ngaâ n̂-kayn njê-njaje goe tə̂ karə kayn dəwje kə̂ banya le. 17 Dəwje le tɔyn usaje arə məde ndann, a kəsə nɛ̂n-kusa nayn baa, ddusu karɛ dɔku gire
         joo.Piyɛr pa nan Jeju to Kristə le18 Marə ndɔ, Jeju ɔru rɔɛ̂ aw duju Lubba ngaâ njê-njaje goe tə̂ mbɔnje naan rɔɛ̂ tə̂ a, n̂-dujude nan: «Dəwje aw paje nan m-to nân wa?» 19 Dilɛ̂je tə̂ nan: «Nan ə-to Jan-Batisi, marɛ̂je paje nan ə-to Eli, marɛ̂je bbay paje nan ə-to marə nje-kila mbər tar lə Lubba kə̂ ləw horo marɛ̂je tə̂ kə̂ oyje â ə-ndol.» 20 Jeju dujude nan: «A sese ə-paje nan m-to nân wa?» Piyɛr ilɛ̂ tə̂ nan: «Ə-to Kristə lə Lubba le.» 21 Jeju ndɔru mbide nya karə n̂-pa tar nəənn le darə dəw oo ang.Jeju pa tar nɛ̂n kəm-to-ndoo kə̂ a ddɛɛ̂22 Jeju pa bbay nan: «Maji karə Ngonn lə dəw oo ndoo nya, maji karə tɔkəje lə Jiipije kə mbayje lə njê-poloje Lubba kə njê-gərəje-Ndu mbəteje, maji karə n̂-tɔlɛ̂je ngaâ ndɔ mota goe tə̂ a, n̂-ndol.» 23 N̂-pa narəde tɔyn nan: «Bbo dəw ndiki ta kuwa gom a, maji karə nəjə rɔɛ̂ ang. Maji
         karə noto kakə-dəsə laa kə ndɔ ndɔ bba ta nuwa gom. 24 Dəw kə̂ ndiki ta ngəm təbbə laa a, təbbə laa le a goto. A dəw kə̂ a koy mba tar ləm,
         dəw le a kaji təbbə laa. 25 Bbo dəw inga nɛ̂n kə̂ duninya nəənn tɔyn, â bbo təbbə laa nayn kə kɔrɔ̂ wase ne njaa
         n̂-tuju rɔɛ̂ a, ddi bba nâ kinga goe tə̂ wa? 26 Tɔkɔrɔ, dəw kə̂ dda rɔ-kul ləm kə rɔ-kul tar ləm a, Ngonn lə dəw a dda rɔ-kul laa ndɔ tə̂ kə̂ nâ ddee kə piti laa kə piti lə bɔɛ̂je kə lə anjəje kə̂ maji tɔyn. 27 M-pa marəse, kə̂ tɔkɔrɔ, marə dəwje horo dəwje tə̂ kə̂ arje nəənn a koyje ang ndərəng
         dâ kooje kɔn-mbay lə Lubba.»Piyɛr kə Jan kə Jakə dooje Jeju piti tə̂ laa28 Ndɔ jijoo go tarje tə̂ənn le a, Jeju aw kə Piyɛr kə Jan kə Jakə dɔ ər tə̂ mba duju Lubba. 29 Kar tə̂ kə̂ naw duju Lubba a, kəmɛ̂ turu to dang ngaâ kubbuje laa kara turu nda kayn
         kayn. 30 Dəwje joo eeje tə̂ənn kə̂ aw paje saa tar: To Mɔyijə de kə Eli. 31 Piti lə Lubba to dɔde tə̂ ngaâ daw paje tar koy lə Jeju Jerujalɛm kə̂ a ddee to nɛ̂n
         kə̂ tɔkɔrɔ. 32 Bbi tɔl Piyɛr kə njê-marɛ̂je le. A n̂-ndolje a, dooje piti lə Jeju ngaâ dooje dingawje
         joo kə̂ arje mbɔrɛ̂ tə̂ le. 33 Kar tə̂ kə̂ dəwje kə̂ joo le aw inyaje Jeju ta kɔtu a, Piyɛr pa arə Jeju nan: «Nje-nɛ̂n-tɔju, maji laa boy â jee nəənn. Ja dda ngann kəy-kamje mota: kâra
         to ləi, kâra to lə Mɔyijə, a kâra to lə Eli.» Piyɛr gərə nɛ̂n kə̂ aw pa le ang.34 Naw pa tar baann le a, mum ddee kiride ngaâ bbəəl dda njê-njaje go Jeju tə̂ kar
         tə̂ kə̂ mum le aw dibbi dɔde. 35 Marə ndu bbar mə mum tə̂ le pa nan: «Dəw nəənn to Ngonnəm kə̂ m-mbəre, ooje tɛɛ̂.»
         36 Kar tə̂ kə̂ ndu le bbar a, Jeju ar kə karɛ̂ baa ngaa. Njê-njaje goe tə̂ le paje tar ang. Mə ndɔje tə̂ənn, dɔruje
         gəl nɛ̂nje kə̂ dooje le kâra darə dəw ang.Jeju tubba ndil kə̂ maji ang rɔ dəw tə̂37 Lo-karɛ̂ a, Jeju kə njê-njaje goe tə̂ dinje dɔ ər tə̂ le n̂-ddisije. Dəwje tokə banya
         tilaje kəmɛ̂. 38 Horo dəwje tə̂ənn le marə dəw uru əkii nan: «Nje-nɛ̂n-tɔju, m-wali nya, oo ngonnəm
         nəənn, n̂-to ngonnəm kə̂ kâra baa. 39 Ndɔ tɔyn njaa bbo ndil uwa ngonn le a, njangə baa njaa nunda əkii. Ndil le yəke kə
         singa ngaâ njum-tɛɛ̂ tee. Ndil le ula kəmɛ̂ ndoo tə̂ ndərəng bba inyɛ̂. 40 M-duju njê-njaje goi tə̂ karə n̂-tubbaje ndil le a, dumanje nɛ̂n pin.» 41 Jeju ilɛ̂ tə̂ nan: «See dəwje kə̂ mə-kunn ləse goto ddəm njê-nɛ̂n-ddaje kə̂ maji ang
         ddəm. Mâ nayn kə se be mba kumanse ndərəng ndɔ tə̂ kə̂ dda wa? Ə-ddee kə ngonni le
         nəənn.»42 Ngonn le aw ddee ngɔsi kə Jeju a, ndil kə̂ maji ang le unnɛ̂ ilɛ̂ nangə̂ ngaâ aw yəke kə singa. A Jeju ndangə ndil kə̂ maji ang le. Naji ngonn le ngaâ n̂-təl saa narə bɔɛ̂je. 43 Dɔ dəwje tɔyn ayn mba tɔkə-mbangə lə Lubba kə̂ dooje le.Jeju təl pa tar koy laaNɛ̂nje kə̂ Jeju aw dda le dum dɔ dəwje, a n̂-pa narə njê-njaje goe tə̂ nan: 44 «Maji karə ə-tukaje mbise kə majɛ̂ ooje nɛ̂n tar nəənn. Dâ kuwa Ngonn lə dəw kulɛ̂ ji dəwje tə̂.» 45 A njê-njaje go Jeju tə̂ le gərəje dɔde tar tə̂ kə̂ naw pa narəde le ang. Tar le iya
         rɔɛ̂ kə de bba karə n̂-gərəje ang. A n̂-bbəəlje ta təl duje.Dəw kə̂ bo uta marɛ̂je tɔyn46 Kar tə̂ənn, njê-njaje go Jeju tə̂ aw maynje naan tar ta gərə dəw kə̂ uta marɛ̂je
         horode tə̂. 47 A Jeju gərə kəjə ləde ngaâ nunn marə ngonn kə̂ ngaji be nundɛ̂ mbɔrɛ̂ tə̂ 48 ngaâ n̂-pa narəde nan: «Dəw kə̂ taa ngonn nəənn kə rɔɛ̂ tə̂ kə rim a, əman njaa n̂-taam
         kə rɔɛ̂ tə̂ənn. A bbo dəw kə̂ taam kə rɔɛ̂ tə̂ a, taa dəw kə̂ ulam kə rɔɛ̂ tə̂ tɔ.
         Mba dəw kə̂ to ngaji baa horose tə̂ tɔyn, ne â n̂-to dəw kə̂ bo.»Dəw kə̂ mbətəse ang to dəw ləse49 A Jan pa nan: «Nje-nɛ̂n-tɔju, joo marə dəw kə̂ unn rii aw tubba nɛ̂n ndilje kə̂ maji ang. N-sangə ddəw ta kɔkɛ̂ ddəwe, mba n̂-nja kə je goi tə̂ ang.» 50 A Jeju ilɛ̂ tə̂ nan: «Ɔkɛ̂je ddəw ang, mba dəw kə̂ mbətəse ang, to dəw ləse.»Dəwje kə̂ marə bbe tə̂ kə̂ Samari mbətəje Jeju51 Ndɔ kə̂ Lubba a ta kunn Jeju ta təl saa darâ ddee ngɔsi. Yeenn bba Jeju le ndiki
         ta kaw to kaw njaa Jerujalɛm. 52 Nula dəwje nɔɛ̂n tə̂ kete. Dawje ngaâ dandəje marə ngonn bbe tə̂ lə dəwje kə̂ Samari ta gɔl nɛ̂n ngəbbe nɛ̂n. 53 A njê-bbeje le tɛɛ̂je kə rɔde tə̂ ang, mba naw naw kə Jerujalɛm. 54 Jakə kə Jan kə̂ toje to njê-njaje goe tə̂ ooje baann a, paje nan: «Əbbə-dəwje, ə-ndiki karə n-duju jarə puru in darâ ddee ɔn dəwje nəənn wa?»55 Jeju turu rɔɛ̂ kə rɔde tə̂ ngaâ nin kə de nya. 56 Dunnje ddəw dawje marə bbe tə̂ kə kete.Dəw kə̂ ndiki ta kunn go Jeju57 Kar tə̂ kə̂ daw njaje ddəw-boô a, marə dəw pa arə Jeju nan: «Lo tɔyn kə̂ â kaw tə̂,
         mâ kunn goi.» 58 Jeju ilɛ̂ tə̂ nan: «Mulaje, buwa tode to ngaâ əəlje kə̂ darâ kəy tode to, a Ngonn lə dəw, kəy dɔɛ̂ goto.» 59 Jeju pa arə marə dəw nan: «Unn gom.» A dəw le ilɛ̂ tə̂ nan: «Əbbə-dəwje arə maw dubbu bɔmje bba.» 60 A Jeju ilɛ̂ tə̂ nan: «Inya yoje arə dubbuje yoje ləde. A əi, aw pa tar kɔn-mbay lə Lubba arə dəwje.» 61 Marə dəw pa arə Jeju bbay nan: «Mâ ta nja goi tə̂ Əbbə-dəwje, a inya arə maw muwa ji njê kə̂ ləm bba.» 62 A Jeju ilɛ̂ tə̂ nan: «Dəw kə̂ uwa kɔsu-mangə bba kəl goe, asə Bbe-kɔn lə Lubba ang.»
         
            
               	Tunda bum kə̂ gɔl tə̂ to nɛ̂n-dda kə̂ tɔju to njê-njaje go Jeju tə̂ le, marə nɛ̂n
                     kə̂ osode tə̂ bbe tə̂ənn le goto ngaa. N̂-ndikije karə marə nɛ̂n kə̂ bbe tə̂ənn ngaji
                     njaa nayn rɔde tə̂ ang. Bum kə̂ bbe tə̂ənn njaa kara n̂-ndikije karə uwa gɔlde ang.

Jeju ula njê-njaje goe tə̂ dɔsiri gire joo101 Goe tə̂ a, Əbbə-dəwje təl tɔru njê-njaje goe tə̂ dɔsiri gire joo horo marɛ̂je tə̂. Nulade joo joo nɔɛ̂n
         tə̂ kete karə dawje mə bbeje tə̂ kâra kâra kə loje tə̂ tɔyn kə̂ ne njaa n̂-ndiki
         ta kaw tə̂. 2 N̂-pa narəde nan: «Kula kuja ko-ndɔɔ bo nya, a njê-kulɛ̂je banya ang. Yeenn a, maji
         karə ə-dujuje nje-ndɔɔ le arəje nula njê-kulaje karə dujaje ko-ndɔɔ laa le. 3 Awje! Mulase tokə lə ngann batəje horo ənjakəmnjarje tə̂. 4 Awje kə narɛ ang ddəm bbɔl ang ddəm nɛ̂n-gɔl ang ddəm. Ə-ddaje dəw lapiya kə ddəw
         ang ddəm.5 «Kəy kə̂ andəje tə̂ a, ə-paje nan: ‹Maji karə mə-wul-lɔm ddee mə kəy tə̂ nəənn!› 6 Bbo dəw kə̂ ndiki mə-wul-lɔm to mə kəy tə̂ənn le a, mə-wul-lɔm ləse a nayn saa. A
         bbo, dəw kə̂ ndiki mə-wul-lɔm goto a, mə-wul-lɔm ləse a təl rɔse tə̂. 7 Ə-naynje mə kəy tə̂ənn le, usaje nɛ̂n, ayje nɛ̂n kə̂ darəse, mba to tar lə dəw kə̂
         dda kula ta kinga kuka laa. Andəje mə kəy tə̂ a, inje marə kəy tə̂ awje marɛ̂ tə̂
         marɛ̂ tə̂ ang. 8 Marə bbe kə̂ ə-teeje tə̂, a bbo n̂-taase kə rɔ-nəəl a, usaje nɛ̂n kə̂ darəse. 9 Ajije njê-rɔ-toje kə̂ toje mə bbe tə̂ənn ta ə-paje arəje dəwje le tɔyn nan: ‹kɔn-mbay lə Lubba ddee ngɔsi kə se ngaa.› 10 A bbo, ə-teeje marə bbe tə̂ ngaâ dəwje taase tə̂ kə rɔde tə̂ ang a, aw arje natâ
         ta ə-paje arəjede nan: 11 ‹Bum nangə kə̂ mə bbe tə̂ ləse kə̂ uwa gɔlje le njaa kara n-tunda jarə təl kə dɔse
         tə̂ ta kɔru nɛ̂n naji ləse, a maji karə ə-gərəje to kɔn-mbay lə Lubba ddee ngɔsi kə se+.› 12 M-pa marəse, ddutu ndɔ a, sariya kə̂ dɔ bbe tə̂ənn a ngəng kuta sariya kə̂ dɔ Sɔdɔm tə̂ ləw.»Bbeje kə̂ mbətəje ta kunn məde karə Jeju13 «To ndoo nya arəse, see dəwje kə̂ Korajɛn! To ndoo nya arəse, see dəwje kə̂ Betesayida!
         Nɛ̂n-mɔrije kə̂ m-dda horose tə̂ nəənn, bbo m-dda mə bbeje tə̂ kə̂ Tir kə Sidɔn â
         be a, ləw baa njaa dəwje kə̂ mə bbeje tə̂ənn a kula kubbu-ndoo ddəm dâ kisije dɔ
         bu-puru tə̂ ddəm ngaâ dâ turu məde. 14 Mba yeenn le bba, ndɔ gangə sariya a, sariya kə̂ dɔse tə̂ a ngəng kuta sariya kə̂
         dɔ Tir kə Sidɔn tə̂.15 «A əi, Kapɛrnawum, əjə to â kaw kə taar ndərəng kɔru dara wa? Â ddisi ndərəng lo
         tə̂ lə dəwje kə̂ oyje.» 16 Jeju pa bbay nan: «Dəw kə̂ oo tar ləse a, to əman â noo tar ləm. Dəw kə̂ mbətəse
         a, to əman â n̂-mbətəm. Dəw kə̂ mbətəm a, ne kə̂ nulam â n̂-mbəte.»Təl lə njê-njaje go Jeju tə̂ kə̂ dɔsiri gire joo17 Njê-njaje go Jeju tə̂ kə̂ dɔsiri gire joo le təlje kə rɔ-nəəl ngaâ paje nan: «Əbbə-dəwje, ndilje kə̂ maji ang njaa kara bbo junn ndu jarəde kə rii a, dulaje dɔde nangə̂ darəje.» 18 Jeju ilade tə̂ nan: «Moo Satan kə̂ in darâ oso tokə lə ndi kə̂ aw təəl. 19 Ooje: Marəse singa karə ə-njaje dɔ lije tə̂ ddəm dɔ nyije tə̂ ddəm dɔ singa-mɔngu
         tə̂ lə nje-baan tɔyn ddəm ngaâ marə nɛ̂n kâra kə̂ a kasə ta ddase maji ang goto.
         20 Yeenn a, maji karə ndilje kə̂ maji ang kə̂ ulaje dɔde nangə̂ arəse le â ə-ddaje rɔ-nəəle
         ang. A ə-ddaje rɔ-nəəl mba rise kə̂ Lubba dda mə Makəturu tə̂ darâ.»Rɔ-nəəl lə Jeju21 Mə kar tə̂ənn njaa, Ndil-mə-nda arə rɔ-nəəl uta dɔ Jeju ngaâ pa nan: «Mɔsu gajii Bɔy, Əbbə-dəwje, əi kə̂ ɔn dɔ dara ddəm nangə ddəm mba iya nɛ̂nje nəənn le njê-kəm-karɛje ddəm njê-nɛ̂n-gərəje
         ddəm. A ə-tɔju nɛ̂njeenn le dəwje kə̂ toje to dəwje kə̂ ngaji baa. Tɔkɔrɔ, Bɔy, mba
         əi njaa ə-ndiki karə to tokə baann. 22 Bɔy inya nɛ̂nje tɔyn mə jim tə̂. Dəw kâra gərə Ngonn le ang. Bɔ kâra baa â gəre.
         Dəw gərə Bɔ le ang. Ngonn le kâra baa â gəre, a dəw kə̂ Ngonn le ndiki ta tɔjɛ̂
         Bɔ le bba a gərə Bɔ le tɔ.» 23 N̂-turu rɔɛ̂ kə rɔ njê-njaje goe tə̂ ngaâ n̂-pa narəde kə karəde baa nan: «Maji arəse, sese kə̂ aw ooje nɛ̂n kə̂
         aw ooje nəənn! 24 Mba m-pa marəse, njê-kilaje mbər tar lə Lubba kə tɔkə mbayje nya ndikije ta koo nɛ̂n kə̂ aw ooje kə kəmse nəənn, a dooje
         ang. N̂-ndikije ta koo nɛ̂n kə̂ aw ooje kə mbise nəənn, a dooje ang.»Tar ndiki Lubba kə tar ndiki dəwje25 Marə nje-gərə-Ndu in ar taar ngaâ duju tar Jeju mba nɛɛ̂n nɛ̂n. N̂-pa nan: «Nje-nɛ̂n-tɔju,
         ddi â mâ dda bba mâ kinga nɛ̂n təbbə kə̂ to kə ndɔ kə ndɔ wa?» 26 Jeju ilɛ̂ tə̂ nan: «Tar ddi â n̂-dda Makəturu-Ndu tə̂ wa? Tar kə̂ ə-tura le pa nan
         ddi wa?» 27 Nila Jeju tə̂ nan: «Maji karə ə-ndiki Əbbə-dəwje kə̂ to Lubba ləi kə məi tɔyn kə kəwn ləi tɔyn kə singai tɔyn kə kəjə ləi tɔyn ngaâ
         maji karə ə-ndiki nje-mari tokə da-rɔi njaa.» 28 Jeju pa arɛ̂ nan: «Ila tə̂ kə dɔgɔlɛ̂ njaa. Ə-dda tokə baann a, â nayn kəm baa.»Tar lə dəw kə̂ maji kə̂ Samari29 A nje-gərə-Ndu le aw sangə ddəw ta kɔru naji laa ngaâ duju tar Jeju nan: «Nje-marəm â to nân wa?»30 Jeju ilɛ̂ tə̂ bbay nan: «Marə ndɔ, marə dingaw in Jerujalɛm aw kə Jeriko a, oso ji njê-bbokoje
         tə̂. N̂-bbokoje nɛ̂nje laa tɔyn ngaâ n̂-tundɛ̂je darə n̂-nayn ngɔsi ta koy bba n̂-tuseje
         dinyɛ̂je ngaâ dɔtuje. 31 Marə nje-polo Lubba unn ddəw le ngaâ tuka gɔlɛ̂ dɔ dəw tə̂ le a, uja oso kete. 32 Marə dəw kə̂ gəl Lebi tə̂ tee lo tə̂ənn le tɔ. Noo dəw le a, nuja noso kete. 33 A marə dəw kə̂ Samari kə̂ aw aw kə mba tə̂ ddee ngɔsi kə dəw le ooe a, ddɛɛ̂ ndoo. 34 N̂-təl n̂-ddee ngɔsi saa bbay, nungu ubbu kə bɛn kəm doje tə̂ laa ngaâ n̂-tɔ. Nunnɛ̂ nundɛ̂ dɔ kororo tə̂ laa njaa. Naw saa kəy-to-mbaje
         tə̂ ngaâ n̂-dda nɛ̂nje dang dang mba karə naji. 35 Ndɔ kâra goe tə̂ a, n̂-tɔru kandə narɛ joo nungu ji nje-kəy tə̂ le ngaâ n̂-pa narɛ̂
         nan: ‹Ə-ngəmɛ̂ kə majɛ̂. A bbo ə-tuju narɛ uta ye kə̂ mari nəənn a, tələm a, əman
         njaa mâ kuka.› » 36 Jeju təl duju nje-gərə-Ndu le nan: «Horo dəwje tə̂ kə̂ mota nəənn, nâ bba to nje-mar
         dəw kə̂ oso ji njê-bbokoje tə̂ le wa?» 37 Nje-gərə-Ndu le ilɛ̂ tə̂ nan: «To dəw kə̂ dda saa maji le.» Jeju pa nan: «Yeenn a, əi kara, aw ta ə-dda tokə baann tɔ.»Jeju aw rɔ Martə de kə Mari tə̂38 Jeju kə njê-njaje goe tə̂ daw njaje ddəw-boô ngaâ n̂-gangə mə marə bbe tə̂, a marə
         dɛnɛ̂n ria nan Martə gangɛ̂. 39 Ngokɔn Martə le kə̂ dɛnɛ̂n to, ria nan Mari. Ngokɔɛ̂n le ddee isi nɔn gɔl Əbbə-dəwje tə̂ aw oo tar laa. 40 A kəjə ngann kulaje dang dang â uta dɔ Martə le. N̂-ddee rɔ Jeju tə̂ n̂-pa narɛ̂
         nan: «Əbbə-dəwje, ngokɔnʼm kə̂ dɛnɛ̂n kə̂ inyam ta kula tə̂ kə karəm baa nəənn, osoi tə̂ ang wa? Ə-pa
         arə n̂-ddee numanʼm!» 41 Əbbə-dəwje ilɛ̂ tə̂ nan: «Martə, Martə, aw jɔku rɔi ngaâ aw isa mba nɛ̂nje nya. 42 A nɛ̂n kə̂ uta nɛ̂nje tɔyn kâra baa. Mari â mbərə nɛ̂n kə̂ maji nya le. Dəw a kɔru nɛ̂ɛnn le jia tə̂ ang.»
         
            
               	Luku 9:5 pa tar dɔɛ tə̂.

Jeju tɔju gusu duju Lubba njê-njaje goe tə̂111 Marə ndɔ Jeju aw duju Lubba marə lo tə̂. N̂-duju Lubba tɔyn n̂-tunga a, marə nje-nja goe tə̂ pa arɛ̂ nan: «Əbbə-dəwje, ə-tɔjuje gusu duju Lubba tokə Jan tɔju njê-njaje goe tə̂.» 2 N̂-pa narəde nan: «Bbo aw dujuje Lubba a, ə-paje nan:‹Bɔy! Maji karə dəwje bbəəlje rii.Arə kɔn-mbay ləi ddee!3 Arəje nɛ̂n-kusa taje kə ndɔ kâra kâra tɔyn!4 Ɔru tar majang ləje dɔje tə̂,mba jeje kara jaw jɔru tar dɔ dəwje tə̂ kə̂ ddaje majang kə je tɔ.Inya arə marə nɛ̂n nanje ang.› »Dəw kə̂ duju nɛ̂n a, inga5 Jeju pa arəde bbay nan: «Bbo marə dəw horose tə̂ nəənn, marə nje-buwa-kura laa to
         ngaâ aw bbeê laa til tə̂ kə̂ lo mɔngu aw pa arɛ̂ nan: ‹Nje-buwa-kura ləm, arəm mapa
         mota m-tunain, 6 mba marə nje-buwa-kura ləm in mba tə̂ tee dɔm tə̂, a moo nɛ̂n kâra ta karɛ̂ ang.›
         7 A bbo dəw kə̂ kâra le nayn kə mə kəy tə̂ nu njaa ila tə̂ nan: ‹Ə-jɔkum ang, ta-kəy
         utu mban, əman kə ngannəm n-to nangə̂ mban bbo ddəw kə̂ mâ kin taar kari nɛ̂n mapa
         goto›, 8 a m-pa marəse, le nin taar mba karɛ̂ mapa le mba buwa-kura kə̂ duwaje le ang njaa
         kara, nâ kin ta karɛ̂ nɛ̂n tɔyn mba nɛ̂n-jɔku laa kə̂ naw jɔku le.9 «A əman, m-pa marəse: Ə-dujuje nɛ̂n a, dâ karəse. Ə-sangəje nɛ̂n a, â kingaje. Undaje
         ta-kəy a, dâ kɔru karəse. 10 Mba dəw kə̂ duju nɛ̂n a, inga. Dəw kə̂ sangə nɛ̂n a, inga ngaâ dəw kə̂ unda ta-kəy
         a, dɔru darɛ̂. 11 Bɔ ngonnje kə̂ dda horose tə̂ nəənn, bbo ngonnɛ̂ duje kanji a, li â nâ karɛ̂ wa?
         12 Wase bbo n̂-duje kabbə kunja a, nâ karɛ̂ nyi wa? 13 Bbo sese kə̂ məse maji ang ddəm nəənn, ə-gərəje ta karə nɛ̂n kə̂ maji ngannse a, Bɔy
         kə̂ darâ a karə Ndil-mə-nda njê kə̂ dujeje ang wa?»Jeju tubba ndil kə̂ maji ang14 Jeju tubba ndil kə̂ maji ang kə̂ dda arə marə dingaw pa tar ang. Ndil kə̂ maji ang le tee mə dingaw tə̂ le kə ddang ngaâ dingaw le pa tar. Dəwje kə̂ banya ooje a,
         dum dɔde. 15 A marə dəwje kâra kâra paje nan: «Bɛljebul kə̂ to mbay le ndilje kə̂ maji ang â arɛ̂ singa tubba nɛ̂n ndilje kə̂ maji ang!» 16 Marɛ̂je dujeje karə n̂-dda marə nɛ̂n-mɔri kə̂ in darâ. N̂-dujeje nɛ̂ɛnn le ta nɛɛ̂n
         nɛ̂n.17 Jeju gərə kəjə ləde ngaâ pa arəde nan: «Bbe-kɔn tɔyn njaa kə̂ njê-bbeje le tinje
         naan ngaâ ddɔje naan a tuju ngaâ kəyje kə̂ mə bbe tə̂ le a guruje dɔ naan tə̂. 18 Ə-paje nan: ‹Bɛljebul â arəm singa arə maw tubba nɛ̂n ndilje kə̂ maji ang› wa? Bbo Satan tin kə da-rɔɛ̂ njaa a, bbe-kɔn laa a nayn baa tokə baânn wa? 19 Â bbo Bɛljebul â arəm singa maw tubba nɛ̂n ndilje kə̂ maji ang a, nân â arə singa njê kə̂ ləse arə aw tubbaje nɛ̂n ndilje kə̂ maji ang le wa? Yeenn bba dede njaa dâ toje to njê-kujaje kəm tar nəənn karəse. 20 A bbo Lubba â arəm singa maw tubba nɛ̂n ndilje kə̂ maji ang a, yeenn tɔju to kɔn-mbay lə Lubba ddee ndərəng tee rɔse tə̂ ngaa.21 «Bbo dəw kə̂ to nje-singa ungu nɛ̂n-ddɔje rɔɛ̂ tə̂ aw ngəm nɛ̂n ta-kəy laa a, nɛ̂n-kingaje
         laa a to mɔkɔkɔ. 22 A bbo marə nje-singa kə̂ utɛ̂ ddee tee ngaâ uwɛ̂ akɛ̂, taa nɛ̂n-ddɔje laa kə̂ naw
         nunda məɛ̂ dɔɛ̂ tə̂ le a, nâ kasə ta kayn dəwje nɛ̂n-kingaje laa kə̂ n̂-taa le.23 «Dəw kə̂ to ləm ang, to nje-baan ləm, dəw kə̂ mbɔn səm nɛ̂n ang to nje-sanrɛ nɛ̂n.»Təl lə ndil kə̂ maji ang ture tə̂ guku24 «Bbo ndil kə̂ maji ang tee mə dəw tə̂ kə ddang a, naw nasə lo kə̂ maann goto tə̂ mba sangə lo kuwa rɔɛ̂
         tə̂, a ninga lo le ang le arə n̂-pa nan: ‹Mâ təl kə̂y ləm kə̂ minya le.› 25 N̂-təl kə̂y le ngaâ noo a, to baa, duta darə arɛ ngaâ n̂-dda darə kura. 26 Yeenn ngaâ naw noto marə ndilje kə̂ maji ang nya utɛ̂ siri n̂-ddee kə de ngaâ dandəje
         mə kəy tə̂ le disije tə̂. Goe tə̂ a, kisi lə dəw le təl maji ang nya uta ye kə̂ kete.»Kisi maji kə̂ tɔkɔrɔ27 Jeju aw pa tar baann a, marə dɛnɛ̂n kə̂ ar horo dəwje tə̂ kə̂ banya le pa arɛ̂ kə
         taar nan: «Maji arə dɛnɛ̂n kə̂ uji ngaâ ari mba il.» 28 A Jeju ilɛ̂ tə̂ nan: «Uta tɔyn, maji arə dede kə̂ dooje tar lə Lubba a, ngəmje.»Jeju mbətə ta dda nɛ̂n-mɔri29 Dəwje aw mbɔnje naan tokə banya a, Jeju pa arəde nan: «Dəwje kə̂ bbasinɛn nəənn majije
         ang, daw dujuje nɛ̂n-mɔri. A bbay nɛ̂n-mɔri kə̂ dâ kooje â to nɛ̂n kə̂ inga Jonas.
         30 Ddəw kâra baa kə Jonas kə̂ to marə nɛ̂n-mɔri mba dəwje kə̂ Ninibə le, Ngonn lə dəw a to marə nɛ̂n-mɔri mba dəwje kə̂ bbasinɛn nəənn tɔ. 31 Ndɔ gangə sariya a, mbay-dɛnɛ̂n kə̂ bəər kə̂ oy a ndol kə dəwje kə̂ bbasinɛn nəənn
         ta nâ kunda tar dɔde tə̂, mba nin kɔyn nangə tə̂ n̂-ddee mba koo tar kəm-karɛ lə
         Salomɔn. A dəw kə̂ uta Salomɔn ee nəənn. 32 Ndɔ gangə sariya a, dəwje kə̂ Ninibə a kinje ta kunda tar dɔ dəwje tə̂ kə̂ bbasinɛn
         nəənn. Mba dəwje kə̂ Ninibə le, Jonas ila mbər arəde a, n̂-turuje məde nyɔm. A dəw kə̂ uta Jonas ee nəənn.Gusu-tar dɔ lambe tə̂33 «Ndɔ kâra dəw a kila puru lambe tə̂ ta kunda lo-kiyɛ̂ tə̂ ang ddəm ta dəbbə kə jo
         ang ddəm. Nâ kunda lambe le dɔ marə nɛ̂n tə̂ taar, mba karə dəwje kə̂ aw andəje kə̂y
         ooje nɛ̂n lo. 34 Kəmi to tokə lambe kə̂ da-rɔi tə̂. Kar kə̂ kəmi to kə majɛ̂ a, da-rɔi tɔyn to dann
         lo-karɛ tə̂. A bbo kəmi to kə majɛ̂ ang a, da-rɔi to lo ndul tə̂. 35 Yeenn a, aa kə majɛ̂ arə lo-karɛ kə̂ to rɔi tə̂ to lo ndul ang. 36 Bbo da-rɔi tɔyn njaa to dann lo-karɛ tə̂ ngaâ marə dəbbe ngaji to lo ndul tə̂ ang
         a, da-rɔi tɔyn a to dann lo-karɛ tə̂ tokə lə lambe kə̂ uru ndoko laa dɔi tə̂.»Jeju ndɔru mbi Parijinyɛje kə Njê-gərəje-Ndu37 Jeju aw pa tar a, marə Parijinyɛ bbarɛ̂ ta karə naw nusa nɛ̂n kəy laa. Naw ngaâ nisi ta nɛ̂n-kusa tə̂ le. 38 Parijinyɛ le oo a, Jeju toko jia kete bba usa nɛ̂n nɛ̂n ang. Nɛ̂ɛnn le dum dɔɛ̂. 39 A Əbbə-dəwje pa arɛ̂ nan: «See Parijinyɛje, aw tokoje giri əngo kə giri ka, a kəm-nda kə mə-majang ddusu məse. 40 Njê-dɔ-gotoje! Dəw kə̂ nje-dda giri nɛ̂n le dda məɛ̂ tɔ ang wa? 41 Arəje nɛ̂nje kə̂ mə əngo tə̂ kə ka tə̂ le njê-ndooje, yeenn bba nɛ̂n a ddee to nɛ̂n-yərəw
         ang mbase.42 «To ndoo nya arəse, see Parijinyɛje, mba aw dinje dɔ marə kam nɛ̂n-ndirije kə kam-naynje dang dang tɔyn aw arəje to dim
         njaa, a nɛ̂n-dda kə̂ gatə gatə kə ndiki lə Lubba ooje to nɛ̂n ang. Nɛ̂ɛnn â to tar
         ləse ta dda, a ta kinya kəseje kə kɔrɔ̂ ang.43 «To ndoo nya arəse, see Parijinyɛje, mba nɛ̂n-kisi kə̂ kete â aw ndikije mə kəy mbɔn-naanje tə̂ ngaâ ə-ndikije karə dəwje ddase lapiya natâ.44 «To ndoo nya arəse, mba ə-toje tokə lə dɔbarəje kə̂ sula, kə̂ dəw aw nja dɔɛ̂ tə̂,
         a gərə ang.» 45 Marə nje-gərə-Ndu pa arə Jeju nan: «Nje-nɛ̂n-tɔju, tar kə̂ aw pa nəənn, jeje â aw
         tajije tɔ.» 46 Jeju ilɛ̂ tə̂ nan: «To ndoo nya arəse, see Njê-gərəje-Ndu, mba aw undaje nɛ̂n-koto
         kə̂ ɔɔy dɔ dəwje tə̂, a sese ndɔn-jise kara ɔruje nɛ̂n nɛ̂n-koto le ang.»47 «To ndoo nya arəse, mba aw ddaje dɔbarə njê-kilaje mbər tar lə Lubba, dede kə̂ kasese njaa â tɔljede le. 48 Yeenn pa nan aw tɔjuje kə ddaka to kulaje kə̂ n̂-ddaje le ə-ndikije tə̂, mba dede
         n̂-tɔlje njê-kilaje mbər tar lə Lubba, a sese aw ddaje dɔbarəde. 49 Mba yeenn bba Lubba pa tar ddəw kəm-karɛ tə̂ laa nan: ‹Mâ kula njê-kilaje mbər tar kə njê-kaw-kulaje karəde. Dâ tɔl marɛ̂je ngaâ dâ kula kəm marɛ̂je ndoo tə̂.› 50 Mba yeenn bba, Lubba a duju dəwje kə̂ bbasinɛn nəənn məsə njê-kilaje mbər tar tɔyn kə̂ n̂-tɔlde, unn kute ndɔ tə̂ kə̂ Lubba dda nɛ̂n duninya ndərəng bbokənɛn.
         51 A kunn-kute dɔ məsə Abɛl tə̂ ndərəng məsə Jakari tə̂ kə̂ n̂-tɔlɛ̂ horo bann tə̂ kə kəy-polo Lubba le. Tɔkɔrɔ m-pa marəse, Lubba a duju məsəde ji dəwje tə̂ kə̂ bbasinɛn nəənn.52 «To ndoo nya arəse, see Njê-gərəje-Ndu, mba uwaje kele ta-ddəw nɛ̂n-gərə ə-taaje.
         Sese njaa kara andəje nɛ̂n-gərə tə̂ le ang ngaâ ɔkuje ddəw dəwje kə̂ ndikije ta kandə
         tə̂.»53 Jeju in mə kəy tə̂ le tee a, njê-gərəje-Ndu kə Parijinyɛje unnje kutu kubbɛ̂je kə singa singa ngaâ dujeje tar dang dang. 54 N̂-ddeeje mba sangə ddəw kunda tar dɔɛ̂ tə̂ ddəw tar tə̂ kə̂ tɛɛ̂ tə̂.

Maji ta pa tar lo-kiyɛ̂ tə̂ ang121 Kar tə̂ənn njaa, dəwje mbɔnje naan tokə banya ngaâ daw dubbaje gɔl naan. Jeju pa
         arə njê-njaje goe tə̂ dɔngɔr nan: «Aaje rɔse wum tə̂ lə Parijinyɛje kə̂ to ngəm. 2 Nɛ̂n tɔyn kə̂ to lo-kiyɛ̂ tə̂ a tee kə ddaka. Nɛ̂n tɔyn kə̂ n̂-kusu dɔɛ̂ a tee kə
         ddaka kəm dəwje tə̂. 3 Mba yeenn bba, tarje tɔyn kə̂ ə-paje til tə̂, dəwje a kooje dann karâ. Nɛ̂n kə̂ ə-paje
         mbi dəw tə̂ lo-to tə̂ kəy, dâ kila nɛ̂n mbər lum dɔ kəy tə̂.»Maji ta Lubba â bbəəle4 «M-pa marəse, see ngakɔnʼmje kə̂ m-ndikise nya, dəwje kə̂ da-rɔ dəw â a kasəje ta
         tɔl bbo kəwn lə dəw ang, ə-bbəəljede ang. 5 Mâ tɔjuse dəw kə̂ maji karə ə-bbəəleje. Lubba kə̂ bbo tɔl dəw a, ee kə singa ta kilɛ̂
         kəm puru tə̂, tɔkɔrɔ m-pa marəse, ne â maji karə ə-bbəəleje. 6 Daw labbə ngann əəlje min bba kandə narɛ joo ang wa? A mə Lubba oy dɔ marɛ̂ kâra
         ang. 7 Biin dɔse njaa kara Lubba tura kɔrɛ̂. Ə-bbəəlje ang, mba gatəse uta gatə ngann əəlje
         kə̂ banya.»Ndil-mə-nda njaa a kuman njê-njaje go Jeju tə̂ nɔn dəwje tə̂8 «M-pa marəse, dəwje kə̂ paje kəm dəwje tə̂ nan n̂-toje to dəwje ləm a, Ngonn lə dəw a pa kəm anjəje tə̂ lə Lubba nan n̂-toje to lə ne tɔ. 9 A dəw kə̂ mayn tar ləm kəm dəwje tə̂ nan: ‹M-gərə Jeju ang›, əman kara mâ mayn tar
         laa kəm anjəje tə̂ lə Lubba pa nan: ‹Dəw nəənn to dəw ləm ang› tɔ. 10 Dəw kə̂ pa tar lə Ngonn lə dəw maji ang, Lubba a kɔru tar dɔɛ̂ tə̂. A dəw kə̂ taji Ndil-mə-nda, Lubba a kɔru tar dɔɛ̂ tə̂ ang. 11 Bbo daw kə se kəy mbɔn-naan tə̂ lə Jiipije wase nɔn gɔl njê-gangəje sariya tə̂ wase nɔn gɔl njê-kɔn-bbeje tə̂
         a, əjəje tar mba gusu kə̂ â kɔruje nɛ̂n naji ləse ang. 12 Mba mə kar tə̂ənn njaa, Ndil-mə-nda a tɔjuse tar kə̂ â paje.»Gusu-tar dɔ nje-nɛ̂n-kinga tə̂ kə̂ əjə tar ang13 Marə dəw horo dəwje tə̂ kə̂ banya pa arə Jeju nan: «Nje-nɛ̂n-tɔju, ə-pa arə ngokɔnʼm
         arə n-kayn naan nɛ̂n-ndubba ləje.» 14 Jeju ilɛ̂ tə̂ nan: «Dingaw, nân bba undam to nje-gangə sariya horose tə̂ wase to
         nje-kaynse nɛ̂n wa?» 15 Goe tə̂ a, Jeju pa arəde tɔyn nan: «Ə-ngəmje rɔse arə bbo nɛ̂n-kingaje ddase nya nya
         ang. Mba le dəw to tɔkə nje-nɛ̂n-kinga kara, nɛ̂n-kingaje laa le â nâ kisi nɛ̂n
         kə təbbə ang!»16 Jeju pa marə gusu-tar arəde nan: «Marə nje-nɛ̂n-kinga to, ndɔɔ laa andə nɛ̂n-kusa nya. 17 Nəjə məɛ̂ tə̂ nan: Ddi â mâ dda wa? Lo kə̂ bo asə ta kuja ko-ndɔɔje ləm kungu tə̂
         goto. 18 Goe tə̂ a, n̂-pa nan: ‹Nɛ̂n kə̂ mâ dda â nəənn: Mâ tin damje ləm, mâ kuru damje
         kə̂ bo ta mâ mbɔn ko-ndɔɔje ləm kə kəsə nɛ̂n-kingaje ləm tɔyn kungu məɛ tə̂. 19 Yeenn ngaâ mâ pa karə kəwn ləm mâ pa nan: Kəwn ləm, nɛ̂n-kingaje ləi to mba bbal
         nya. Uwa rɔi, usa, ay, arə rɔi nəəli.› 20 A Lubba pa arɛ̂ nan: Mbə! Til tə̂ nəənn njaa mâ kɔru kəwn ləi, a nɛ̂nje kə̂ ə-gɔl
         le a to lə nân ngaa wa? 21 Dəw kə̂ mbɔn nɛ̂n-kingaje mba tar dɔɛ̂ njaa bbo mba Lubba ang, dəw le to tokə lə mbə
         le tɔ.»Tar kunda-mə kə dɔ Lubba tə̂22 Goe tə̂ a, Jeju pa arə njê-njaje goe tə̂ nan: «Mba yeenn bba, m-pa marəse: Əjəje tar təbbə ləse mba nɛ̂n-kusa tase ang
         ddəm mba kubbu kə̂ ta kula rɔse tə̂ ang ddəm. 23 Mba təbbə to nɛ̂n kə̂ uta nɛ̂n-kusa ngaâ da-rɔ dəw uta kubbu. 24 Ooje əgaanje: N̂-dubbuje nɛ̂n ang ddəm dujaje ko-ndɔɔ ang ddəm lo ngəm nɛ̂n-kusaje
         ləde goto ddəm dam ləde goto ddəm. A Lubba aw ngəmde kə nɛ̂n-kusa. Ta koo a, gatəse
         uta gatə əəlje nya bbay! 25 Nân bba horose tə̂, a kasə kila ndɔ ngaji njaa be dɔ ndɔ tə̂ laa kə̂ duninya tə̂,
         ddəw kəjə-tar tə̂ wa?26 «Bbo nɛ̂n kə̂ ngaji baa kara asəje ta dda ang a, mba ddi bba kəjə-tar aw uta dɔse
         mba kəsə nɛ̂nje wa? 27 Ooje gusu kə̂ kakəje kə̂ muû aw nduje nɛ̂n: N̂-ddaje kula ang ddəm dujuje nɛ̂n ang
         ddəm. A m-pa marəse, Salomɔn njaa kara, ndɔ piti tə̂ laa tɔyn ula kubbu kə̂ kura tokə
         marɛ̂ kâra horode ang. 28 Bbo Lubba ula kubbu kə̂ kura kakəje kə̂ mə mu tə̂ kə̂ toje bbokənɛn ngaâ bara a,
         dâ kungude purô a, Lubba a dda kə se karə uta yeenn ang wa, see njê kə̂ mə-kunn
         ləse ngaji baa! 29 Sese, maji karə ə-sangəje nɛ̂n kə̂ ta kusa ang ddəm, nɛ̂n kə̂ ta kay ang ddəm ta ə-jɔkuje
         rɔse ang. 30 Mba nɛ̂njeenn tɔyn, dəwje kə̂ duninya tə̂ nəənn kə̂ gərəje Lubba ang â aw sangəje
         kə kar tɔyn. Bɔsese gərə to ə-ndikije ta kinga nɛ̂njeenn le. 31 Maji karə ə-sangəje Bbe-kɔn laa dɔngɔr, a nâ karəse nɛ̂njeenn tɔyn dɔɛ̂ tə̂. 32 Sese kə̂ ə-toje tokə lə nɛ̂n-kuulje kə̂ banya ang le ə-bbəəlje ang, mba Bɔsese oo
         maji ta karəse Bbe-kɔn le.»Maji ta ngəm nɛ̂n-kingaje rɔ Lubba tə̂33 «Ə-labbəje nɛ̂n-kingaje ləse ta ə-kaynje narɛ̂ dangətəje. Uruje bbɔl narɛ kə̂ a ngisi
         ang ta unguje nɛ̂n-kingaje ləse darâ, lo tə̂ kə̂ nɛ̂nje le a tuju tə̂ ndɔ kâra ang.
         Lo kə̂ gɔl njê-bbokoje a kɔru ang ddəm sɔlɔlɔ a kɔn nɛ̂n tə̂ ang ddəm. 34 Mba lo kə̂ nɛ̂n-kinga ləse to tə̂ a, məse a to tə̂ tɔ.»Tar gɔl rɔ nginan nɛ̂n Ngonn lə dəw35 «Maji karə kubbu dda kula ləse nayn rɔse tə̂. Arəje puru lambe ləse oy ang. 36 Sese, maji karə ə-toje tokə dəwje kə̂ aw ngəbbəje karə əbbədede in lo kusu taa-naan
         tə̂ ddee ngaâ unda ta-kəy a, ɔruje kə ngɔru arɛ̂je. 37 Maji arəde, dede kə̂ njê-kulaje kə̂ əbbədede a tee kingade dɔ bbi tə̂ ang. Tɔkɔrɔ
         m-pa marəse, əbbədede le a kula kubbu kula laa, nâ karə disije ta tabələ tə̂ ngaâ
         nâ ddee karəde nɛ̂n-kusa. 38 Le n̂-təl kar tə̂ kə̂ lo mɔngu wase ta lo-karɛ tə̂ njaa bba ningade baann kara maji
         arəde.39 «Ə-gərəje kə majɛ̂, bbo nje-kəy gərə kar kə̂ nje-bboko a ddee nɛ̂n a, nâ kinya karə
         nandə kə̂y laa ang. 40 Sese kara arje dɔ gɔlse tə̂, mba Ngonn lə dəw a ddee kə kar kə̂ aw əjəje to nâ ddee nɛ̂n le ang.»Nje-kula kə̂ to gatə gatə ngaâ to nje-kəm-karɛ41 Piyɛr ilɛ̂ tə̂ nan: «Əbbə-dəwje, jeje â ə-pa gusu-tar nəənn mbaje wase dəwje tɔyn wa?» 42 Əbbə-dəwje le ilɛ̂ tə̂ nan: «Nân to nje-ngəm nɛ̂n kə̂ to gatə gatə ddəm to nje-kəm-karɛ ddəm
         wa? To ne kə̂ əbbeeje a kinya njê-kulaje laa jia tə̂ karə n̂-kaynde nɛ̂n-kusa kə
         karɛ̂ karɛ̂. 43 Maji arɛ̂, ne kə̂ əbbeeje le təl ddee ingɛ̂ ta kula tə̂ le. 44 Tɔkɔrɔ, m-pa marəse, əbbeeje le a kinya nɛ̂n-kingaje laa tɔyn mə jia tə̂ karə n̂-ngəm.
         45 A bbo nje-kula le pa məɛ̂ tə̂ nan: ‹Əbbəmje a ddee njangə ang bbay!› Ngaâ nuru dɔ
         njê-kulaje kə̂ dingaw kə njê kə̂ dɛnɛ̂n tə̂ le naw tundade, nusa nɛ̂n ngaâ nay
         nɛ̂n narə ddɛɛ̂ a, 46 əbbeeje le a ddee kə ndɔ kə̂ nəjə ang ddəm kə kar kə̂ nâ gərə ang ddəm. Nâ tubbɛ̂
         ngaâ nâ dda saa nɛ̂n ddəw kâra baa tokə daw dda kə bbərəje kə̂ kula-ddade to kə
         dɔgɔlɛ̂ ang le.47 «Nje-kula kə̂ gərə nɛ̂n kə̂ mə əbbeeje ndiki, a gɔl nɛ̂n ang ddəm dda nɛ̂n kə̂ əbbeeje
         ndiki le ang ddəm a kinga kunda nya. 48 A nje-kula kə̂ nɛ̂n kə mə əbbeeje ndiki gərə ang le, bbo n̂-dda nɛ̂n kə̂ asə kunda
         a, dâ kundɛ̂ ngaji baa. Dəw kə̂ darɛ̂ nɛ̂n bo nya, dâ duju nɛ̂n bo nya jia tə̂.
         Dəw kə̂ dinya nɛ̂n jia tə̂ nya, dâ duje nɛ̂n nya tɔ.»Dəwje a tinje naan mba Jeju49 «M-ddee ta kila puru dɔ nangə tə̂. A m-ndiki ta karə puru le ɔn njaa ngaa. 50 Marə batɛm kə̂ dâ ddam to. Məm a kar taar ndərəng ndɔ kə̂ dâ ddam nɛ̂n batɛm le a kasə. 51 Əjəje to m-ddee ta karə mə-wul-lɔm to dɔ nangə tə̂ wa? Baann ang. M-pa marəse, tin-naan
         â m-ddee nɛ̂n. 52 Mba unn kute bbokənɛn, bbo dəwje min isije mə kəy tə̂ a, dâ tinje naan. Njê kə̂
         mota a mbətəje njê kə̂ joo ngaâ njê kə̂ joo a mbətəje nje kə̂ mota. 53 Bɔ a mbətə ngonnɛ̂ kə̂ dingaw ngaâ ngonn kə̂ dingaw a mbətə bɔɛ̂je. Kɔn a mbətə ngonnɛ̂
         kə̂ dɛnɛ̂n ngaâ ngonn kə̂ dɛnɛ̂n a mbətə kɔɛ̂nje. Kɔn dingawje a mbətə ngonn mumɛ̂
         kə̂ dɛnɛ̂n ngaâ dɛnɛ̂n a mbətə mumɛ̂je kə̂ dɛnɛ̂n.»Maji ta gərə nɛ̂nje kə̂ aw toje mə ndɔje tə̂ nəənn54 Jeju təl pa arə dəwje kə̂ banya nan: «Bbo ndɔ kə̂ ooje ndi il lo kə̂ kar aw andə tə̂
         a, ə-paje nan: ‹Ndi aw ddee, a ndi le ddee.› 55 Ngaâ ndɔ kə̂ ooje ləl kə̂ dagoo aw ula a, ə-paje nan: ‹Lo a tunga, a tɔkɔrɔ lo tunga.›
         56 Njê-ngəmje! Bbo aaje dɔ nangə wase mə dara a, ə-gərəje nɛ̂n kə̂ a to. A ə-gərəje
         nɛ̂nje kə̂ aw toje mə ndɔje tə̂ nəənn ang tokə baânn wa?57 «Mba ddi bba sese kə da-rɔse njaa ə-gərəje nɛ̂n kə̂ to gatə gatə ang wa? 58 Bbo nje-baan ləi aw aw səi kə nɔn gɔl nje-gangə sariya tə̂ ngaâ ə-naynje ddəw-boô
         bbay a, maji karə ə-gɔl saa tar, mba n̂-tee səi nɔn gɔl nje-gangə sariya tə̂ a, nje-gangə
         sariya a kilai ji mbamba tə̂ ngaâ mbamba le a kilai kəy-kula tə̂. 59 M-pa mari, â kuka narɛ kə̂ dâ kɔju dɔi tə̂ ndərəng tunga bba dâ kɔri kəy-kula tə̂
         le.»

Jeju bbar dəwje karə n̂-turuje məde131 Kar tə̂ənn, marə dəwje ddee paje arə Jeju nan: «Pilatə arə n̂-tɔl dəwje kə̂ Galile,
         kar tə̂ kə̂ daw darəje daje Lubba to nɛ̂n-polo.» 2 Nilade tə̂ nan: «Əjəje to dəwje kə̂ Galile kə̂ Pilatə tɔlde baann le toje to njê-nɛ̂n-ddaje
         kə̂ maji ang uta kəsə dəwje kə̂ Galile tɔyn wa? 3 Baann ang, m-pa marəse: Bbo ə-turuje məse ang a, a koyje tɔyn tokə baann tɔ. 4 Tɔ bbay, dəwje dɔku gire jijoo kə̂ kəy kə̂ ndəw kə̂ Silowe oso dɔde tə̂ tɔlde le,
         dede â n̂-ddaje maji ang dutaje kəsə dəwje kə̂ Jerujalɛm tɔyn wa? 5 Baann ang, m-pa marəse: Bbo ə-turuje məse ang a, â koyje tɔyn tokə baann tɔ.»Gusu-tar dɔ kakə pigə tə̂ kə̂ andə ang6 Jeju pa gusu-tar nəənn arəde tɔ nan: «Marə dingaw ula kakə pigə mə ndɔɔ binyə tə̂ laa+. Naw ta kuja kandə pigə le a, ninga ang. 7 N̂-pa narə nje-kula laa nan: ‹Dda bbal mota ngaa kə̂ m-ddee ta kuja kandə pigə nəənn a, minga ang. Ə-tukɛ̂ kə ddang nan naw taa lo baa.› 8 Nje-kula le ilɛ̂ tə̂ nan: ‹Dəw kə̂ tɔkə, inyɛ̂ bbal tə̂ nəənn bbay. Mâ kuru buwa
         guku nɛ̂n gɔlɛ̂ ngaâ mâ kungu sin daje kɔyɛ̂ tə̂. 9 A du ang, kaal a, nâ kandə. A bbo nandə ang bba ta arə m-tukɛ̂.› »Jeju aji marə dɛnɛ̂n kə̂ nje-rɔ-to10 Marə ndɔ-kuwa-rɔ tə̂ lə Jiipije, Jeju aw tɔju nɛ̂n mə marə kəy mbɔn-naan tə̂ ləde. 11 Marə dɛnɛ̂n kə̂ ndil kə̂ maji ang tuju dəbbə rɔɛ̂ dda bbal dɔku gire jijoo ee mə kəy
         tə̂ənn. Ndil le uwɛ̂ dduke arə ninga ddəw ngaji ta ndɔju rɔɛ̂ ang. 12 Jeju ooe ngaâ bbarɛ̂ pa arɛ̂ nan: «Dɛnɛ̂n rɔi ddee maji ngaa.» 13 Nila jia dɔɛ̂ tə̂, a kar tə̂ənn njaa, dɛnɛ̂n le ndɔju rɔɛ̂ kə majɛ̂ ngaâ ɔsu gaji
         Lubba. 14 A nje-kɔn dɔ kəy mbɔn-naan le rɔɛ̂ nəəle ang, mba Jeju aji dəw ndɔ-kuwa-rɔ tə̂. N̂-pa narə dəwje kə̂ banya le nan: «Ndɔ misan to mba dda nɛ̂n kula. Maji karə
         ə-ddeeje arə dajise mə ndɔje tə̂ənn bbo ə-ddeeje ndɔ-kuwa-rɔ tə̂ ang.» 15 A Əbbə-dəwje ilɛ̂ tə̂ nan: «Njê-ngəmje! Sese kâra kâra tɔyn, ndɔ-kuwa-rɔ tə̂, aw tutuje mangəje wase kororoje ləse lo tə̂ kə̂ daw dusaje nɛ̂n tə̂, awje kə
         de arəje dayje maann ang wa? 16 A dɛnɛ̂n nəənn kə̂ to ngonn lə Abaraham kə̂ Satan tɔɛ̂ bbal dɔku gire jijoo bbokənɛn nəənn, to maji ta tute ndɔ-kuwa-rɔ tə̂ ang wa?» 17 Jeju aw pa tar le baann a, rɔ njê-baanje laa tɔyn wul. A dəwje kə̂ banya le rɔde
         nəəlde mba nɛ̂n-pitije kə̂ Jeju aw dda le.Ddi â ta kunn kɔju nɛ̂n Bbe-kɔn lə Lubba wa?18 Jeju pa nan: «Bbe-kɔn lə Lubba unn da-rɔ ddi wa? Ddi â mâ kunn kɔju nɛ̂n wa? 19 To kâra baa kə kandə mutardə kə̂ tɛn baa kə̂ dəw dubbu mə ndɔɔ tə̂ laa. Kandə-ko le tee ngaâ ddee to kakə arə
         əəlje kə̂ darâ ddaje kəy ləde barkəmɛ̂je tə̂.» 20 N̂-pa bbay nan: «Ddi â mâ kunn kɔju nɛ̂n Bbe-kɔn lə Lubba wa? 21 To kâra baa kə wum kə̂ dɛnɛ̂n bɔkɔlɔ nɛ̂n nduju kə̂ mə ka tə̂ mota arə ndərəng a, bɔr nduju le tɔyn
         ti.»Ta-kəy kə̂ tɛn22 Jeju nday mə tɔkə bbeje tə̂ kə mə ngann bbeje tə̂ aw tɔju nɛ̂n aw nɛ̂n ər kə Jerujalɛm.
         23 Marə dəw duje nan: «Əbbə-dəwje, dəwje kâra kâra baa â, a kingaje kaji wa?» Jeju ila dəwje tə̂ tɔyn nan: 24 «Maji karə ə-ddaje singa andəje kə ta-ddəw kə̂ ngaji. Mba, m-pa marəse: Dəwje nya
         a sangəje ddəw ta kandə. A dâ kasəje ang.25 «Bbo nje-kəy in utu ta-kəy a, â naynje ddaka. Ngaâ bbo unnje kutu kunda ta-kəy ta
         pa nan: ‹Əbbə-dəwje, ɔru ta-kəy arəje!› A nâ kilase tə̂ nan: ‹M-gərə lo kə̂ inje tə̂ ang.› 26 Â kunnje kutu pa nan: ‹Jusa nɛ̂n ddəm jay nɛ̂n ddəm kəmi tə̂, ə-tɔju nɛ̂n dəwje dɔ
         ddəwje tə̂ ləje.› 27 A nâ kilase tar tə̂ nan: ‹M-gərə lo kə̂ inje tə̂ ang. Ɔtuje mbɔrəm tə̂ kə ddang,
         sese tɔyn kə̂ ə-toje to njê-nɛ̂n-ddaje kə̂ gatə gatə ang.› 28 Lo tə̂ənn, â nɔnje ngaâ â ngəərje ngangəse kar tə̂ kə̂ â kooje Abaraham kə Ijakə kə Jakobbo kə njê-kilaje mbər tar tɔyn mə Bbe-kɔn tə̂ lə Lubba. A dâ kilase ddaka. 29 Dəwje a kinje kəm kar tə̂ kə lo kə̂ kar aw andə tə̂. Dâ kinje bəər ddəm dagoo ddəm
         ngaâ dâ kisi ta nɛ̂n-kusa tə̂ mə Bbe-kɔn tə̂ lə Lubba. 30 Marə dəwje kə̂ dɔ guku, a ddeeje to dəwje kə̂ dɔngɔr. A dəwje kə̂ dɔngɔr, a ddeeje
         to dəwje kə̂ dɔ guku.»Mə-kɔn dda Jeju mba Jerujalɛm31 Kar tə̂ənn, marə Parijinyɛje awje ngɔsi kə Jeju paje arɛ̂je nan: «Ɔtu lo tə̂ nəənn kə ddang mba Erodə ndiki ta tɔli.» 32 Nilade tə̂ nan: «Aw paje arəje mula le ə-paje nan: ‹Maw tubba ndilje kə̂ maji ang, maw maji njê-rɔ-toje bbokənɛn kə bara. Ndɔ mota laa a, kula ləm a tunga. 33 A maji karə m-nja nja ləm bbokənɛn, bara kə nunan. Mba ddəw kə̂ ta karə nje-kila mbər tar lə Lubba oy nɛ̂n marə lo tə̂ dang kə Jerujalɛm goto.›34 «See dəwje kə̂ Jerujalɛm! See dəwje kə̂ Jerujalɛm! Sese kə̂ aw tɔlje njê-kilaje mbər tar lə Lubba ngaâ aw tilaje dəwje kə̂ Lubba ulade arəse kə ər aw tɔljede. M-ndiki nya
         ta mbɔnse tokə kɔn-kunja aw mbɔn ngannɛ̂ kɔ bakɛ̂ tə̂, a ə-ndikije ang. 35 Ooje: Mâ tusu kəy ləse kinya. Tɔkɔrɔ, m-pa marəse: Unn kute bbokonɛn, â koomje ang
         ndərəng ndɔ tə̂ kə̂ â paje nan: Maji karə Lubba bbar tar kə̂ maji dɔ dəw tə̂ kə̂
         ddee kə ri Əbbə-dəwje!»
         
            
               	Pigə to kakə kə̂ unn da-rɔ tungu.

            

         
      

   
      
         14
Jeju aji marə dəw ndɔ-kuwa-rɔ tə̂141 Marə ndɔ-kuwa-rɔ tə̂, Jeju andə mə kəy tə̂ lə marə tɔkə mbay lə Parijinyɛje ta kusa nɛ̂n. 2 Kəm dəwje tɔyn to kə dɔɛ̂ tə̂. Marə dingaw kə̂ məɛ̂ ti ar nɔɛ̂n tə̂. 3 Jeju pa arə Njê-gərəje-Ndu kə Parijinyɛje le nan: «Ndu arə ddəw ta kaji dəw ndɔ-kuwa-rɔ tə̂ wase ndu arə ddəw ang wa?» 4 A dilɛ̂je tə̂ ang ngaâ nuwa nje-rɔ-to le najɛ̂ narə nɔtu. 5 Goe tə̂ a, n̂-pa narəde nan: «Nân horose tə̂ nəənn bbo ngonnɛ̂ wase mangə laa oso
         mə buwa-maann tə̂ ndɔ-kuwa-rɔ tə̂ a, nâ kɔrɛ̂ kə ddaka kə tɔkɛ̂ ndɔɛ̂ tə̂ənn njaa ang wa?» 6 A dingaje tar kâra ta kila tə̂ ang.Tar dɔ lo-kisi tə̂ kə̂ kete7 Goe tə̂ a, Jeju pa gusu-tar arə dəwje kə̂ tɔkə mbay lə Parijinyɛje bbarde kə nɛ̂n-kusa, mba noode daw duwaje
         lo-kisi kə̂ kete ngaâ n̂-pa narəde nan: 8 «Bbo marə dəw bbari kusu taa-naan tə̂ a, aw uwa lo-kisi kə̂ kete ang, mba bbo n̂-bbar
         marə dəw kə̂ utai tɔ 9 ngaâ dəw kə̂ bbarse le ddee nan: Inya lo-kisi arɛ̂ a, rɔ-kul a ddai ta kaw kisi lo
         tə̂ kə̂ guku. 10 A bbo n̂-bbari a, aw uwa lo-kisi kə̂ guku ta bbo nje-bbari le ddee a, nâ pa nan:
         Namʼm, aw isi kete. A yeenn a to nɛ̂n wali kəm dəwje tə̂ tɔyn kə̂ a kisije ta nɛ̂n-kusa
         tə̂ səi. 11 Tɔkɔrɔ, dəw kə̂ dda rɔɛ̂ bo a, dâ dda karə n̂-ddee ngaji baa. A dəw kə̂ dda rɔɛ̂
         ngaji, dâ dda karə n̂-ddee bo.»Tar bbar njê-ndooje kə nɛ̂n-kusa12 Jeju pa arə dəw kə̂ bbarɛ̂ le tɔ nan: «Bbo a ta bbar dəwje kə nɛ̂n-kusa kə̂ karâ
         wase kə̂ lo-kul tə̂ a, ə-bbar njê-buwa-kuraje ləi ang ddəm ngakɔinje ang ddəm njê
         kə̂ ləi ang ddəm njê-ninn-kəy marije kə̂ toje to njê-nɛ̂n-kingaje ang ddəm mba dâ
         ddaje nɛ̂n-kusa bbarije nɛ̂n tɔ. Yeenn le a tɔju to inga kuka ləi mban. 13 A bbo ə-dda nɛ̂n-kusa tokə bo a, ə-bbar njê-ndooje, njê kə̂ jide wase gɔlde goto,
         njê-mətəje kə njê-kəm-tɔje. 14 Yeenn bba a kisi kə rɔ-nəəl, mba dingaje nɛ̂n ta kari ture tə̂ ang. A Lubba a təl
         nɛ̂n kari ndɔ tə̂ kə̂ dəwje kə̂ gatə gatə kə̂ oyje a ndolje.»Gusu-tar dɔ dəwje tə̂ kə̂ n̂-bbarde tɔkə kusu tə̂15 Marə dəw horo njê kə̂ isije ta nɛ̂n-kusa tə̂ le oo tarjeenn le a, pa arə Jeju nan:
         «Maji arə dəw kə̂ a kusa nɛ̂n Bbe-kɔn tə̂ lə Lubba!»16 A Jeju ilɛ̂ tə̂ nan: «Marə ndɔ, marə dingaw dda tɔkə kusu ngaâ n̂-bbar dəwje nya
         nya. 17 Kar nɛ̂n-kusa asə a, nula nje-kula laa narə dəwje kə̂ n̂-bbarde le nan: Ə-ddeeje ngaa,
         nɛ̂n tɔyn to ngɔsi mban. 18 A dəwje le tɔyn unnje kutu pa nɛ̂nje kə̂ ɔkude ddəw karə n̂-ddeeje arɛ̂je go naan
         tə̂. Dəw kə̂ dɔngɔr pa nan: ‹M-ndoko ndɔɔ arə mâ kaw koo bba. M-wali nya, ɔru tar
         dɔm tə̂.› 19 Marɛ̂ pa nan: ‹M-ndoko mangəje dɔku arə m-ndiki ta nande koo. M-wali nya, ɔru tar
         dɔm tə̂.› 20 Marɛ̂ pa bbay nan: ‹M-taa dɛnɛ̂n bbasinɛn bbay arə minga ddəw ta ddee ang.› 21 Nje-kula le təl ngaâ ndaji tarjeenn le arə əbbeeje le. A wungu ɔn nje-kəy le ngaâ
         pa arə nje-kula laa le nan: ‹Aw njangə lo tə̂ kə̂ dəwje banya tə̂ kə dɔ ddəwje tə̂
         kə̂ tɔkə bbe tə̂ nəənn, ə-ddee kə njê-ndooje kə njê kə̂ jide wase gɔlde goto, njê-kəm-tɔje
         kə njê-mətəje lo tə̂ nəənn.› 22 Nje-kula le pa nan: ‹Dəw kə̂ tɔkə, m-dda nɛ̂n kə̂ ndui pa le mban, a kəsə lo nayn
         baa bbay.› 23 Əbbə-nje-kulaje le pa arɛ̂ nan: ‹Aw ngann ddəwje tə̂ kə kar ndokoje tə̂, uwa dəwje
         kə singa arə dandəje kəy ta n̂-ddusu mə kəy ləm tɔyn.› 24 M-pa mari, dəwje kə̂ m-bbarde dɔngɔr le, nɛ̂n-kusa ləm a kɔru ta dəw kâra horode
         tə̂ ang.»Ddəw kə̂ ta kunn nɛ̂n go Jeju25 Dəwje kə̂ banya aw njaje kə Jeju ddəw-boô. N̂-kəl goe ngaâ n̂-pa narəde nan: 26 «Bbo dəw ddee rɔm tə̂ ngaâ ndikim uta bɔɛ̂je kə kɔɛ̂nje kə dɛnɛ̂n laa kə ngannɛ̂
         kə ngakɔɛ̂nje kə ngakɔn-nannɛ̂je kə da-rɔɛ̂ njaa ang a, nân to nje-nja gom tə̂ ang. 27 Dəw kə̂ oto kakə-dəsə laa ang ddəm uwa gom ang ddəm a kasə ta to nje-nja gom tə̂ ang.28 «Mba horose tə̂ nəənn, bbo marə dəw ndiki ta dda tɔkə kəy kə̂ ndəw a, nisi nangə̂
         dɔngɔr n̂-tura kɔr narɛ̂ kə̂ nâ tuju noo, bbo n̂-gərə to narɛ le asə ta tunga nɛ̂n
         kəy le bba nâ kunn-kutu dda kəy le. 29 Mba bbo nungu gɔl kəy le nangə̂ ngaâ nasə ta dda tunga ang a, dəwje tɔyn kə̂ a kooje
         kəy le a kokeje ngaâ a paje nan: 30 ‹Dəw nəənn unn kutu dda kəy a, asə ta dda tunga ang!› 31 Tɔ bbay, bbo tɔkə mbay aw ta ddɔ kə marə tɔkə mbay marɛ̂ a, nisi nangə̂ dɔngɔr nuwa
         dɔɛ̂ noo, bbo n̂-gərə to nasə ta kaw kə dəwje doro dɔku ddɔ nɛ̂n kə mbay kə̂ dəwje
         laa ee doro dɔjoo mba tətə nɛ̂n ddɔ le bba nâ kaw. 32 Bbo noo to singɛ̂ asə ang ngaâ nje-marɛ̂ le nayn ddəw əw bbay a, nâ kula dəw karɛ̂
         mba duje nɛ̂n kə̂ dâ kasəje ta dda bba karə mə-wul-lɔm təl horode tə̂.» 33 Yeenn le bba Jeju ila tə̂ nan bbo marə dəw horose tə̂ mbətə nɛ̂n-kingaje laa tɔyn
         ang a, nâ to nje-nja gom tə̂ ang.34 «Katə to nɛ̂n kə̂ maji. A bbo dɔɔn lə katə goto kə ddang a, ddi bba dəw a dda kə katə
         le bba a təl dɔɔn bbay wa? 35 Nɛ̂n kə̂ maji kə̂ katə le a dda karə nangə wase ndɔɔ goto. Dâ kungu katə le kɔrɔ̂.
         Dəw kə̂ mbia to a, maji karə oo tar nəənn!»

Gusu-tar dɔ batə tə̂ kə̂ nayn kɔrɔ̂151 Njê-taaje narɛ lambo tɔyn kə njê-nɛ̂n-ddaje kə̂ maji ang ddeeje ngɔsi kə Jeju ta koo tar laa. 2 Parijinyɛje kə njê-gərəje-Ndu aw nyuruje nan: «Dəw nəənn aw uwa njê-nɛ̂n-ddaje kə̂ maji ang kə rɔɛ̂ tə̂ ngaâ
         usa nɛ̂n kə de.» 3 A Jeju pa gusu-tar nəənn arəde nan: 4 «Dəw kə̂ dda horose tə̂ nəənn, bbo batəje laa ee dɔdɔku ngaâ marɛ̂ kâra nayn kɔrɔ̂
         a, a kinya kəseje kə̂ dɔjikara gire jikara mə mu tə̂ ta kaw ndole gɔl ye kə̂ n̂-nayn
         le ndərəng kingɛ̂ bba ang wa? 5 Bbo ningɛ̂ a, nilɛ̂ dɔ bakɛ̂ tə̂ kə rɔ-nəəl bba 6 n̂-təl kə̂y. N̂-bbar njê-buwa-kuraje laa kə njê-niinn-kəy marɛ̂je n̂-pa narəde nan:
         ‹Arəje rɔse nəəlse səm, mba minga batə ləm kə̂ nayn le mban.› 7 M-pa marəse, to ddəw kâra baa: rɔ-nəəl kə̂ a to darâ mba nje-nɛ̂n-dda kə̂ maji ang
         kâra kə̂ turu məɛ̂. Rɔ-nəəl le a kuta rɔ-nəəl kə̂ to mba dəwje kə̂ dɔjikara gire jikara kə̂ toje gatə
         gatə mban arə to tar ləde ta turu məde ang ngaa le.» Gusu-tar dɔ narɛ tə̂ kə̂ nayn kɔrɔ̂8 «Tɔ bbay, dɛnɛ̂n kə̂ dda njaa bba kandə narɛ laa ee dɔku ngaâ marɛ̂ kâra nayn kɔrɔ̂
         a, a kila puru lambe tə̂ ang ddəm a kuta mə kəy laa ang ddəm a sangə lo kə majɛ̂ ndərəng
         ta kinga kandə narɛ le bba ang wa? 9 Bbo ninga kandə narɛ le mban a, n̂-bbar njê-buwa-mandəje laa kə njê-ninn-kəy marɛ̂je
         ngaâ n̂-pa nan: Arəje rɔse nəəlse səm mba minga kandə narɛ ləm kə̂ nayn le mban.
         10 M-pa marəse, to ddəw kâra baa, rɔ-nəəl to nya horo anjəje tə̂ lə Lubba mba nje-nɛ̂n-dda kə̂ maji ang kâra kə̂ turu məɛ̂.»Gusu-tar dɔ ngonn tə̂ kə̂ nayn kə kɔrɔ̂11 Jeju pa bbay nan: «Marə dingaw uju ngannje kə̂ dingaw joo. 12 Ne kə̂ mbatə n̂-pa narə bɔɛ̂je nan: ‹Bɔy, arəm nɛ̂n-ndubba kə̂ to mbam.› Bɔdede le
         kaynde nɛ̂n-kinga laa. 13 Ndɔ ngaji goe tə̂ a, ngonn kə̂ mbatə le oto nɛ̂n-kingaje laa tɔyn taa nɛ̂n narɛ ngaâ
         aw dɔ bbe tə̂ ddəw əw. Lo tə̂ kə̂ nunn, n̂-tuju nɛ̂nje laa ddəw kula-ddaje tə̂ kə̂
         maji ang. 14 N̂-tuju nɛ̂nje laa le tɔyn a, tɔkə bbo oso bbe tə̂ənn le ngaâ nɛ̂n tɔyn njaa unn
         kutu due. 15 Naw nayn kə marə ngonn nje-bbe le ngaâ ulɛ̂ ndɔɔ̂ laa karə n̂-ngəm bərəje. 16 Məɛ̂ ndiki ta kusa nɛ̂n-kusaje lə bərəje le karə məɛ̂ ndann, a dəw kə̂ nje-karɛ̂ goto.
         17 Nəjə tar məɛ̂ tə̂ ngaâ n̂-pa nan: ‹Njê-kulaje tokə banya aw usaje nɛ̂n kə majɛ̂
         kəy lə bɔmje, a əman, maw moy yo bbo lo tə̂ kə̂ nəənn wa? 18 Mâ kin kaw rɔ bɔy tə̂ ta mâ pa karɛ̂ nan: Bɔy, m-dda nɛ̂n kə̂ mə Lubba kə̂ darâ
         mbətə ddəm nɛ̂n kə̂ məi mbətə ddəm. 19 Masə karə ə-bbarəm ngonni ang ngaa. Maji karə ə-ddam tokə lə marə nje-kula ləi.› 20 Nin taar ngaâ naw kə rɔ bɔɛ̂je tə̂.«N̂-nayn ddəw əw bbay a, bɔɛ̂je le ooe ngaâ n̂-to ndoo laa. Bɔɛ̂je le ayn ngɔru aw
         ilɛ̂ uwɛ̂ kə karɛ̂ tə̂ ngaâ to mbia. 21 Ngonn le pa arɛ̂ nan: ‹Bɔy, m-dda nɛ̂n kə̂ mə Lubba kə̂ darâ mbətə ddəm məi mbətə
         ddəm masə karə ə-bbarəm ngonni ang ngaa.› 22 A bɔɛ̂je le pa arə njê-kulaje laa nan: ‹Ə-ddeeje kə kubbu kə̂ kura uta marɛ̂je njangə
         ulɛ̂je, ulaje əninga ngonn-jia tə̂ ta ulɛ̂je nɛ̂n-gɔl. 23 Ə-ddeeje kə ngonn mangə kə̂ əmə ə-tɔlɛ̂je arəje jusaje n-ddaje nɛ̂n kusu, 24 mba ngonnəm kə̂ ooeje nəənn oy bba ndol. N̂-nayn kɔrɔ̂ bba mingɛ̂.› Dunnje kutu dda
         kusu le.25 «Kar tə̂ənn, ngonn kə̂ to dərə nayn ndɔɔ̂. Naw təl kə bbeê ngaâ n̂-nayn ngɔsi kə
         kəy a, noo kɔru nɛ̂n-kəm kə dəwje kə̂ aw laje. 26 N̂-bbar marə nje-kula n̂-duje tar dɔ nɛ̂nje tə̂ kə̂ aw toje le. 27 Nje-kula le pa arɛ̂ nan: ‹Ngokɔin â təl ddee ngaâ bɔije tɔl ngonn mangə kə̂ əmə,
         mba n̂-təl kə rɔɛ̂ kə̂ maji.› 28 A wungu ɔn ngonn kə̂ to dərə le ngaâ mbətə ta kandə kə̂y. Bɔɛ̂je tee aw dda rɔɛ̂
         to ndoo arɛ̂ karə naw kə̂y. 29 A nila bɔɛ̂je tə̂ nan: ‹Oo, m-dda kula mari bbal banya nya ngaâ maal tai ndɔ kâra
         ang. Ngonn binya be njaa kara arəm m-dda nɛ̂n nɛ̂n-kusa m-bbar nɛ̂n njê-buwa-kuraje
         ləm ndɔ kâra ang. 30 A ngonni nəənn kə̂ tuju nɛ̂n-kinga ləi tɔyn dɔ dɛnɛ̂n kayaje tə̂ le â ddee a, ə-tɔl
         ngonn mangə kə̂ əmə arɛ̂ wa?› 31 Bɔɛ̂je pa arɛ̂ nan: ‹Ngonnəm, əi, ee rɔm tə̂ nəənn kə ndɔ tɔyn, nɛ̂nje ləm tɔyn to
         nɛ̂nje ləi. 32 To maji ta dda kusu ta dda rɔ-nəəl, mba ngokɔin nəənn oy bba ndol. N̂-nayn kɔrɔ̂ bba
         jingɛ̂.› »

Gusu-tar dɔ nje-nɛ̂n-ngəm tə̂ kə̂ dda nɛ̂n kə gusu161 Jeju pa arə njê-njaje goe tə̂ bbay nan: «Marə dəw kə̂ inga nɛ̂n nya, marə nje-ngəm nɛ̂nje laa to. Dəwje paje
         arə dəw kə̂ nje-nɛ̂n-kinga le nan nje-ngəm nɛ̂nje le aw tuju nɛ̂nje laa. 2 N̂-bbar nje-ngəm nɛ̂nje le ngaâ n̂-pa narɛ̂ nan: ‹Tar ddi â maw moo dɔi tə̂ nəənn
         wa? Ə-tura kɔr nɛ̂nje kə̂ aw ngəm le arə moo, mba â kasə ngəm nɛ̂n ləm ang ngaa.›
         3 Nje-ngəm nɛ̂nje le pa məɛ̂ tə̂ nan: ‹Əbbəmje a ta kɔrum ta nɛ̂nje tə̂ laa nəənn, ddi
         â mâ dda wa? Minga singa ta ndɔɔ ang ngaâ nɛ̂n-kɔy to rɔ-kul ləm nya tɔ. 4 M-gərə nɛ̂n kə̂ mâ dda karə bbo n̂-tubbam ta nɛ̂nje tə̂ laa a, marə dəwje taamje
         kə kəy ləde.› 5 Narə n̂-bbar dəwje kâra kâra tɔyn kə̂ bbangə lə əbbeeje to dɔde tə̂ ngaâ n̂-duju
         dəw kə̂ dɔngɔr nan: ‹Bbangə lə əbbəmje to dɔi tə̂ baânn wa?› 6 Dəw le ilɛ̂ tə̂ nan: ‹Ubbu gongo tə̂ kə̂ bo kɔr kâra.› Nje-ngəm nɛ̂nje le pa arɛ̂
         nan: ‹Ə-taa makəturu bbangə le bbo ta isi nangə̂ kə tɔkɛ̂ ə-dda kɔrɛ̂ to dɔmin.› 7 N̂-pa narə marɛ̂ bbay nan: ‹A əi, bbangə ləi baânn wa?› Dəw le ilɛ̂ tə̂ nan: ‹Waa
         bbɔl kɔr kâra.› N̂-pa narɛ̂ nan: ‹Ə-taa makəturu bbangə ləi bbo ta ə-dda to kɔrɛ̂
         dɔjijoo.› 8 Nje-ngəm nɛ̂nje kə̂ to gatə gatə ang le əbbeeje le pite, mba nje-ngəm nɛ̂nje le dda
         nɛ̂n kə gusu. Dəwje kə̂ nangə̂ nəənn ddaje nɛ̂n kə gusu nya horode tə̂ uta dəwje kə̂
         aw njaje dann lo-karɛ tə̂.»Dəw a kasə dda kula mba Lubba ddəm narɛ ddəm ang9 Jeju pa bbay nan: «A əman, m-pa marəse: Maji karə narɛ̂ kə̂ aw ddaje nɛ̂n nɛ̂n kə̂
         gatə gatə ang nangə̂ nəənn, uwaje nɛ̂n buwa-kura kə dəwje. Baann bba karə ndɔ kə̂
         narɛ le goto jise tə̂ a, n̂-taase kə kə̂y tə̂ kə̂ a to kə ndɔ kə ndɔ. 10 Dəw kə̂ dda nɛ̂n kə̂ tɛn kə dɔgɔlɛ̂, a dda nɛ̂n kə̂ bo kə dɔgɔlɛ̂ tɔ. Dəw kə̂ to gatə
         gatə ang mə nɛ̂n tə̂ kə̂ tɛn, to gatə gatə ang mə nɛ̂n tə̂ kə̂ bo tɔ. 11 Bbo nɛ̂n-kingaje kə̂ nangə̂ nəənn le ə-ddaje nɛ̂n nɛ̂n kə dɔgɔlɛ̂ ang a, nân a kinya
         yeje kə̂ tɔkɔrɔ jise tə̂ wa? 12 Bbo nɛ̂n-kinga kə̂ to lə dəw, ə-ddaje nɛ̂n nɛ̂n kə dɔgɔlɛ̂ ang a, nân a karəse nɛ̂n
         kə̂ to ləse wa?13 «Nje-kula kâra asə dda bbərə lə əbbeejedede joo ang, mba nâ mbətə marɛ̂ kâra, a
         nâ ndiki marɛ̂ kâra wase nâ kunn rɔɛ̂ karə marɛ̂ kâra, a nâ dabbə marɛ̂ kâra.
         Asəje ta dda bbərə lə Lubba ddəm narɛ̂ ddəm ang.»Jeju pa marə tarje dang dang14 Parijinyɛje kə̂ ndikije narɛ nya ooje tarjeenn le tɔyn a, aw kokoje Jeju. 15 Jeju pa arəde nan: «Sese aw ddaje rɔse to dəwje kə̂ gatə gatə kəm dəwje tə̂. A Lubba
         gərə məse, mba nɛ̂n kə̂ dəwje ooje to nɛ̂n kə̂ ngəng kəmde tə̂, to nɛ̂n kə̂ maji ang
         nya kəm Lubba tə̂.16 «Ndu lə Mɔyijə kə tar lə njê-kilaje mbər tar lə Lubba tɔju ddəw dəwje ndərəng ndɔ tə̂ lə Jan-Batisi. Unn kute ndɔɛ̂ tə̂ənn kə̂ daw dila mbər Tar kə̂ Maji dɔ Bbe-kɔn tə̂ lə Lubba darə dəwje, nân nân kara aw dda singa mba kandə tə̂. 17 To ngəng ang karə dara kə nangə ndayje. A to ngəng nya karə mbita gɔl Makəturu-Ndu
         kâra oso nangə̂.18 «Dəw kə̂ tubba dɛnɛ̂n laa ngaâ taa marɛ̂ dda lo-to-majang ddəm dəw kə̂ taa dɛnɛ̂n
         kə̂ ngawɛ̂je tubbɛ̂ dda lo-to-majang ddəm.»Gusu-tar dɔ nje-nɛ̂n-kinga kə Lajar tə̂19 Jeju pa bbay nan: «Ləw, marə dəw kə̂ to nje-nɛ̂n-kinga kə̂ aw ula kubbu lɛɛn to. Ndɔ
         kâra kâra tɔyn naw dda kusu mə kəy tə̂ laa. 20 Marə nje-ndoo kə̂ ria nan Lajar kə̂ rɔɛ̂ tɔyn njaa to do to nangə̂ ta-kəy tə̂ lə nje-nɛ̂n-kinga
         le. 21 N̂-ndiki ta kusa buru nɛ̂n-kusaje kə̂ aw gaynje kɔ tabələ tə̂ lə nje-nɛ̂n-kinga le.
         A dɔɛ tə̂ənn, bisije â ddeeje aw tɔɔnnje kəm doje laa. 22 Marə ndɔ nje-ndoo le oy ngaâ anjəje unnɛ̂je awje saa mbɔr Abaraham tə̂. Nje-nɛ̂n-kinga le oy tɔ ngaâ n̂-dubbe. 23 Kəm-to-ndoo aw ddɛɛ̂ lo tə̂ lə dəwje kə̂ oyje ngaâ nunn kəmɛ̂ a, noo Abaraham kə Lajar mbɔr Abaraham tə̂ le ddəw əw. 24 Nuru əkii n̂-pa nan: ‹Bɔy Abaraham, oo kəm-to-ndoo ləm! Ula Lajar arə ula ndɔn-jia maann tə̂ ila ndɔnʼm tə̂ arə wul,
         mba kəm-to-ndoo aw ddam kəm puru tə̂ nəənn.› 25 Abaraham ilɛ̂ tə̂ nan: ‹Ngonnəm, ole məi, ndɔ kə̂ isi kəm baa bbay le ubba maji, a Lajar tuju
         â ubba. Bbasinɛn Lubba bɔru maann-nɔn kəmɛ̂ tə̂ lo tə̂ nəənn, a əi, aw oo ndoo. 26 Dɔɛ tə̂ənn bbay, marə tɔkə buwa to horoje tə̂ kə sese, mba karə dəwje kə̂ ndikije
         ta kin nəənn kaw kə rɔse tə̂, asəje ta kaw ang ddəm mba karə dəw asə ta kin rɔse tə̂
         nu ddee kə rɔje tə̂ ang ddəm.› 27 Nje-nɛ̂n-kinga le pa nan: ‹Yeenn a, bɔy, m-duji karə ula Lajar kə̂y lə bɔmje, 28 mba ngakɔnʼmje kə̂ dingaw min eeje nunn. Maji karə naw ndəjəde narə n̂-ddeeje lo kəm-to-ndoo
         tə̂ nəənn tɔ ang.› 29 Abaraham ila tə̂ nan: ‹Ndu lə Mɔyijə kə tar lə njê-kilaje mbər tar lə Lubba naynje horode tə̂ bbay. Maji karə dooje tar ləde!› 30 Nje-nɛ̂n-kinga le pa nan: ‹Baann ang, bɔy Abaraham, bbo dəw ndol horo dəwje tə̂ kə̂ oyje aw rɔde tə̂ a, dâ turuje məde.› 31 Abaraham le pa arɛ̂ nan: ‹Bbo dooje ndu lə Mɔyijə kə tarje lə njê-kilaje mbər tar lə Lubba ang a, le marə dəw kə̂ oy ndol aw pa tar arəde njaa kara dâ kooje tar laa
         ang tɔ.› »

Tar kɔru tar dɔ dəw tə̂171 Jeju pa arə njê-njaje goe tə̂ nan: «Nɛ̂n kə̂ a dda karə dəw oso mə majang tə̂ a to kə ndɔ tɔyn. A to ndoo nya
         karə dəw kə̂ a kərə njê-marɛ̂je karə dosoje mə majang tə̂. 2 Karə n̂-tɔ ər kə̂ ɔɔy gɔsɛ̂ tə̂ dilɛ̂ mə ba-katə tə̂ maji arɛ̂ uta karə n̂-dda narə
         ngonn-kâra horo ngann marɛ̂je tə̂ nəənn oso mə majang tə̂. 3 Aaje rɔse! Bbo ngokɔin dda majang a, ə-pa kəmɛ̂ tə̂, â bbo n̂-turu məɛ̂ a, ɔru tar dɔɛ̂ tə̂. 4 A bbo ndɔ tə̂ kə̂ kâra baa njaa n̂-dda səi majang gɔl siri ngaâ n̂-təl rɔi tə̂ gɔl siri tɔ, n̂-pa nari nan: ‹M-ndiki ta kinya ddəw
         majang kə̂ m-dda› le a, ɔru tar dɔɛ̂ tə̂.»Tar mə-kunn5 Njê-kaw-kulaje paje arə Əbbə-dəwje nan: «Ə-dda mə-kunn ləje arə bo.» 6 A Əbbə-dəwje ilade tə̂ nan: «Bbo mə-kunn ləse to ngaji tokə lə kandə mutardə kə tɛn baa le a, â kasəje ta pa karə kakə sikɔmɔr nəənn nan: ‹Ɔru rɔi kə ngirai
         tɔyn aw maan rɔi baâ› a, nâ koo tase.»Njê-njaje go Jeju tə̂ toje to njê-kulaje baa7 «Nân horose tə̂ nəənn, bbo nje-kula laa aw ndɔɔ wase aw ngəm nɛ̂n-kuulje ngaâ bbo
         nje-kula laa le in muû təl a, a pa karɛ̂ nan: ‹Ə-ddee njangə isi ta nɛ̂n-kusa tə̂
         usa› wa? 8 Nâ pa baann ang. Nâ pa nan: ‹Ə-dda nɛ̂n-kusa kə̂ lo-kul tə̂ arəm, ula kubbu kə̂
         maji bbo ə-ddee kə nɛ̂n-kusa le arəm musa, ta arəm nɛ̂n may. Goe tə̂ bba ta əi kara
         usa nɛ̂n ta ay nɛ̂n.› 9 Nâ karə wooyo nje-kula le mba kula kə̂ n̂-dda kə turu ndue le wa? Nâ dda baann ang.10 «Ddəw kâra baa, sese kara, bbo ə-ddaje nɛ̂n tɔyn kə turu ndu kə̂ dunn darəse a, aw
         paje nan: N-to njê-kulaje baa. N-dda nɛ̂n kə̂ to tar ləje ta dda.»Jeju aji njê-banjije dɔku11 Kaw lə Jeju kə Jerujalɛm a, n̂-nday horo nangə tə̂ kə̂ Samari kə Galile. 12 Kar tə̂ kə̂ naw nandə mə marə bbe tə̂ a, njê-banjije dɔku ddeeje kə rɔɛ̂ tə̂. 13 Darje ddəw əw bba n̂-paje kə taar nan: «Jeju, Nje-nɛ̂n-tɔju, oo kəm-to-ndoo ləje bbo!»14 Jeju oode a, pa arəde nan: «Aw tɔjuje rɔse njê-poloje Lubba.» Kar tə̂ kə̂ daw dawje a, rɔde təl ddee maji. 15 Marɛ̂ kâra horode tə̂ oo rɔɛ̂ kə̂ ddee maji le a, uru təl ngaâ ɔsu gaji Lubba uru
         nɛ̂n əkii. 16 Noso nangə̂, n̂-dəbbə kəmɛ̂ kə nangə̂ nɔn gɔl Jeju tə̂ ngaâ narɛ̂ wooyo. N̂-to dəw
         kə̂ Samari. 17 Jeju duju tar nan: «Njê-banjije le dɔku tɔyn njaa rɔde ddee maji ang wa? A dede kə̂ jikara
         deeje dda wa? 18 Bbayɛ̂ njaa to nje-mba nəənn â təl ddee mba kɔsu gaji Lubba wa?» 19 Goe tə̂ a, n̂-pa narɛ̂ nan: «In taar aw lo ləi, mə-kunn ləi aji mban!»Kɔn-mbay lə Lubba20 Parijinyɛje dujuje Jeju ta gərə kar kə̂ kɔn-mbay lə Lubba le a ddee nɛ̂n, a nilade tə̂ nan: «Kɔn-mbay lə Lubba aw ddee tokə nɛ̂n kə̂ dəw aw oo kə kəmɛ̂ ang. 21 ‹Ooje, ye â nəənn› wase ‹ye â yoonn› Dəwje a paje baann ang. Mba kɔn-mbay lə Lubba le ee horose tə̂ mban.»Ndɔ kə̂ Ngonn lə dəw a təl nɛ̂n22 Goe tə̂ a, Jeju pa arə njê-njaje goe tə̂ nan: «Marə ndɔje kə̂ aw ddeeje, maal koo marə ndɔ kâra horo ndɔje tə̂ lə Ngonn lə dəw a ddase, a â kooje ndɔ le ang. 23 Dâ pa karəse nan: ‹Nee yoonn!› wase ‹Nee nəənn!› Awje loe tə̂ ang ddəm aynje ngɔru
         kə loe tə̂ ang ddəm. 24 To ddəw kâra baa tokə ndi kə̂ təəl a, ndoko kɔyn dara tə̂ kâra uru ye tə̂ kə̂ kâra.
         Ndɔ təl lə Ngonn lə dəw a to tokə baann tɔ. 25 A maji karə noo ndoo nya dɔngɔr ngaâ dəwje kə̂ bbasinɛn nəənn mbəteje bba. 26 Ndɔ kə̂ Ngonn lə dəw a təl ddee nɛ̂n le, nɛ̂nje a toje tokə dɔ ndɔ tə̂ lə Nowe. 27 Dɔ ndɔɛ̂ tə̂ənn le dəwje aw usaje, aw ayje, daw taaje naan, daw darəje ngaw wase dɛnɛ̂n
         ngannde ndərəng ndɔ tə̂ kə̂ Nowe andə nɛ̂n mə tɔkə to tə̂. Maann ndi taa lo arə dəwje
         le oyje tɔyn. 28 Ndɔ təl lə Ngonn lə dəw a to tokə dɔ ndɔ lə Lotə. Dəwje aw usaje, aw ayje, aw ndokoje
         nɛ̂n, aw labbəje nɛ̂n, aw dubbuje nɛ̂n, aw ddaje kəyje. 29 A ndɔ kə̂ Lotə unda nɛ̂n lo tee kə ddang mə bbe tə̂ kə̂ Sɔdɔm le, puru kə supərə+ in darâ gayn tokə lə ndi ngaâ tɔl dəwje tɔyn. 30 Nɛ̂ɛnn a to ddəw kâra baa ndɔ tə̂ kə̂ Ngonn lə dəw a tee nɛ̂n kəm dəwje tə̂.31 «Dɔ ndɔɛ̂ tə̂ənn, bbo dəw isi dɔ kəy tə̂ ngaâ nɛ̂nje laa to mə kəy tə̂ a, maji karə n̂-ddisi mba koto ang+. Bbo dəw ee ndɔɔ̂ a, təl aw bbe ang. 32 Oleje məse dɔ dɛnɛ̂n tə̂ lə Lotə. 33 Dəw kə̂ aw sangə ddəw ta ngəm təbbə laa a, təbbə laa le a nayn kə kɔrɔ̂. A dəw kə̂
         təbbə laa nayn kə kɔrɔ̂, a təl kinga təbbə laa le. 34 M-pa marəse, mə tile tə̂ənn bbo dəwje joo toje dɔ tira tə̂ kâra baa a, dâ kunn marɛ̂
         kâra, a dâ kinya ne kə̂ kâra. 35 Dɛnɛ̂nje joo kə̂ aw uruje nɛ̂n birî naan tə̂, dâ kunn marɛ̂ kâra, a dâ kinya ne
         kə̂ kâra. [36 Dingawje joo kə̂ eeje mə ndɔɔ tə̂, dâ kunn marɛ̂ kâra, a dâ kinya ne kə̂ kâra.]»
         37 Njê-njaje goe tə̂ dujeje nan: «Əbbə-dəwje, lo kə̂ dda bba nɛ̂njeenn a toje tə̂ wa?» Jeju ilade tə̂ nan: «Lo kə̂ niinn to tə̂
         a, malje a mbɔnje naan tə̂.» 
         
            
               	Supərə to marə nɛ̂n kə̂ kasɛ tokə bu-matə kə̂ aw ɔn puru ngaâ aw tunga nya ngaâ
                     ətə maji ang.

               	Matiye 24:17

Gusu-tar kə̂ dɔ nje-gangə sariya tə̂ kə dɛnɛ̂n-ndubba tə̂181 Jeju pa marə gusu-tar arə njê-njaje goe tə̂ ta tɔju nɛ̂n de to, to maji nya ta duju Lubba kə ndɔje tɔyn
         ddəm kə rɔ-nya ang ddəm. 2 N̂-pa nan: «Marə tɔkə bbe tə̂, marə nje-gangə sariya ee tə̂ənn, n̂-bbəəl Lubba ang
         ddəm noo dəwje to nɛ̂n kəmɛ̂ tə̂ ang ddəm. 3 A marə dɛnɛ̂n-ndubba ee mə bbe tə̂ənn le tɔ. Dɛnɛ̂n-ndubba le ddee rɔɛ̂ tə̂ gɔl banya
         nya pa arɛ̂ nan: ‹Ə-gangə sariya dɔ nje-baan tə̂ ləm arəm.› 4 A nje-gangə sariya le mbətə gɔl banya nya. Goe tə̂ a, nəjə tar məɛ̂ tə̂ nan: ‹Tɔkɔrɔ,
         m-bbəəl Lubba ang ddəm moo dəwje to nɛ̂n kəmʼm tə̂ ang ddəm njaa. 5 A dɛnɛ̂n-ndubba nəənn ɔru wurum nya. Mâ gangə sariya laa karə ta marə ndɔ a, n̂-təl
         n̂-ddee n̂-jɔkum ang ngaa.› » 6 Əbbə-dəwje təl pa bbay nan: «Ooje tar kə̂ nje-gangə sariya kə̂ gatə gatə ang le pa nəənn kə
         majɛ̂. 7 Lubba a gangə sariya lə dəwje laa kə̂ n̂-mbərəde kə̂ aw nɔnje nɔn gɔlɛ̂ tə̂ til kə
         kar ang wa? Nâ karə n̂-ngəbbə nya wa? 8 M-pa marəse, nâ gangə sariya ləde kə ngɔru baa. A ndɔ kə̂ Ngonn lə dəw təl dɔ nangə tə̂ a, nâ kinga njê-mə-kunnje njaa wa?»Gusu-tar dɔ marə Parijinyɛ tə̂ kə nje-taa narɛ lambo tə̂9 Jeju pa gusu-tar nəənn bbay mba dəwje kə̂ ooje rɔde to dəwje kə̂ gatə gatə, a ooje kəsə dəwje to dəwje
         kə̂ maji ang. 10 N̂-pa nan: «Dəwje joo awje kəy-polo Lubba tə̂ ta duju Lubba. Marɛ̂ kâra to Parijinyɛ, a ne kə̂ kâra n̂-to nje-taa narɛ lambo. 11 Parijinyɛ le ar taar ngaâ duju Lubba mba tar dɔɛ̂ njaa nan: ‹Lubba, mari wooyo mba m-to tokə
         kəsə dəwje ang. Kəseje toje to njê-bbokoje, njê-nɛ̂n-ddaje kə̂ gatə gatə ang, njê-ddaje
         lo-to-majang. M-to tokə nje-taa narɛ lambo nəənn ang tɔ. 12 Mə ndɔje tə̂ kə̂ siri, maw mɔku rɔm nɛ̂n-kusa gɔl joo, maw munn dɔ nɛ̂nje tɔyn kə̂
         minga maw poloi nɛ̂n.› 13 A nje-taa narɛ lambo le ar ddəw əw, naa lo kə̂ darâ ang ddəm ngaâ nunda karɛ̂ nan: ‹Lubba, oo kəm-to-ndoo
         ləm, əman nje-nɛ̂n-dda kə̂ maji ang.› 14 M-pa marəse, nje-taa narɛ lambo le ddee to dəw kə̂ gatə gatə kəm Lubba tə̂ ngaâ təl
         kəy laa, a Parijinyɛ le ddee to dəw kə̂ gatə gatə ang. Mba dəw kə̂ ndiki koo rɔɛ̂
         bo a, Lubba a karə n̂-ddee tɛn baa ngaâ dəw kə̂ oo rɔɛ̂ tɛn baa a, Lubba a karə n̂-ddee
         bo.»Bbe-kɔn lə Lubba to mba dəwje kə̂ toje tokə ngannje kə̂ kasə15 Ngannje kə̂ ta mba tə̂ njaa kara dəwje aw ddeeje kə de rɔ Jeju tə̂, ta karə nɔrude
         kə jia. Njê-njaje goe tə̂ ooje baann a, aw inje kə dəwje le. 16 A Jeju arə n̂-bbar ngannje le ngaâ pa nan: «Inyaje ngannje kə̂ mbatə arəje ddeeje rɔm tə̂
         bbo ɔkujede ddəw ang. Mba Bbe-kɔn lə Lubba to mba dəwje kə̂ toje tokə dede. 17 Tɔkɔrɔ, m-pa marəse: Dəw kə̂ taa Bbe-kɔn lə Lubba kə rɔɛ̂ tə̂ tokə ngonn-kasə ang a, a kandə tə̂ ang.»Tar lə nje-nɛ̂n-kinga18 Marə mbay lə Jiipije duju Jeju nan: «Nje-nɛ̂n-tɔju kə̂ maji, ddi â mâ dda bba mâ
         kinga nɛ̂n təbbə kə̂ to kə ndɔ kə ndɔ wa?» 19 Jeju ilɛ̂ tə̂ nan: «Mba ddi bba ə-bbarəm to dəw kə̂ maji wa? Dəw kə̂ maji goto, Lubba
         kâra baa â maji. 20 Ə-gərə nduje kə̂ nan: Ə-dda lo-to-majang ang, ə-tɔl dəw ang, ə-bboko ang, ə-pa tar-naji
         kə̂ to ngəm ang, ə-wal bɔije kə kɔinje.»21 Dingaw le pa nan: «M-ngəm ndujeenn tɔyn kə kasəm baa.» 22 Jeju oo tar laa le a, pa arɛ̂ nan: «Marə nɛ̂n kâra dui bbay. Ə-labbə nɛ̂nje tɔyn kə̂
         inga ta ə-kayn narɛ̂ dangətəje a, â kinga nɛ̂n darâ. Goe tə̂ a, ə-ddee unn gom.»
         23 Mbay le oo tar nəənn le a, rɔɛ̂ nəəle ang mba ninga nɛ̂n nya. 24 Jeju ɛɛ̂ a, pa nan: «To ngəng nya kə njê-nɛ̂n-kingaje karə dandəje Bbe-kɔn tə̂ lə Lubba. 25 Karə jambal andə buwa suwa tə̂ ngəng ang wa? Karə nje-nɛ̂n-kinga andə Bbe-kɔn tə̂ lə Lubba a ngəng nya bbay.» 26 Njê kə̂ aw ooje tar laa le paje nan: «Bbo baann a, nân bba a kasə kinga kaji wa?»
         27 Jeju ila tə̂ nan: «Nɛ̂n kə̂ nya dəwje nya Lubba ang.»28 Piyɛr pa nan: «Oo, jinya nɛ̂nje ləje tɔyn a junn goi.» 29 Jeju pa nan: «Tɔkɔrɔ, m-pa marəse, bbo dəw inya kəy laa, dɛnɛ̂n laa, ngakɔɛ̂nje, kɔɛ̂nje
         kə bɔɛ̂je wase ngannɛ̂ mba Bbe-kɔn lə Lubba a, 30 nâ kinga nɛ̂n nya mə ndɔje tə̂ nəənn ddəm nâ kinga təbbə kə̂ to kə ndɔ kə ndɔ, mə
         ndɔje tə̂ kə̂ aw ddeeje ddəm.»Jeju pa tar koy laa kə tar ndol laa31 Jeju bbar njê-kaw-kulaje laa kə̂ dɔku gire joo kə rɔɛ̂ tə̂ ngaâ pa arəde nan: «Ooje,
         jaw jawje kə Jerujalɛm, nu le, nɛ̂nje tɔyn kə̂ njê-kilaje mbər tar lə Lubba ddaje Makəturu tə̂ dɔ Ngonn lə dəw tə̂ le a ddee to nɛ̂n kə̂ tɔkɔrɔ. 32 Mba dâ kilɛ̂ ji dəwje tə̂ kə̂ toje to Jiipije ang, dəwje a kɔjɛ̂je koko nɛ̂n, dâ
         ddɛɛ̂je maji ang, dâ tibbije wənrə dɔɛ̂ tə̂. 33 Dâ tundɛ̂je kə ndəy ngaâ dâ tɔlɛ̂je. Ndɔ mota laa a, nâ ndol.» 34 Njê-kaw-kulaje le gərəje nɛ̂n mə tar tə̂ənn kâra ang. Kandə tarjeenn le iya rɔɛ̂
         kə de. N̂-gərəje nɛ̂n kə̂ Jeju a ta pa le ang.Jeju aji nje-kəm-tɔ kə̂ Jeriko arə təl oo lo35 Jeju ddee ngɔsi kə Jeriko a, marə nje-kəm-tɔ isi mbɔr ddəw tə̂ aw kɔy nɛ̂n. 36 Noo ndu dəwje kə̂ banya kə̂ aw ndayje a, n̂-duju ta gərə gəle. 37 N̂-pa darɛ̂ nan Jeju kə̂ Najarɛtə â aw nday. 38 Nje-kəm-tɔ le uru əkii nan: «Jeju, Ngonn lə Dabbiti, oo kəm-to-ndoo ləm bbo!» 39 Dəwje kə̂ aw njaje kete aw inje saa karə nutu tɛɛ̂, a nuru əkii kə taar bbay nan:
         «Ngonn lə Dabbiti, oo kəm-to-ndoo ləm bbo!» 40 Jeju ar lo kâra ngaâ unn ndu karə n̂-ddee saa. N̂-ddee ngɔsi a, Jeju duje nan: 41 «Ddi â ə-ndiki karə m-dda mari wa?» Nje-kəm-tɔ le ilɛ̂ tə̂ nan: «Əbbəmje, arə m-təl
         moo lo!» 42 Jeju pa arɛ̂ nan: «Ə-təl oo lo, mə-kunn ləi aji!» 43 Kar tə̂ənn njaa n̂-təl noo lo ngaâ nunn go Jeju naw nɔsu gaji Lubba. Dəwje tɔyn kə̂
         ooje nɛ̂ɛnn le ɔsuje gaji Lubba.
         
            

         
      

   
      
         19
Tar lə Jeju de kə Jase191 Jeju andə mə bbe tə̂ kə̂ Jeriko ngaâ aw riya mə bbe le. 2 Marə dingaw kə̂ ria nan Jase ee mə bbe tə̂ənn le. N̂-to nje-kɔn dɔ njê-taaje narɛ
         lambo ddəm nje-nɛ̂n-kinga ddəm. 3 Naw sangə ddəw ta koo Jeju le se n̂-to dəw kə̂ baânn wa? A ninga ddəw ta kooe ang, mba dəwje banyaje nya ngaâ
         n̂-to dəw-gɔju. 4 Nayn ngɔru kete naw naal kakə sikɔmɔr ta koo Jeju le, mba Jeju a ta nday lo tə̂ənn.
         5 Jeju tee lo tə̂ənn le a, aa lo kə taar ngaâ pa arɛ̂ nan: «Jase, ə-ddisi kə tɔkɛ̂, mba
         to maji karə m-to mə kəy tə̂ ləi bbokənɛn.»6 Jase ddisi kə tɔkɛ̂ ngaâ taa Jeju kə kə̂y laa kə rɔ-nəəl. 7 Dəwje tɔyn ooje baann a, nyuruje nan: «Naw to mə kəy tə̂ lə nje-nɛ̂n-dda kə̂ maji
         ang.»8 A Jase ar nɔn Əbbə-dəwje tə̂ pa arɛ̂ nan: «Oo, Əbbə-dəwje, maw kayn nɛ̂n-kingaje ləm dannâ maw kayn njê-ndooje. A bbo m-taa narɛ lə dəw kə
         ddəwe ang a, mâ təl nɛ̂n karɛ̂ asə gɔl sɔ.» 9 Jeju pa arɛ̂ nan: «Bbokənɛn Lubba aji dəwje kə̂ kə̂y nəənn, mba Jase to ngonn lə Abaraham tɔ. 10 Mba Ngonn lə dəw ddee ta sangə dəwje kə̂ naynje kə kɔrɔ̂ mba kajide.»Gusu-tar dɔ njê-kulaje tə̂ kə̂ mota11 Dəwje kə̂ banya le naynje aw ooje tar lə Jeju le bbay a, n̂-pa marə gusu-tar narəde, mba nee ngɔsi kə Jerujalɛm ngaâ dəwje aw əjəje to dâ kooje kɔn-mbay lə Lubba bbasinɛn nəənn njaa. 12 Yeenn le bba n̂-pa nan: «Marə dəw aw aw kə marə bbe tə̂ ddəw əw ta karə dula mbay
         dɔɛ̂ tə̂ bba ta təl. N̂-to dəw kə̂ njê kə̂ gəle tə̂ to dəwje kə̂ bo. 13 Kete bba karə nɔtu a, n̂-bbar marə njê-kulaje laa dɔku ngaâ dəw kâra a, narɛ̂ kandə
         narɛ kə̂ kɔrɛ̂ bo nya. N̂-pa narəde nan: ‹Ə-labbəje nɛ̂n kə narɛ nəənn ndərəng ndɔ
         kə̂ mâ təl ddee.› 14 A dəwje kə̂ bbeê laa ndikeje ang. Dulaje marə dəwje goe tə̂ darə aw paje nan: ‹N-ndiki
         karə dəw nəənn ddee to tɔkə mbay ləje ang.›15 «Dula mbay le dɔɛ̂ tə̂ ngaâ n̂-təl bbeê laa le. Nula n̂-bbar njê-kulaje laa kə̂
         narəde kandə narɛ le, ta gərə se baânn â dəw kâra kâra inga dɔ marɛ̂ tə̂ wa? 16 Nje-kula kə̂ dɔngɔr ddee ngaâ pa nan: ‹Əbbəmje, kandə narɛ ləi le uju marɛ̂ dɔku.›
         17 Əbbeeje le pa arɛ̂ nan: ‹Maji, nje-kula kə̂ maji! Mundai to ngonn mbay dɔ ngann bbeje
         tə̂ dɔku, mba nɛ̂n kə̂ tɛn kə̂ dari ə-dda nɛ̂n kula kə dɔgɔlɛ̂.› 18 Nje-kula kə̂ to joo laa ddee ngaâ pa nan: ‹Əbbəmje kandə narɛ ləi uju marɛ̂ min.›
         19 Əbbeeje le pa arɛ̂ nan: ‹Əi kara mundai dɔ ngann bbeje tə̂ min tɔ.› 20 Marɛ̂ ddee ngaâ pa nan: ‹Əbbəmje kandə narɛ ləi le â nəənn, m-tɔ kə ta-kubbu m-ngəm.
         21 M-bbəəli nya mba ə-to dəw kə̂ kətərə nya. Nɛ̂n kə̂ ila ang kara unn ddəm nɛ̂n kə̂
         ə-dubbu ang kara uja kandɛ̂ ddəm.› 22 Əbbeeje le pa arɛ̂ nan: ‹Nje-kula kə̂ maji ang, tar kə̂ tai tə̂ njaa mâ gangə nɛ̂n
         sariya dɔi tə̂. Ə-gərə to m-to dəw kə̂ kətərə nya. Nɛ̂n kə̂ mila ang kara munn ddəm
         nɛ̂n kə̂ m-dubbu ang kara muja kandɛ̂ ddəm. 23 Yeenn a, mba ddi bba ila narɛ ləm le lo ngəm narɛ tə̂, ta bbo m-təl a, minga marə
         narɛ dɔɛ̂ tə̂ ang wa?› 24 Goe tə̂ a, n̂-pa narə dəwje kə̂ arje lo tə̂ənn nan: ‹Ə-taaje kandə narɛ le jia tə̂
         arəje ne kə̂ ninga kandə narɛ dɔku le.› 25 Dəwje le paje nan: ‹Dəw kə̂ bo, ne ninga kandə narɛ dɔku mban.› 26 A mbay le ila tə̂ nan: ‹M-pa marəse, dəw kə̂ nɛ̂n laa to a, dâ karɛ̂ marɛ̂ dɔɛ̂ tə̂,
         a dəw nɛ̂n laa goto, nɛ̂n laa njaa kara dâ taa jia tə̂ kə ddang. 27 A njê-baanje ləm kə̂ ndikije karə mɔn dɔde ang le, ə-ddeeje kə de bbo ujaje gɔsude
         kəmʼm tə̂ nəənn.› » 28 Jeju pa tar le baann ngaâ oso kete nɔn dəwje tə̂ kə̂ banya aw ər kə Jerujalɛm.Jeju aw kə Jerujalɛm29 Jeju tee ngɔsi kə bbe kə̂ Betepaje kə Betani, ər kə dɔ ddingiri tə̂ kə̂ daw bbar nan
         ddingiri Olibəje a, nula njê-njaje goe tə̂ joo, 30 n̂-pa nan: «Awje ngonn bbe tə̂ kə̂ nɔnse tə̂ yoonn. A ta teeje be a, â kingaje marə
         ngonn kororo kə̂ n̂-tɔɛ̂, dəw nayn isi dɔɛ̂ tə̂ ang bbay. Ə-tuteje ə-ddeeje saa nəənn.
         31 Bbo dəw dujuse nan: ‹Mba ddi bba ə-tuteje wa?› a, ilɛ̂je tə̂ nan: ‹Əbbə-dəwje le â duju kororo le.› »32 Njê kə̂ Jeju ulade le awje ngaâ ingaje nɛ̂nje le tokə n̂-pa narəde le. 33 Daw tutuje ngonn kororo le a, njɛɛ̂je dujude nan: «Mba ddi bba aw tutuje ngonn kororo
         le wa?» 34 Dilaje tə̂ nan: «Əbbə-dəwje le â duju karə jaw kə kororo le.» 35 N̂-ddeeje kə ngonn kororo le darə Jeju. N̂-tilaje kubbuje ləde dɔ kororo tə̂ le darə Jeju aal. 36 Ngonn kororo le aw nja kə Jeju a, dəwje aw tilaje kubbuje ləde dɔ ddəw tə̂. 37 N̂-ddee ngɔsi kə Jerujalɛm kə ddəw kə̂ ta kin nɛ̂n dɔ ddingiri Olibəje tə̂ le ddisi a, rɔ njê-njaje goe tə̂ tɔyn kə̂ banya nəəlde ngaâ daw dɔsuje gaji Lubba kə taar mba nɛ̂n-mɔrije tɔyn
         kə̂ dooje le. 38 N̂-paje nan: «Lubba bbar tar kə̂ maji dɔ tɔkə mbay tə̂ kə̂ ddee kə ri Əbbə-dəwje! Mə-wul-lɔm to mə dara tə̂, piti to loje tə̂ kə̂ ddutu dara tə̂ nu!»39 Marə Parijinyɛje kə̂ eeje horo dəwje tə̂ kə̂ banya le paje arə Jeju nan: «Nje-nɛ̂n-tɔju, ə-ndangə
         njê-njaje goi tə̂ arə dutuje tade.» 40 Nilade tə̂ nan: «M-pa marəse, bbo dutu tade a, ərje â a kuruje əkii.»Jeju nɔn mba Jerujalɛm41 Jeju ddee ngɔsi kə Jerujalɛm ngaâ oo bbe le a nɔn mbɛɛ̂. 42 N̂-pa nan: «Jerujalɛm, bbo to əi njaa kara ə-gərə gusu kə̂ ta kinga nɛ̂n mə-wul-lɔm
         mə ndɔ tə̂ nəənn a, maji nya! A bbasinɛn nɛ̂ɛnn nɛ̂n le iya rɔɛ̂ arə asə ta koo ang.
         43 Mba marə ndɔje aw ddeeje kə̂ njê-baanje ləi a kila ndoko guku nɛ̂n dɔi, dâ kiri
         dɔi ngaâ dâ korei kə yo kə nɛ̂n. 44 Dâ rii kə gɔlde, əi ddəm dəwje ləi ddəm ngaâ dâ kinyaje marə ər kâra karə nayn
         dɔ marɛ̂ tə̂ ang, mba Lubba ddee ta kumain kar tə̂ nəənn, a ə-gərə kar nəənn le ang.»Jeju tubba njê-nɛ̂n-labbəje kəy-polo Lubba tə̂45 Jeju andə kəy-polo Lubba tə̂ aw tubba nje-nɛ̂n-labbəje 46 ngaâ pa arəde nan: «Lubba pa Makəturu tə̂ laa nan: ‹Kəy ləm a to kəy duju Lubba.
         A sese ə-ddaje kəy le to lo kiya-rɔ lə njê-bbokoje wa?› »47 Naw tɔju nɛ̂n kə ndɔ tɔyn mə kəy-polo Lubba tə̂ le. Mbayje lə njê-poloje Lubba kə njê-gərəje-Ndu kə tɔkə dəwje aw sangəje ddəw ta tɔlɛ̂. 48 A n̂-gərəje nɛ̂n kə̂ ta dda bba ta tɔlɛ̂ nɛ̂n ang, mba dəwje tɔyn aw tukaje mbide
         nya aw ooje nɛ̂n tar kə̂ tɛɛ̂ tə̂.

Nân â arə ddəw Jeju karə dda nɛ̂n nɛ̂nje wa?201 Marə ndɔ, Jeju aw tɔju nɛ̂n dəwje kə̂ banya mə kəy-polo Lubba tə̂ ddəm aw ila mbər Tar kə̂ Maji ddəm. Mbayje lə njê-poloje Lubba kə njê-gərəje-Ndu kə tɔkəje lə Jiipije undaje lo teeje. 2 N̂-dujeje nan: «Nân bba ari singa karə ə-dda nɛ̂n nɛ̂njeenn wa? Nân njaa bba ari
         singa wa?» 3 Nilade tə̂ nan: «Əman kara mâ dujuse tar kâra tɔ: 4 Ə-paje arəmje moo, batɛm lə Jan in dda wa? In rɔ Lubba tə̂ darâ wase in rɔ dəwje tə̂ wa?» 5 A n̂-paje horode tə̂ nan: «Bbo jilaje tə̂ n-pa nan in rɔ Lubba tə̂ darâ a, nâ pa
         nan: ‹Mba ddi bba ə-ndikije tə̂ kə Jan le ang wa?› 6 A bbo n-pa nan dəwje â ulɛ̂ a, dəwje tɔyn a tilajeje kə ər, mba n̂-gərəje to Jan to nje-kila mbər tar lə Lubba njaa.» 7 Yeenn le bba dilaje Jeju tə̂ nan: «N-gərə dəw kə̂ ula Jan arə dda batɛm dəwje le ang.»
         8 Jeju pa arəde nan: «Əman kara mâ bbar ri dəw kə̂ arəm singa kə̂ ta dda nɛ̂n nɛ̂njeenn
         le karəse ang tɔ.»Gusu-tar dɔ njê-ddaje kula binyə tə̂9 Goe tə̂ a, Jeju unn kutu pa gusu-tar nəənn arə dəwje nan: «Marə dəw dda ndɔɔ binyə. Ninya kula ndɔɔ le ji njê-ddaje kula binyə tə̂ a nɔtu naw marə bbe tə̂ mba ndɔ nya. 10 Nɛyn kuja kandə-ko asə a, nje-ndɔɔ le ula marə nje-kula laa rɔ njê-ddaje kula binyə tə̂ le karə duja kandə binyə le darə ddee nɛ̂n arɛ̂. A duwaje nje-kula le n̂-tundɛ̂je ngaâ n̂-tubbɛ̂je darə n̂-təl
         jia baa. 11 N̂-təl nula marə nje-kula kə̂ dang bbay a, duwɛ̂je n̂-tundɛ̂je, n̂-tajɛ̂je ngaâ n̂-tubbɛ̂je
         darə n̂-təl jia baa. 12 Gɔl mota laa, n̂-təl nula marə nje-kula bbay a, darɛ̂je do ngaâ n̂-tubbɛ̂je. 13 Nje-ndɔɔ le pa nan: ‹Ddi â mâ dda wa? Mâ kula ngonnəm kə̂ m-ndike nya, a du ang,
         dâ bbəəleje.› 14 A koo njaa kə̂ njê-ddaje kula binyə le ooeje a, n̂-paje nan: ‹Nje-kuwa nɛ̂n-ndubba le â nəənn, arəje n-tɔlɛ̂je bba karə
         ta nɛ̂n-ndubba le təl to ləje.› 15 N̂-ndɔrɛ̂je n̂-teeje saa mə ndɔɔ tə̂ le kə ddang ngaâ n̂-tɔlɛ̂je.» Jeju duju tar
         nan: «Yeenn, ddi ngaa bba nje-ndɔɔ le a dda kə de wa? 16 Nâ ddee tɔl njê-ddaje kula binyə le ngaâ nâ kinya ndɔɔ le ji marə dəwje tə̂ kə̂ dang.»Dəwje kə̂ banya le ooje tar le a, n̂-paje nan: «Maji karə nɛ̂ɛnn ddee tokə baann ang!»17 Jeju ɔru kəmɛ̂ aade ngaâ pa nan: «Tar kə̂ n̂-dda Makəturu tə̂ lə Lubba nəənn gəle
         nan ddi wa?Tar le nan: ‹Ər kə̂ njê-kɔsuje kəy mbətəje le,təl ddee to singa gɔl kəy kə̂ dungu nangə̂.› »18 Dəw kə̂ oso dɔ ər tə̂ le a, a guru rɔɛ̂ ngaâ dəw kə̂ ər le oso dɔɛ̂ tə̂ a, a nyarɛ̂.
         19 Kar tə̂ənn njaa mbayje lə njê-poloje Lubba kə njê-gərəje-Ndu aw sangəje ddəw ta kuwɛ̂, a n̂-bbəəlje kəm dəwje. Mba n̂-gərəje to dede â Jeju aw
         pa gusu-tar nəənn ɔju dɔde.Tar kuka lambo karə tɔkə mbay kə̂ Rɔm20 Njê-poloje Lubba kə Njê-gərəje-Ndu le undaje kəmde kə dɔ Jeju tə̂. Dulaje dəwje kə̂ ddaje rɔde to
         dəwje kə̂ maji rɔɛ̂ tə̂. Dəwje le awje ta duje tar mba nɛɛ̂n nɛ̂n, ta bbo dingaje
         tar kə̂ maji ang tɛɛ̂ tə̂ a, kuwɛ̂ kulɛ̂ ji njê-gangəje sariya tə̂ kə ji njê-kɔn-bbeje
         tə̂. 21 Dəwje le dujeje tar nan: «Nje-nɛ̂n-tɔju, n-gərə to tar-pa ləi kə nɛ̂n-tɔju ləi to
         kə dɔgɔlɛ̂ ngaâ ar go marə dəw tə̂ ang. Aw tɔju ddəw lə Lubba tɔkɔrɔ tə̂ njaa. 22 Ndu arəje ddəw karə juka lambo kə tɔkə mbay kə̂ Rɔm wase ndu arəje ddəw ang wa?»23 A Jeju gərə gusu ləde le ngaâ ilade tə̂ nan: 24 «Ə-tɔjuje marə kandə narɛ kâra arə jooje. Əndaji dɔ dəw nəənn kə makəturu kə̂ n̂-dda
         narɛ tə̂ nəənn le to lə nân wa?» Dilaje tə̂ nan: «To le tɔkə mbay kə̂ Rɔm.» 25 Yeenn ngaâ n̂-pa narəde nan: «Arəje tɔkə mbay kə̂ Rɔm nɛ̂n kə̂ to lə tɔkə mbay kə̂
         Rɔm, arəje Lubba nɛ̂n kə̂ to lə Lubba.» 26 Tarje tɔyn kə̂ Jeju pa kəm dəwje tə̂ənn le, dingaje marə nɛ̂n ta kunda nɛ̂n tar dɔɛ̂
         tə̂ ang. Tar le dum dɔde ngaâ dutuje tade.Tar ndol lə dəwje kə̂ oyje27 Sadusinyɛje ddeeje rɔ Jeju tə̂. Sadusinyɛje le toje to dəwje kə̂ paje nan dəwje kə̂ oyje a ndolje ang ngaa. N̂-dujuje tar Jeju
         nan: 28 «Nje-nɛ̂n-tɔju, oo, Mɔyijə dda makəturu tə̂ nan: ‹Bbo dəw taa dɛnɛ̂n ngaâ inga ngonn ang a oy a, maji karə
         ngokɔɛ̂n ta dɛnɛ̂n-ndubba laa uju nɛ̂n ngannje ture tə̂.› 29 Ləw, marə ngakɔn-naanje eeje siri. Ne kə̂ n̂-to dərə n̂-taa dɛnɛ̂n ngaâ ninya ngonn
         ture tə̂ ang, a noy. 30 Nje-goe kə̂ to joo ləde taa dɛnɛ̂n-ndubba le ngaâ nuju saa ngonn ang, a noy. 31 Mota ləde taa dɛnɛ̂n-ndubba le a, to tokə baann tɔ. Dede siri kəm njaa n̂-taaje dɛnɛ̂n-ndubba
         le, a dujuje saa ang a, doyje. 32 Gode tə̂ a, dɛnɛ̂n-ndubba le oy tɔ. 33 Ndɔ ndol lə dəwje kə̂ oyje a, nân horo ngakɔn-naanje tə̂ənn a to nje-dɛnɛ̂n le wa?
         Mba dede siri tɔyn njaa n̂-taaje dɛnɛ̂n le.» 34 Jeju ilade tə̂ nan: «Dəwje kə̂ dɔ nangə tə̂ nəənn aw taaje dɛnɛ̂n ngaâ aw taaje ngaw.
         35 A dəwje kə̂ oyje kə̂ Lubba a koode to dasəje ta ndol ta kisi kəm baa duninya tə̂ kə̂
         aw ddee le, dede dâ taaje dɛnɛ̂n ang ddəm dâ taaje ngaw ang ddəm. 36 Dâ kasəje ta koy ang ngaa, mba n̂-toje kâra baa kə anjəje. N̂-toje to ngann lə Lubba,
         mba doyje, a n̂-ndolje mban. 37 Mɔyijə tɔju kə majɛ̂ nan dəwje kə̂ oyje ndolje. Mba nɛ̂n kə̂ Mɔyijə oo bər-kam tə̂ kə̂ dda tarɛ̂ makəturu tə̂ le, Mɔyijə bbar ri Əbbə-dəwje nan Lubba lə Abaraham, Lubba lə Ijakə, Lubba lə Jakobbo. 38 Lubba to Lubba lə dəwje kə̂ oyje ang, n̂-to Lubba lə dəwje kə̂ isije kəm baa, mba
         dəwje tɔyn isije kəm baa kəm Lubba tə̂.» 39 Marə njê-gərəje-Ndu ilɛ̂je tə̂ nan: «Nje-nɛ̂n-tɔju, ə-pa tar maji nya.» 40 Yeenn bba n̂-tay n̂-dujeje tar ang ngaa.Kristə le to ngonn lə Dabbiti wa?41 Jeju pa arəde nan: «Dəwje a kasəje ta pa nan Kristə le to ngonn lə Dabbiti tokə baânn wa? 42 Dabbiti njaa pa Makəturu tə̂ lə Sɔmje nan:‹Əbbə-dəwje Lubba pa arə Əbbəmje nan: Isi dɔ ji-kɔləm tə̂43 ndərəng ta mungu njê-baanje ləi kɔ gɔli tə̂.›44 A bbo Dabbiti bbar Kristə le to Əbbeeje mban a, Kristə le a to ngonnɛ̂ tɔ bbay tokə baânn wa?»Aaje rɔse rɔ Njê-gərəje-Ndu tə̂45 Dəwje kə̂ banya aw ooje tar lə Jeju a, Jeju pa arə njê-njaje goe tə̂ nan: 46 «Aaje rɔse rɔ njê-gərəje-Ndu tə̂, mba n̂-ndikije ta kula kubbu kə̂ ngal bba ta nja nɛ̂n. N̂-ndikije karə dəwje
         ddade lapiya natâ. N̂-ndikije nɛ̂n-kisije kə̂ to kete mə kəy mbɔn-naan tə̂ kə nɛ̂n-kisije kə̂ dunda kete ta nɛ̂n-kusa tə̂. 47 Daw taaje nɛ̂nje lə dɛnɛ̂n-ndubbaje tɔyn jide tə̂, daw dujuje Lubba darə kure əw mba
         kəm dəwje. Mba yeenn bba sariya kə̂ dɔde tə̂ a ngəng nya kuta lə kəsə dəwje.»

Nɛ̂n-karə-baa lə marə dɛnɛ̂n-ndubba211 Mə kəy-polo Lubba tə̂, Jeju unn kəmɛ̂ ngaâ oo njê-nɛ̂n-kingaje kə̂ aw ilaje nɛ̂n-karə-baa ləde mə
         nɛ̂n tə̂. 2 Noo marə dɛnɛ̂n-ndubba kə̂ to nje-ndoo aw ila ngann kandə narɛ joo mə nɛ̂n tə̂ le
         tɔ. 3 N̂-pa nan: «M-pa marəse, kə̂ tɔkɔrɔ, dɛnɛ̂n-ndubba kə̂ to nje-ndoo nəənn ila nɛ̂n
         bo uta dəwje tɔyn, 4 mba dede tɔyn narɛ kə̂ dooje nɛ̂n ta dda nɛ̂n ang â dilaje. A ne, bbay nɛ̂n kə̂ nayn
         ta karə n̂-ngəm nɛ̂n rɔɛ̂ â nila.»Jeju pa tar kəy-polo Lubba kə̂ dâ guru5 Marə dəwje aw paje tar kəy-polo Lubba daw pitije ərje kə̂ kura kə nɛ̂nje kə̂ kura kə̂ dəwje arəje to nɛ̂n-karə-baa kə̂
         n̂-dda nɛ̂n kəy le. A Jeju pa nan: 6 «Nɛ̂n tɔyn kə̂ aw ooje nəənn marə ndɔje aw ddee kə̂ dâ guru. Marə ər a nayn dɔ marɛ̂
         tə̂ ang.»Nɛ̂nje kə̂ a ddeeje kete bba ddutu ndɔ a kasə7 Dəwje le dujeje nan: «Nje-nɛ̂n-tɔju, ndɔ kə̂ dda bba nɛ̂ɛnn le a to wa? Ddi bba a
         tɔjuje to nɛ̂njeenn le a toje wa?» 8 Jeju ila tə̂ nan: «Aaje rɔse, arəje dəw ərəse ang, mba dəwje nya a ddeeje kə rim ngaâ
         dâ paje nan: ‹Əman â m-to Kristə le.› Marɛ̂je a paje nan: ‹Ndɔ nayn ngɔsi baa ngaa.› Unnje gode ang. 9 Bbo ooje tar ddɔje kə tar dɔ-kətərə kə̂ dəwje a ddaje a, arəje bbəəl ddase ang, mba
         maji karə nɛ̂ɛnn le tee dɔngɔr bba. A njangə baa goe tə̂, a to ddutu ndɔ ang bbay.»
         10 Goe tə̂ a, n̂-pa narəde nan: «Marə gəl-dəwje a kin ta ddɔ kə marə gəl-dəwje ngaâ
         marə bbe-kɔn a kin ta ddɔ kə marə bbe-kɔn. 11 Nangə a yəkə to bbəəl nya, bbo a koso, rɔ-toje kə̂ dəwje a koyje nɛ̂n nya a koso marə
         loje tə̂. Marə nɛ̂n-bbəəlje kə nɛ̂n-mɔrije a kubbaje darâ.»Nɛ̂n-singaje kə̂ a kinga njê-njaje go Jeju tə̂12 «A dɔngɔr bba karə nɛ̂njeenn teeje le, dâ kuwase ngaâ dâ kula kəmse ndoo tə̂, dâ
         kilase ji dəwje tə̂ kəy mbɔn-naan tə̂, dâ kilase kəy-kula tə̂, dâ kaw kə se nɔn tɔkə mbayje tə̂ kə nɔn ngann mbayje
         tə̂ mbam. 13 Nɛ̂njeenn le a karəse ddəw karə ə-paje tar ləm kəm dəwje tə̂. 14 Əjəje tar kete mba tar kə̂ a paje bba ta kɔru nɛ̂n naji ləse ang, 15 mba mâ karəse tar kəm-karɛ kə̂ a gangə singa njê-baanje ləse ddəm dâ kasəje ta
         mayn ang ddəm. 16 Kɔnsese kə bɔsese, ngakɔnse kə njê-nujuje ləse kə njê-buwa-kuraje ləse njaa kara
         a kilase ji njê-baanje tə̂ ngaâ dâ tɔl marɛ̂je nya horose tə̂. 17 Dəwje tɔyn a mbətəse mba rim. 18 A biin dɔse kâra a koso nangə̂ ang. 19 Uwaje arəje ngəng mba təbbə ləse.»Nɛ̂n kə̂ a ddee dɔ Jerujalɛm tə̂20 «Bbo ooje njê-ddɔje gukuje dɔ bbe kə̂ Jerujalɛm a, ə-gərəje to kar kə̂ dâ tuju nɛ̂n
         Jerujalɛm ddee ngɔsi. 21 Kar tə̂ənn, maji karə dəwje kə̂ isije nangə Jude tə̂ aynje ər kə dɔ ddingirije tə̂.
         Maji karə njê kə̂ isije dann bbe tə̂ kə̂ Jerujalɛm aynje kə ddang. Maji karə njê
         kə̂ isije ngann bbeje tə̂ andəje mə bbe tə̂ kə̂ Jerujalɛm ang. 22 Mba a to ndɔ kə̂ Lubba a gangə nɛ̂n sariya dɔ dəwje tə̂, mba karə nɛ̂nje tɔyn kə̂
         n̂-dda Makəturu tə̂ lə Lubba ddeeje to nɛ̂n kə̂ tɔkɔrɔ. 23 A to ndoo nya karə dɛnɛ̂nje kə̂ uwaje səm kə dɛnɛ̂nje kə̂ ngannde aw ilje mba, dɔ
         ndɔje tə̂ənn. Mba nɛ̂n kəm-to-ndoo kə̂ ngəng a to mə bbe tə̂ le, wungu a kɔn Lubba
         dɔ dəwje tə̂ kə̂ bbe tə̂ le tɔ. 24 Dâ tɔlde kə tɔkə kiya, dâ kaw kə de to bbərəje horo dəwje tə̂ kə̂ marə bbeje tə̂
         tɔyn ngaâ marə dəwje kə̂ gəlde to Jiipije ang a mbɔynje Jerujalɛm kə gɔlde ndərəng
         ndɔ kə̂ kar ləde a tunga nɛ̂n.»Ndɔ ddee lə Ngonn lə dəw25 «Nɛ̂nje kə̂ dumje dɔ dəw a teeje kəm kar tə̂ ddəm kəm nɛyn tə̂ ddəm kəm əndɛtɛrɛndɛnje
         tə̂ ddəm. Bbəəl a tɔl dəwje kə̂ dɔ nangə tə̂ mba ba-katə kə̂ kɔrɛ̂ a bbar ngaâ a
         ləngə. 26 Bbəəl a tɔl dəwje kar tə̂ kə̂ daw ngəbbəje nɛ̂n nɛ̂n kə̂ a ddee dɔ nangə tə̂, mba
         singa-mɔnguje kə̂ darâ a yəkəje. 27 Kar tə̂ənn, dəwje a kooje Ngonn lə dəw kə̂ a ddee mə mum tə̂ kə singa-mɔngu laa tɔyn ddəm piti laa tɔyn ddəm. 28 Bbo nɛ̂ɛnn unn kutu ta ddee a, arje njarara dɔ gɔlse tə̂ ta uwaje dɔse kə taar, mba
         ndɔ kɔruse mə bbərə tə̂ nayn ngɔsi ngaa.»Gusu-tar dɔ kakə pigə tə̂29 Goe tə̂ a, Jeju pa marə gusu-tar arəde nan: «Ooje kakə pigə kə kəsə kakəje tɔyn. 30 Bbo ooje daw dunjuje a, ə-gərəje to nɛyn nɛ̂n-dubbu ddee ngɔsi ngaa. 31 Ddəw kâra baa, bbo ooje nɛ̂njeenn kə̂ aw toje a, maji karə ə-gərəje to kɔn-mbay lə Lubba nayn ngɔsi ngaa. 32 Tɔkɔrɔ, m-pa marəse, dəwje kə̂ bbokənɛn nəənn a koyje tɔyn ang bbay a, nɛ̂njeenn tɔyn
         a toje. 33 Dara kə nangə a ndayje, a tarje ləm a ndayje ndɔ kâra ang.»Maji karə undaje kəmse dɔ rɔse tə̂34 «Aaje rɔse! Arəje məse to kə dɔ kay koto tə̂ karə uta dɔse kə kusa nɛ̂n karə uta dɔse
         dɔrɔ ang, arəje kəjə-tar mba nɛ̂nje kə̂ nangə̂ nəənn uta dɔse ang. Bbo baann ang a,
         ndɔ nəənn le a ddee dɔse tə̂ busu 35 tokə lə bandə kə̂ aw uwa da, mba ndɔ le a ddee busu dɔ dəwje tə̂ tɔyn kə̂ dɔ nangə
         tə̂. 36 Maji karə ə-tibbije ang, ə-dujuje Lubba kə kar tɔyn, yeenn bba â kingaje singa ta
         tee nɛ̂n ta nɛ̂n tə̂ kə̂ a ta ddee le ddəm ta kar nɛ̂n taar nɔn Ngonn lə dəw tə̂ ddəm.»37 Lo arɛ a, Jeju aw tɔju nɛ̂n mə kəy-polo Lubba tə̂ ngaâ lo ndul a, naw to dɔ ddingiri Olibəje tə̂. 38 Dəwje tɔyn awje rɔɛ̂ tə̂ kəy-polo Lubba tə̂ kə əndɔɔ baa ta koo tar laa.

Mbayje lə Jiipije sangəje ddəw mba tɔl Jeju221 Ndɔ kusu mapa kə̂ n̂-dda kə wum ang ddee ngɔsi. Daw bbar kusu le nan Pakə. 2 Mbayje lə njê-poloje Lubba kə njê-gərəje-Ndu aw sangəje gusu kə̂ ta tɔl nɛ̂n Jeju, a n̂-bbəəlje kəm dəwje. 3 Yeenn ngaâ Satan andə mə Judas tə̂ kə̂ daw bbarɛ̂ nan Iskariyotə. Nee horo njê-kaw-kulaje tə̂ lə
         Jeju kə̂ dɔku gire joo le. 4 Judas le aw oo mbayje lə njê-poloje Lubba kə mbayje lə njê-ngəmje ta-kəy-polo Lubba karə dooje ta naan dɔ gusu tə̂ kə̂ nâ
         kila nɛ̂n Jeju jide tə̂. 5 Rɔde nəəlde ngaâ dunnje ndude ta karɛ̂ narɛ. 6 Judas ndiki tə̂ kə de ngaâ aw sangə ddəw kə̂ maji kə̂ nâ kila nɛ̂n Jeju jide tə̂
         bba karə dəwje kə̂ banya gərəje ang.Jeju ula njê-kaw-kulaje karə n̂-ddaje muru Pakə7 Ndɔ kusu mapa kə̂ n̂-dda kə wum ang le asə ngaâ ndɔ tɔl ngann batəje dda nɛ̂n muru Pakə le asə tɔ. 8 Jeju ula Piyɛr kə Jan. N̂-pa narəde nan: «Awje aw ddaje muru Pakə arəje jaw jɔnje.» 9 N̂-paje darɛ̂je nan: «Lo kə̂ dda bba ə-ndiki karə jaw dda muru Pakə le kə tə̂ wa?» 10 Nilade tə̂ nan: «Ooje, bbo andəje mə tɔkə bbe tə̂ toonn a, marə dəw kə̂ oto jo-maann
         a kingase. Awje goe tə̂ mə kəy tə̂ kə̂ nâ kandə tə̂ 11 ta ə-paje arə nje-kəy le nan: ‹Nje-nɛ̂n-tɔju ulaje rɔi tə̂ nan: Kəy kə̂ dda â əman
         kə njê-njaje gom tə̂ ja kɔn muru Pakə kə tə̂ wa?› 12 A nâ tɔjuse marə mə kəy kə̂ tatə kə̂ n̂-gɔl tokə kete mban kə̂ to dɔ marɛ̂ tə̂ taar.
         Nɛ̂nje tɔyn to məɛ tə̂. Ə-ddaje nɛ̂n-kusa arəjeje lo tə̂ənn le.» 13 Dawje ngaâ dingaje nɛ̂nje le tɔyn tokə n̂-pa narəde le ngaâ n̂-ddaje muru Pakə le.Muru mə-kâra14 Kar nɛ̂n-kusa le asə a, Jeju isi ta nɛ̂n-kusa tə̂ le, ne kə njê-kaw-kulaje le. 15 N̂-pa narəde nan: «M-ndiki nya ta kusa Pakə nəənn kə se kete bba ta koo ndoo. 16 Tɔkɔrɔ, m-pa marəse, mâ kɔn muru Pakə ang ngaa ndərəng ndɔ kə̂ Lubba a tɔju gəle mə Bbe-kɔn tə̂ laa.» 17 Nunn maann-binyə kə̂ əngo tə̂, narə wooyo Lubba ngaâ n̂-pa nan: «Ə-taaje maann-binyə kə̂ əngo tə̂ nəənn ə-kaynje naan ayje. 18 Tɔkɔrɔ, m-pa marəse, unn kute kar tə̂ nəənn, mâ kay maann-binyə ang ndərəng ndɔ kə̂ kɔn-mbay lə Lubba a ddee.» 19 Goe tə̂ a, nunn mapa, narə wooyo Lubba, n̂-tətə narəde ngaâ n̂-pa nan: «Mapa nəənn
         to da-rɔm kə̂ munn marə mba tar dɔse. Ə-ddaje nɛ̂n nəənn mba kole nɛ̂n məse dɔm tə̂.»
         20 N̂-dda tokə baann kə maann-binyə kə̂ əngo tə̂ le tɔ. Go nɛ̂n-kusa tə̂ le a, nunn maann-binyə kə̂ əngo tə̂ le narəde ngaâ n̂-pa nan: «Maann-binyə kə̂ əngo tə̂ nəənn, to dɔnɔn kə̂ siki kə̂ Lubba ɔsu kə se ddəw məsəm tə̂ kə̂ kayn mba tar dɔse. 21 A ooje, dəw kə̂ a kunn dɔm isi səm ta nɛ̂n-kusa tə̂ nəənn. 22 Ngonn lə dəw a koy, mba to nɛ̂n kə̂ Lubba â ɔju. A, a to ndoo nya karə dəw kə̂ a kunn dɔ Ngonn lə dəw le.» 23 Daw dujuje naan se nân horode tə̂ â, a dda nɛ̂n kə̂ be le wa? Nân â to dəw kə̂ uta kəseje wa?24 Njê-njaje go Jeju tə̂ aw maynje naan tar ta gərə se nân dâ kooeje to dəw kə̂ uta
         marɛ̂je horode tə̂ wa? 25 Jeju pa arəde nan: «Mbay-bbeje aw ɔnje dɔ dəwje ngaâ dəwje kə̂ bo aw ddaje arəje
         dəwje aw bbarjede to njê-ddaje maji. 26 A əngase to tokə baann ang. Maji karə dəw kə̂ bo horose tə̂ ddee tokə lə ngonn. Maji
         karə dəw kə̂ ɔn dɔ njê-marɛ̂je to tokə lə nje-kula. 27 Nân â to dəw kə̂ bo wa? Dəw kə̂ isi ta nɛ̂n-kusa tə̂ wase dəw kə̂ aw unda nɛ̂n-kusa
         nɔn nje-marɛ̂ tə̂ le wa? Dəw kə̂ isi ta nɛ̂n-kusa tə̂ le â to dəw kə̂ bo ang wa?
         A əman, mee horose tə̂ tokə lə nje-kula lə dəwje. 28 Sese le ə-naynje səm mə nɛ̂n kəm-to-ndoo tə̂ kə̂ ingam. 29 Mba yeenn bba, mâ karəse Bbe-kɔn le tokə Bɔmje arəm le, 30 mba karə usaje nɛ̂n ddəm ayje nɛ̂n ddəm dɔ tabələ tə̂ ləm mə Bbe-kɔn tə̂ ləm ngaâ karə isije ngende-mbayje tə̂, mba gangə sariya dɔ gəl-kuju ngann Ijarayɛlje tə̂ kə̂ dɔku gire joo.»Jeju pa nan Piyɛr a mayn tar laa31 Əbbə-dəwje pa nan: «Simɔn, Simɔn, Satan duju ta pərəse tokə daw pərə waa. 32 A əman, m-duju Lubba mba tar ləi ta karə mə-kunn ləi oso ang ngaâ karə bbo ə-təl
         rɔm tə̂ a, ə-dda arə ngakɔinje ingaje singa.» 33 Piyɛr pa arə Jeju nan: «Əbbə-dəwje, m-to ngɔsi ta kaw səi kəy-kula tə̂ ddəm ta koy səi ddəm.» 34 Jeju ilɛ̂ tə̂ nan: «Piyɛr m-pa mari, kete bba karə kuran nɔn bbokənɛn, â mayn tar
         ləm gɔl mota, â pa nan ə-gərəm ang.»Maji karə njê-njaje go Jeju tə̂ ddaje singa dɔ rɔde tə̂35 Jeju pa arəde bbay nan: «Ndɔ kə̂ mulase marə awje kə narɛ ang ddəm bbɔl ang ddəm nɛ̂n-gɔl
         ang ddəm le, marə nɛ̂n duse wa?» Dilɛ̂je tə̂ nan: «Nɛ̂n kâra duje ang.» 36 Yeenn ngaâ n̂-pa narəde nan: «Kə̂ bbasinɛn, dəw kə̂ narɛ laa to a, unn, ddəw kâra
         baa, dəw kə̂ bbɔl laa to a, unn. A bbo dəw kə̂ tɔkə kiya laa goto a, labbə kubbu-kul
         laa ndoko nɛ̂n tɔkə kiya. 37 Mba m-pa marəse: Maji karə tar nɛ̂nje kə̂ n̂-pa dɔm tə̂ mə Makəturu tə̂ lə Lubba nəənn
         ingam njaa. Tar le nan: ‹Dəwje ooeje to marə dəw kə̂ maji ang.› Tar kə̂ dɔm tə̂ nəənn
         le ddee ngɔsi ta kɔsu kɔnyɛ̂ baann tɔkɔrɔ ngaa.» 38 Njê-njaje go Jeju tə̂ le paje arɛ̂ nan: «Əbbə-dəwje, tɔkə kiya â ee joo nəənn.» Jeju pa arəde nan: «Yeenn njaa asə.»Jeju duju Lubba dɔ ddingiri olibəje tə̂39 Jeju in mə kəy tə̂ le tee ngaâ aw dɔ ddingiri Olibəje tə̂ tokə naw dda kə ndɔ tɔyn. Njê-njaje goe tə̂ awje goe tə̂. 40 N̂-tee lo tə̂ənn le a, n̂-pa narəde nan: «Ə-dujuje Lubba, mba karə osoje mə nɛ̂n-nan
         tə̂ ang.» 41 Goe tə̂ a, nɔru rɔɛ̂ naw ddəw əw asə kɔr ər kə̂ dəw ila ngaâ nɔsu gɔlɛ̂ nangə̂, n̂-duju
         Lubba, 42 n̂-pa nan: «Bɔy, bbo ə-ndiki a, uta əngo kəm-to-ndoo nəənn dɔm tə̂ kə ddang. Ə-dda
         tokə ye kə̂ məi ndiki bbo tokə ye kə̂ məm ndiki ang.» 43 Karɛ̂ tə̂ənn njaa marə anjə tee ingɛ̂ mba karɛ̂ singa. 44 Bbəəl uta dɔ Jeju arə n̂-duju Lubba nya. Tətə kə̂ rɔɛ̂ tə̂ təl ddee tokə lə kɔr məsə
         ngaâ aw gayn nangə̂.45 Go duju tə̂ kə̂ n̂-duju Lubba le a, nin taar n̂-ddee rɔ njê-njaje goe tə̂ le, a ningade dɔ bbi tə̂ mba rɔde nəəlde ang nyɔm. 46 N̂-pa narəde nan: «Mba ddi bba aw tibbije wa? Inje taar, ə-dujuje Lubba, mba karə
         osoje mə nɛ̂n-nan tə̂ ang.»Duwa Jeju47 Jeju aw pa tar bbay a, dəwje kə̂ banya ddee teeje. Marə nje-kaw-kula laa kâra horode
         tə̂ kə̂ dɔku gire joo kə̂ ria nan Judas ɔru nɔn dəwje kə̂ banya le. Judas le ddee
         ngɔsi kə Jeju ta to mbia. 48 Jeju pa arɛ̂ nan: «Judas, ə-to mbi Ngonn lə dəw mba kilɛ̂ nɛ̂n ji dəwje tə̂ wa?»49 Njê-njaje go Jeju tə̂ le ooje nɛ̂n kə̂ a ta to le a, n̂-paje nan: «Əbbə-dəwje, n-tuka dəwje kə tɔkə kiyaje ləje le wa?» 50 Marɛ̂ kâra horode tə̂ tuka mbi nje-kula lə tɔkə nje-polo Lubba ti, to mbia kə̂ kɔl. 51 A Jeju pa nan: «Asə baann!» Nula jia nɔru nɛ̂n mbi dingaw le narə mbia le təl ture tə̂.
         52 Goe tə̂ a, Jeju pa arə mbayje lə njê-poloje Lubba kə nje-kɔn dɔ dəwje kə̂ aw ngəmje kəy-polo Lubba kə tɔkəje kə̂ ddeeje ta kuwɛ̂ le nan: «Oomje to dəw kə̂ maji ang bba ə-ddeeje kə tɔkə kiya kə kakəje bba ta kuwam nɛ̂n wa? 53 Mee kə se kəy-polo Lubba tə̂ kə ndɔ tɔyn, a dəw uwam ang. A bbasinɛn kar nəənn to ləse ddəm to kar lə singaje
         kə̂ lo ndul tə̂ karə dɔnje mbay ləde ddəm.»Piyɛr mayn tar lə Jeju54 Dəwje le uwaje Jeju ngaâ awje saa, andəje saa kəy lə tɔkə nje-polo Lubba. A Piyɛr unn gode aw nja ddəw əw. 55 N̂-yəlje puru dann lo tə̂ mə ndoko tə̂ le disije tɛɛ̂ tə̂. A Piyɛr isi horode tə̂.
         56 Marə nje-kula kə̂ dɛnɛ̂n ooe ta puru tə̂ le ngaâ ɛɛ̂ a, pa nan: «Dingaw nəənn nja
         kə Jeju tɔ.» 57 A Piyɛr mayn nan: «Dɛnɛ̂n, m-gəre ang.»58 Ngaji goe tə̂ a, marə dəw ooe ngaâ pa nan: «Əi, ee horo njê-njaje go Jeju tə̂ tɔ.»
         A Piyɛr pa arə dəw le nan: «Mee horode tə̂ ang!»59 Asə gɔl kar kâra a, marə dəw pa arə ngəng bbay nan: «Tɔkɔrɔ, dingaw nəənn nja saa,
         mba n̂-to dəw kə̂ Galile.» 60 A Piyɛr ilɛ̂ tə̂ nan: «Ya, m-gərə tar kə̂ a ta pa nəənn ang.»Piyɛr aw pa tar bbay a, kar tə̂ənn njaa kuran nɔn. 61 Əbbə-dəwje turu rɔɛ̂ ngaâ aa Piyɛr le. Piyɛr le ole məɛ̂ dɔ tar tə̂ kə̂ Əbbə-dəwje pa arɛ̂ nan: «Kete bba karə kuran nɔn bbokənɛn, â mayn pa nan ə-gərəm ang gɔl mota
         le.» 62 Piyɛr tee ddaka ngaâ nɔn nya.Dəwje tajije Jeju63 Dəwje kə̂ aw ngəmje Jeju le aw kokeje ngaâ aw tundɛ̂je. 64 N̂-tɔje kəmɛ̂ kə kubbu ngaâ n̂-dujeje nan: «Nân â undai wa? Ə-pa arə joo.» 65 N̂-tajɛ̂je nya kə nɛ̂n-tajije dang dang.Daw kə Jeju lo gangə sariya tə̂66 Lo arɛ a, mbɔn-naan lə tɔkəje lə Jiipije, mbayje lə njê-poloje Lubba kə njê-gərəje-Ndu mbɔnje naan ngaâ arəje n̂-ddee kə Jeju lo gangə sariya tə̂. 67 N̂-paje nan: «Bbo ə-to Kristə le a, ə-pa arəje.» Jeju ilade tə̂ nan: «Bbo m-pa marəse a, â ndikije tə̂ səm ang.
         68 Ngaâ bbo m-dujuse tar a, â kilamje tə̂ ang. 69 A kunn-kute bbasinɛn, Ngonn lə dəw a kisi dɔ ji-kɔl Lubba tə̂ kə̂ to nje-singa-mɔngu.» 70 Dede tɔyn n̂-paje nan: «Yeenn a, ə-to Ngonn lə Lubba wa?» Nilade tə̂ nan: «Sese njaa
         ə-paje mban, m-to ne le.» 71 Yeenn ngaâ n̂-paje bbay nan: «Ddi â ta koo tar lə njê-tar-najije dda nɛ̂n bbay
         wa? Jeje njaa joo tar kə̂ tɛɛ̂ tə̂ mban.»

Daw kə Jeju nɔn Pilatə tə̂231 Dəwje le tɔyn inje awje kə Jeju nɔn Pilatə tə̂. 2 Dulaje tar tɛɛ̂ tə̂ nan: «Jinga dingaw nəənn, naw nɔsu kutu dəwje ta karə n̂-ddaje
         dɔ-ngəng. N̂-pa narə dəwje ta karə dukaje lambo darəje tɔkə mbay kə̂ Rɔm ang ngaâ
         n̂-pa nan ne njaa n̂-to Kristə le, n̂-to tɔkə mbay.» 3 Pilatə duju tar Jeju nan: «Ə-to tɔkə mbay lə Jiipije wa?» Jeju ilɛ̂ tə̂ nan: «Əi njaa ə-pa.»4 Pilatə pa arə mbayje lə njê-poloje Lubba kə dəwje kə̂ banya le nan: «Minga marə nɛ̂n kə̂ asə karə munda nɛ̂n tar dɔ dingaw
         tə̂ nəənn kâra ang.» 5 A n̂-təlje n̂-paje darə ngəng nya bbay nan: «Naw tɔju nɛ̂n naw nɔsu nɛ̂n kutu dəwje
         narə aw ddaje dɔ-ngəng nangə tə̂ kə̂ Galile tɔyn. Nunn kute nangə tə̂ kə̂ Jude ndərəng
         lo tə̂ nəənn.»6 Pilatə oo tarjeenn le a, duju ta gərə se dingaw nəənn to dəw kə̂ Galile wa? 7 N̂-pa darɛ̂ nan Jeju in nangə tə̂ kə̂ tɔkə mbay Erodə â ɔn dɔɛ̂ bba ddee. Mba yeenn bba, nula Jeju le narə Erodə. A Erodə le kara ee Jerujalɛm mə ndɔje tə̂ənn le tɔ.Daw kə Jeju nɔn Erodə tə̂8 Erodə oo Jeju a, rɔɛ̂ nəəle nya, mba ləw baa njaa naw sangə ddəw ta kooe, mba noo tarje nya kə̂
         dəwje aw paje dɔɛ̂ tə̂ ngaâ nunda məɛ̂ karə Jeju dda marə nɛ̂n-mɔrije arə noo. 9 N̂-duju tar Jeju nya. A Jeju ilɛ̂ tə̂ ang. 10 Mbayje lə njê-poloje Lubba kə njê-gərəje-Ndu eeje tə̂ənn, daw dundaje tar dɔ Jeju tə̂ kə singa singa. 11 Erodə kə mbambaje laa ooeje maji ang kəmde tə̂. N̂-kokeje ngaâ dulɛ̂je kubbu kə̂ ndɔnrɛn.
         Goe tə̂ a, dulɛ̂je darə Pilatə guku. 12 Ndɔɛ̂ tə̂ənn njaa, Pilatə de kə Erodə kə̂ n̂-toje to njê-baanje lə naan le, n̂-təlje to njê-buwa-kuraje lə naan ngaa.N̂-gangə sariya-yo dɔ Jeju tə̂13 Pilatə bbar mbayje lə njê-poloje Lubba kə njê-kɔnje dɔ dəwje kə njê-bbeje le, 14 n̂-pa narəde nan: «Ə-ddeeje kə dingaw nəənn kete arəmje ngaâ ə-paje nan: ‹Naw nɔsu
         kutu dəwje narə dda dɔ-ngəng.› Ooje, m-duje tar kəmse tə̂. A minga marə majang kâra
         kə̂ n̂-dda bba undaje nɛ̂n tar dɔɛ̂ tə̂ le ang. 15 Erodə kara inga majang kə̂ n̂-dda kâra ang tɔ. Mba yeenn bba nulɛ̂ narəje guku. Dingaw
         nəənn dda marə nɛ̂n kâra kə̂ asə yo ang. 16 Mâ karə dundɛ̂ kə ndəy, a mâ kinyɛ̂.» [17 Ndɔ kusu Pakə kâra kâra tɔyn, Pilatə aw ɔru dəw kâra kəy-kula tə̂.]18 Dəwje le tɔyn paje kə taar nan: «Ə-tɔl dingaw nəənn, a ɔru Barabas arəje!» 19 Barabas le duwɛ̂ dilɛ̂ kəy-kula tə̂, mba nee horo marə dəwje tə̂ kə̂ ddaje dɔ-ngəng
         mə bbe tə̂ ddəm n̂-tɔl dəw ddəm.20 Pilatə pa tar arəde bbay, mba n̂-ndiki ta kinya Jeju. 21 A duruje əkii nan: «Ə-tɔlɛ̂ kakə-dəsə tə̂! Ə-tɔlɛ̂ kakə-dəsə tə̂!»22 Pilatə pa arəde kə̂ gɔl mota laa nan: «Majang ddi â n̂-dda wa? Minga marə nɛ̂n kə̂
         n̂-dda kə̂ asə yo ang. Mâ karə dundɛ̂, a dinyɛ̂.» 23 A dəwje le uruje əkii dujeje nɛ̂n nya karə n̂-tɔl Jeju kakə-dəsə tə̂. Əkii ləde le
         uta dɔ Pilatə. 24 Yeenn bba Pilatə unn ndu ta dda nɛ̂n kə̂ daw dujuje le. 25 Nɔru Barabas kə̂ dəwje le dujeje karə nɔrɛ̂ le, ne kə̂ dilɛ̂ kəy-kula tə̂ mba dɔ-ngəng
         kə dəw kə̂ n̂-tɔlɛ̂ le. A nula Jeju jide tə̂ karə n̂-ddaje saa nɛ̂n tɔyn kə̂ məde ndiki.Daw kə Jeju ta tɔlɛ̂26 Mbambaje aw awje kə Jeju a, dingaje Simɔn kə̂ bbe tə̂ kə̂ Sirɛnn, nin ndɔɔ̂ naw təl kə bbeê. Duwɛ̂je dundaje
         kakə-dəsə le dɔɛ̂ tə̂ darə noto n̂-nja nɛ̂n go Jeju tə̂.27 Dəwje kə̂ banya kə dɛnɛ̂nje aw unnje go Jeju le. Dɛnɛ̂nje le aw undaje karde aw nɔnje
         nɛ̂n mbɛɛ̂. 28 Jeju turu rɔɛ̂ kə rɔde tə̂ ngaâ pa nan: «Dɛnɛ̂nje kə̂ Jerujalɛm, ə-nɔnje mba sese njaa
         kə ngannse bbo ə-nɔnje mbam ang. 29 Ooje, marə ndɔje aw ddeeje kə̂ dəwje a paje nan: ‹Maji arə dɛnɛ̂nje kə̂ awje katə,
         dede kə̂ dujuje ang bbay kə dede kə̂ darəje mba ngonn il ndɔ kâra ang!› 30 Mə ndɔje tə̂ənn le, dəwje a paje karə ddingirije nan: ‹Osoje dɔje tə̂!› Dâ paje karə
         dɔkubbaje nan: ‹Ə-dəbbəje dɔje tə̂!› 31 Mba bbo dəwje ddaje nɛ̂n kə kakə kə̂ təbbə tokə be a, kakə kə̂ tutu a to tokə baânn
         wa?»32 Kar tə̂ənn, daw daw kə dingawje joo kə̂ toje to njê-nɛ̂n-ddaje kə̂ maji ang ta tɔlde
         naan tə̂ kə Jeju tɔ.Mbambaje bbərəje Jeju kakə-dəsə tə̂33 N̂-teeje lo tə̂ kə̂ daw bbar nan «Ka-dɔ-dəw» a, n̂-bbərəje Jeju kakə-dəsə tə̂ ngaâ
         n̂-bbərəje njê-nɛ̂n-ddaje kə̂ maji ang kə̂ joo le kakə-dəsəje tə̂ tɔ. Kâra dɔ ji-kɔl
         Jeju tə̂, a kâra dɔ ji-gəle tə̂. 34 Jeju pa nan: «Bɔy, ɔru tar dɔde tə̂, mba n̂-gərəje nɛ̂n kə̂ daw ddaje ang.»N̂-ddɔje mbari n̂-kaynje nɛ̂n naan kubbuje laa. 35 Dəwje arje tə̂ənn aw ooje nɛ̂njeenn le. Mbayje lə Jiipije aw kokoje Jeju nan: «Naji
         marə dəwje. A bbo n̂-to Kristə kə̂ Lubba mbəre a, maji karə naji da-rɔɛ̂ njaa ngaa.» 36 Mbambaje kara kokeje. Dawje ngɔsi saa, darɛ̂je maann-binyə kə̂ masə. 37 N̂-paje nan: «Bbo ə-to tɔkə mbay lə Jiipije a, əi njaa aji rɔi!» 38 N̂-bbərə makəturu dɔ kakə-dəsə tə̂ le taar nan: «Tɔkə mbay lə Jiipije â nəənn.»39 Marə dəw kə̂ maji ang kâra kə̂ n̂-bbəre kakə-dəsə tə̂ le taji Jeju pa nan: «Ə-to
         Kristə le ang wa? Maji karə əi njaa aji da-rɔi bbo ajije!» 40 A dəw kə̂ maji ang kə̂ kâra ndangə nje-marɛ̂ le nan: «Ə-bbəəl Lubba ang wa? Əi kara
         n̂-gangə sariya dɔi tə̂ tokə laa tɔ. 41 Sariya ləje to kə dɔgɔlɛ̂, mba to kuka nɛ̂nje kə̂ maji ang kə̂ n-dda â jinga. A ne,
         n̂-dda nɛ̂n kə̂ maji ang kâra ang.» 42 N̂-pa narə Jeju nan: «Jeju, ole məi dɔm tə̂ ndɔ tə̂ kə̂ â təl ddee kɔn-mbay.» 43 Jeju pa arɛ̂ nan: «Tɔkɔrɔ, m-pa mari, bbokənɛn a kisi səm paradis tə̂.»Jeju oy44 Gɔl kar aw ngɔsi kə dɔku gire joo a, lo ndul dɔ nangə tə̂ le tɔyn ndərəng gɔl kar
         mota kə̂ lo-kul tə̂. 45 Kar ɔsu ang ngaâ kubbu kə̂ n̂-gangə nɛ̂n mə kəy-polo Lubba tiir dannâ joo. 46 Jeju uru əkii pa nan: «Bɔy, minya ndilim mə jii tə̂.»Goe tə̂ a, noy. 47 Nje-kɔn dɔ mbambaje oo nɛ̂njeenn le a, ɔsu gaji Lubba pa nan: «Tɔkɔrɔ njaa dəw nəənn
         to gatə gatə.»48 Dəwje kə̂ banya kə̂ arje lo nɛ̂nje tə̂ənn le ooje nɛ̂nje kə̂ toje le ngaâ undaje
         karde təlje nɛ̂n kə bbeê. 49 Dəwje tɔyn kə̂ gərəje Jeju kə dɛnɛ̂nje kə̂ inje saa Galile tə̂ awje saa arje ddəw
         əw bba aw ooje nɛ̂nje kə̂ aw toje le.Jojɛpə dubbu Jeju50-51 Marə dingaw, ria nan Jojɛpə, n̂-to dəw kə̂ maji ddəm dəw kə̂ gatə gatə ddəm. N̂-to
         dəw kə̂ Arimate kə̂ to marə tɔkə bbe lə Jiipije. Naw ngəbbə kɔn-mbay lə Lubba. Nee horo njê-gangəje sariya tə̂ le. A ne, n̂-mbətə sariya kə̂ njê-gangəje sariya
         marɛ̂je gangəje dɔ Jeju tə̂ kə nɛ̂nje kə̂ n̂-ddaje kə Jeju le. 52 Jojɛpə le aw rɔ Pilatə tə̂, duju ta kunn yo Jeju. 53 Nɔru niinn Jeju kakə-dəsə tə̂ nila nangə̂, n̂-kə niinn le kə kubbu, naw nila mə buwa-yo
         tə̂ kə̂ duru mə ər tə̂. Buwa-yo le dila niinn dəw məɛ tə̂ ndɔ kâra ang bbay. 54 Ndɔɛ̂ le to ndɔ gɔl nɛ̂n, mba ndɔ-kuwa-rɔ lə Jiipije a ta kunn-kute.55 Dɛnɛ̂nje kə̂ inje kə Jeju Galile tə̂ ddeeje saa le awje kə Jojɛpə aw ooje buwa-yo
         le kə gusu kə̂ Jojɛpə ila nɛ̂n niinn Jeju mə buwa-yo tə̂ le. 56 N̂-təlje mba kaw gɔl ubbu kə yamboje kə̂ ta kuwa nɛ̂n ninn le. Goe tə̂ a, duwaje rɔde
         tokə ndu pa, mba to ndɔ-kuwa-rɔ lə Jiipije.

Jeju kə̂ oy le ndol241 Ndɔ-kuwa-rɔ tə̂ kə əndɔɔ baa, dɛnɛ̂nje le teeje awje kə yamboje kə̂ dede njaa n̂-gɔlje
         le buwa-yo tə̂ le. 2 Dooje a, ər kə̂ dutu nɛ̂n ta buwa-yo le tokə ndubbu kə ddang. 3 Dandəje mə buwa tə̂ le a, dooje niinn Əbbə-dəwjeJeju le ang. 4 Dəjəje nɛ̂n kə̂ dooje le pin. A ta koo a, dingawje joo kə̂ ulaje kubbu kə̂ ndɔnrɛn
         undaje lo tee ingajede. 5 Bbəəl uta dɔ dɛnɛ̂nje le ngaâ dulaje dɔde kə nangə̂. Dingawje kə̂ joo le paje arəde
         nan: «Mba ddi bba aw sangəje dəw kə̂ isi kəm baa horo dəwje tə̂ kə̂ oyje wa? 6 Nee nəənn ang, n̂-ndol mban. Oleje məse dɔ tar tə̂ kə̂ n̂-pa narəse, kar tə̂ kə̂ n̂-nayn
         nɛ̂n Galile le. Kar tə̂ənn le n̂-pa nan: 7 Maji karə dula Ngonn lə dəw ji njê-nɛ̂n-ddaje tə̂ kə̂ maji ang. Dâ tɔlɛ̂je kakə-dəsə tə̂ ngaâ ndɔ mota a,
         nâ ndol.»8 Ngaâ doleje məde dɔ tarje tə̂ lə Jeju le. 9 Dinje ta buwa-yo tə̂ le n̂-təlje mba kɔru gəl nɛ̂njeenn tɔyn karə njê-kaw-kulaje
         lə Jeju kə̂ dɔku gire kâra kə kəsə dəwje tɔyn. 10 Mari kə̂ Magədala kə Jani kə Mari kɔn Jakəje kə marə dɛnɛ̂nje â paje tar le arə njê-kaw-kulaje le. 11 A dooje tar lə dɛnɛ̂nje le to tar mbə ngaâ n̂-ndikije tə̂ ang. 12 A Piyɛr in ayn ngɔru aw ta buwa-yo tə̂ le. Nula gɔsɛ̂ a, ta-kubbu kə̂ to nangə̂ â
         noo ngaâ naw təl kə kə̂y a, dɔɛ̂ ayn mba nɛ̂n kə̂ to le.Jeju tee inga marə njê-njaje goe tə̂ ddəw Emawus tə̂13 Ndɔɛ̂ tə̂ənn njaa dəwje joo horode tə̂ awje kə marə bbe tə̂ kə̂ ria nan Emawus kə̂
         əw asə kilometere dɔku gire kâra kə Jerujalɛm. 14 Daw tɔnje tam nɛ̂nje tɔyn kə̂ toje le. 15 Kar tə̂ kə̂ daw tɔnje tam le ngaâ daw maynje naan tar a, Jeju ddee ngɔsi kə de ngaâ aw nja kə de. 16 Daw dooeje, a marə nɛ̂n ɔkude ddəw karə n̂-gəreje. 17 N̂-pa narəde nan: «Tar ddi bba aw paje horose tə̂ aw njaje nɛ̂n nəənn wa?» Darje lo
         kâra, rɔde nəəlde ang. 18 Marɛ̂ kâra horode tə̂ kə̂ ria nan Kelewopas ilɛ̂ tə̂ nan: «Nɛ̂nje kə̂ toje mə ndɔje
         tə̂ nəənn, əi kə kari baa njaa ə-to dəw kə̂ Jerujalɛm kə̂ gərə tarɛ̂ ang wa?» 19 Jeju dujude nan: «Ddi wa?» Dilɛ̂je tə̂ nan: «Nɛ̂n kə̂ inga Jeju kə̂ Najarɛtə. N̂-to nje-kila mbər tar lə Lubba kə̂ ngəng nya ddəw kula tə̂ ddəm ddəw tar tə̂ ddəm nɔn gɔl Lubba tə̂ kə
         nɔn gɔl dəwje tə̂ tɔyn. 20 Mbayje lə njê-poloje Lubba kə̂ bbeê ləje kə tɔkə mbayje ləje ilɛ̂je ji dəwje tə̂ arə n̂-gangəje sariya-yo dɔɛ̂
         tə̂ ngaâ n̂-tɔlɛ̂ kakə-dəsə tə̂. 21 Jeje, junda məje to nɛ̂n â nâ kɔru Ijarayɛl kɔ bbərə tə̂. A nɛ̂ɛnn kə̂ to le, ndərəng bbokənɛn to ndɔ mota laa ngaa. 22 Tɔkɔrɔ, marə dɛnɛ̂nje horoje tə̂ ddee paje marə tar kə̂ dum dɔje. Dawje kə əndɔɔ baa
         dɔbarə tə̂, 23 a dingaje niinn Jeju le ang. N̂-təlje n̂-ddee n̂-paje tar lə anjəje kə̂ teeje ingajede ngaâ paje nan Jeju le isi kəm baa. 24 Marə dəwje kə̂ eeje kə je awje ta buwa-yo tə̂ le. Dooje nɛ̂nje le tokə dɛnɛ̂nje le
         paje, a Jeju le dooeje ang.» 25 Jeju pa arəde: «See njê-dɔ-gotoje! Tarje tɔyn kə̂ njê-kilaje mbər tar lə Lubba paje arəse le, ə-ndikije tə̂ kə de kə ngɔru ang mba ddi wa? 26 Maji karə Kristə le oo ndoo tokə baann kete bba karə ninga piti ji Lubba tə̂ ang wa?» 27 Jeju unn kutu kɔru gəl nɛ̂nje kə̂ Mɔyijə kə njê-kilaje mbər tar lə Lubba tɔyn paje dɔɛ̂ tə̂ makəturuje tə̂ le.28 N̂-teeje ngɔsi kə bbe kə̂ daw dawje kə tə̂ le a, Jeju dda tokə nâ ta nday kaw lo
         tə̂ kə̂ ddəw əw. 29 A n̂-gangɛ̂je nan: «Ə-nayn kə je, mba lo aw wul ngaâ kar a ta kandə ngaa.» Nandə
         mə bbe tə̂ le ngaâ n̂-nayn kə de. 30 Nisi ta nɛ̂n-kusa tə̂ kə̂ de a, nunn mapa, narə wooyo Lubba ngaâ goe tə̂ a, n̂-tətə
         dannâ n̂-kaynde. 31 Yeenn ngaâ kəmde uja dɔɛ̂ tə̂ arə n̂-gəreje. A niki kəmde tə̂ nyɔm. 32 N̂-paje tar horode tə̂ nan: «Kar tə̂ kə̂ naw pa tar narəje ddəw-boô ngaâ naw nɔru
         gəl Makəturuje narəje le, məje aw unda dɔ binya ang wa?»33 Mə kar tə̂ənn njaa dinje n̂-təlje Jerujalɛm ngaâ dingaje njê-kaw-kulaje kə̂ dɔku
         gire kâra kə njê-buwa-njaje ləde le, 34 kə̂ aw paje arəde nan: «Tɔkɔrɔ, Əbbə-dəwje ndol, mba Simɔn ooe kə kəmɛ̂.» 35 Njê-njaje go Jeju tə̂ kə̂ joo le ɔruje gəl nɛ̂n kə̂ ingade ddəw-boô kə ddəw kə̂
         n̂-gərəje nɛ̂n Jeju le, kar tə̂ kə̂ naw kayn nɛ̂n de mapa le.Jeju tee inga njê-njaje goe tə̂36 Daw paje tar baann bbay a, Jeju le njaa tee ar dannde tə̂ ngaâ n̂-pa narəde nan:
         «Mə-wul-lɔm ee kə se.»37 Ndilde ɔru ddəm bbəəl uta dɔde ddəm ngaâ dəjəje to uman â dooeje. 38 A n̂-pa narəde nan: «Mba ddi bba arəje məse aw sangəse wa? Mba ddi bba aw maynje tar
         məse tə̂ wa? 39 Aaje jimje kə gɔləmje ooje, əman njaa mar nəənn, ɔrumje ooje, taal rɔ uman to ang
         ddəm singa rɔɛ̂ to ang ddəm. A əman, taal rɔm to ddəm singa rɔm to ddəm.»40 Naw pa tar le a, n̂-tɔjude jiaje kə gɔlɛ̂je le. 41 Rɔde nəəlde nya, rɔ-nəəl le dda bba dooje nɛ̂n le to nɛ̂n kə̂ tɔkɔrɔ ang bbay ngaâ
         dɔde ayn. Yeenn le bba Jeju dujude nan: «Eeje kə marə nɛ̂n-kusa nəənn ang wa?»42 Darɛ̂je marə gɔju kanji kə̂ kɔbbu. 43 N̂-taa nusa kəmde tə̂. 44 Goe tə̂ a, n̂-pa narəde nan: «Nɛ̂n kə̂ m-pa marəse kar tə̂ kə̂ m-nayn kə se le â
         nəənn. Maji karə tar kə̂ dɔm tə̂ kə̂ mə makəturu-ndu tə̂ lə Mɔyijə kə makəturu tə̂ lə njê-kilaje mbər tar lə Lubba kə makəturu Sɔmje tə̂ ddee to nɛ̂n kə̂ tɔkɔrɔ.»45 Yeenn ngaâ n̂-təəyn nɛ̂n-gərə ləde narə n̂-gərəje nɛ̂nje kə̂ Makəturu lə Lubba pa
         le. 46 N̂-pa narəde nan: «Makəturu lə Lubba pa nan: ‹Kristə le a koo ndoo ngaâ ndɔ mota a, nâ ndol. 47 Dâ kila mbər tar kə ri Kristə le karə gəl-dəwje tɔyn turuje nɛ̂n məde, mba karə tar majang ləde ɔru dɔde tə̂. Mbər tar le a kunn-kute Jerujalɛm tə̂.› 48 Ə-toje to njê-tar-naji nɛ̂nje nəənn le. 49 Əman, mâ kula nɛ̂n kə̂ Bɔy unn ndue ta karəse le dɔse tə̂. Sese, maji karə ə-naynje
         Jerujalɛm nəənn ndərəng ndɔ kə̂ â kingaje nɛ̂n singa-mɔngu kə̂ in darâ.»Jeju təl kə darâ50 Goe tə̂ a, Jeju ɔrude aw kə de ər kə Betani, nula jia kə taar ngaâ n̂-bbar tar kə̂
         maji dɔde tə̂. 51 Kar tə̂ kə̂ naw bbar tar kə̂ maji dɔde tə̂ le a, nɔtu ninyade ngaâ dunnɛ̂ daw saa
         darâ. 52 Dede le, n̂-poleje ngaâ goe tə̂ a, n̂-təlje Jerujalɛm kə rɔ-nəəl. 53 Ndɔ tɔyn njaa, deeje mə kəy-polo Lubba tə̂ daw dɔsuje gaji Lubba.

Tar kə̂ in rɔ Lubba tə̂11 Kunn-kutu nɛ̂n tə̂ njaa, Tar ee tə̂ənn mban. Tar le ee mbɔr Lubba tə̂ ngaâ Tar le
         to Lubba. 2 Kunn-kutu nɛ̂n tə̂ njaa, Tar le ee mbɔr Lubba tə̂. 3 Lubba dda nɛ̂n tɔyn ddəw tə̂ laa. Nɛ̂n kâra kə̂ Lubba inyɛ̂ a dda kə karɛ̂ baa goto.
         4 Təbbə to mə Tar tə̂ le ngaâ təbbə le to lo-karɛ lə dəwje. 5 Lo-karɛ le aw ndoko lo ndul tə̂, a lo ndul le tɔɔy dɔɛ̂ ang.6 Lubba ula marə dəw kə̂ ria nan Jan. 7 N̂-ddee to nje-tar-naji, ta kɔru naji lə lo-karɛ bba karə dəwje tɔyn ooje məde tə̂
         kə lo-karɛ le ddəw tə̂ laa. 8 Jan to lo-karɛ le ang, n̂-to nje-tar-naji lə lo-karɛ le.9 Tar le to lo-karɛ kə̂ tɔkɔrɔ. N̂-ddee dɔ nangə tə̂ ngaâ n̂-ndoko dɔ dəwje tə̂ tɔyn.10 Tar le to duninya tə̂ nəənn. Ngaâ duninya to ddəw tə̂ laa. A duninya le gəre ang.
         11 Tar le ddee bbeê laa njaa, a njê kə̂ bbeê laa le tɛɛ̂je kə rɔde tə̂ ang. 12 A dəwje tɔyn kə̂ tɛɛ̂je kə rɔde tə̂ ngaâ ooje məde tə̂ saa, dede le, narəde singa
         karə n̂-ddeeje to ngann lə Lubba. 13 Ngaâ n̂-ddeeje to ngann lə Lubba kə̂ dujude ddəw mə-ndiki tə̂ lə Lubba, bbo ddəw
         kuju tə̂ lə dəwje ang ddəm ddəw mə-ndiki tə̂ lə dəwje ang ddəm.14 Tar le təl to dəw ngaâ dda bbe horoje tə̂. Mə-maji laa kə tar kə̂ tɔkɔrɔ laa uta
         dɔɛ̂. Joo piti laa kə̂ in rɔ Lubba tə̂.15 Jan to nje-tar-naji laa. N̂-pa kə ndu kə̂ mɔngu nan: «Ne kə̂ m-pa tar laa le â nəənn:
         Dəw kə̂ aw ddee gom tə̂ le to dəw kə̂ ngəng utam, mba n̂-to kete narəm.»16 Nɛ̂nje kə̂ maji dduse arə jeje tɔyn njaa n̂-bbar tar kə̂ maji dɔje tə̂ kə dɔ naan
         tə̂, dɔ naan tə̂. 17 Lubba arəje Ndu ləw ddəw tə̂ lə Mɔyijə, a mə-maji kə tar kə̂ tɔkɔrɔ ddeeje ddəw tə̂ lə Jeju-Kristə. 18 Dəw kâra oo Lubba ang. A Ngonn-kâra kə̂ to Lubba kə̂ isi mbɔr Bɔɛ̂je tə̂ le dda
         arə dəwje gəreje.Tar-naji kə̂ Jan-Batisi pa19 Njê-kɔnje dɔ Jiipije kə̂ Jerujalɛm ulaje njê-poloje Lubba kə njê kə̂ gəl Lebi tə̂ rɔ Jan tə̂ ta duje se, ne n̂-to nân wa? Tar-naji kə̂ n̂-pa â nəənn. 20 N̂-kusude tar ang. A n̂-pa kəmde tə̂ tɔyn kə majɛ̂ nan: «M-to Kristə le ang.» 21 N̂-dujeje nan: «Yeenn a, ə-to nan wa? Ə-to Eli wa?» Jan ilade tə̂ nan: «M-to Eli ang.» N̂-təl n̂-dujeje bbay nan: «Ə-to nje-kila mbər tar wa?» Jan ilade tə̂ nan: «M-to nje-kila mbər tar ang.» 22 Yeenn ngaâ n̂-təl n̂-dujeje bbay nan: «Ə-to nân wa? Maji karə n-təl jaw pa tar kə̂
         ila tə̂ le jarə dəwje kə̂ ulajeje. A əi njaa, ə-pa nan ə-to nân wa?» 23 Jan ilade tə̂ tokə lə Ejayi kə̂ to Nje-kila mbər tar lə Lubba nan: «M-to dəw kə̂ aw ila mbər mə kɔr tə̂ nan:‹Ə-ddaje ddəw lə Əbbə-dəwje arəje ndɔju njarara.› » 24 Parijinyɛje eeje horo dəwje tə̂ kə̂ dulade rɔ Jan tə̂ le. 25 N̂-dujeje nan: «Ə-to Kristə ang ddəm Eli ang ddəm ə-to nje-kila mbər tar lə Lubba ang ddəm. A mba ddi bba aw dda dəwje batɛm wa?» 26 Jan ilade tə̂ nan: «Əman, maw dda dəwje batɛm maann. A marə dəw kə̂ ə-gəreje ang ee horose tə̂ nəənn. 27 Naw ddee gom tə̂, əman, masə ta tutu kula nɛ̂n-gɔl laa ang.» 28 Nɛ̂njeenn tɔyn teeje bbe tə̂ kə̂ Betani, tura Jurdɛn tə̂, lo tə̂ kə̂ Jan aw dda dəwje batɛm tə̂.Jeju to Ngonn lə Lubba29 Lo-karɛ̂ kə̂ goe tə̂ a, Jan oo Jeju kə̂ aw ddee kə rɔɛ̂ tə̂ ngaâ pa nan: «Ngonn batə lə Lubba kə̂ to nje-kɔru majang lə dəwje kə̂ duninya tə̂ â nəənn. 30 Ne â m-pa tar laa, m-pa nan: ‹Marə dəw kə̂ aw ddee gom tə̂ le ngəng utam, mba n̂-to
         kete narəm.› 31 Əman, m-gəre kete ang. A m-ddee ta dda dəwje batɛm maann, ta dda karə dəwje kə̂ Ijarayɛl gəreje.»32 Jan pa tar-naji lə Jeju le nan: «Moo Ndil kə̂ in darâ ddisi tokə dər ngaâ isi dɔ Jeju tə̂. 33 Əman, m-gəre ang. A Lubba kə̂ ulam karə m-dda dəwje batɛm maann â pa arəm nan: A koo dəw kə̂ Ndil a ddee kisi dɔɛ̂ tə̂. Ne â nâ dda dəwje batɛmNdil-mə-nda. 34 Əman njaa moo nɛ̂njeenn le ngaâ m-pa tar-naji nəənn m-pa nan: Dəw nəənn to Ngonn
         lə Lubba.»Jeju bbar njê-njaje goe tə̂ kə̂ dɔngɔr35 Lo-karɛ̂ a, Jan de kə njê-njaje goe tə̂ joo n̂-təl n̂-ddeeje lo tə̂ənn. 36 Jan aa Jeju kə̂ aw nday ngaâ pa nan: «Ooje, Ngonn batə lə Lubba â nəənn.»37 Njê-njaje go Jan tə̂ kə̂ joo le ooje tar le ngaâ unnje go Jeju. 38 Jeju turu rɔɛ̂ a, oode daw dunnje goe ngaâ dujude nan: «Ddi â aw sangəje wa?» Dilɛ̂je
         tə̂ nan: «Rabi, lo kə̂ dda aw to tə̂ wa?» Gəl Rabi le nan: «Nje-nɛ̂n-tɔju.»39 Jeju ilade tə̂ nan: «Ə-ddeeje a, â kooje.» Dawje ngaâ dooje lo kə̂ Jeju le to tə̂
         ngaâ n̂-naynje saa ndɔɛ̂ tə̂ənn. Kar aw ngɔsi kə gɔl kar sɔ kə̂ lo-kul tə̂.40 Andere ngokɔn Simɔn Piyɛr to dəw kə̂ kâra horo dede tə̂ kə̂ joo kə̂ dooje tar lə
         Jan ngaâ dunnje go Jeju le. 41 Dəw kə̂ dɔngɔr kə̂ Andere le ingɛ̂ to ngokɔɛ̂n Simɔn ngaâ n̂-pa narɛ̂ nan: «Jinga
         Mesi.» Kandə ri le nan: «Kristə.»42 Naw kə Simɔn le rɔ Jeju tə̂. Jeju aa Simɔn le ddekeke ngaâ pa arɛ̂ nan: «Ə-to Simɔn, ngonn lə Jan. Dâ bbari nan Sepas ngaa.» Gəl Sepas le nan: «Piyɛr.»43 Lo-karɛ̂ a, Jeju ndiki ta kaw Galile. Ninga Pilipi ngaâ n̂-pa narɛ̂ nan: «Unn gom.» 44 Pilipi to dəw kə̂ Betesayida kə̂ to bbe lə Andere de kə Piyɛr. 45 Goe tə̂ a, Pilipi inga Natanayɛl ngaâ pa arɛ̂ nan: «Jinga marə dəw kə̂ Makəturu-Ndu
         lə Mɔyijə kə lə njê-kilaje mbər tar lə Lubba paje tar laa le. Dəw le to Jeju kə̂ Najarɛtə, n̂-to ngonn lə Jojɛpə.» 46 Natanayɛl le pa arə Pilipi nan: «Marə nɛ̂n kə̂ maji a kasə ta kin Najarɛtə tə̂ tee
         tɔ wa?» Pilipi ilɛ̂ tə̂ nan: «Ə-ddee oo.»47 Jeju oo Natanayɛl kə̂ aw ddee kə rɔɛ̂ tə̂ ngaâ pa tar dɔɛ̂ tə̂ nan: «Ngonn Ijarayɛl kə̂ tɔkɔrɔ â toonn. To dəw kə̂ ngəm to rɔɛ̂ tɛɛ̂ ang.» 48 Natanayɛl le duju Jeju nan: «Ə-gərəm tokə baânn wa?» Jeju ilɛ̂ tə̂ nan: «Kete bba karə Pilipi bbari, mooi kar tə̂ kə̂ ee nɛ̂n kɔ kakə pigə tə̂.» 49 Yeenn ngaâ Natanayɛl le pa arɛ̂ nan: «Nje-nɛ̂n-tɔju, ə-to Ngonn lə Lubba, ə-to tɔkə
         mbay kə̂ Ijarayɛl.» 50 Jeju ilɛ̂ tə̂ nan: «Mba pa kə̂ m-pa mari nan mooi kɔ kakə pigə tə̂ le bba oo məi tə̂ wa? A koo tɔkə nɛ̂nje kə̂ a kuta yeenn bbay.»51 Jeju təl pa bbay nan: «Tɔkɔrɔ m-pa marəse, a kooje dara kə̂ təəyn ngaâ anjəje lə Lubba a kinje dɔ Ngonn lə dəw tə̂ kaw kə taar ddəm ddisi kə dɔɛ̂ tə̂ ddəm.»

Jeju dda arə maann ddee to koto21 Ndɔ mota laa a, kusu taa-naan to ngonn bbe tə̂ kə̂ Kana, nangə Galile tə̂. Kɔn Jejuje ee loe tə̂. 2 N̂-bbar Jeju kə njê-njaje goe tə̂ kusu tə̂ le tɔ. 3 Kar tə̂ kə̂ koto bɛn tunga a, kɔn Jejuje pa arɛ̂ nan: «Bɛn tunga ngaa.» 4 Jeju ilɛ̂ tə̂ nan: «Dɛnɛ̂n, ddi a osoje tə̂ əman je səi wa? Kar ləm asə ang bbay.» 5 Kɔn Jejuje pa arə njê-kulaje nan: «Ə-ddaje nɛ̂n tɔyn kə̂ nâ pa karəse.»6 Dura kə̂ n̂-dda kə ər ee tə̂ənn misan. To duraje kə̂ Jiipije aw tokoje nɛ̂n nɛ̂n-yərəwje ləde ddəw nɛ̂n-ji-bbe tə̂ ləde. Dura kâra a, məɛ̂ asə
         litərə kɔr kâra. 7 Jeju pa arə njê-kulaje le nan: «Unguje maann mə duraje tə̂ nəənn arəje ddusu.» Njê-kulaje
         le unguje maann mə duraje tə̂ le ddusu. 8 Yeenn ngaâ Jeju pa arəde nan: «Bbasinɛn, ɔruje awje nɛ̂n arəje nje-kɔn dɔ nɛ̂n-kusa
         le.» Njê-kulaje le awje nɛ̂n arɛ̂je. 9 Nje-kɔn dɔ nɛ̂n-kusa le nan maann kə̂ təl to bɛn le. N̂-gərə lo kə̂ bɛn le in tə̂ bba ddee ang. A njê-kulaje kə̂ ɔruje maann le a gərəje. Yeenn ngaâ nje-kɔn
         dɔ nɛ̂n-kusa le bbar nje-dɛnɛ̂n le 10 ngaâ, pa arɛ̂ nan: «Dəwje tɔyn aw kaynje bɛn kə̂ maji dɔngɔr, ta goe tə̂ kə̂ dəwje ayje asəde bba kaynje bɛn kə̂ maji gatə ang. A əi, ə-ngəm bɛn kə̂ maji ndərəng kar tə̂ nəənn wa?»11 Dɔngɔr nɛ̂n-mɔri kə̂ Jeju dda â nəənn. N̂-dda nɛ̂ɛnn le Kana, nangə tə̂ kə̂ Galile, n̂-tɔju nɛ̂n piti laa
         kə ddaka ngaâ njê-njaje goe tə̂ ooje məde tə̂ saa. 12 Goe tə̂ a, naw Kapɛrnawum, ne kə kɔɛ̂nje kə ngakɔɛ̂nje kə njê-njaje goe tə̂. A n̂-naynje tə̂ənn ndɔ banya ang.Jeju tubba njê-nɛ̂n-labbəje kəy-polo Lubba tə̂ Jerujalɛm13 Kusu lə Jiipije kə̂ to Pakə nayn ngɔsi baa ngaa, a Jeju aw Jerujalɛm. 14 Mə kəy-polo Lubba tə̂ le, ninga dəwje kə̂ aw labbəje mangəje, batəje kə dərje kə njê-mbəlje narɛje
         kə̂ isije ta tabələje tə̂ ləde. 15 Yeenn ngaâ Jeju ore kula naan tə̂ to ndəy ngaâ tubba nɛ̂n dəwjeenn le tɔyn kə mangəje
         kə batəje ləde kəy-polo Lubba tə̂ le kə ddang. N̂-sanrɛ kandə narɛje lə njê-mbəlje narɛ le nangə̂ ngaâ n̂-tuta
         tabələje ləde n̂-tila. 16 N̂-pa narə njê-labbəje dərje le nan: «Ə-jinje nɛ̂njeenn tɔyn lo tə̂ nəənn kə ddang.
         Ə-ddaje kəy lə Bɔmje to kəy nɛ̂n-labbə ang.» 17 Njê-njaje go Jeju tə̂ oleje məde dɔ tar tə̂ kə̂ mə Makəturu tə̂ lə Lubba kə̂ nan: «Əbbə-dəwje, bbo kəy ləi a ddam tokə lə puru kə̂ aw ɔn.»18 Yeenn bba, tɔkəje lə Jiipije paje arəje Jeju nan: «Nɛ̂n-mɔri ddi â, â dda ta tɔju to ee kə ddəw ta dda nɛ̂n
         nɛ̂n kə̂ ə-dda nəənn wa?» 19 Jeju ilade tə̂ nan: «Ə-tɔje kəy-polo Lubba nəənn a, mâ təl nɛ̂n kunda taar mə ndɔ mota tə̂.»20 Jiipije le paje arɛ̂je nan: «Junn bbal dɔsɔ gire misan bba n-dda nɛ̂n kəy-polo Lubba nəənn n-tunga. A əi, a karə in ar taar mə ndɔ mota tə̂ wa?»21 Kəy-polo Lubba kə̂ Jeju aw pa tarɛ̂ le to da-rɔɛ̂ ne njaa. 22 Kar kə̂ Jeju oy ngaâ ndol a, njê-njaje goe tə̂ oleje məde to n̂-pa tar tokə baann. Yeenn ngaâ dooje məde tə̂ kə tar kə̂ Makəturu
         lə Lubba pa kə tarje kə̂ Jeju pa le.Jeju gərə kəjə lə dəw23 Jeju ee Jerujalɛm kar tə̂ kə̂ daw dda kusu Pakə. Dəwje nya ooje nɛ̂n-mɔrije kə̂ Jeju aw dda le ngaâ ooje məde tə̂ saa. 24 A Jeju unda məɛ̂ dɔde tə̂ ang, mba n̂-gərə kəjə ləde tɔyn. 25 N̂-duju karə dəw â pa tar dɔ dəwje tə̂ arɛ̂ ang, mba n̂-gərə kəjə kə̂ to mə dəw tə̂.

Tar lə Nikodɛm de kə Jeju31 Horo Parijinyɛje tə̂, marə dəw ria nan Nikodɛm. N̂-to marə mbay lə Jiipije. 2 N̂-ddee ninga Jeju til tə̂ ngaâ n̂-pa nan: «Nje-nɛ̂n-tɔju, n-gərə to Lubba ulai ta
         karə ə-tɔjuje nɛ̂n. Dəw kə̂ Lubba ee saa ang a kasə ta dda nɛ̂n-mɔrije kə̂ aw dda
         nəənn ang.» 3 Jeju ilɛ̂ tə̂ nan: «Tɔkɔrɔ m-pa mari, dəw kə̂ n̂-təl duje tokə siki ang a, a kasə koo
         Bbe-kɔn lə Lubba ang.» 4 Nikodɛm pa arə Jeju nan: «Bbo dəw tɔkə mban a, dâ təl kuje tokə baânn wa? Nâ kasə
         ta təl mə kɔɛ̂nje tə̂ karə duje kə̂ gɔl joo wa?» 5 Jeju ilɛ̂ tə̂ nan: «Tɔkɔrɔ m-pa mari, dəw kə̂ maann kə Ndil â uje ang, a kasə kandə mə Bbe-kɔn tə̂ lə Lubba ang. 6 Dəw kə̂ duje to kuju baa to dəw da-rɔ, a dəw kə̂ Ndil â uje, to ndil. 7 Bbo m-pa mari m-pa nan, maji karə dujuse tokə siki a, arə tar kə̂ m-pa le dum dɔi
         ang. 8 Ləl aw ula lo tə̂ kə̂ məɛ̂ ndiki ngaâ aw oo kɔrɛ̂. A ə-gərə lo kə̂ nin tə̂ ang ddəm
         lo kə̂ naw naw tə̂ ang ddəm. Nɛ̂ɛnn to ddəw kâra baa kə dəwje tɔyn kə̂ Ndil ujude.» 9 Yeenn ngaâ Nikodɛm duju Jeju nan: «Nɛ̂ɛnn a to tokə baânn wa?» 10 Jeju ilɛ̂ tə̂ nan: «Ə-to nje-nɛ̂n-tɔju nangə tə̂ kə̂ Ijarayɛl, a ə-gərə nɛ̂ɛnn ang wa? 11 M-pa tar kə̂ tɔkɔrɔ mari, nɛ̂n kə̂ n-gərə â jaw pa. Jaw pa tar-naji nɛ̂n kə̂ joo
         kə kəmje, a sese ə-mbətəje tar-naji ləje. 12 Maw pa tar nɛ̂nje kə̂ dɔ nangə tə̂ marəse, a ə-ndikije tə̂ ang. A bbo m-pa tar nɛ̂nje
         kə̂ darâ marəse a, â ndikije tə̂ tokə baânn wa? 13 Mba dəw kâra aw darâ ang. Bbayɛ̂ â to Ngonn lə dəw kə̂ in darâ ddee nangə̂. 14 Ddəw kâra baa tokə Mɔyijə bbərə li kə̂ n̂-dda kə andə taar mə kɔr tə̂ kəm dəwje tə̂ tɔyn le, maji karə n̂-bbərə
         Ngonn lə dəw taar kəm dəwje tə̂ tɔyn tɔ. 15 Baann bba dəwje tɔyn kə̂ ooje məde tə̂ saa a kisije kə təbbə kə̂ to kə ndɔ kə ndɔ.16 «Mba Lubba ndiki duninya nya. Yeenn bba nunn Ngonnɛ̂ kə̂ kâra baa narə, karə dəwje
         tɔyn kə̂ ooje məde tə̂ saa naynje kə kɔrɔ̂ ang, a dingaje təbbə kə̂ to kə ndɔ kə ndɔ.
         17 Tɔkɔrɔ, Lubba ula Ngonnɛ̂ dɔ nangə tə̂ ta kaji dəwje ddəw tə̂ laa, bbo ta gangə sariya
         dɔde tə̂ ang. 18 Dəw kə̂ unn məɛ̂ arə Ngonn le a, sariya to dɔɛ̂ tə̂ ang. A dəw kə̂ unn məɛ̂ arɛ̂ ang,
         sariya to dɔɛ̂ tə̂ mban, mba noo məɛ̂ tə̂ kə Ngonn-kâra lə Lubba ang.19 «Sariya le tokə be: Lo-karɛ ddee dɔ nangə tə̂, a dəwje mbətəje lo-karɛ le, a lo ndul
         â n̂-ndikije, mba kula-ddade maji ang. 20 Dəwje tɔyn kə̂ aw ddaje majang ndikije lo-karɛ ang arə n̂-ddeeje kə lo-karɛ tə̂ ang
         mba kin karə dəwje ooje nɛ̂n-ddaje ləde kə̂ maji ang. 21 A dəwje kə̂ aw ddaje nɛ̂n ddəw tar tə̂ kə̂ tɔkɔrɔ ddeeje kə lo-karɛ tə̂. Baann bba
         karə dəwje ooje nɛ̂nje kə̂ mə Lubba ndiki kə̂ daw ddaje.»Tar lə Jeju de kə Jan-Batisi22 Goe tə̂ a, Jeju kə njê-njaje goe tə̂ dawje nangə tə̂ kə̂ Jude. N̂-nayn kə̂ de lo tə̂ənn ngaâ naw dda dəwje batɛm. 23 Jan kara aw dda dəwje batɛm lo tə̂ kə̂ Enɔn tɔ, ngɔsi kə lo kə̂ Salim, mba maannje toje lo tə̂ənn le nya. Dəwje
         ddeeje rɔɛ̂ tə̂ arə naw ddade batɛm. 24 Kar tə̂ənn, dila Jan kəy-kula tə̂ ang bbay.25 Yeenn bba, marə njê-njaje goJan tə̂ aw maynje tar kə marə Jiipi dɔ tar toko nɛ̂n-yərəw tə̂. 26 N̂-ddee dingaje Jan ngaâ n̂-paje darɛ̂je nan: «Nje-nɛ̂n-tɔju, dəw kə̂ isi səi tura Jurdɛn tə̂ kə̂ aw
         pa tar-naji laa le, aw dda dəwje batɛm arə dəwje tɔyn awje kə rɔɛ̂ tə̂.» 27 Jan ilade tə̂ nan: «Nɛ̂n kə̂ dara arə bba dəw a kasə ta kinga. 28 M-pa marəse mban to, m-to Mesi le ang arə sese kara ə-toje to njê-tar-najije, mba m-pa nan: ‹M-to dəw kə̂ Lubba
         ulam kete nɔɛ̂n tə̂.› 29 Dəw kə̂ ee kə dɛnɛ̂n, to nje-dɛnɛ̂n le. A dəw kə̂ to nje-buwa-kura lə nje-dɛnɛ̂n le
         isi mbɔrɛ̂ tə̂. Naw noo tar laa ngaâ rɔɛ̂ nəəle nya mba ndue kə̂ naw noo le. Rɔ-nəəl
         nəənn le to ləm tɔ. To rɔ-nəəl kə̂ bo nya. 30 Maji karə n̂-ddee to dəw kə̂ bo kə kete kete, a əman m-təl m-ddee ngaji.31 «Dəw kə̂ in darâ bba ddee uta dəwje tɔyn. Dəw kə̂ dɔ nangə tə̂ to dəw kə̂ nangə̂
         ngaâ naw pa tar to dəw kə̂ dɔ nangə tə̂. A dəw kə̂ in darâ uta dəwje tɔyn. 32 Naw pa tar-naji nɛ̂nje kə̂ noo kə mbia ddəm kə kəmɛ̂ ddəm. A dəw kâra ndiki tə̂ kə
         tar-naji laa le ang. 33 Dəw kə̂ ndiki tə̂ kə tar-naji laa le tɔju kə ddaka to Lubba aw pa tar kə̂ tɔkɔrɔ.
         34 Dəw kə̂ Lubba ulɛ̂ aw pa tarje lə Lubba, mba Lubba aw arɛ̂ Ndil arə dduse.35 «Bɔ ndiki Ngonn arə ninya nɛ̂n tɔyn jia tə̂. 36 Dəw kə̂ oo məɛ̂ tə̂ kə Ngonn ee kə təbbə kə̂ to kə ndɔ kə ndɔ. A dəw kə̂ mbətə ta
         koo məɛ̂ tə̂ kə Ngonn a kinga təbbə le ang. Wungu lə Lubba nayn dɔɛ̂ tə̂.»

Tar lə Jeju de kə marə dɛnɛ̂n kə̂ Samari41 Parijinyɛje ooje nan Jeju aw dda dəwje nya to njê-njaje goe tə̂ ngaâ naw dda dəwje batɛm nya nuta Jan. 2 A kə̂ tɔkɔrɔ tə̂, Jeju njaa dda dəw batɛm ang. Njê-njaje goe tə̂ â aw ddaje dəwje batɛm. 3 Jeju oo tar nəənn le a, nin Jude, n̂-təl Galile. 4 A, ta kaw Galile le, nâ nday kə ddəw kə̂ Samari.5 N̂-tee ngɔsi kə marə tɔkə bbe kə̂ Samari kə̂ daw bbar nan Sikar. Tɔkə bbe le to ngɔsi kə ndɔɔ kə̂ Jakobbo arə ngonnɛ̂ Jojɛpə.
         6 Buwa-maann lə Jakobbo to lo tə̂ənn le. Rɔ Jeju nyɛɛ̂ go nja tə̂ le ngaâ isi mbɔr buwa-maann tə̂ le kə kar kə̂ ar dannâ.7 Marə dɛnɛ̂n kə̂ Samari ddee ta to maann a, Jeju pa arɛ̂ nan: «Arəm maann may.» 8 Kar tə̂ənn le, njê-njaje goe tə̂ awje mə bbe tə̂ ta ndoko nɛ̂n-kusa. 9 Dɛnɛ̂n kə̂ Samari le pa arə Jeju nan: «Əi, ə-to Jiipi, a əman, m-to dəw kə̂ Samari, a â dujum maann-kay tokə baânn wa?» Mba marə nɛ̂n kâra aw mbɔn Jiipije kə dəwje kə̂ Samari naan tə̂ ang.10 Jeju ilɛ̂ tə̂ nan: «Bbo ə-gərə nɛ̂n kə̂ Lubba aw arə dəw ngaâ bbo ə-gərə dəw kə̂ aw duji
         maann-kay nəənn a, əi â, â duje maann-kay, ta nâ kari maann kə̂ aw arə təbbə.»
         11 Dɛnɛ̂n le pa arɛ̂ nan: «Əbbəmje, ee kə marə nɛ̂n kâra ta to nɛ̂n maann ang ddəm ngaâ
         buwa-maann le uru nya, a â kinga maann kə̂ aw arə təbbə le dda wa? 12 Əi, uta kajeje Jakobbo wa? Ne â narəje buwa-maann nəənn. Ne njaa kə ngannɛ̂ kə daje
         laa kara dayje maann nəənn tɔ.» 13 Jeju ilɛ̂ tə̂ nan: «Dəw ay maann nəənn a, kunda a kɔɛ̂n bbay. 14 A dəw kə̂ a kay maann kə̂ mâ karɛ̂, kunda a kɔɛ̂n ndɔ kâra ang ngaa. Maann kə̂ mâ
         karɛ̂ le a təl to kəy-maann kə̂ aw arə təbbə kə̂ to kə ndɔ kə ndɔ.» 15 Dɛnɛ̂n le pa arɛ̂ nan: «Əbbəmje, arəm maann le arə kunda ɔnʼm ang ngaa ddəm karə m-ddee
         m-to maann nəənn ang ngaa ddəm.» 16 Jeju pa arɛ̂ nan: «Aw ə-bbar ngawije ta ə-təl ə-ddee nəənn.» 17 Dɛnɛ̂n le ilɛ̂ tə̂ nan: «Ngamje goto.» Jeju pa arɛ̂ nan: «Tar kə̂ ə-pa nan: ‹Ngamje goto› le to kə dɔgɔlɛ̂. 18 Mba ə-taa ngaw gɔl min ngaa. Dingaw kə̂ isi saa bbasinɛn nəənn le to ngawije ang.
         To tar kə̂ tɔkɔrɔ â ə-pa.» 19 Yeenn ngaâ dɛnɛ̂n le pa arɛ̂ nan: «Əbbə-dəwje, moo a, ə-to nje-kila mbər tar lə Lubba. 20 Kajeje jee dəwje kə̂ Samari poloje Lubba dɔ ddingiri tə̂ toonn. A see Jiipije, ə-paje
         nan, lo kə̂ maji polo Lubba tə̂ â to Jerujalɛm.» 21 Jeju ilɛ̂ tə̂ nan: «Dɛnɛ̂n, ə-ndiki tar tə̂ ləm: Kar aw ddee kə̂ â kawje dɔ ddingiri
         tə̂ toonn ang ddəm a kawje Jerujalɛm bba ta polo Bɔy ang ddəm. 22 See dəwje kə̂ Samari, aw poloje nɛ̂n kə̂ ə-gərəje ang. A jee Jiipije, jaw polo nɛ̂n kə̂ jeje n-gərə. Mba kaji in bbe lə Jiipije bba ddee. 23 A marə kar aw ddee, kar le njaa nəənn, kə̂ dəwje kə̂ aw poloje Lubba tokə tɔkɔrɔ a
         poloje Bɔy ddəw Ndil tə̂ kə ddəw tar tə̂ kə̂ tɔkɔrɔ. Mba dəwje kə̂ aw poloje Lubba
         tokə baann â Bɔy aw sangəde. 24 Lubba to ndil arə maji karə dəwje kə̂ aw poloje Lubba poleje kə ndil ddəm kə tar kə̂
         tɔkɔrɔ ddəm.» 25 Dɛnɛ̂n le pa arə Jeju nan: «M-gərə to Mesi a ddee, ne kə̂ daw bbarɛ̂ nan Kristə le. Bbo n̂-ddee a, nâ kɔru gəl nɛ̂nje tɔyn karəje.» 26 Jeju ilɛ̂ tə̂ nan: «Əman kə̂ maw pa səi tar nəənn, m-to Mesi le.»27 Kar tə̂ənn, njê-njaje goe tə̂ təlje ddeeje. A Jeju aw pa tar kə marə dɛnɛ̂n. To nɛ̂n kə̂ dum dɔde. A dəw kâra
         duje se ddi bba naw duju wase mba ddi bba naw pa saa tar wa ang.28 Yeenn ngaâ dɛnɛ̂n le inya jo-maann laa a təl aw mə tɔkə bbe tə̂ ngaâ pa arə dəwje
         nan: 29 «Ə-ddeeje ooje dingaw kə̂ pa tar nɛ̂nje tɔyn kə̂ m-dda arəm nəənn. A du ang, ne â
         n̂-to Mesi le!» 30 Dəwje inje mə bbe tə̂ le teeje ngaâ ddeeje kə rɔ Jeju tə̂.31 Karɛ̂ tə̂ənn, njê-njaje go Jeju tə̂ aw dujeje nan: «Nje-nɛ̂n-tɔju, usa nɛ̂n bba.» 32 A nilade tə̂ nan: «Nɛ̂n-kusa kə̂ ə-gərəje ang to ta karə musa.» 33 Yeenn ngaâ njê-njaje go Jeju tə̂ aw dujuje naan nan: «Marə dəw ddee kə nɛ̂n-kusa arɛ̂ wa?»34 Jeju pa arəde nan: «Nɛ̂n-kusa ləm to ənga dda nɛ̂n kə̂ mə Lubba kə̂ ulam ndiki, ta dda
         kula kə̂ narəm le tunga. 35 Sese, aw paje nan: ‹Nɛyn nayn sɔ karə juja ko-ndɔɔ.› A əman, m-pa marəse: Aaje ndɔɔje
         nəənn ooje. Kandə-koje le sangəje asə ta kuja ngaa. 36 Nje-kuja kandə-ko inga kuka laa mban. Naw mbɔn kandə-ko le mba kisi nɛ̂n kə təbbə
         kə̂ to kə ndɔ kə ndɔ. Yeenn bba karə nje-dubbu ko kə nje-kuja ko, dede joo kəm rɔde
         nəəlde. 37 Mba dəwje aw paje nan: ‹Marə dəw dubbu ko, a marɛ̂ uja ko le.› Tar le to tar kə̂ tɔkɔrɔ.
         38 Mulase marə aw ujaje ko mə ndɔ tə̂ kə̂ ə-ddaje kulɛ̂ ang. Marə dəwje ddaje kula, a
         sese â ingaje nɛ̂n go kula tə̂ ləde le.»39 Dəwje nya kə̂ Sikar nangə Samari tə̂ ooje məde tə̂ kə̂ Jeju mba tar lə dɛnɛ̂n kə̂ Samari le. Mba n̂-pa narəde nan: «Dingaw le pa nɛ̂nje kə̂ m-dda tɔyn arəm.» 40 Mba yeenn bba, dəwje kə̂ Samari ddee teeje rɔ Jeju tə̂ le a, dujeje nan: «Ə-nayn kə je.» Ngaâ Jeju le nayn kə̂ de
         ndɔ joo. 41 Yeenn bba, dəwje kə̂ ooje məde tə̂ saa mba tarje kə̂ ne njaa n̂-pa banyaje nya bbay.
         42 Ngaâ, n̂-paje darəje dɛnɛ̂n le nan: «Bbasinɛn, joo məje tə̂ saa mba tarje ləi kə̂
         ə-pa le njaa ang ngaa. Joo məje tə̂ mba jeje njaa joo tarje kə̂ tɛɛ̂ tə̂ ngaâ n-gərə
         to, ne njaa n̂-to Nje-kaji-dəwje kə̂ duninya tə̂.»Jeju aji ngonn lə marə baw-ddɔ43 Go ndɔ tə̂ kə̂ joo le a, Jeju in lo tə̂ənn aw aw kə Galile. 44 Mba ne njaa n̂-pa nan: «Dəwje aw walje nje-kila mbər tar lə Lubba bbeê laa ang.» 45 A n̂-tee Galile a, dəwje kə̂ Galile tɛɛ̂je kə rɔde tə̂ kə majɛ̂ mba dede njaa kara
         dawje Jerujalɛm kusu Pakə tə̂ arə dooje nɛ̂nje tɔyn kə̂ n̂-dda.46 Jeju təl ddee Kana, nangə tə̂ kə̂ Galile, lo tə̂ kə̂ n̂-dda narə maann təl ddee to
         bɛn tə̂ le. Marə nje-kula kə̂ bo kə̂ kəy lə tɔkə mbay, rɔ ngonnɛ̂ kə̂ dingaw toe Kapɛrnawum.
         47 Nje-kula le oo nan Jeju in Jude ddee Galile a, naw ningɛ̂ ngaâ n̂-pa narɛ̂ nan: «M-wali nya, ngonnəm a ta
         koy, ə-ddee Kapɛrnawum ajɛ̂.» 48 Jeju pa arɛ̂ nan: «Bbo m-dda nɛ̂n-mɔrije kə nɛ̂nje kə̂ dum dɔ koo ang a, â kasəje ta
         koo məse tə̂ ang.» 49 Nje-kula lə tɔkə mbay le ilɛ̂ tə̂ nan: «Əbbə-dəwje, aw bba nan ngonnəm a koy.» 50 Jeju pa arɛ̂ nan: «Aw, ngonni nayn kəm baa.»Dingaw le ndiki tə̂ kə tar lə Jeju le ngaâ ɔtu. 51 Kar tə̂ kə̂ n̂-nayn ddəw-boô bbay a, njê-kulaje laa tilaje kəmɛ̂ ngaâ paje arɛ̂je
         nan: «Ngonni nayn kəm baa.» 52 N̂-dujude nan: «Kar kə̂ baânn â nisi nɛ̂n kə majɛ̂ wa?» Dilɛ̂je tə̂ nan: «Takənɛn
         kə gɔl kar kâra kə̂ lo-kul tə̂ a rɔɛ̂ wul nɛ̂n.» 53 Mə bɔɛ̂je le ole to kar tə̂ənn njaa â Jeju pa arɛ̂ nan: «Ngonni nayn kəm baa.» Yeenn ngaâ ne kə nje kə̂ laa tɔyn dooje məde
         tə̂ kə Jeju.54 Joo lə nɛ̂n-mɔri kə̂ Jeju dda â nəənn. N̂-dda nɛ̂ɛnn le kar tə̂ kə̂ nin Jude n̂-ddee Galile.

Jeju dda arə dəw kə̂ dəbbə rɔɛ̂ oy ddee maji51 Goe tə̂ a, Jeju aw Jerujalɛm mba marə kusu lə Jiipije to. 2 Jerujalɛm tə̂ənn, marə maann to ngɔsi baa kə ta-kəy kə̂ daw dandə nɛ̂n kə batəje.
         Ri maann le kə tar ebərə nan Beteseda. Dɔsu baranda min mbɔrɛ̂ tə̂. 3 Njê-rɔ-toje, njê-kəm-tɔje, njê-mətəje kə njê kə̂ dəbbə rɔde oy tokə banya toje
         kɔ barandaje tə̂ le. [Daw nginanje kar kə̂ maann le a ləngə. 4 Mba marə karje a, marə anjə aw uru mə maann tə̂ le aw bu maann le. Yeenn bba bbo nje-rɔ-to
         kə̂ uru mə maann tə̂ kə̂ aw ləngə le dɔngɔr a, rɔ-to laa le, to rɔ-to ddi wa njaa
         kara tunga.] 5 Horo njê-rɔ-toje tə̂ənn le, marə dingaw kə̂ dəbbə rɔɛ̂ oy dda bbal dɔmota gire jijoo
         ee tə̂ənn. 6 Jeju ooe, n̂-to nangə̂. A noo nan rɔɛ̂ toe bbal banya ngaâ n̂-duje nan: «Ə-ndiki karə
         rɔi ddee maji wa?» 7 Nje-rɔ-to le ilɛ̂ tə̂ nan: «Əbbəmje, dəw ləm kə̂ ta kunnum kurum mə maann tə̂ kə̂
         aw ləngə le goto. Bbo kar kə̂ maw maw a, marə dəw uru məɛ tə̂ kete arəm.» 8 Jeju pa arɛ̂ nan: «In taar, unn tuwa ləi bbo ə-nja.» 9 Njangə baa njaa rɔ dingaw le ddee maji. Nunn tuwa laa ngaâ nunn kutu nja.Nɛ̂ɛnn le to ndɔ-kuwa-rɔ tə̂. 10 Yeenn ngaâ njê-kɔnje dɔ Jiipije paje arə dəw kə̂ rɔɛ̂ ddee maji le nan: «To ndɔ-kuwa-rɔ, ndu ari ddəw karə oto tuwa ləi ang.» 11 A nilade tə̂ nan: «Dəw kə̂ dda arə rɔm ddee maji le â pa arəm nan: Unn tuwa ləi bbo
         ə-nja.» 12 N̂-dujeje nan: «Dəw kə̂ pa ari nan unn tuwa ləi bbo ə-nja le to nân wa?» 13 A dəw kə̂ rɔɛ̂ ddee maji le gərə dəw le ang. Mba Jeju le andə horo dəwje tə̂ kə̂ banya kə̂ eeje lo tə̂ənn le arə nooe ang.14 Goe tə̂ a, Jeju ingɛ̂ mə kəy-polo Lubba tə̂ ngaâ pa arɛ̂ nan: «Oo, rɔi ddee maji ngaa. A ə-dda majang ang ngaa. Baann ang a, nɛ̂n kə̂ ngəng nya uta ye kə̂ kete le a kingai.» 15 Dingaw le aw pa arə njê-kɔnje dɔ Jiipije le nan Jeju â dda arə rɔɛ̂ le ddee maji. 16 Mba yeenn bba, njê-kɔnje dɔ Jiipije le unnje kutu sangə ddəw ta dda Jeju maji ang, mba nɛ̂n kə̂ n̂-dda ndɔ-kuwa-rɔ tə̂ lə Jiipije le. 17 A Jeju pa arəde nan: «Bɔmje aw dda kula ndərəng bbasinɛn. Əman kara maw dda kula tɔ.» 18 Mba tar nəənn le, njê-kɔnje dɔ Jiipije aw sangəje ddəw kə kete kete ta tɔl Jeju. Mba n̂-bbəəl ndɔ-kuwa-rɔ lə Jiipije ang ngaâ dɔɛ tə̂ bbay, n̂-pa nan Lubba to Bɔɛ̂je njaa. Yeenn tɔju to n̂-dda rɔɛ̂
         to dəw kə̂ asə naan kə Lubba.Singa-mɔngu lə Ngonn lə Lubba19 Jeju təl pa arəde nan: «Tɔkɔrɔ njaa, m-pa marəse: Ngonn asə ta dda nɛ̂n kə dɔɛ̂ baa ang.
         Nɛ̂n kə̂ noo Bɔɛ̂je dda bba n̂-dda. Nɛ̂n tɔyn kə̂ Bɔ dda a, Ngonn dda tɔ. 20 Mba, Bɔ ndiki Ngonn ngaâ n̂-tɔjɛ̂ nɛ̂n tɔyn kə̂ naw dda. Nâ tɔjɛ̂ nɛ̂n-ddaje kə̂
         bo uta yeje nəənn karə ooje a, dum dɔse bbay. 21 Ddəw kâra baa tokə Bɔ aw ndol dəwje kə̂ oyje ngaâ arə disije kəm baa le, Ngonn aw
         dda arə dəw isi kəm baa tokə məɛ̂ ndiki tɔ. 22 Tɔ bbay, Bɔ gangə sariya dɔ dəw tə̂ kâra ang. Ninya sariya tɔyn ji Ngonn tə̂. 23 Yeenn bba karə dəwje tɔyn walje Ngonn le, ddəw kâra baa tokə dəwje tɔyn walje Bɔ.
         Dəw kə̂ wal Ngonn ang, wal Bɔ kə̂ ulɛ̂ le ang tɔ.24 «Tɔkɔrɔ njaa m-pa marəse: Dəw kə̂ oo tar ləm ngaâ unn məɛ̂ arə dəw kə̂ ulam a, nâ
         kisi kə təbbə kə̂ to kə ndɔ kə ndɔ. Dâ gangə sariya dɔɛ̂ tə̂ ang, n̂-tee ta yo tə̂
         ninga təbbə mban. 25 Tɔkɔrɔ njaa, m-pa marəse, kar aw ddee ngaâ karɛ̂ le asə mban. Dəwje kə̂ oyje a kooje
         ndu Ngonn lə Lubba ngaâ njê kə̂ a kooje ndue le a kisije kəm baa. 26 Mba, təbbə to rɔ Bɔ tə̂ njaa, yeenn bba narə təbbə to rɔ Ngonn tə̂ njaa tɔ. 27 Ngaâ narə Ngonnɛ̂ singa kə̂ ta gangə nɛ̂n sariya, mba n̂-to Ngonn lə dəw. 28 Ooje nɛ̂njeenn a, arəje məse unda dɔ binya ang. Kar aw ddee karə dəwje tɔyn kə̂ oyje
         ngaâ toje mə buwa-yo tə̂ ooje ndu Ngonn lə dəw a, 29 inje mə buwa-yo tə̂ teeje. Njê kə̂ ddaje maji a kinje ta kisije kə təbbə. A njê
         kə̂ ddaje maji ang a kinje karə n̂-gangə sariya dɔde tə̂.»Tar-najije kə̂ dɔ Jeju tə̂30 «Əman, masə ta dda marə nɛ̂n kâra kə dɔm baa ang. Maw gangə sariya kə turu ndu Bɔ
         ngaâ sariya kə̂ maw gangə to kə dɔgɔlɛ̂. Mba nɛ̂n kə̂ məm ndiki â maw sangə ddəw
         ta dda ang. Nɛ̂n kə̂ mə dəw kə̂ ulam le ndiki â maw sangə ddəw ta dda.31 «Bbo əman njaa maw pa tar-naji ləm a, tar-naji ləm kə̂ maw pa le to tar kə̂ tɔkɔrɔ
         ang. 32 A dəw kə̂ dang â aw pa tar-naji ləm. Ngaâ m-gərə to tar-naji ləm kə̂ naw pa le to
         tar kə̂ tɔkɔrɔ. 33 Ulaje dəwje rɔ Jan-Batisi tə̂ ngaâ n̂-pa tar-naji dɔ tar tə̂ kə̂ tɔkɔrɔ le. 34 Əman, dəw â aw pa tar-naji ləm ang. A m-pa yeenn mba karə ingaje kaji. 35 Jan nayn tokə puru lambe kə̂ aw ɔn ngaâ aw ndoko. Ngaâ ə-ndikije tə̂ ta dda rɔ-nəəl
         mba gɔju kar kɔ puru tə̂ laa le.36 «A tar-naji kə̂ dɔm tə̂, kə̂ ngəng uta ye kə̂ Jan pa to. Mba kula kə̂ Bɔ ulam arə maw dda le njaa aw pa tar-naji ləm ngaâ tɔju to
         Bɔ â ulam. 37 Ngaâ, Bɔ kə̂ ulam le njaa pa tar-naji ləm. A ooje ndue ndɔ kâra ang ddəm ooje kəmɛ̂
         ndɔ kâra ang ddəm. 38 Tar laa le nayn məse tə̂ ang, mba ooje məse tə̂ kə dəw kə̂ nulɛ̂ le ang.39 «Aw kinyaje mə Makəturu lə Lubba, mba əjəje to Makəturu le a karəse təbbə kə̂ to kə
         ndɔ kə ndɔ. Makəturuje le paje tar-naji ləm. 40 A ə-ndikije ta ddee rɔm tə̂ ta kinga təbbə kə̂ tɔkɔrɔ ang.41 «Maw sangə karə dəwje pitimje ang. 42 M-gərəse. Ndiki lə Lubba to məse tə̂ ang. 43 Əman, m-ddee kə ri Bɔmje, a ə-taamje kə rɔse tə̂ ang. A bbo marə dəw ddee kə ria njaa
         a, ə-tɛɛ̂je kə rɔse tə̂. 44 Sese aw pitije naan horose tə̂. A ə-sangəje piti kə̂ in rɔ Lubba tə̂ njaa ang. Yeenn
         a, â kasəje ta koo məse tə̂ tokə baânn wa?45 «Əman â mâ kunda tar dɔse tə̂ nɔn Bɔ tə̂ ang. Dəw kə̂ a kunda tar dɔse tə̂ to Mɔyijə kə̂ undaje məse dɔɛ̂ tə̂ le. 46 Bbo ə-ndikije tarje tə̂ lə Mɔyijə a, â ndikije tarje tə̂ ləm tɔ, mba Mɔyijə pa tar ləm makəturuje tə̂ laa. 47 A ə-ndikije tarje tə̂ kə̂ Mɔyijə pa makəturu tə̂ le ang. Yeenn a, â ndikije tarje
         tə̂ kə̂ maw pa tokə baânn wa?»

Jeju arə nɛ̂n-kusa dəwje doro min (5 000)61 Goe tə̂ a, Jeju aw tura tɔkə dangə tə̂ kə̂ Galile kə̂ daw bbar nan Tiberiyadə tɔ. 2 Dəwje tokə banya unnje goe, mba dooje nɛ̂n-mɔrije kə̂ naw dda rɔ njê-rɔ-toje tə̂.
         3 Jeju aal ddingiri isi tə̂, ne kə njê-njaje goe tə̂. 4 Dɔ ndɔɛ̂ tə̂ənn le, kusu lə Jiipije kə̂ to Pakə nayn ngɔsi baa. 5 Jeju aa lo a, oo dəwje kə̂ banya kə̂ aw ddeeje kə rɔɛ̂ tə̂. Ngaâ n̂-duju Pilipi nan:
         «Lo kə̂ dda bba ja ndoko mapa tə̂ karə dəwje nəənn usaje wa?» 6 Jeju duju tar tokə baann ta nan nɛ̂n Pilipi. Mba ne njaa n̂-gərə nɛ̂n kə̂ nâ ta dda
         mban.7 Pilipi le ilɛ̂ tə̂ nan: «Bbo n-ndoko mapa kandə narɛ kɔr joo (200) njaa kara, a kasə
         karə dəw kâra kâra inga ngaji ngaji ang.» 8 Marə nje-nja go Jeju tə̂ kə̂ to Andere ngokɔn Simɔn Piyɛr pa arə Jeju nan: 9 «Marə ngonn kə̂ dingaw ee nəənn, nee kə̂ mapa min kə̂ n̂-dda kə̂ nduju ɔrjə kə kanjije joo. A yeenn a kasə dəwje kə̂ banya be wa?» 10 Jeju pa nan: «Arəje dəwje le tɔyn isije nangə̂.» Mu to lo tə̂ənn le nya. Yeenn bba, disije
         nangə̂. Dingawje eeje ngɔsi kə doro min (5 000). 11 Jeju taa mapa le ngaâ arə wooyo Lubba. Goe tə̂ a, n̂-kayn dəwje kə̂ eeje tə̂ənn le. N̂-dda
         tokə baann kə kanjije le tɔ. Narəde tokə məde ndiki. 12 Dusaje nɛ̂n le asəde a, Jeju pa arə njê-njaje goe tə̂ nan: «Ə-mbɔnje kəsə nɛ̂nje kə̂ naynje le, arəje nɛ̂n kâra nayn kə kɔrɔ̂ ang.»
         13 N̂-mbɔnje kəsə mapa kə̂ min kə̂ n̂-dda kə nduju ɔrjə kə̂ dusaje le ngann karɛ dɔku gire joo.14 Dəwje le ooje nɛ̂n-mɔri kə̂ Jeju dda le a, n̂-paje nan: «Ne njaa â n̂-to nje-kila mbər tar lə Lubba kə̂ a ta ddee dɔ nangə tə̂ le.» 15 Jeju gərə to dâ ddeeje ta kuwɛ̂ ddɛɛ̂ to tɔkə mbay. Yeenn bba, n̂-təl naw dɔ ddingiri
         tə̂ guku kə karɛ̂ baa.Jeju nja dɔ maann tə̂16 Lo-kul a, njê-njaje go Jeju tə̂ awje ta ba-katə tə̂. 17 Daalje tɔkə to ngaâ dawje tura ba tə̂ le ər kə Kapɛrnawum. Lo ndul mban, a Jeju təl ddee rɔde tə̂ ang bbay. 18 Ləl ula kə singa arə maann le ləngə nya. 19 Njê-njaje go Jeju tə̂ le yəlje tɔkə to le asə kilometere min wase misan a, dooje Jeju aw nja dɔ maann tə̂ aw ddee nɛ̂n kə tɔkə to tə̂ ləde le a, n̂-bbəəlje. 20 A Jeju pa arəde nan: «Əman â nəənn, ə-bbəəlje ang.»21 N̂-ndikije ta kunnɛ̂ kə mə tɔkə to tə̂ le a, kar tə̂ənn njaa, to le ɔru nangə lo tə̂
         kə̂ daw dawje kə tə̂ le.Dəwje kə̂ banya aw sangəje Jeju22 Lo-karɛ̂ ngaâ dəwje kə̂ banya kə̂ naynje tura ba tə̂ le ooje a, tɔkə to kâra baa
         kə̂ ee lo tə̂ənn le â ɔtu. Jeju aal to le kə njê-njaje goe tə̂ ang. Dawje kə karəde baa. 23 A marə tɔkə toje inje Tiberiyadə ddee teeje ngɔsi kə lo kə̂ Əbbə-dəwje arə wooyo Lubba tə̂ ngaâ kaynde mapa arə dusaje tə̂ le. 24 Dəwje kə̂ banya le ooje a, Jeju ddəm njê-njaje goe tə̂ ddəm n̂-gotoje lo tə̂ənn. Yeenn bba, dunnje tɔkə toje le ngaâ dawje Kapɛrnawum
         ta sangə Jeju.Jeju to mapa kə̂ aw arə təbbə25 Dəwje le ingaje Jeju tura ba tə̂ le ngaâ dujeje nan: «Nje-nɛ̂n-tɔju, ə-ddee nəənn
         ndɔ tə̂ kə̂ dda wa?» 26 Jeju ilade tə̂ nan: «Tɔkɔrɔ njaa, m-pa marəse, aw sangəmje mba mapa kə̂ usaje arəje məse
         ndann, bbo aw sangəmje mba nɛ̂n-mɔrije kə̂ ooje le ang. 27 Maji karə nɛ̂n-kusa kə̂ aw tuju â ə-ddaje kula mbɛɛ̂ ang. Maji karə ə-ddaje kula
         mba nɛ̂n-kusa kə̂ aw to kə ndɔ kə ndɔ ngaâ aw arə təbbə kə̂ to kə ndɔ kə ndɔ. Nɛ̂n-kusa
         kə̂ to kə ndɔ kə ndɔ le Ngonn lə dəw â, a karəse. Mba, ne â Lubba kə̂ Bɔ arɛ̂ singa.» 28 Yeenn ngaâ dəwje le dujeje nan: «Ddi â ja dda bba ja dda kula lə Lubba wa?» 29 Jeju ilade tə̂ nan: «Kula lə Lubba to karə ooje məse tə̂ kə dəw kə̂ nulɛ̂.» 30 Yeenn ngaâ n̂-paje darɛ̂je nan: «Nɛ̂n-mɔri ddi â, â dda karə joo bba karə joo məje
         tə̂ səi wa? Ddi â, â dda wa? 31 Ləw kajeje usaje nɛ̂n kə̂ ria nan mann mə kɔr tə̂ tokə Makəturu lə Lubba pa nan: Lubba arəde mapa kə̂ in darâ dusaje.»32 Jeju ilade tə̂ nan: «Tɔkɔrɔ, m-pa marəse: To Mɔyijə â arəse mapa kə̂ darâ ang. To Bɔmje â aw arəse mapa kə̂ tɔkɔrɔ kə̂ darâ. 33 Mba, mapa lə Lubba to ye kə̂ in darâ ngaâ aw arə təbbə dəwje kə̂ duninya tə̂.» 34 Yeenn ngaâ dəwje paje arə Jeju nan: «Əbbə-dəwje, arəje mapa le kə ndɔ tɔyn.» 35 Jeju pa arəde nan: «Əman, m-to mapa kə̂ aw arə təbbə dəw. Dəw kə̂ ddee rɔm tə̂ a, bbo
         a ddɛɛ̂ ndɔ kâra ang. Dəw kə̂ unn məɛ̂ arəm a, kunda maann a kɔɛ̂n ndɔ kâra ang.
         36 A m-pa marəse mban, oomje njaa, a ooje məse tə̂ ang. 37 Dəwje tɔyn kə̂ Bɔmje arəm a ddeeje rɔm tə̂. Ngaâ dəw kə̂ ddee rɔm tə̂ a, mâ kilɛ̂
         ddaka ang. 38 Tɔkɔrɔ njaa, min darâ m-ddee ta dda nɛ̂n kə̂ mə dəw kə̂ ulam ndiki, bbo nɛ̂n kə̂
         məm ndiki â m-ddee ta dda ang. 39 Nɛ̂n kə̂ mə dəw kə̂ ulam ndiki â nəənn: Maji karə horo dəwje tə̂ tɔyn kə̂ narəm,
         dəw kâra nayn kə kɔrɔ̂ ang. Maji karə m-ndolde ddutu ndɔ tə̂. 40 Nɛ̂n kə̂ mə Bɔmje ndiki â nəənn: Karə dəwje tɔyn kə̂ ooje Ngonn le ngaâ ooje məde
         tə̂ saa, ingaje təbbə kə̂ to kə ndɔ kə ndɔ. Ngaâ əman, ddutu ndɔ tə̂ a, mâ ndolde.»
         41 Jiipije nanɛnje kə Jeju mba n̂-pa nan: «Əman, m-to mapa kə̂ in darâ ddee.» 42 Ngaâ n̂-paje nan: «Dəw nəənn to Jeju ngonn lə Jojɛpə ang wa? N-gərə bɔɛ̂je kə kɔɛ̂nje ang wa? A nâ pa nan nin darâ bba
         n̂-ddee tokə baânn wa?» 43 Jeju ilade tə̂ nan: «Ə-nanɛnje səm ang ngaa. 44 Dəw kə̂ Bɔy kə̂ ulam ndasɛ̂ karə ddee rɔm tə̂ bba a ddee rɔm tə̂. Ngaâ ddutu ndɔ
         tə̂ a, mâ ndole. 45 Njê-kilaje mbər tar lə Lubba ddaje Makəturu tə̂ nan: ‹Lubba a tɔju nɛ̂n dəwje tɔyn.› Dəw kə̂ oo tar lə
         Bɔ ngaâ taa nɛ̂n-tɔju laa, to dəw kə̂ ddee rɔm tə̂. 46 Yeenn tɔju to dəw kâra kə̂ oo Bɔ goto. Dəw kə̂ in rɔ Lubba tə̂ kâra baa â oo Bɔ.47 «Tɔkɔrɔ njaa, m-pa marəse, dəw kə̂ unn məɛ̂, ee kə təbbə kə̂ to kə ndɔ kə ndɔ. 48 Əman m-to mapa kə̂ aw arə təbbə dəwje. 49 Kasese usaje mann mə kɔr tə̂, a doyje. 50 A mapa kə̂ in darâ ddee â nəənn, dəw kə̂ usa a, a koy ang. 51 M-to mapa kə̂ nayn kəm baa kə̂ in darâ ddee. Dəw kə̂ usa mapa nəənn le a kisi kə
         təbbə kə̂ to kə ndɔ kə ndɔ. Mapa kə̂ mâ karɛ̂ to da-rɔm kə̂ a karə təbbə dəwje kə̂
         dɔ nangə tə̂.» 52 Yeenn ngaâ Jiipije aw maynje naan tar kə singa singa nan: «Dingaw nəənn a karəje taal-rɔɛ̂ karə jusa
         tokə baânn wa?» 53 Jeju pa arəde nan: «Tɔkɔrɔ njaa, m-pa marəse: Bbo usaje da-rɔ Ngonn lə dəw ang ngaâ ayje məse ang a, â kisije kə təbbə ang. 54 Dəw kə̂ usa taal-rɔm ngaâ ay məsəm a, ee kə təbbə kə̂ to kə ndɔ kə ndɔ. Ngaâ əman,
         ddutu ndɔ tə̂ a, mâ ndole. 55 Mba taal-rɔm to nɛ̂n-kusa kə̂ tɔkɔrɔ ddəm məsəm to nɛ̂n-kay kə̂ tɔkɔrɔ ddəm. 56 Dəw kə̂ usa taal-rɔm ngaâ ay məsəm a, əman je saa ja ddee to dəwje kə̂ kâra baa.
         57 Bɔ kə̂ ulam le to nje-təbbə. Ne â narə misi kə təbbə. Ddəw kâra baa, dəw kə̂ usa
         taal-rɔm a, mâ karə isi kə təbbə. 58 Mapa kə̂ in dara ddee â nəənn: To ddəw kâra baa kə mapa kə̂ kasese usaje le ang.
         Dede doyje, a bbo dəw usa mapa nəənn le a, nâ nayn kə təbbə kə ndɔ kə ndɔ.» 59 Jeju tɔju nɛ̂nje nəənn bbe tə̂ kə̂ Kapɛrnawum, mə kəy mbɔn-naan tə̂ lə Jiipije.Marə njê-njaje go Jeju tə̂ ɔtuje inyɛ̂je60 Dooje tarje lə Jeju le a, nya lə njê-njaje goe tə̂ paje nan: «Tar nəənn ngəng nya. Nân a kasə ta ndiki tə̂ saa wa?»61 Jeju gərə məɛ̂ tə̂ to njê-njaje goe tə̂ aw nyuruje mba tar kə̂ naw pa le. Yeenn ngaâ n̂-dujude nan: «Tar le a dda karə
         ooje məse tə̂ ang wa? 62 Ngaâ bbo ooje Ngonn lə dəw in aw kə darâ, lo kə̂ nee tə̂ dɔngɔr le a, â paje nan ddi wa? 63 Ndil lə Lubba â aw arə təbbə dəw, bbo da-rɔ dəw asə dda marə nɛ̂n kâra ang. Tarje
         kə̂ m-pa marəse le toje to Ndil ddəm təbbə ddəm. 64 A horose tə̂, marə dəwje ooje məde tə̂ ang.»Mba kunn-kute tə̂ njaa, dəwje kə̂ ooje məde tə̂ kə̂ Jeju ang, Jeju gərəde ddəm gərə dəw kə̂ a kunn dɔɛ̂ ddəm. 65 Ngaâ Jeju təl pa nan: «Mba yeenn bba m-pa marəse, bbo Bɔ arə ddəw dəw karə ddee rɔm
         tə̂ bba a kasə ta ddee rɔm tə̂.»66 Unn kute ndɔɛ̂ tə̂ənn, nya lə njê-njaje go Jeju tə̂ ɔruje rɔde kə guku ngaâ njaje saa ang ngaa. 67 Yeenn ngaâ Jeju pa arə njê-kaw-kulaje kə̂ dɔku gire joo le nan: «Sese, ə-ndikije ta kɔtu tɔ ang
         wa?» 68 Simɔn Piyɛr ilɛ̂ tə̂ nan: «Əbbə-dəwje, nân bba ja kaw rɔɛ̂ tə̂ wa? Əi â, tar kə̂ aw arə təbbə kə̂ to kə ndɔ kə ndɔ to
         tai tə̂. 69 Ngaâ, jeje joo məje tə̂. N-gərə to əi, ə-to dəw kə̂ maji tɔyn kə̂ Lubba â ulai.»
         70 Jeju ilade tə̂ nan: «Əman â m-mbərəse, see njê-kaw-kulaje kə̂ dɔku gire joo nəənn ang
         wa? A marə dəw horose tə̂ to marə əsu.» 71 Jeju pa tar nəənn ɔju dɔ Judas ngonn lə Simɔn Iskariyotə. Mba Judas â, a kunn dɔ
         Jeju. Ne kə̂ nee horo njê-kaw-kulaje tə̂ kə̂ dɔku gire joo le.

Ngakɔn Jeju ooje məde tə̂ saa ang71 Goe tə̂ a, Jeju aw nja dɔ nangə Galile tə̂ bbay. N̂-ndiki ta kaw Jude ang, mba njê-kɔnje dɔ Jiipije aw sangəje ddəw ta tɔlɛ̂. 2 Kusu lə Jiipije kə̂ to kusu Kəy-kam nayn ngɔsi ngaa. 3 Ngakɔn Jeju paje arɛ̂je nan: «Ɔtu lo tə̂ nəənn bbo aw nangə Jude tə̂, arə njê-njaje goi tə̂ kara ooje kulaje kə̂ aw dda tɔ. 4 Dəw kə̂ ndiki karə dəwje gəreje a dda nɛ̂n lo-kiyɛ̂ tə̂ ang. Aw ə-dda nɛ̂nje kə̂ bo
         nya. Yeenn a, ə-tɔju rɔi arə dəwje kə̂ dɔ nangə tə̂ gərije.» 5 Mba ngakɔn Jeju kara ooje məde tə̂ saa ang. 6 A Jeju ilade tə̂ nan: «Kar ləm asə ang bbay. A sese, kar tɔyn njaa maji arəse to maji dɔrɔ.
         7 Dəwje kə̂ dɔ nangə tə̂ a kasə ta mbətəse ang. A əman, dəwje mbətəmje, mba m-pa marəde
         m-pa nan kula-ddade maji ang. 8 Sese awje kusu tə̂ le. A əman, mâ kaw ang, mba kar ləm asə ang bbay.»9 Jeju pa tar arəde baann a, təl nayn Galile. 10 Ngakɔɛ̂nje awje kusu tə̂ le, a ne kara naw lo-kiyɛ̂ tə̂, narə dəw ooe ang.Jeju tɔju nɛ̂n Jerujalɛm ndɔ kusu tə̂11 Njê-kɔn dɔ Jiipije aw sangəje Jeju ndɔ kusu tə̂ le. N̂-dujuje tar nan: «Nee dda wa?»12 Horo dəwje tə̂ kə̂ banya le, dəwje aw paje tar laa hɔy hɔy. Marɛ̂je paje nan: «N̂-to
         dəw kə̂ maji.» A marɛ̂je paje nan: «Ngəm, naw nərə dəwje.» 13 A dəw kâra tay pa tar laa kə taar ang, mba n̂-bbəəlje Jiipije.14 N̂-ddaje kusu le tee dannâ a, Jeju aw kəy-polo Lubba tə̂ ngaâ unn kutu tɔju nɛ̂n. 15 Nɛ̂n-tɔju laa le dum dɔ njê-kɔnje dɔ Jiipije ngaâ paje nan: «Dəw nəənn ndo makəturu ang, a n̂-gərə nɛ̂nje nəənn nya be tokə baânn
         wa?» 16 Jeju ilade tə̂ nan: «Nɛ̂n-tɔju ləm in rɔ dəw tə̂ kə̂ ulam bbo in rɔm tə̂ njaa ang. 17 Dəw kə̂ ndiki ta dda nɛ̂n kə̂ mə Lubba ndiki a, a gərə se nɛ̂n-tɔju ləm in rɔ Lubba
         tə̂ wase tarje kə̂ məm tə̂ njaa maw pa wa. 18 Dəw kə̂ aw pa tar kə̂ məɛ̂ tə̂ njaa, to dəw kə̂ aw sangə piti laa njaa. A dəw kə̂
         aw sangə piti lə dəw kə̂ ulɛ̂, aw pa tar kə̂ tɔkɔrɔ, ngaâ nɛ̂n-dda kə̂ gatə gatə
         ang ɔrɛ̂ ang. 19 Mɔyijə â arəse Ndu ang wa? A dəw kâra horose tə̂ aw bbəəl Ndu ang. Yeenn a, mba ddi bba aw sangəje ddəw ta tɔləm wa?» 20 Dəwje le paje arəje Jeju nan: «Ndil kə̂ maji ang to məi tə̂. Nân bba aw sangə ddəw ta tɔli wa?» 21 Jeju ilade tə̂ nan: «Nɛ̂n kâra baa njaa m-dda, a dum dɔse tɔyn. 22 Mɔyijə unn ndu karə ujaje ganja ngannse kə̂ dingaw. A kajeje â unn kutu kuja ganja bbo Mɔyijə ang. Mba yeenn bba, ndɔ-kuwa-rɔ kara, aw ujaje dəw ganja. 23 Bbo ndɔ-kuwa-rɔ tə̂ kara aw ujaje dəw ganja mba Ndu lə Mɔyijə kə̂ aw bbəəlje, a mba ddi bba arəje wungu ɔnse dɔm tə̂ mba dəw kə̂ majɛ̂ ndɔ-kuwa-rɔ tə̂ wa? 24 Maji karə ə-gangəje sariya kə̂ gatə gatə bbo ə-gangəje sariya mba nɛ̂nje kə̂ aw ooje
         kə kəmse baa ang.»Jeju to Mesi le wa?25 Marə njê-bbeje kə̂ Jerujalɛm paje nan: «Dingaw nəənn â daw sangɛ̂ ta tɔlɛ̂ le ang
         wa? 26 Ooje, naw pa tar kəm dəwje tə̂ tɔyn, a dəw kâra pa marə tar ang. Njê-kɔnje dɔje
         gərəje to n̂-to Mesi le njaa wa? 27 Ndɔ kə̂ Mesi ddee a, dəw kâra a gərə lo kə̂ nin tə̂ bba n̂-ddee ang. A dingaw nəənn, n-gərə lo
         kə̂ nin tə̂ bba n̂-ddee.»28 Yeenn ngaâ Jeju aw tɔju nɛ̂n kəy-polo Lubba tə̂, a pa kə taar nan: «Ə-gərəmje njaa wa? Ə-gərəje lo kə̂ min tə̂ njaa wa? Əman
         njaa m-ddee kə dɔm baa ang. Ne kə̂ nulam le, n̂-to tɔkɔrɔ. Ne, ə-gəreje ang. 29 Əman, m-gəre mba min rɔɛ̂ tə̂ bba m-ddee ngaâ ne â nulam.»30 Yeenn ngaâ dəwje le sangəje ddəw ta kuwa Jeju le, a dəw kâra asə ta kuwɛ̂ ang, mba
         kar laa asə ang bbay. 31 A horo dəwje tə̂ kə̂ banya le, dəwje nya ooje məde tə̂ saa. N̂-paje nan: «Ndɔ kə̂
         Mesi le ddee a, nâ dda nɛ̂n-mɔrije uta lə dingaw nəənn wa?»Dula dəwje karə uwaje Jeju32 Parijinyɛje ooje nɛ̂nje tɔyn kə̂ dəwje kə̂ banya aw paje dɔ Jeju tə̂ aw nyuruje nɛ̂n. Yeenn bba,
         mbayje lə njê-poloje Lubba kə Parijinyɛje le ulaje njê-ngəmje kəy-polo Lubba karə daw duwɛ̂je. 33 Jeju pa nan: «M-nayn kə se mba gɔju kar baa ngaa. Goe tə̂ a, mâ təl kə rɔ dəw tə̂ kə̂
         ulam le. 34 Â sangəmje, a â kingamje ang, mba lo kə̂ mâ kaw tə̂ le, â kasəje ta kaw tə̂ ang.»
         35 Yeenn ngaâ Jiipije dujuje naan nan: «Nâ kaw dda bba ja kasə ta kingɛ̂ ang wa? Nâ kaw rɔ Jiipije tə̂ kə̂ sanrɛje naan horo Gɛrɛkəje tə̂, ta tɔju nɛ̂n Gɛrɛkəje wa? 36 N̂-pa narəje nan: ‹A sangəmje, a â kingamje ang, mba asəje ta kaw lo tə̂ kə̂ maw
         maw tə̂ ang. Nâ ta pa nan ddi â nəənn wa?› »Jeju pa tar lə Ndil-mə-nda kə̂ a ddee37 Ddutu ndɔ kusu tə̂ kə̂ to ndɔ kə̂ ngəng nya njaa, Jeju ar taar ngaâ pa nan: «Bbo kunda ɔn marə dəw a, maji karə n̂-ddee rɔm tə̂, nay maann.
         38 Makəturu lə Lubba pa nan: Dəw kə̂ unn məɛ̂ arəm a, baje kə̂ aw arəje təbbə a kinje
         rɔɛ̂ tə̂ kula.»39 Jeju pa tar nəənn ɔju dɔ Ndil kə̂ dəwje kə̂ ooje məde tə̂ saa a kingaje le. Kar tə̂ənn, Ndil-mə-nda ddee ang bbay, mba Jeju nayn inga piti lə Lubba ang bbay.Dəwje kə̂ banya tinje naan ɔju dɔ Jeju40 Dəwje kə̂ banya le ooje tar lə Jeju le ngaâ marɛ̂je paje nan: «Dəw nəənn to Nje-kila mbər tar lə Lubba le njaa.» 41 Marɛ̂je paje nan: «Ne â n̂-to Mesi le.» A marɛ̂je paje nan: «Galile â Mesi le a kin tə̂ ddee wa?» 42 Mba Makəturu lə Lubba pa nan: Mesi a kin gəl Dabbiti tə̂, nâ kin Betelehɛm ngonn bbe tə̂ kə̂ duju Dabbiti kə tə̂.43 Yeenn bba, dəwje tinje naan ɔju dɔɛ̂. 44 Marɛ̂je horode tə̂ ndikije ta kuwɛ̂, a dəw kâra uwɛ̂ ang.45 Njê-ngəmje kəy-polo Lubba le təlje ddeeje rɔ mbayje tə̂ lə njê-poloje Lubba kə Parijinyɛje tə̂ le a, n̂-dujujede nan: «Mba ddi bba ə-ddeeje kə Jeju le ang wa?» 46 Njê-ngəmje kəy-polo Lubba le ilajede tə̂ nan: «Ndɔ kâra dəw pa tar tokə dingaw nəənn ang.» 47 Yeenn ngaâ Parijinyɛje le paje arəjede nan: «Sese kara nərəse tɔ wa? 48 Marə nje-kɔn dɔje wase marə Parijinyɛ kə̂ unn məɛ̂ arə dingaw nəənn to wa? 49 Bbayɛ̂ njaa to dəwje kə̂ banya kə̂ gərəje Ndu lə Mɔyijə ang. N̂-toje to dəwje kə̂ ndu-ndɔɔl to dɔde tə̂ mban.»50 Nikodɛm kə̂ to marə Parijinyɛ kə̂ aw rɔ Jeju tə̂ kete le pa arəde nan: 51 «Koo tar kə̂ ta dəw tə̂ ang ddəm gərə nɛ̂n kə̂ n̂-dda ang ddəm a gangə sariya dɔɛ̂
         tə̂, Ndu arəje ddəw karə n-dda baann ang» 52 A kəseje ilɛ̂je tə̂ nan: «Ə-to dəw kə̂ Galile tɔ wa? Ə-sangə mə Makəturu tə̂ lə Lubba
         kə majɛ̂ oo a, â gərə. Marə nje-kila mbər tar lə Lubba in Galile tə̂ ddee ndɔ kâra ang.» 53 Goe tə̂ a, dəw kâra kâra təl aw kə̂y laa.

Tar lə dɛnɛ̂n kə̂ dda lo-to-majang81 Jeju aw dɔ ddingiri Olibəje tə̂. 2 Lo-karɛ̂ kə əsindɔɔ a, n̂-təl naw kəy-polo Lubba tə̂ ngaâ dəwje tɔyn awje rɔɛ̂ tə̂. Nisi nangə̂ ngaâ nunn kutu tɔjude nɛ̂n. 3 Njê-gərəje-Ndu kə Parijinyɛje ddeeje kə marə dɛnɛ̂n kə̂ duwɛ̂ dɔ lo-to-majang tə̂, n̂-ddee dundɛ̂je dannâ kəm
         dəwje tə̂ tɔyn. 4 N̂-paje darə Jeju nan: «Nje-nɛ̂n-tɔju, juwa dɛnɛ̂n nəənn dɔ lo-to-majang tə̂. 5 Mɔyijə unn ndu arəje nan, ta n-tila dɛnɛ̂nje kə̂ be kə ər n-tɔlde. A əi, ə-pa nan ddi wa?»6 N̂-paje baann ta nɛɛ̂n nɛ̂n, bba ta kunda nɛ̂n tar dɔɛ̂ tə̂. A Jeju ula dɔɛ̂ nangə̂ ngaâ unn kutu kuja makəturu nangə̂ kə ngaw jia. 7 A kar tə̂ kə̂ n̂-naynje daw dujeje tar le a, Jeju le in taar ngaâ pa arəde nan: «Horose
         tə̂ nəənn, dəw kə̂ dda majang ndɔ kâra ang a, unn ər ilɛ̂ nɛ̂n dɔngɔr.»8 Jeju təl ula dɔɛ̂ kə nangə̂ ngaâ unn kutu kuja makəturu nangə̂ bbay. 9 Dəwje le ooje tarje le a, dɔtuje kâra kâra, unn kute dɔ dəwje tə̂ kə̂ tɔkə, ndərəng
         dɔ ngannje tə̂. A Jeju nayn kə karɛ̂ baa kə dɛnɛ̂n le, lo tə̂ kə̂ dundɛ̂ tə̂ le. 10 Yeenn ngaâ Jeju ɔru dɔɛ̂ kə taar ngaâ duje nan: «Deeje dda wa? Dəw kâra gangə sariya dɔi tə̂ ang
         wa?» 11 Dɛnɛ̂n le ilɛ̂ tə̂ nan: «Əbbə-dəwje, dəw kâra gangə sariya dɔm tə̂ ang.» Jeju pa arɛ̂ nan: «Yeenn a, əman kara m-gangə sariya dɔi tə̂ ang tɔ. Aw, a dang kara ə-təl
         ə-dda majang ang ngaa.»Jeju to lo-karɛ kə̂ dɔ nangə tə̂12 Jeju təl pa tar arə dəwje kə̂ banya le bbay nan: «Əman â m-to lo-karɛ kə̂ dɔ nangə tə̂.
         Dəw kə̂ unn gom a, a nja lo ndul tə̂ ang. Nâ kinga lo-karɛ kə̂ aw arə təbbə.» 13 Dɔɛ tə̂ənn, Parijinyɛje paje arɛ̂je nan: «Əi njaa aw pa tar-naji ləi, tar-naji ləi le to tar kə̂ tɔkɔrɔ ang.»
         14 Jeju ilade tə̂ nan: «Tɔkɔrɔ, əman njaa maw pa tar-naji ləm. A tar-naji ləm le to tar kə̂
         tɔkɔrɔ. Mba m-gərə lo kə̂ min tə̂ bba m-ddee. Ngaâ m-gərə lo kə̂ maw maw kə tə̂.
         A sese, ə-gərəje lo kə̂ min tə̂ ang ddəm lo kə̂ maw maw kə tə̂ ang ddəm. 15 Aw ə-gangəje sariya tokə lə dəwje. A əman, m-gangə sariya dɔ dəw tə̂ kâra ang. 16 A bbo m-gangə sariya njaa kara, sariya ləm to kə dɔgɔlɛ̂. Mba maw gangə sariya kə
         karəm ang. Bɔ kə̂ ulam ee səm. 17 N̂-dda mə Makəturu-Ndu tə̂ ləse nan: ‹Bbo dəwje joo paje tar-naji kə̂ kâra baa a,
         to tar-naji kə̂ tɔkɔrɔ.› 18 Əman njaa maw pa tar-naji ləm ngaâ Bɔ kə̂ ulam aw pa tar-naji ləm tɔ.» 19 Parijinyɛje dujeje nan: «Bɔije le ee dda wa?» Jeju ilade tə̂ nan: «Ə-gərəmje ang ddəm ə-gərəje Bɔmje ang ddəm. Mba bbo ə-gərəmje a,
         â gərəje Bɔmje tɔ.»20 Jeju pa tar nəənn le arəde kar tə̂ kə̂ naw tɔju nɛ̂n kəy-polo Lubba tə̂. Nar lo tə̂ kə̂ daw ngəm narɛ tə̂. A dəw kâra uwɛ̂ ang, mba kar laa asə ang
         bbay.Jeju pa tar təl laa kə rɔ Bɔɛ̂je tə̂21 Jeju pa arəde bbay nan: «Mâ kaw ngaâ â sangəmje, a â koyje mə majang tə̂ ləse. Asəje ta kaw lo tə̂ kə̂ maw maw kə tə̂ le ang.» 22 Yeenn ngaâ Jiipije paje horo naan tə̂ nan: «Nâ tɔl rɔɛ̂ wa? Mba n̂-pa nan: ‹Asəje ta kaw lo tə̂ kə̂
         maw maw kə tə̂ ang.› » 23 Jeju ilade tə̂ nan: «Sese, ə-toje to dəwje kə̂ nangə̂ nəənn, a əman m-to dəw kə̂ darâ.
         Ə-toje to dəwje kə̂ duninya tə̂ nəənn, a əman, m-to dəw kə̂ duninya tə̂ nəənn ang.
         24 Mba yeenn bba, m-pa marəse m-pa nan, a koyje mə majangje tə̂ ləse. Mba, Əman, ‹M-to›, â bbo ooje nɛ̂n məse tə̂ ang a, â koyje mə majangje tə̂ ləse.» 25 N̂-dujeje nan: «Ə-to nân wa?» Jeju ilade tə̂ nan: «Mâ pa yeenn karəse bbay mba ddi wa? 26 Tarje nya to ta karə m-pa dɔse tə̂ ddəm sariya to nya ta karə m-gangə dɔse tə̂ ddəm.
         A ne kə̂ nulam, n̂-to tɔkɔrɔ. Nɛ̂n kə̂ moo tɛɛ̂ tə̂ â maw pa marə dəwje kə̂ dɔ nangə
         tə̂.»27 N̂-gərəje to tar lə Bɔ â Jeju aw pa arəde ang. 28 Yeenn ngaâ Jeju pa arəde nan: «Bbo ə-tɔje Ngonn lə dəw kakə tə̂ ə-lɛ̂je kə taar a, â gərəje to ‹Əman, M-to›. Â gərəje to m-dda nɛ̂n kâra
         kə dɔm baa ang, nɛ̂n kə̂ Bɔ tɔjum njaa â maw pa. 29 Dəw kə̂ ulam ee səm. Ninyam kə karəm baa ang, mba maw dda nɛ̂n kə̂ nəəle kə ndɔ tɔyn.»
         30 Kar tə̂ kə̂ Jeju aw pa tar baann le a, dəwje nya ooje məde tə̂ saa.Tar kə̂ tɔkɔrɔ aw ɔru dəw bbərə tə̂31 Jeju pa arə Jiipije kə̂ ooje məde tə̂ saa nan: «Bbo ə-naynje ddəw tar tə̂ ləm a, ə-toje to njê-njaje gom tə̂ njaa. 32 Â gərəje tar kə̂ tɔkɔrɔ ngaâ tar kə̂ tɔkɔrɔ le a kɔruse bbərə tə̂.» 33 Jiipije le paje arɛ̂je nan: «N-to njê kə̂ gəl Abaraham tə̂ ngaâ n-dda bbərə lə dəw ndɔ kâra ang. A ə-pa nan: ‹Ja tee bbərə tə̂ kə ddang
         tokə baânn wa?› » 34 Jeju ilade tə̂ nan: «Tɔkɔrɔ, m-pa marəse, dəwje kə̂ naynje mə nɛ̂n-dda tə̂ kə̂ maji ang
         toje to bbərəje lə nɛ̂n-dda kə̂ maji ang le. 35 Bbərə nayn mə kə̂y tə̂ kə ndɔ tɔyn ang. A ngonn nje-kəy nayn mə kə̂y tə̂ kə ndɔ tɔyn.
         36 Yeenn bba bbo, Ngonn ɔruse bbərə tə̂ a, â teeje bbərə tə̂ kə ddang tɔkɔrɔ njaa. 37 M-gərə to ə-toje to njê kə̂ gəl Abaraham tə̂. A aw sangəje ddəw ta tɔləm, mba ə-ndikije tə̂ kə tar ləm ang. 38 Əman, nɛ̂n kə̂ moo rɔ Bɔmje tə̂ â maw pa tarɛ̂. A sese, nɛ̂n kə̂ bɔsese pa arəse
         â aw ddaje.» 39 Dilɛ̂je tə̂ nan: «Bɔjeje to Abaraham.» Jeju pa arəde nan: «Bbo ə-toje to ngann lə Abaraham a, maji karə ə-ddaje kula-dda lə Abaraham. 40 A bbasinɛn, Əman kə̂ m-to dəw kə̂ m-pa tar kə̂ tɔkɔrɔ kə̂ moo ta Lubba tə̂ marəse
         â aw sangəje ddəw ta tɔləm. Abaraham dda yeenn ang. 41 Sese, aw ddaje kula-dda lə bɔsese.» Dilɛ̂je tə̂ nan: «N-to ngann kayaje ang, Bɔjeje
         kâra baa to Lubba.»42 Jeju pa arəde nan: «Bbo Lubba to Bɔsese a, â ndikimje. Mba min rɔ Lubba tə̂ bba m-ddee.
         Əman njaa m-ddee kə dɔm baa ang, ne â nulam. 43 Ə-gərəje kandə tar kə̂ maw pa marəse nəənn ang mba ddi wa? Mba asəje ta koo tar ləm
         ang. 44 Bɔsese to əsu le arə ə-ndikije ta dda nɛ̂n kə̂ bɔsese ndiki. N̂-to nje-tɔl dəwje kunn-kutu
         nɛ̂n tə̂ nu. Nar dɔ tar tə̂ kə̂ tɔkɔrɔ ndɔ kâra ang, mba tar kə̂ tɔkɔrɔ to məɛ̂ tə̂
         ang. Bbo naw nərə ngəm a, to tarje kə̂ inje məɛ̂ tə̂ njaa â naw pa. Mba n̂-to nje-ngəm
         ddəm n̂-to bɔ ngəm ddəm. 45 A əman, aw ndikije tə̂ kə tar ləm ang, mba maw pa tar kə̂ tɔkɔrɔ. 46 Horose tə̂ nəənn, nan â, a kasə ta tɔjum to m-dda majang wa? Maw pa tar kə̂ tɔkɔrɔ a, ə-ndikije tə̂ kə tar ləm ang mba ddi wa? 47 Dəw kə̂ to lə Lubba a, oo tarje lə Lubba. A sese, ooje tar lə Lubba ang, mba ə-toje
         to laa ang.»Tar kə̂ dɔ Jeju tə̂ kə dɔ Abaraham tə̂48 Jiipije ilaje Jeju tə̂ nan: «Tar kə̂ n-pa nan ə-to dəw kə̂ Samari ngaâ ndil kə̂ maji ang to məi tə̂ le to kə dɔgɔlɛ̂ njaa.» 49 Jeju ilade tə̂ nan: «Ndil kə̂ maji ang goto məm tə̂. Maw wal Bɔmje, a sese aw waləmje ang. 50 Maw sangə karə dəwje pitimje ang. Marə dəw ee tə̂ənn kə̂ aw sangə karə dəwje pitimje
         ngaâ aw gangə sariya. 51 Tɔkɔrɔ m-pa marəse, bbo dəw ngəm tar ləm a, nâ koy ndɔ kâra ang.» 52 Jiipije paje arəje Jeju nan: «Bbasinɛn n-gərə ngaa, ndil kə̂ maji ang to məi tə̂. Abaraham oy, njê-kilaje mbər tar lə Lubba oyje tɔ, a əi ə-pa nan: ‹Bbo dəw ngəm tar ləm a, nâ koy ndɔ kâra ang wa?›
         53 Ə-to dəw kə̂ ngəng uta bɔjeje Abaraham kə̂ oy le wa? Njê-kilaje mbər tar lə Lubba oyje tɔ. A əi, a ta pa nan ə-to nân wa?» 54 Jeju ilade tə̂ nan: «Bbo əman njaa maw piti rɔm a, piti rɔ ləm a to nɛ̂n kâra ang. Bɔmje
         â aw pitim, ne kə̂ ə-paje nan n̂-to Lubba ləse le. 55 A ə-gərəje Lubba le ang, əman m-gəre. Bbo m-pa nan m-gəre ang a, mâ to nje-ngəm tokə
         sese. A m-gəre arə maw ngəm tarje laa. 56 Bɔsese Abaraham əjə ndɔ kə̂ mâ ddee nɛ̂n a, dda rɔ-nəəl nya. Noo ndɔ le arə rɔɛ̂ nəəle nya.» 57 Jiipije paje arəje Jeju nan: «Bbali dɔmin ang bbay, a ə-pa nan oo Abaraham wa?» 58 Jeju ilade tə̂ nan: «Tɔkɔrɔ m-pa marəse, kete bba karə Abaraham to, Əman, M-to mban.»59 Yeenn ngaâ dotoje ərje ta tilɛ̂ nɛ̂n tɔlɛ̂, a Jeju iya rɔɛ̂ ngaâ tee kəy-polo Lubba tə̂ ɔtu.
         
            

         
      

   
      
         9
Jeju aji nje-kəm-tɔ arə oo lo91 Kar tə̂ kə̂ Jeju aw nja ddəw-boô a, oo marə dəw kə̂ duje to nje-kəm-tɔ. 2 Njê-njaje goe tə̂ dujeje nan: «Nje-nɛ̂n-tɔju, majang le nân bba dda arə duje to nje-kəm-tɔ wa? Majang laa njaa wase majang lə njê-kujeje wa?» 3 Jeju ilade tə̂ nan: «Duje to nje-kəm-tɔ mba majang laa njaa ang ddəm mba majang lə njê-kujeje ang ddəm. A nɛ̂ɛnn to bba karə dəwje ooje kula kə̂ Lubba a ta dda
         rɔɛ̂ tə̂. 4 Kar nayn baa bbay â, maji karə n-ddaje kula lə dəw kə̂ ulam. Mba til aw ddee arə
         dəw a kasə dda kula ang. 5 Kar tə̂ nəənn kə̂ m-nayn duninya tə̂ bbay le, m-to lo-karɛ kə̂ duninya tə̂.»6 Go tar tə̂ənn le a, Jeju ti wənrə nangə̂ ngaâ dda arə to bərə ngaâ ratə kəm nje-kəm-tɔ
         tə̂ le. 7 Goe tə̂ a, n̂-pa narə nje-kəm-tɔ le nan: «Aw toko kəmi maann tə̂ kə̂ Silowe.» Silowe
         le kandɛ̂ nan: «Ngonn nje-kula.»Nje-kəm-tɔ le aw toko kəmɛ̂ maann tə̂ le ngaâ təl a, oo lo.8 Njê-niinn-kəy marɛ̂je kə dəwje kə̂ aw ooeje lo nɛ̂n-kɔy tə̂ le paje nan: «Ne kə̂
         ləw nisi naw kɔy nɛ̂n le a nəənn ang wa?» 9 Marɛ̂je paje nan: «Ne njaa.» A marɛ̂je paje nan: «Ne ang, dəw kə̂ unda rɔɛ̂ â nəənn.»
         A dəw le pa nan: «Əman njaa â nəənn.» 10 Yeenn ngaâ n̂-dujeje nan: «Kəmi le təəyn tokə baânn wa?» 11 Nilade tə̂ nan: «Dingaw kə̂ daw bbarɛ̂ nan Jeju le â dda bərə ratə kəmʼm tə̂ ngaâ pa arəm nan maw toko kəm maann tə̂ kə̂ Silowe.
         Yeenn bba, maw toko kəmʼm le kə tə̂, a bbasinɛn moo lo ngaa.» 12 Dəwje le dujeje nan: «Dingaw le ee dda wa?» Nilade tə̂ nan: «M-gərə ang.»Parijinyɛje dujuje tar nje-kəm-tɔ kə̂ kəmɛ̂ təəyn le13 Dəwje awje kə dəw kə̂ ləw to nje-kəm-tɔ le rɔ Parijinyɛje tə̂. 14 Ndɔ kə̂ Jeju dda bərə ratə kəm nje-kəm-tɔ tə̂ arə kəmɛ̂ təəyn le to ndɔ-kuwa-rɔ lə Jiipije. 15 Yeenn bba, Parijinyɛje kara dujuje dəw le nan: «Ddi â dda nɛ̂n bba bbasinɛn aw oo lo wa?» Dəw le pa arəde
         nan: «N̂-ratə bərə kəmʼm tə̂ ngaâ maw toko kəmʼm a, bbasinɛn moo lo ngaa.» 16 Marə Parijinyɛje paje nan: «Dəw kə̂ dda nɛ̂n nəənn in rɔ Lubba tə̂ ang, mba n̂-bbəəl ndɔ-kuwa-rɔ ang.» A marɛ̂je paje nan: «Dəw kə̂ to nje-nɛ̂n-dda kə̂ maji ang a kasə dda nɛ̂n-mɔrije
         kə̂ be tokə baânn wa?»Tin-naan to horo Parijinyɛje tə̂ le.17 Yeenn ngaâ n̂-təl n̂-dujuje dəw kə̂ kəmɛ̂ tɔ ləw le bbay nan: «A əi, tar ddi â ə-pa
         dɔ dəw tə̂ kə̂ dda arə oo lo le wa?» Nilade tə̂ nan: «N̂-to nje-kila mbər tar lə Lubba.»18 Njê-kɔn dɔ Jiipije mbətəje ta ndiki tə̂ to dəw le to nje-kəm-tɔ ləw bba bbasinɛn aw oo lo. Mba yeenn
         bba n̂-bbarje njê-kujeje 19 ngaâ n̂-dujude nan: «Ngonnse â nəənn wa? Ə-paje nan duje to nje-kəm-tɔ wa? Dda tokə
         baânn bba bbasinɛn naw noo lo wa?» 20 Njê-kujeje le ilajede tə̂ nan: «N-gərə to ngonnje njaa â nəənn. Juje to nje-kəm-tɔ
         njaa. 21 A nɛ̂n kə̂ dda bba naw noo lo bbasinɛn le, n-gərə ang. N-gərə dəw kə̂ dda bba kəmɛ̂
         le təəyn ang. Nasə dingaw ngaa, ə-dujeje a, ne njaa nâ pa karəse.» 22 N̂-paje baann mba n̂-bbəəlje njê-kɔnje dɔ Jiipije. Mba dooje ta naan ta bbo dəw njaa pa kə ddaka nan Jeju to Mesi a, tubba dəw le kəy mbɔn-naan tə̂ ləde kə ddang. 23 Mba yeenn bba njê-kujuje nje-kəm-tɔ le paje nan: «Nasə dingaw ngaa, ə-dujeje.»24 Yeenn ngaâ Parijinyɛje le təl bbarje nje-kəm-tɔ kə̂ təl oo lo le ngaâ paje arɛ̂je
         nan: «Ɔsu gaji Lubba. Jeje, n-gərə to dəw kə̂ dda arə oo lo le to nje-nɛ̂n-dda kə̂
         maji ang.» 25 Dəw le ilade tə̂ nan: «N̂-to nje-nɛ̂n-dda kə̂ maji ang kara m-gərə ang. A nɛ̂n kâra
         kə̂ m-gərə, m-to nje-kəm-tɔ ləw, a bbasinɛn nəənn moo lo.» 26 N̂-dujeje nan: «Ddi a n̂-dda səi wa? N̂-dda tokə baânn bba kəmi le təəyn wa?» 27 Nilade tə̂ nan: «M-pa marəse mban, a ə-ndikije tə̂ ang. Ə-ndikije karə m-təl m-pa
         bbay mba ddi wa? Ə-ndikije ta ddee to njê-njaje goe tə̂ tɔ wa?»28 Yeenn ngaâ n̂-tajɛ̂je nan: «Əi â ə-to nje-nja goe tə̂. Jeje, n-to njê-njaje go Mɔyijə tə̂. 29 Jeje, n-gərə to Lubba pa tar kə Mɔyijə. A dəw nəənn, n-gərə lo kə̂ nin tə̂ bba n̂-ddee ang.» 30 Dəw le ilade tə̂ nan: «Nɛ̂n kə̂ dum dɔm le â nəənn. N̂-dda narə kəmʼm təəyn, a ə-gərəje
         lo kə̂ nin tə̂ bba n̂-ddee ang wa? 31 N-gərə to njê-nɛ̂n-ddaje kə̂ maji ang, Lubba aw oo ndu nɔn ləde ang njaa. A naw noo
         ndu nɔn lə dəw kə̂ aw oo tɛɛ̂ ngaâ aw dda nɛ̂n kə̂ məɛ̂ ndiki. 32 Joo nan marə dəw təəyn kəm dəw kə̂ duje to nje-kəm-tɔ ndɔ kâra ang. 33 Bbo dəw nəənn in rɔ Lubba tə̂ ang a, nâ kasə dda nɛ̂n kâra ang.» 34 Parijinyɛje le ilɛ̂je tə̂ nan: «Duji mə majang tə̂ ngaâ ə-tɔku məɛ tə̂. A ə-ndiki ta tɔjuje nɛ̂n wa?» Yeenn ngaâ n̂-tubbɛ̂je kəy-mbɔ-naan
         tə̂ le.Njê-kəm-tɔje kə̂ tɔkɔrɔ35 Jeju oo nan Parijinyɛje tubbaje dəw kə̂ kəmɛ̂ təəyn le kəy mbɔn-naan tə̂ ləde. Naw ningɛ̂
         ngaâ n̂-duje nan: «Oo məi tə̂ kə Ngonn lə dəw wa?» 36 Dəw le ilɛ̂ tə̂ nan: «Əbbə-dəwje, Ngonn lə dəw le to nân bba karə moo məm tə̂ saa wa?» 37 Jeju pa arɛ̂ nan: «Ooe mban. Ne â naw pa səi tar nəənn.» 38 Yeenn ngaâ dingaw le pa nan: «Əbbə-dəwje, moo məm tə̂.» Ngaâ nɔsu məkəjə-gɔlɛ̂ nɔn Jeju tə̂ le.39 Goe tə̂ a, Jeju pa nan: «M-ddee dɔ nangə tə̂ nəənn ta gangə sariya, yeenn bba karə dəwje kə̂ ooje
         lo ang, ooje lo ngaâ ta karə dəwje kə̂ aw ooje lo, ooje lo ang ngaa.» 40 Marə Parijinyɛje kə̂ eeje tə̂ənn le ooje tar lə Jeju le ngaâ dujeje nan: «Jeje kara n-to njê-kəm-tɔje
         tɔ wa?» 41 Jeju ilade tə̂ nan: «Bbo ə-toje to njê-kəm-tɔje a, â ddaje majang ang. A bbasinɛn, ə-paje nan: ‹Jaw joo lo› a ə-naynje mə majang tə̂.»

Jeju to nje-ngəm nɛ̂n-kuulje kə̂ maji101 Jeju pa nan: «Tɔkɔrɔ njaa m-pa marəse, dəw kə̂ andə kə ta-ddəw dɔ batəje tə̂ ang,
         a aal dɔ singa lo tə̂ kə̂ dang bba andə nɛ̂n, to nje-bboko ddəm nje-taa nɛ̂n lə dəwje
         kə singa ddəm. 2 A dəw kə̂ andə kə ta-ddəw mə singa tə̂ to nje-ngəm batəje le njaa. 3 Nje-ngəm ta-ddəw ɔru tɛɛ̂ arɛ̂ ngaâ batəje ooje ndue. N̂-bbar batəje laa kə ride
         kâra kâra ngaâ n̂-tee kə de ddaka. 4 Kar tə̂ kə̂ n̂-tee kə de ddaka tɔyn a, nɔru nɔnde ngaâ batəje laa le unnje goe, mba
         n̂-gərəje ndue. 5 Dâ kunnje go dəw kə̂ dang ndɔ kâra ang. Kayn â dâ kaynje dəw le kaw ddəw əw, mba
         n̂-gərəje ndu dəwje kə̂ dang ang.»6 Jeju pa gusu-tar nəənn, a dəwje kə̂ aw ooje tar laa le gərəje nɛ̂n kə̂ naw pa le ang.7 Jeju təl pa bbay nan: «Tɔkɔrɔ njaa, m-pa marəse: M-to ta-ddəw singa lə batəje. 8 Dəwje tɔyn kə̂ ddeeje kete arəm toje to njê-bbokoje ddəm njê-taaje nɛ̂n lə dəwje
         kə singa ddəm. A batəje le ooje tade ang. 9 M-to ta-ddəw. Dəw kə̂ andə kə ta-ddəw kə̂ to əman le a, a kinga kaji. Nâ kandə, nâ
         tee ngaâ nâ kinga nɛ̂n-kusa. 10 Nje-bboko ddee mba bboko nɛ̂n, mba tɔl nɛ̂n, mba tuju nɛ̂n njaa a bbayɛ̂. A əman,
         m-ddee ta karə dəwje ingaje təbbə tokə banya uta dɔɛ̂.11 «Əman, m-to nje-ngəm nɛ̂n-kuulje kə̂ maji. Nje-ngəm nɛ̂n-kuulje kə̂ maji ila rɔɛ̂
         kɔrɔ̂ mba batəje laa. 12 A dəw kə̂ to nje-ngəm nɛ̂n-kuul ang, aw dda to kula narɛ̂, mba batəje le toje to laa
         ang. Bbo noo ənjakəmnjar aw ddee a, n̂-tusude ninyade a nayn. Ənjakəmnjar le uwa marɛ̂je
         ngaâ kəseje aynje kâra kâra. 13 Dəw kə̂ aw dda to kula-narɛ le, tar lə batəje le ɔɛ̂n ang. 14 Əman, m-to nje-ngəm nɛ̂n-kuul kə̂ maji, m-gərə batəje ləm ngaâ batəje ləm gərəmje,
         15 tokə Bɔ gərəm ngaâ m-gərə Bɔ tɔ le. Munn təbbə ləm marə mba batəje ləm. 16 Marə batəje ləm toje bbay kə̂ eeje mə singa tə̂ nəənn ang. Dede kara, to tar ləm ta
         ddee kə de. Dâ kooje ndum. Baann bba kusu batəje a to kâra baa ngaâ nje-ngəmde
         a to kâra baa tɔ.17 «Bɔ ndikim, mba munn təbbə ləm marə bba ta təl kinga təbbə le guku. 18 Dəw kâra ɔru təbbə ləm jim tə̂ kə singa ang, əman njaa marə kə̂ mə-ndiki ləm. Masə
         ta karə təbbə ləm ngaâ masə ta təl kinga. Yeenn to ndu kə̂ Bɔ unn arəm.»19 Jiipije təl tinje naan ɔju dɔ tarje kə̂ Jeju pa nəənn le. 20 Marɛ̂je nya horode tə̂ paje nan: «Ndil kə̂ maji ang isi məɛ̂ tə̂. Wooy ddɛɛ̂. Aw ooje tar laa mba ddi wa?» 21 A marɛ̂je paje nan: «Dəw kə̂ ndil kə̂ maji ang isi məɛ̂ tə̂ pa tar tokə be ang. Ndil kə̂ maji ang asə ta dda karə kəm dəw kə̂ tɔ təəyn wa?»Marə dəwje mbətəje Jeju22 Jerujalɛm tə̂, daw ddaje kusu kunn kəy-polo karə Lubba+. To dɔ nɛyn-kul. 23 Jeju aw nja lo tə̂ kə̂ daw bbar nan: «baranda lə Salomɔn» mə kəy-polo Lubba tə̂. 24 Jiipije gukeje ngaâ dujeje nan: «Â karə wurje ar taar baann ndərəng ndɔ tə̂ kə̂ dda wa?
         Bbo ə-to Mesi le a, ə-pa kə ddaka arəje joo.» 25 Jeju ilade tə̂ nan: «M-pa marəse mban, a ə-ndikije tə̂ kə tar ləm le ang. Nɛ̂nje kə̂ maw
         dda kə ri Bɔmje ɔruje naji ləm. 26 A ooje məse tə̂ ang, mba eeje horo batəje tə̂ ləm ang. 27 Batəje ləm ooje ndum. Əman, m-gərəde ngaâ dunnje gom. 28 Marəde təbbə kə̂ to kə ndɔ kə ndɔ, dâ koyje ndɔ kâra ang ddəm dəw kâra a kɔrude
         jim tə̂ ang ddəm. 29 Bɔmje kə̂ arəmde bo uta tɔyn. Dəw kâra a kasə kɔrude ji Bɔ tə̂ ang. 30 Əman kə Bɔmje, n-to dəwje kə̂ kâra baa.»31 Jiipije təlje otoje ər ta tila nɛ̂n Jeju tɔlɛ̂. 32 Jeju pa arəde nan: «M-dda nɛ̂nje kə̂ maji nya kə̂ inje rɔ Bɔmje tə̂ marə ooje. A horo
         nɛ̂nje tə̂ənn, ye kə̂ dda bba ə-ndikije ta tilam kə ər tɔləm mbɛɛ̂ wa?» 33 Jiipije le ilɛ̂je tə̂ nan: «Nɛ̂n kə̂ maji â n-ndiki ta tilai kə ər tɔli mbɛɛ̂ ang. Taji
         kə̂ ə-taji Lubba â n-ndiki ta tilai mbɛɛ̂. Ə-to dəw, a ə-dda rɔi to Lubba.» 34 Jeju ilade tə̂ nan: «N̂-dda Makəturu-Ndu tə̂ ləse nan Lubba pa nan: ‹Ə-toje to lubbaje.›
         35 Dəw kâra asə kɔru marə tar kə̂ Makəturu-Ndu tə̂ ang. A Makəturu-Ndu tə̂ənn, dəwje
         kə̂ Lubba aw pa tar arəde â naw bbarde to lubbaje. 36 A əman kə̂ Bɔ undam dang ngaâ ulam dɔ nangə tə̂, m-pa nan m-to Ngonn lə Lubba a, mba ddi bba ə-paje nan maw
         tuju ri Lubba wa? 37 Bbo m-dda kulaje lə Bɔmje ang a, maji karə ə-ndikije tə̂ kə tar ləm ang. 38 A bbo maw dda kulaje le, a bbo ə-ndikije tə̂ kə tar ləm ang kara, maji karə kulaje
         le ə-ndikije tə̂. Yeenn bba a gərəje kə majɛ̂ to, əman kə Bɔ, n-to dəwje kə̂ kâra
         baa.» 39 Jiipije sangəje ddəw ta kuwɛ̂ bbay, a n̂-tee mə jide tə̂ nayn. 40 Jeju təl aw tura Jurdɛn tə̂, lo tə̂ kə̂ Jan dda batɛm dəwje tə̂ kə tə̂ le ngaâ nayn tə̂ənn. 41 Dəwje tokə banya ddeeje rɔɛ̂ tə̂ ngaâ paje nan: «Jan dda marə nɛ̂n-mɔri kâra ang. A tar tɔyn kə̂ n̂-pa dɔ dingaw tə̂ nəənn to tar kə̂
         tɔkɔrɔ.» 42 Lo tə̂ənn, dəwje nya ooje məde tə̂ kə Jeju.
         
            
               	To kusu kole mə dɔ ndɔ tə̂ kə̂ dunn nɛ̂n kəy-polo darə Lubba mə bbal 164 tə̂ kete
                     bba karə duju Jeju.

Tar yo lə Lajar111 Marə dingaw kə̂ ria nan Lajar, rɔɛ̂ toe. Nee Betani, bbe tə̂ kə̂ Mari de kə ngokɔɛ̂n Martə disije tə̂. 2 Mari le â ungu yambo gɔl Əbbə-dəwje tə̂ ngaâ bɔru gɔlɛ̂ kə biin-dɔɛ̂ le. Lajar kə̂ ngokɔn Mari le â rɔɛ̂ toe. 3 Ngakɔn-nannɛ̂ ulaje arəje Jeju nan: «Əbbə-dəwje, rɔ nami le toe.» 4 Jeju oo tar le a, pa nan: «Rɔ-to lə Lajar to rɔ-to kə̂ nâ koy nɛ̂n ang. A to nɛ̂n-kɔsu
         gaji Lubba. Ddəwe tə̂ bba dəwje a kɔsuje gaji Ngonn lə Lubba.»5 Jeju ndiki Martə de kə ngokɔɛ̂n kə̂ dɛnɛ̂n ddəm Lajar ddəm. 6 Noo nan rɔ Lajar toe, a n̂-təl n̂-nayn ndɔ joo lo tə̂ kə̂ nee tə̂ le bbay. 7 Goe tə̂ a, n̂-pa narə njê-njaje goe tə̂ nan: «Maji karə n-təlje jawje nangə tə̂ kə̂ Jude.» 8 Njê-njaje goe tə̂ le ilɛ̂je tə̂ nan: «Nje-nɛ̂n-tɔju, bbasinɛn bbay â Jiipije kə̂ nu sangəje ddəw ta tilai kə ər tɔli, a ə-ndiki ta təl kaw bbay wa?» 9 Jeju ilade tə̂ nan: «Kə əndɔɔ ndərəng lo-kul, gɔl kar ee dɔku gire joo ang wa? Bbo dəw
         nja karâ a, nâ tuka gɔlɛ̂ ang, mba lo arɛ kəmɛ̂ tə̂ yərərə. 10 A bbo dəw nja til tə̂ a, nâ tuka gɔlɛ̂, mba lo ndul kəmɛ̂ tə̂.» 11 Go tar tə̂ kə̂ Jeju pa baann a, təl pa arəde nan: «Namje Lajar tibbi mban. A mâ kaw
         ndole.» 12 Njê-njaje goe tə̂ ilɛ̂je tə̂ nan: «Əbbə-dəwje, bbo n̂-tibbi a, nâ kaji.» 13 Jeju aw pa tar yo lə Lajar le, a njê-njaje goe tə̂ le əjəje to, tar bbi kə̂ baa â naw
         pa. 14 Yeenn ngaâ Jeju pa arəde kə ddaka nan: «Lajar oy mban. 15 A rɔm nəələm nya mbase, mba mee nunn ang. Baann bba â kooje məse tə̂ səm. A jawje
         rɔ Lajar tə̂ le.» 16 Yeenn ngaâ Toma kə̂ daw bbarɛ̂ nan «Ndunga» pa arə kəsə njê-njaje go Jeju tə̂ nan:
         «Jeje kara, jawje ta joyje kə Jeju tɔ.»Jeju to nje-karə təbbə17 Jeju tee Betani a, oo nan dila niinn Lajar buwa-yo tə̂ dda ndɔ sɔ ngaa. 18 Betani le to ngɔsi baa kə Jerujalɛm asə nɛ̂n kə̂ kilometere mota. 19 Mba yeenn bba, Jiipije nya ddeeje rɔ Martə de kə Mari tə̂, ta wul məde go yo tə̂ lə ngokɔnde le. 20 Martə oo nan Jeju aw ddee ngaâ in aw tila kəmɛ̂. A Mari nayn aw isi kə̂y. 21 Martə pa arə Jeju nan: «Əbbə-dəwje, bbo ee nəənn kete a, ngokɔnʼm a koy ang. 22 A bbasinɛn nəənn njaa kara, m-gərə to nɛ̂n tɔyn kə̂ ə-duju Lubba a, nâ kari.» 23 Jeju pa arɛ̂ nan: «Ngokɔin kə̂ oy le a ndol.» 24 Martə ilɛ̂ tə̂ nan: «M-gərə to ddutu ndɔ a, nâ ndol ndɔ kin tə̂ lə dəwje kə̂ oyje.»
         25 Jeju pa arɛ̂ nan: «M-to ndol lə dəwje kə̂ oyje ddəm m-to təbbə ddəm. Dəw kə̂ unn məɛ̂
         arəm a, le noy kara nâ kisi kəm baa. 26 Dəw kə̂ isi kəm baa ngaâ unn məɛ̂ arəm, a koy ndɔ kâra ang. Oo məi tə̂ kə tar nəənn
         wa?» 27 Martə ilɛ̂ tə̂ nan: «Baann njaa, Əbbə-dəwje, moo məm tə̂ to ə-to Mesi, Ngonn lə Lubba, ne kə̂ n̂-ddee dɔ nangə tə̂ le.»Jeju nɔn28 Go tar tə̂ənn a, Martə aw bbar ngokɔɛ̂n Mari ngaâ pa arɛ̂ hɔy baa nan: «Nje-nɛ̂n-tɔju le ee nəənn, naw bbari.» 29 Mari oo tar le a, in taar kə ngɔru ngaâ aw rɔ Jeju tə̂ le. 30 Mba Jeju nayn andə mə bbe tə̂ le ang bbay. N̂-nayn lo tə̂ kə̂ Martə ingɛ̂ tə̂ le. 31 Jiipije kə̂ isije kə Mari mə kəy tə̂ aw wulje məɛ̂ le ooje Mari kə̂ tee kə ngɔru le a, dɔruje goe. Dəjəje to naw kə ta buwa-yo tə̂ ta nɔn. 32 Mari le aw tee lo tə̂ kə̂ Jeju ee tə̂ le ngaâ ooe a, oso nɔn gɔlɛ̂ tə̂ pa arɛ̂ nan: «Əbbə-dəwje, bbo le to ee nəənn a, ngokɔnʼm a koy ang.» 33 Jeju oo Mari kə Jiipije kə̂ ddeeje saa kə̂ daw nɔnje le a, ɔru singɛ̂ ddəm rɔɛ̂ nəəle ang ddəm. 34 N̂-dujude nan: «Ilɛ̂je dda wa?» Dəwje le ilɛ̂je tə̂ nan: «Əbbə-dəwje, ə-ddee oo.» 35 Jeju uru dɔ nɔn tə̂. 36 Yeenn ngaâ Jiipije paje nan: «Ooje! N̂-ndiki Lajar nya.» 37 A marɛ̂je paje nan: «Ne kə̂ n̂-dda narə kəm nje-kəm-tɔ təəyn le, nasə ta dda karə
         Lajar nayn kəm baa ang wa?»Jeju ndol Lajar38 Ndoo dda Jeju le bbay ngaâ aw buwa-yo tə̂ le. To marə buja kə̂ dutu tɛɛ̂ kə tɔkə ər. 39 Jeju pa arəde nan: «Ɔruje ər le kə ddang.» Martə kɔn-nann nje-gotoje le pa arə Jeju nan: «Əbbə-dəwje, naw nətə ngaa, mba ndɔ sɔ laa ngaâ â nəənn.» 40 A Jeju ilɛ̂ tə̂ nan: «M-pa mari kete m-pa nan: Bbo oo məi tə̂ a, â koo piti lə Lubba.»
         41 Yeenn ngaâ dɔru ər le kə ddang. A Jeju unn kəmɛ̂ aa lo kə darâ ngaâ pa nan: «Bɔy, mari wooyo mba ilam tar tə̂ mban. 42 M-gərə to aw ilam tar tə̂ kə ndɔ tɔyn njaa. A maw pa tar nəənn mba dəwje kə̂ gukumje
         nəənn. Baann bba karə dooje məde tə̂ to əi â ulam.» 43 Go tar tə̂ənn a, nuru əkii kə taar nan: «Lajar ə-tee.» 44 Lajar kə̂ oy le tee, gɔlɛ̂je kə jiaje tokə tɔ kə ta-kubbu ddəm kəmɛ̂ tokə kiri kə
         ta-kubbu ddəm. Yeenn ngaâ Jeju pa nan: «Ə-tuteje bbo inyɛ̂je arəje naw.»45 Marə Jiipije nya kə̂ ddeeje rɔ Mari tə̂ ngaâ ooje nɛ̂n kə̂ Jeju dda le ooje məde tə̂ kə Jeju. 46 A marɛ̂je horode tə̂ aw ingaje Parijinyɛje, ɔruje gəl nɛ̂n kə̂ Jeju dda le arəde. 47 Yeenn ngaâ mbayje lə njê-poloje Lubba kə Parijinyɛje bbarje kəsə njê-gangəje sariya ləde ngaâ paje nan: «Ddi â ja ddaje wa? Dingaw
         nəənn dda nɛ̂n-mɔrije nya. 48 Bbo jinyɛ̂je jarə naw nɛ̂n bbay bbay a, dəwje tɔyn a kooje məde tə̂ saa ngaâ njê-kɔn-bbeje
         kə̂ Rɔm a kinje, dâ tujuje kəy-polo Lubba ləje ddəm dâ karə gəlje tunga ddəm.» 49 Marə dəw kâra horode tə̂, kə̂ ria nan Kayipi, n̂-to tɔkə nje-polo Lubba bbalɛ̂ tə̂ənn, n̂-pa narəde nan: «Ə-gərəje nɛ̂n kâra ang. 50 Uwaje dɔse ooje bba. To maji nya karə dəw kâra be oy mba kəsə dəwje. Baann bba karə
         gəlje tɔyn njaa tunga ang.» 51 Tar kə̂ Kayipi pa le to tar kə̂ in məɛ̂ tə̂ njaa ang. Mba bbalɛ̂ tə̂ənn, n̂-to tɔkə
         nje-polo Lubba. To tar yo kə̂ Jeju a koy ɔju dɔ gəl-dəwje kə̂ toje to Jiipije â nila mbəre. 52 Nâ koy mbade kə karəde baa ang. Nâ koy mba mbɔn ngann lə Lubba kə̂ sarɛnje naan
         kâra kâra, karə n̂-ddeeje to dəwje kə̂ kâra baa.53 Ndɔɛ̂ tə̂ənn njaa, njê-kɔnje dɔ Jiipije unnje ndude ta karə n̂-tɔl Jeju. 54 Mba yeenn bba, Jeju nja horo Jiipije tə̂ dɔ kəmde tə̂ tɔyn ang ngaa. A naw nangə tə̂ kə̂ to ngɔsi baa kə dɔ dila-lo, bbe
         tə̂ kə̂ daw bbar nan Eparayim ngaâ n̂-nayn tə̂ənn kə njê-njaje goe tə̂.55 Ndɔ kusu Pakə lə Jiipije ddee ngɔsi baa ngaa arə dəwje nya awje Jerujalɛm ta karə nɛ̂n-polo Lubba, mba toko nɛ̂n-yərəw ləde kete bba karə ndɔ le asə. 56 Daw sangəje Jeju. Kar kə̂ deeje kəy-polo Lubba tə̂ a, n̂-paje darə naan nan: «Kəjə ləse tokə baânn wa? Nâ ddee kusu tə̂ le ang
         wa?» 57 Kete njaa kara, mbayje lə njê-poloje Lubba kə Parijinyɛje unnje ndu nan, dəw kə̂ oo lo kə̂ Jeju ee tə̂ a, pa arəde arə duwɛ̂je.

Mari ungu yambo gɔl Jeju tə̂121 Nayn ndɔ misan karə ndɔ Pakə asə a, Jeju aw Betani bbe lə Lajar kə̂ oy bba n̂-ndole le. 2 N̂-dda nɛ̂n-kusa darə Jeju lo tə̂ənn. Martə â aw kə nɛ̂n-kusa le. Lajar ee horo dəwje
         tə̂ kə̂ isije ta nɛ̂n-kusa tə̂ kə Jeju le. 3 Mari unn yambo kə̂ gatɛ̂ ngəng nya, kə̂ n̂-dda kə nɛ̂n kə̂ ria nan nar. Yambo le uwa kar
         ku. Nungu gɔl Jeju tə̂ ngaâ n̂-bɔru kə biin-dɔɛ̂. Bayn yambo le taa mə kəy le tɔyn. 4 Marə nje-nja go Jeju tə̂ kə̂ ria nan Judas Iskariyotə kə̂ a kila Jeju ji dəwje tə̂ le pa nan: 5 «Mba ddi bba n̂-labbə yambo nəənn kandə narɛ kɔr mota n̂-kayn narɛ̂ njê-ndooje ang
         wa?» 6 N̂-pa tar baann mba to kəm-to-ndoo lə njê-ndooje â naw noo ang. N̂-pa baann mba
         n̂-to nje-bboko. Ne â naw ngəm bbɔl narɛ arə naw bboko marə narɛje kə̂ daw dungu
         məɛ tə̂ le. 7 A Jeju pa nan: «Inyɛ̂ ddekeke! N̂-dda nɛ̂ɛnn kete ta nginan nɛ̂n ndɔ kə̂ dâ kilam mə buwa-yo
         tə̂. 8 Njê-ndooje a naynje kə se kə ndɔ tɔyn. A əman, mâ nayn kə se kə ndɔ tɔyn ang.»Dəwje unguje tar mə naan tə̂ ta tɔl Lajar9 Jiipije tokə banya ooje nan Jeju ee Betani. A dawje Betani le mba Jeju kə karɛ̂ ang. Dawje ta koo Lajar kə̂ oy bba Jeju ndole le tɔ. 10 Mbayje lə njê-poloje Lubba unnje ndude ta tɔl Lajar le tɔ, 11 mba Jiipije nya inyaje gode ɔju dɔɛ̂ ngaâ ooje məde tə̂ kə Jeju.Kandə lə Jeju Jerujalɛm12 Lo-karɛ̂ a, dəwje kə̂ banya kə̂ ddeeje Jerujalɛm mba kusu Pakə le ooje nan Jeju aw ddee kə Jerujalɛm. 13 Dede tɔyn njaa n̂-tije kam mburuje duwaje jide tə̂ ngaâ dinje mə bbe tə̂ le n̂-tilaje
         kəmɛ̂. Duruje əkii nan: «Jɔsuje gaji Lubba! Maji karə Lubba bbar tar kə̂ maji dɔ dəw
         tə̂ kə̂ ddee kə ri Əbbə-dəwje! N̂-to tɔkə mbay kə̂ Ijarayɛl!» 14 Jeju inga marə ngonn kororo ngaâ aal isi dɔɛ̂ tə̂ tokə Makəturu lə Lubba kə̂ pa nan:15 «Ə-bbəəlje ang, see dəwje kə̂ tɔkə bbe tə̂ kə̂ Sinyɔ!Ooje, tɔkə mbay ləse aw ddee,nisi dɔ ngonn kororo tə̂.»16 Njê-njaje goe tə̂ gərəje gəl nɛ̂njeenn le dɔngɔr ang. A kar kə̂ Jeju inga piti ngaa bba doleje məde dɔ tar tə̂ kə̂ Makəturu lə Lubba pa kete ɔju dɔɛ̂
         le. Dəwje ddaje nɛ̂ɛnn le mbɛɛ̂.17 Dəwje tɔyn kə̂ arje kə Jeju kar tə̂ kə̂ n̂-bbar Lajar buwa-yo tə̂ narə ndol le aw
         paje tarɛ̂ arə dəwje. 18 Mba yeenn bba, dəwje kə̂ banya tilaje kəmɛ̂ mba dooje nan n̂-dda nɛ̂n-mɔri nəənn le.
         19 Yeenn ngaâ Parijinyɛje paje horo naan tə̂ nan: «Ooje, â kumanje nɛ̂n pin. Dəwje tɔyn kə̂ duninya tə̂ njaa
         ngaa â aw unnje goe.»Marə gɛrɛkəje ndikije ta koo Jeju20 Marə Gɛrɛkəje eeje horo dəwje tə̂ kə̂ awje Jerujalɛm ta polo Lubba ndɔ kusu tə̂ le.
         21 N̂-ddeeje ngɔsi kə Pilipi dəw kə̂ Betesayida nangə tə̂ kə̂ Galile ngaâ n̂-dujeje
         nan: «Əbbəjeje, n-ndiki ta koo Jeju.» 22 Pilipi le aw pa arə Andere ngaâ dawje joo kəm daw paje darə Jeju. 23 Jeju ilade tə̂ nan: «Kar kə̂ Lubba a piti nɛ̂n Ngonn lə dəw asə ngaa. 24 Tɔkɔrɔ njaa, m-pa marəse, bbo kandə-ko kə̂ to ble oso nangə̂ ngaâ oy ang a, n̂-nayn to kandə ble kə̂ kâra le njaa. A bbo noy a, nandə banya banya. 25 Dəw kə̂ ndiki təbbə laa a, təbbə laa le a nayn kə kɔrɔ̂. A dəw kə̂ oo təbbə laa dɔ
         nangə tə̂ nəənn to nɛ̂n ang, təbbə laa le a nayn kə lo-toe mba təbbə kə̂ to kə ndɔ
         kə ndɔ. 26 Bbo dəw ndiki ta dda kula ləm a, maji karə nunn gom. Baann bba lo kə̂ mee tə̂ a, nje-kula
         ləm a kee tə̂ tɔ. Bbo dəw aw dda kula ləm a, Bɔmje a walɛ̂.»Jeju pa tar koy laa27 «Bbasinɛn nəənn kəjə ləm to kə dannâ ang. A mâ pa nan ddi wa? Bɔy ɔrum ta nɛ̂n kəm-to-ndoo
         tə̂ kə̂ a ta ddee kar tə̂ nəənn kə ddang wa? A m-ddee mba yeenn le njaa. 28 Bɔy, ɔsu gaji rii.»Yeenn ngaâ marə ndu bbar mə dara tə̂ nan: «Mɔsu gaji rim mban ngaâ mâ təl kɔsu
         bbay.» 29 Dəwje kə̂ banya kə̂ eeje tə̂ənn ngaâ ooje ndu le paje nan: «To ndi â ndangə.» Marɛ̂je
         paje nan: «Anjə â pa saa tar.» 30 A Jeju pa arəde nan: «Ndu nəənn le bbar mbase bbo mbam ang. 31 Kar gangə sariya dɔ nangə tə̂ nəənn asə ngaa. Bbasinɛn, dâ tubba nje-kɔn dɔ duninya
         nəənn kə ddang. 32 A əman, bbo dunnum dɔ nangə tə̂ nəənn n̂-tɔm taar a, mâ ndɔru dəwje tɔyn kə rɔm tə̂.»
         33 Jeju pa tarjeenn ta tɔju nɛ̂n yo kə̂ nâ koy. 34 Dəwje kə̂ banya le ilɛ̂je tə̂ nan: «Makəturu-Ndu ləje pa nan Mesi a nayn kə ndɔ kə ndɔ. A əi, ə-pa nan maji karə dunn Ngonn lə dəw n̂-tɔɛ̂ taar tokə baânn wa? Ngonn lə dəw le to nân wa?» 35 Jeju ilade tə̂ nan: «Lo-karɛ nayn horose tə̂ mba gɔju kar bbay. Maji karə ə-njaje kar
         tə̂ kə̂ lo-karɛ le nayn horose tə̂ bbay, yeenn bba lo ndul a tee dɔse tə̂ busu ang.
         Mba dəw kə̂ aw nja lo ndul tə̂ gərə lo kə̂ aw aw kə tə̂ ang. 36 Kar kə̂ ə-naynje lo-karɛ tə̂ bbay nəənn le, maji karə ooje məse tə̂ kə lo-karɛ le.
         Baann bba â ddeeje to dəwje kə̂ lo-karɛ tə̂.» Jeju pa tar arəde baann ngaâ ɔtu aw iya rɔɛ̂ ddəw əw kə de.Jiipije ooje məde tə̂ kə Jeju ang37 Jeju dda nɛ̂n-mɔrije nya njaa kəm dəwje tə̂ le, a dooje məde tə̂ saa ang. 38 Baann bba, tar kə̂ Ejayi kə̂ to nje-kila mbər tar lə Lubba pa le ddee to tar kə̂ tɔkɔrɔ. N̂-pa nan:«Əbbə-dəwje, tar kə̂ n-pa le, nân bba ndiki tə̂ wa?Nân bba Əbbə-dəwje tɔjɛ̂ singa-mɔngu laa wa?»39 Dəwje le a kooje məde tə̂ ang mba ddi wa? Ejayi ɔru gəle nan:40 «Lubba dda arə kəmde oo lo ang.N̂-dda narə məde kətərə, bba karə dooje lo ang,karə n̂-gərəje nɛ̂n ang,bba karə n̂-turu ddəw ləde ang,ngaâ, karə Lubba ajide rɔ-to tə̂ ləde ang.»41 Ejayi pa baann mba noo piti lə Jeju ngaâ n̂-pa tar laa.42 A marə njê-kɔn dɔ Jiipije nya njaa kara ooje məde tə̂ kə Jeju. A n̂-ndikije ta pa
         kə ddaka ang mba Parijinyɛje a tubbade kəy mbɔn-naanje tə̂ ləde. 43 Mba n̂-ndikije nya karə dəwje â pitide uta karə Lubba â pitide.Jeju to lo-karɛ44 Jeju pa kə taar nan: «Dəw kə̂ unn məɛ̂ arəm a, to əman kə karəm â nunn məɛ̂ narəm ang.
         Dəw kə̂ ulam â nunn məɛ̂ narɛ̂ tɔ, 45 dəw kə̂ oom a, oo dəw kə̂ ulam tɔ. 46 Əman, m-to lo-karɛ, m-ddee dɔ nangə tə̂ karə dəw kə̂ unn məɛ̂ arəm a, nayn lo ndul
         tə̂ ang.47 «Bbo dəw oo tarje ləm, â bbo n̂-dda nɛ̂n kula ang a, əman â mâ gangə sariya dɔɛ̂
         tə̂ ang. Mba m-ddee ta kaji dəwje kə̂ dɔ nangə tə̂, bbo m-ddee ta gangə sariya dɔde
         tə̂ ang. 48 Bbo dəw mbətəm ngaâ taa tar ləm ang a, ddutu ndɔ tə̂, nɛ̂n kə̂ a gangə sariya dɔɛ̂
         tə̂ to tarje kə̂ m-pa â a gangəje sariya dɔɛ̂ tə̂. 49 Mba tarje kə̂ maw pa inje tam tə̂ njaa ang. To nduje kə̂ inje ta Bɔmje tə̂ kə̂ ulam.
         Ne njaa n̂-tɔjum tar kə̂ mâ pa ddəm nɛ̂n kə̂ mâ tɔju dəwje ddəm. 50 A m-gərə to Ndu lə Lubba to təbbə kə̂ to kə ndɔ kə ndɔ. Yeenn a, tar kə̂ Bɔy pa arəm â maw pa.»

Jeju toko gɔl njê-njaje goe tə̂131 Nayn ndɔ kâra karə kusu Pakə asə a, Jeju gərə to kar kə̂ nâ kinya duninya nəənn ta kaw rɔ Bɔ tə̂ asə. Jeju ndiki dəwje laa kə̂ duninya tə̂ nəənn le ngaâ ndikide ndərəng tee kɔnyɛ̂ tə̂. 2 Jeju kə njê-njaje goe tə̂ disije ta nɛ̂n-kusa tə̂ lo-kul tə̂. A əsu ula kəjə kila
         Jeju ji dəwje tə̂ mə Judas tə̂ kə̂ to ngonn lə Simɔn Iskariyotə tokə kete mban. 3 Jeju gərə to Bɔ inya nɛ̂n tɔyn mə jia tə̂ ngaâ nin rɔ Lubba tə̂ bba n̂-ddee arə nâ
         təl kə rɔɛ̂ tə̂. 4 Nin ta nɛ̂n-kusa tə̂ le nar taar, nɔru kubbu kə̂ nula dɔ marɛ̂ tə̂ ngaâ nunn marə
         kubbu n̂-tɔ bbəre tə̂. 5 Goe tə̂ a, n̂-mbəl maann mə nɛ̂n tə̂ ngaâ nunn kutu toko gɔl njê-njaje goe tə̂ ngaâ n̂-bɔru gɔlde le kə kubbu kə̂ n̂-tɔ bbəre tə̂ le. 6 N̂-tee dɔ Simɔn Piyɛr tə̂ a, Simɔn Piyɛr le pa arɛ̂ nan: «Əbbə-dəwje, əi â, â toko gɔləm wa?» 7 Jeju ilɛ̂ tə̂ nan: «Kə̂ bbasinɛn nəənn, ə-gərə nɛ̂n kə̂ maw dda nəənn ang, a â gərə bbay.»
         8 Piyɛr pa arɛ̂ nan: «Baann ang, â toko gɔləm ndɔ kâra ang.» Jeju ilɛ̂ tə̂ nan: «Bbo m-toko gɔli ang a, nɛ̂n kâra kə̂ â kinga səm goto.» 9 Simɔn Piyɛr pa arɛ̂ nan: «Əbbə-dəwje, yeenn a gɔləm njaa ə-toko a bbayɛ̂ ang, ə-toko jim ddəm dɔm ddəm.» 10 Jeju ilɛ̂ tə̂ nan: «Dəw kə̂ ndoko maann mban a ndiki ta toko rɔɛ̂ tɔyn ang ngaa. Gɔlɛ̂
         â nâ toko ngaa. Mba rɔɛ̂ tɔyn arɛ mban, yərəw kâra ɔrɛ̂ ang. Sese, nɛ̂n-yərəw ɔruse
         ang, a to sese tɔyn ang.» 11 Jeju gərə dəw kə̂ a ta kunn dɔɛ̂ le. Mba yeenn bba, n̂-pa nan: «Sese, nɛ̂n-yərəw ɔruse
         ang. A to sese tɔyn ang.»12 N̂-toko gɔlde tɔyn ngaâ n̂-təl nula kubbu laa le a, n̂-təl nisi ta nɛ̂n-kusa tə̂
         le ngaâ n̂-dujude nan: «Ə-gərəje nɛ̂n kə̂ m-dda kə se nəənn le wa? 13 Aw bbarəmje Nje-nɛ̂n-tɔju ddəm Əbbə-dəwje ddəm. Yeenn to kə dɔgɔlɛ̂, mba m-to Nje-nɛ̂n-tɔju ddəm Əbbə-dəwje ddəm njaa. 14 Yeenn bba bbo, əman Nje-nɛ̂n-tɔju ddəm Əbbə-dəwje ddəm m-toko gɔlse a, to maji karə sese kara, ə-tokoje gɔl naan tɔ. 15 Mba to nɛ̂n-kɔju-marɛ̂ â m-dda m-tɔjuse karə sese kara ə-ddaje tokə m-dda kə se le
         tɔ. 16 Tɔkɔrɔ m-pa marəse, dəw kə̂ to bbərə ngəng uta əbbeeje ang ddəm nje-kaw-kula ngəng uta dəw kə̂ ulɛ̂ ang ddəm. 17 Bbasinɛn, ə-gərəje nɛ̂ɛnn le ngaa. Bbo ə-ddaje nɛ̂ɛnn le a rɔ-nəəl to ləse.18 «Maw pa nɛ̂ɛnn ɔju dɔse tɔyn ang. M-gərə dəwje kə̂ m-mbərəde. A maji karə tar kə̂
         Makəturu tə̂ lə Lubba nəənn ddee to nɛ̂n kə̂ tɔkɔrɔ. Tar le nan: ‹Dəw kə̂ aw usa səm
         nɛ̂n təl to nje-baan ləm.› 19 Bbasinɛn nəənn njaa m-pa marəse kete bba karə nɛ̂n le tee. Baann bba karə ndɔ kə̂
         nɛ̂n le tee a, â kooje məse tə̂ to ‹M-to ne kə̂ n̂-to.› 20 Tɔkɔrɔ m-pa marəse: Dəw kə̂ taa dəw kə̂ mulɛ̂ kə rɔɛ̂ tə̂, nayn to əman njaa n̂-taam
         kə rɔɛ̂ tə̂ənn. Ngaâ, dəw kə̂ taam kə rɔɛ̂ tə̂ to dəw kə̂ taa dəw kə̂ ulam kə rɔɛ̂
         tə̂ tɔ.»Judas a kunn dɔ Jeju21 Go tar tə̂ kə̂ Jeju pa le a, kəjə laa to kə dannâ ang ngaâ n̂-pa kə ddaka nan: «Tɔkɔrɔ njaa m-pa marəse,
         dəw kâra horose tə̂ a kunn dɔm.» 22 Njê-njaje go Jeju tə̂ le aaje kəm naan, a n̂-gərəje dəw kə̂ naw pa nɛ̂n tar le ang. 23 Marə nje-nja goJeju tə̂ kə̂ Jeju ndike nya isi mbɔrɛ̂ tə̂ ngɔsi. 24 Simɔn Piyɛr dda jia arɛ̂ nan: «Ə-duje se nân bba naw pa tar laa wa?» 25 Yeenn ngaâ nje-nja go Jeju tə̂ le ula dɔɛ̂ kə rɔ Jeju tə̂ le ngaâ duje nan: «Əbbə-dəwje, nân wa?» 26 Jeju ilɛ̂ tə̂ nan: «Dəw kə̂ muku muru mɔru nɛ̂n maann nayn marɛ̂ a, to dəw le.» Yeenn
         ngaâ Jeju uku muru ɔru nɛ̂n maann nayn ngaâ arə Judas kə̂ to ngonn lə Simɔn Iskariyotə. 27 Judas taa muru le a, Satan andə məɛ̂ tə̂. Jeju pa arɛ̂ nan: «Nɛ̂n kə̂ a ta dda le, ə-dda njangə.»28 A dəw kâra horode tə̂ kə̂ daw dusaje nɛ̂n le gərə gəl nɛ̂n kə̂ Jeju pa nɛ̂n saa tar
         baann le ang. 29 Judas â aw ngəm bbɔl narɛ. Yeenn bba marɛ̂je nya əjəje to Jeju duje karə naw ndoko nɛ̂nje mba karə n̂-ddaje nɛ̂n kusu. Wase ta karə naw narə nɛ̂n
         njê-ndooje. 30 Judas taa muru le ngaâ njangə baa njaa a tee ddaka. Lo ndul ngaa.Ndu kə̂ siki31 Kar kə̂ Judas tee ddaka a, Jeju pa nan: «Bbasinɛn Ngonn lə dəw inga piti ngaâ Lubba inga piti ddəw tə̂ laa tɔ.» 32 [Lubba inga piti ddəw tə̂ lə Ngonn] Yeenn a, Ngonn a kinga piti lə Lubba tɔ. Mbɔr
         ang baa a, nâ kinga piti le. 33 Njê-buwa-njaje ləm kə̂ m-ndikise nya, m-nayn kə se bbay mba gɔju kar baa ngaa. Â
         sangəmje, a tokə m-pa marə Jiipije le, sese kara m-pa marəse bbasinɛn tɔ: Lo kə̂ maw maw tə̂ le, â kasəje ta kaw tə̂
         ang. 34 Maw munn ndu kə̂ siki marəse: Maji karə ə-ndikije naan. Əsese tɔyn ə-ndikije naan
         tokə əman m-ndikise. 35 Bbo ə-ndikije naan a, dəwje tɔyn a gərəje to ə-toje to njê-njaje gom tə̂.Piyɛr mayn pa nan n̂-gərə Jeju ang36 Simɔn Piyɛr pa arə Jeju nan: «Əbbə-dəwje, aw aw kə dda wa?» Jeju ilɛ̂ tə̂ nan: «Asə ta kunn gom lo tə̂ kə̂ maw maw tə̂ bbasinɛn nəənn ang. A marə
         ndɔ a, â kunn gom bbay.» 37 Piyɛr duje nan: «Əbbə-dəwje, mâ kasə ta kunn goi bbasinɛn nəənn ang mba ddi wa? M-to ngɔsi ta kila rɔm kɔrɔ̂
         mbai.» 38 Jeju ilɛ̂ tə̂ nan: «Ə-to ngɔsi ta kila rɔi kɔrɔ̂ mbam wa? Tɔkɔrɔ njaa m-pa mari, kete
         bba karə kuran nɔn, â mayn gɔl mota pa nan ə-gərəm ang.»

Jeju to ddəw kaw rɔ Bɔ tə̂141 Jeju pa arə njê-njaje goe tə̂ nan: «Əjəje tar ang. Ooje məse tə̂ kə Lubba, ooje məse
         tə̂ səm tɔ. 2 Lo-to to nya mə kəy tə̂ lə Bɔmje. Baann ang a, mâ pa karəse. Mba, maw ta dda lo karəse.
         3 Bbo maw dda lo marəse a, mâ təl ddee kotose karə lo kə̂ mee tə̂ a, sese kara eeje
         tə̂ tɔ. 4 Lo kə̂ maw maw kə tə̂ le ə-gərəje ddəw kə̂ ta kaw nɛ̂n tə̂.» 5 Toma pa arɛ̂ nan: «Əbbə-dəwje, n-gərə lo kə̂ aw aw tə̂ le ang. A ja gərə ddəwe tokə baânn wa?» 6 Jeju ilɛ̂ tə̂ nan: «M-to ddəw, m-to tar kə̂ tɔkɔrɔ, m-to təbbə. Dəw kâra a kasə tee rɔ
         Bɔ tə̂ kə ddəw kə̂ dang ang, ddəw tə̂ ləm kâra baa. 7 Bbo ə-gərəmje a, â gərəje Bɔmje tɔ. Bbasinɛn nəənn ə-gəreje ngaâ ooeje mban.» 8 Pilipi pa arə Jeju nan: «Əbbə-dəwje, ə-tɔjuje Bɔ le, a yeenn njaa asə.» 9 Jeju ilɛ̂ tə̂ nan: «Pilipi, ləw baa kə̂ mee kə se nəənn njaa, ə-nayn ə-gərəm ang bbay
         wa? Dəw kə̂ oom a, oo Bɔ. A ə-pa nan m-tɔjuse Bɔ tokə baânn wa? 10 Oo məi tə̂ kə tar nəənn ang wa? Mee mə Bɔ tə̂ ngaâ Bɔ ee məm tə̂. Tarje kə̂ maw pa
         in rɔm tə̂ njaa ang. Bɔ kə̂ ee məm tə̂ â aw dda kulajeenn. 11 Bbo m-pa nan, mee mə Bɔ tə̂ ngaâ Bɔ ee məm tə̂ a, maji karə ooje məse tə̂ kə tar
         ləm. Bbo ooje məse tə̂ səm ang kara ooje məse tə̂ mba nɛ̂nje kə̂ maw dda.12 «Tɔkɔrɔ njaa m-pa marəse, dəw kə̂ unn məɛ̂ arəm a, a dda nɛ̂nje kə̂ maw dda tɔ. Nâ
         dda nɛ̂nje kə̂ utaje ləm bbay, mba maw maw kə rɔ Bɔ tə̂. 13 Nɛ̂n tɔyn kə̂ ə-dujuje kə rim a, mâ dda. Baann bba Bɔ a kinga piti ddəw tə̂ lə Ngonn.
         14 Bbo ə-dujuje nɛ̂n kə rim a, mâ dda nɛ̂n le.»Bɔ a kula kə Ndil-mə-nda15 «Bbo ə-ndikimje a, â ddaje nɛ̂n kə turu nduje ləm. 16 Ngaâ, əman mâ duju Bɔ karə arəse marə Nje-kumanse kə̂ a nayn kə se kə ndɔ tɔyn.
         17 To Ndil tar kə̂ tɔkɔrɔ. Dəwje kə̂ duninya tə̂ nəənn asəje ta tɛɛ̂je məde tə̂ ang, mba dooeje
         ang ddəm n̂-gəreje ang ddəm. A sese, ə-gəreje, mba nee mbɔrse tə̂ ngaâ nâ to məse
         tə̂ kə ndɔ tɔyn.18 «Mâ kinyase to ngann aalje ang, mâ təl ddee rɔse tə̂. 19 Kar nayn ngaji baa karə dəwje kə̂ duninya tə̂ nəənn oomje ang ngaa. A sese â koomje,
         mba misi kəm baa ngaâ sese kara â naynje kəm baa tɔ. 20 Ndɔɛ̂ tə̂ənn le â gərəje to mee mə Bɔ tə̂, sese kara eeje məm tə̂ ngaâ əman mee
         məse tə̂.21 «Dəw kə̂ gərə nduje ləm ngaâ aw ngəm a, to dəw kə̂ ndikim. Dəw kə̂ ndikim a, Bɔmje
         a ndike. Əman kara mâ ndike ngaâ mâ tɔju rɔm karɛ̂.» 22 Judə, kə̂ to dang kə Judas Iskariyotə duju Jeju nan: «Əbbə-dəwje, â tɔju rɔi karəje a kinya dəwje kə̂ duninya tə̂ tokə baânn wa?» 23 Jeju ilɛ̂ tə̂ nan: «Bbo dəw ndikim a, nâ dda nɛ̂n kə turu ndum. Bɔmje a ndike ngaâ əman
         je kə Bɔy ja kaw rɔɛ̂ tə̂, ja dda bbe rɔɛ̂ tə̂. 24 Dəw kə̂ ndikim ang a, nâ dda nɛ̂n kə turu ndum ang. Tar kə̂ maw pa marəse nəənn in
         rɔm tə̂ ang. Tar le in rɔ Bɔ tə̂ kə̂ ulam. 25 M-pa tar nəənn marəse kar tə̂ kə̂ m-nayn nɛ̂n kə se bbay. 26 A Nje-kumanse kə̂ to Ndil-mə-nda kə̂ Bɔ a kulɛ̂ kə rim le, ne â nâ tɔjuse nɛ̂n tɔyn ngaâ nâ kole məse dɔ nɛ̂nje
         tə̂ tɔyn kə̂ m-pa marəse.27 «Marəse mə-wul-lɔm. Mə-wul-lɔm ləm njaa marəse. Marə mə-wul-lɔm le nayn kəse tokə
         mə-wul-lɔm lə dəwje kə duninya tə̂ ang. Əjəje tar ang ddəm arəje bbəəl ddase ang ddəm.
         28 M-pa marəse kete m-pa nan: Maw maw, a mâ təl ddee rɔse tə̂. Bbo ə-ndikimje a, â
         ddaje rɔ-nəəl mba maw maw kə rɔ Bɔ tə̂, mba Bɔ utam. 29 M-pa nɛ̂njeenn marəse bbasinɛn, kete bba karə nɛ̂njeenn le teeje. Karə bbo nɛ̂njeenn
         le teeje a, ooje məse tə̂. 30 Mâ pa tar nya karəse ang ngaa. Mba nje-kɔn dɔ duninya nəənn aw ddee. Nubba singa
         tɛn dɔm tə̂ ang. 31 A n̂-ddee bba karə dəwje kə̂ duninya tə̂ nəənn gərəje to m-ndiki Bɔ ngaâ maw dda
         nɛ̂n kə̂ Bɔ unn ndu arəm karə m-dda. Inje taar arə jɔtuje lo tə̂ nəənn.»

Jeju to kakə binyə kə̂ tɔkɔrɔ151 «Əman, m-to kakə binyə kə̂ tɔkɔrɔ. A Bɔmje to nje-ndɔɔ binyə le. 2 Barkəm-rɔje tɔyn kə̂ toje rɔm tə̂, a andəje ang, naw tuka kə ddang. A naw gangə dɔ
         barkəm-rɔje tɔyn kə̂ aw andəje karə dandəje uta ye kə̂ kete bbay. 3 Nɛ̂nje kə̂ m-tɔjuse ddaje arə ə-ddeeje maji tɔyn mban. 4 Maji karə ə-naynje rɔm tə̂ tokə əman m-nayn rɔse tə̂ le. Bbo barkəm binyə nayn dɔ kakɛ̂ tə̂ ang a, nâ kandə kə dɔ rɔɛ̂ njaa ang. Ddəw kâra baa, bbo ə-naynje
         rɔm tə̂ ang a, â kasəje ta kandə ang tɔ.5 «Əman, m-to kakə binyə, a sese ə-toje to barkəmɛ̂je. Dəw kə̂ nayn rɔm tə̂ ngaâ əman m-nayn rɔɛ̂ tə̂ a,
         a kandə nya. Mba bbo m-nayn rɔse tə̂ ang a, nɛ̂n kâra kə̂ â kasəje ta dda goto.
         6 Bbo dəw nayn rɔm tə̂ ang a, dâ kilɛ̂ ddaka tokə barkəm binyə karə n̂-tutu. Ngaâ, dâ koto kungu purô karə puru ɔn. 7 Bbo ə-naynje rɔm tə̂ ngaâ tarje ləm naynje məse tə̂ a, ə-dujuje nɛ̂n tɔyn kə̂ ə-ndikije
         a, â kingaje nɛ̂n le. 8 Nɛ̂n kə̂ a karə piti Bɔmje â nəənn: Maji karə andəje kandə nya ngaâ ə-tɔjuje to
         ə-toje to njê-njaje gom tə̂. 9 M-ndikise tokə Bɔmje ndikim. Yeenn a, maji karə ə-naynje rɔm tə̂, a mâ nayn kaw ndikise.
         10 Bbo ə-ngəmje nduje ləm a, mâ nayn kaw ndikise. Ddəw kâra baa tokə m-ngəm nduje lə
         Bɔmje ngaâ nayn aw ndikim.11 «M-pa tar nəənn marəse karə rɔ-nəəl kə̂ minga le ingaje tɔ ngaâ ta karə rɔ-nəəl ləse
         asə loe. 12 Ndu kə̂ marəse â nəənn: Maji karə ə-ndikije naan tokə m-ndikise. 13 Bbo dəw unn təbbə laa arə mba dəwje kə̂ n̂-ndikide a, ndiki kə̂ uta yeenn goto. 14 Bbo ə-ddaje nɛ̂n kə̂ munn ndu karə ə-ddaje a, yeenn tɔju to ə-toje to dəwje kə̂ m-ndikide.
         15 M-bbarse to njê-kulaje ang ngaa, mba nje-kula gərə nɛ̂n kə̂ əbbeeje aw dda ang. Maw
         bbarse to dəwje kə̂ m-ndikide, mba nɛ̂n tɔyn kə̂ Bɔmje pa arəm, m-pa marə ə-gərəje
         tɔ. 16 Əman â m-mbərəse bbo sese â ə-mbərəmje ang ngaâ mulase karə awje, ta andəje kandə.
         Ngaâ karə kandə ləse le nayn kə ləw. Baann bba nɛ̂n tɔyn kə̂ ə-dujuje Bɔ kə rim a,
         nâ karəse. 17 Nɛ̂n kə̂ m-dujuse, maji karə ə-ndikije naan.»Dəwje mbətəje Jeju kə njê-njaje goe tə̂18 «Bbo dəwje kə̂ duninya tə̂ mbətəjese a, maji karə ə-gərəje to n̂-mbətəmje kete darəse.
         19 Bbo ə-toje to dəwje kə̂ duninya tə̂ a, dəwje kə̂ duninya tə̂ a ndikijese, mba ə-toje
         to ləde. A ə-toje to dəwje kə̂ duninya tə̂ ang ngaâ m-mbərəse horo dəwje tə̂ kə̂
         duninya tə̂ nəənn. Mba yeenn bba, dəwje kə̂ duninya tə̂ mbətəjese. 20 Oleje məse dɔ tar tə̂ kə̂ m-pa marəse: Nje-kula uta əbbeeje ang. Dəwje a kulaje kəmse
         ndoo tə̂ ddəw kâra baa tokə dula kəmʼm ndoo tə̂. Dəwje a ddaje nɛ̂n kə turu ndum
         ang, dâ ddaje nɛ̂n kə turu nduse ang tɔ.21 «Dâ ddaje nɛ̂njeenn tɔyn kə se mba rim, mba n̂-gərəje dəw kə̂ ulam ang. 22 Bbo m-ddee ang ngaâ m-pa tar marəde ang a, tar majang a to dɔde tə̂ ang. A bbasinɛn, nɛ̂n kə̂ dâ kunn kɔru nɛ̂n naji ləde goto ngaa. 23 Dəw kə̂ mbətəm a, mbətə Bɔmje tɔ. 24 Bbo m-dda nɛ̂nje kə̂ dəw dda ndɔ kâra ang horode tə̂ ang a, tar majang a to dɔde tə̂ ang. A bbasinɛn, dooje nɛ̂nje kə̂ m-dda, a n̂-mbətəmje ddəm n̂-mbətəje
         Bɔmje ddəm. 25 A nɛ̂ɛnn le to tokə baann bba karə tar kə̂ n̂-dda Makəturu-Ndu tə̂ ləde ddee to nɛ̂n
         kə̂ tɔkɔrɔ. Tar le nan: ‹N̂-mbətəmje baa njaa.›26 «Lubba a karə mula kə Nje-kumanse marəse. N̂-to Ndil tar kə̂ tɔkɔrɔ kə̂ in rɔ Bɔ tə̂ bba ddee. Nâ kɔru naji ləm. 27 Ngaâ sese kara, â kɔruje naji ləm, mba eeje səm ləw baa kunn-kute tə̂.»

161 «M-pa tar nəənn marəse bba karə ə-tusuje mə-kunn ləse inyaje ang. 2 Dâ tubbase kəy mbɔn-naanje tə̂. Kar aw ddee karə dəw kə̂ tɔlse a, əjə to polo â
         naw polo Lubba. 3 Dâ ddaje nɛ̂njeenn mba n̂-gərəje Bɔ ang ddəm n̂-gərəmje ang ddəm. 4 M-pa marəse kete ta bbo karɛ̂ tee a, oleje məse to m-pa marəse mban.»Kula lə Ndil-mə-nda«M-pa tar nəənn marəse kunn-kute tə̂ ang, mba m-nayn kə se bbay. 5 Bbasinɛn maw maw kə rɔ dəw tə̂ kə̂ ulam, a dəw kâra kə̂ nje-dujum nan aw kə̂ dda
         wa goto tokə baânn wa? 6 A rɔse nəəlse ang nya mba tar kə̂ m-pa marəse le. 7 To tar kə̂ tɔkɔrɔ njaa â m-pa marəse. Maw a, a ddase maji nya. Mba bbo maw ang a,
         Nje-kumanse le a ddee rɔse tə̂ ang. A bbo maw a, mâ kulɛ̂ karəse. 8 Bbo n̂-ddee a, nâ tɔju dəwje kə̂ duninya tə̂ nəənn karə n̂-gərəje nɛ̂n kə̂ ria nan
         majang, nɛ̂n kə̂ gatə gatə ddəm nɛ̂n kə̂ to sariya lə Lubba ddəm. 9 Nâ tɔjude karə n̂-gərəje nɛ̂n kə̂ ria nan majang, mba dooje məde tə̂ səm ang. 10 Nâ tɔjude karə n̂-gərəje nɛ̂n kə̂ gatə gatə, mba maw maw kə rɔ Bɔ tə̂ ngaâ â koomje
         ang ngaa. 11 Nâ tɔjude karə n̂-gərəje nɛ̂n kə̂ ria nan sariya lə Lubba, mba Lubba gangə sariya
         dɔ nje-kɔn dɔ duninya tə̂ nəənn mban.12 «Tar to nya ta pa karəse bbay, a kə̂ bbasinɛn nəənn, â kasəje ta gərə kandɛ̂ tɔyn
         ang. 13 Bbo Ndil tar kə̂ tɔkɔrɔ le ddee a, nâ tɔjuse nɛ̂n kə̂ tɔkɔrɔ tɔyn. Tar kə̂ məɛ̂ tə̂ njaa
         â nâ pa ang. Tarje tɔyn kə̂ noo â nâ pa ngaâ nâ pa nɛ̂nje kə̂ a ta ddeeje karəse.
         14 Nâ tɔju piti ləm kə ddaka, mba nâ kunn nɛ̂nje tɔyn kə̂ m-tɔjuse ta pa karəse. 15 Nɛ̂nje lə Bɔmje tɔyn to nɛ̂nje ləm tɔ. Mba yeenn bba, m-pa nan, nâ kunn nɛ̂nje tɔyn
         kə̂ m-tɔjuse ta pa karəse.16 «Ngaji a, â koomje ang ngaa. Ngaâ, goe tə̂ ngaji bbay a, â təl koomje bbay.» 17 Yeenn ngaâ marə njê-njaje go Jeju tə̂ le paje horo naan tə̂ nan: «N̂-pa nan: ‹Ngaji a, â koomje ang. Ngaâ ngaji
         a, â təl koomje.› N̂-pa bbay nan: ‹Maw maw kə rɔ Bɔ tə̂. Yeenn nan ddi â nəənn wa?›
         18 Tar kə̂ n̂-pa nan: ‹Ngaji› nəənn, nâ ta pa nan ddi â nəənn wa? N-gərə nɛ̂n kə̂ nâ
         ta pa nəənn ang.»19 Jeju gərə to njê-njaje goe tə̂ le a ta dujeje tar. Yeenn ngaâ n̂-pa narəde nan: «M-pa
         marəse m-pa nan: ‹Ngaji a, â koomje ang ngaa. Ngaâ ngaji a, â təl koomje.› Mba
         tar nəənn le â, aw dujuje nɛ̂n naan tar wa? 20 Tɔkɔrɔ njaa m-pa marəse, â nɔnje ddəm â kəmje rɔse ddəm a rɔ dəwje kə̂ duninya tə̂
         a nəəlde. Kəmse a to ndoo, a kəm-to-ndoo ləse le a təl to rɔ-nəəl. 21 Bbo dɛnɛ̂n a ta kuju a, noo ndoo mba kar koo ndoo laa â asə. A bbo nuju mban a, məɛ̂
         oy dɔ ndoo kə̂ noo le. Rɔɛ̂ nəəle mba nuju dəw nilɛ̂ duninya tə̂. 22 Sese kara, bbasinɛn rɔse nəəlse ang. A mâ təl koose. Rɔ-nəəl ləse a kuta dɔɛ̂ ngaâ
         dəw kâra a kasə kɔru rɔ-nəəl ləse le kə ddang ang.23 «Dɔ ndɔɛ̂ tə̂ənn le, â dujumje tar dɔ marə nɛ̂n tə̂ kâra ang ngaa. Tɔkɔrɔ m-pa marəse,
         nɛ̂n tɔyn kə̂ ə-dujuje Bɔ kə rim a, nâ karəse. 24 Ndərəng bbokənɛn nəənn, ə-dujuje marə nɛ̂n kâra kə rim ang bbay. Ə-dujuje nɛ̂n a,
         â kingaje bba karə rɔ-nəəl ləse asə loe.25 «Gusu-tar â m-pa nɛ̂n tarje nəənn le tɔyn marəse. A tee marə kar tə̂ a, mâ pa tar
         karəse ddəw gusu-tar tə̂ ang ngaa. Mâ pa tar dɔ Bɔy tə̂ kə ddaka karəse. 26 Dɔ ndɔɛ̂ tə̂ənn, â dujuje nɛ̂n Bɔy kə rim. A m-pa marəse: Mâ duju Bɔy mba tar ləse
         ang, 27 mba Bɔy le njaa ndikise. N̂-ndikise mba ə-ndikimje ngaâ ooje məse tə̂ mban to min
         rɔ Lubba tə̂ bba m-ddee. 28 Min rɔ Bɔy tə̂ bba m-ddee duninya tə̂. Bbasinɛn, maw minya duninya ta təl kə rɔ Bɔy
         tə̂.» 29 Njê-njaje go Jeju tə̂ le paje arɛ̂je nan: «Bbasinɛn aw pa tar kə ddaka arə ujaje ngaa, bbo ə-pa
         kə gusu-tar ang. 30 Bbasinɛn n-gərə to ə-gərə nɛ̂n tɔyn bbo asə karə dəw duji tar ang. Mba yeenn bba,
         joo məje tə̂ to in rɔ Lubba tə̂ bba ə-ddee.» 31 Jeju ilade tə̂ nan: «Bbasinɛn ooje məse tə̂ ngaa wa? 32 Ooje! Kar aw ddee. Kar le ddee mban karə ə-sarɛnje naan kâra kâra, ta â kinyamje
         kə karəm baa. A m-nayn kə karəm ang, mba Bɔy ee səm. 33 M-pa nɛ̂njeenn tɔyn marəse karə məse wul lɔm ddəw tə̂ ləm. A kooje ndoo duninya tə̂.
         A maji karə uwaje arəje ngəng, mba əman m-tətə duninya nəənn kə ddɔ mban.»

Jeju duju Lubba mba njê-njaje goe tə̂171 Go tar tə̂ kə̂ Jeju pa baann le a, aa lo kə darâ ngaâ pa nan: «Bɔy, kar le asə ngaa. Ə-piti Ngonni,
         arə Ngonni kara pitii tɔ. 2 Mba arə Ngonni singa dɔ dəwje tə̂ tɔyn, karə dəwje kə̂ ungude mə jia tə̂ le, narəde
         təbbə kə̂ to kə ndɔ kə ndɔ. 3 Təbbə kə̂ to kə ndɔ kə ndɔ le, to karə n̂-gərije, əi kâra baa kə̂ ə-to Lubba kə̂
         tɔkɔrɔ ddəm Jeju-Kristə kə̂ ulɛ̂ ddəm. 4 M-pitii dɔ nangə tə̂. M-dda kula kə̂ arəm karə m-dda le m-tunga. 5 Bbasinɛn nəənn, Bɔy, ə-pitim lo tə̂ kə̂ ee tə̂ kə piti kə̂ aw pitim nɛ̂n mbɔri tə̂
         kete bba duninya to le. 6 M-dda marə dəwje kə̂ ə-mbərəde horo marɛ̂je tə̂ duninya tə̂ ungude mə jim tə̂ le gərije.
         N̂-toje to dəwje ləi â ungude mə jim tə̂ ngaâ n̂-ddaje nɛ̂n kə turu ndui. 7 Bbasinɛn n̂-gərəje to nɛ̂nje tɔyn kə̂ arəm inje jii tə̂, 8 mba m-ndaji tar kə̂ ə-pa arəm marəde ngaâ n̂-taaje. N̂-gərəje to min rɔi tə̂ bba
         m-ddee tokə tɔkɔrɔ ngaâ dooje məde tə̂ to əi â ulam.9 «Dede â maw duji mbade. Maw duji mba dəwje kə̂ duninya tə̂ nəənn ang, a maw duji
         mba dəwje kə̂ ungude mə jim tə̂, mba n̂-toje to dəwje ləi. 10 Nɛ̂nje ləm tɔyn toje to ləi ngaâ nɛ̂nje ləi tɔyn toje to ləm. Minga piti ddəw nɛ̂nje
         tə̂ənn le. 11 Mee duninya tə̂ ang ngaa, a dede deeje duninya tə̂ nəənn. Əman maw kə rɔi tə̂. Bɔ
         kə̂ maji tɔyn, maji karə ə-ngəmde ddəw singa tə̂ ləi, singa kə̂ arəm le karə n̂-toje
         kâra baa tokə əman je səi n-to kâra baa. 12 Kar kə̂ m-nayn kə de bbay le, maw ngəmde ddəw singa tə̂ ləi kə̂ arəm. M-ngəmde marə
         dəw kâra horode tə̂ nayn kɔrɔ̂ ang. Bbayɛ̂ â to ne kə̂ nâ nayn kə kɔrɔ̂ le, yeenn
         bba karə tar kə̂ Makəturu tə̂ ləi ddee to tar kə̂ tɔkɔrɔ.13 «Bbasinɛn, maw maw kə rɔi tə̂. A maw pa tar be duninya tə̂ bba karə rɔ-nəəl kə̂ minga
         le dingaje məde tə̂ tɔ, rɔ-nəəl kə̂ asə loe njaa. 14 M-pa tar ləi marəde ngaâ duninya mbətəde mba n̂-toje to dəwje kə̂ duninya tə̂ nəənn
         ang, ddəw kâra baa tokə əman m-to dəw kə̂ duninya tə̂ nəənn ang le. 15 Maw duji karə ɔrude duninya tə̂ nəənn kə ddang ang. A ta karə ə-ngəmde bba karə Nje-mə-majang
         le dda marə nɛ̂n kə de ang. 16 N̂-toje to dəwje kə̂ duninya tə̂ nəənn ang, tokə əman m-to dəw kə̂ duninya tə̂ nəənn
         ang le. 17 Maji karə ə-dda arə n̂-ddeeje maji tɔyn ddəw tar tə̂ kə̂ tɔkɔrɔ: Tar ləi to tar kə̂
         tɔkɔrɔ. 18 Dede le, mulade duninya tə̂ tɔ tokə əi ulam duninya tə̂ le. 19 Ngaâ, m-ngəm rɔm dang mbade, bba karə dede kara n̂-ngəmje rɔde dang ddəw tar tə̂
         kə̂ tɔkɔrɔ. 20 Maw duji mba tar ləde kə karəde baa ang, maw duju mba tar lə dəwje kə̂ a kooje məde
         tə̂ səm ddəw mbər tar tə̂ kə̂ dâ kilaje tɔ. 21 M-duji karə dede tɔyn n̂-ddeeje to dəwje kə̂ kâra baa. Bɔy, maji karə n̂-ddaje mə-kâra
         kə je, ddəw kâra baa tokə əi ə-dda mə-kâra səm ngaâ əman m-dda mə-kâra səi le.
         Maji karə n̂-ddeeje to dəwje kə̂ kâra baa ddəw mə-kâra tə̂ kə̂ n̂-ddaje kə je, bba
         karə dəwje kə̂ duninya tə̂ gərəje to əi â ulam.22 «Ngaâ əman, marə dingaje piti kə̂ arə minga le tɔ bba karə n̂-ddeeje to dəwje kə̂
         kâra baa, tokə əman je səi n-to kâra baa le. 23 M-dda mə-kâra kə de ngaâ əi ə-dda mə-kâra səm. Baann bba dâ ddeeje kâra baa tokə
         tɔkɔrɔ, bba karə dəwje kə̂ duninya tə̂ gərəje to əi â ulam. Ngaâ, ə-ndikide tokə
         ə-ndikim. 24 Bɔy, əi â arəm dəwje le, yeenn bba m-ndiki karə deeje səm lo tə̂ kə̂ mee tə̂. Baann
         bba karə dooje piti kə̂ ə-pitim, mba ə-ndikim kete bba ə-dda duninya. 25 Bɔ kə̂ gatə gatə, dəwje kə̂ duninya tə̂ gərije ang. A əman m-gəri ngaâ njê-njaje
         gom tə̂ nəənn gərəje to əi â ulam. 26 M-dda marə n̂-gərije ngaâ mâ dda karə n̂-təl n̂-gərije bbay bba karə ndiki kə̂ ə-ndikim
         to məde tə̂ ngaâ əman kara mee məde tə̂ tɔ.»

Mbambaje uwaje Jeju181 Go tar tə̂ kə̂ Jeju pa baann le a, naw kə njê-njaje goe tə̂ tura wəl maann tə̂ kə̂ Sederɔn. Naw mə marə ngonn ndɔɔ tə̂ kə̂ to lo tə̂ənn le,
         ne kə njê-njaje goe tə̂. 2 Judas kə̂ a ta kunn dɔɛ̂ le kara gərə lo le tɔ, mba Jeju kə njê-njaje goe tə̂ n̂-mbɔnje naan lo tə̂ənn le gɔl banya nya. 3 Judas ɔru nɔn mbambaje kə̂ dɔde banya kə marə njê-ngəmje ta-kəy-polo Lubba kə̂ tɔkə
         njê-poloje Lubba kə Parijinyɛje ulajede ngaâ naw kə de mə ngonn ndɔɔ tə̂ le. Dawje kə puru-ngeelje kə lambeje kə
         nɛ̂n-ddɔje jide tə̂. 4 Jeju gərə nɛ̂nje tɔyn kə̂ a ta kingɛ̂ le. Yeenn ngaâ n̂-nja kə rɔde tə̂, n̂-dujude nan:
         «Nân bba aw sangɛ̂je wa?» 5 Dilɛ̂je tə̂ nan: «Jeju kə̂ Najarɛtə.» Jeju le pa arəde nan: «Əman â nəənn.» Judas nje-kunn-dɔɛ̂ le ee kə de lo tə̂ənn. 6 Kar kə̂ Jeju pa arəde nan: «Əman â nəənn» le a, n̂-təlje kə guku ngaâ n̂-gaynje
         nangə̂. 7 Jeju təl dujude bbay nan: «Nân bba aw sangɛ̂je wa?» Dilɛ̂je tə̂ nan: «Jeju kə̂ Najarɛtə.» 8 Jeju ilade tə̂ nan: «M-pa marəse mban, əman â nəənn. A bbo, əman â aw sangəmje a, inyaje
         dəwje nəənn arəje dawje.»9 Nɛ̂ɛnn to baann bba karə tar kə̂ Jeju pa le ddee to tar kə̂ tɔkɔrɔ. Tar le nan: «Bɔy,
         dəw kâra horo dəwje tə̂ kə̂ arəm le nayn kɔrɔ̂ ang.» 10 Marə tɔkə kiya to ji Simɔn Piyɛr tə̂. Nɔru tɔkə kiya le ngaâ n̂-tuka nɛ̂n mbi nje-kula
         le tɔkə nje-polo Lubba kə̂ kɔl n̂-ti. Nje-kula le ria nan Malkusu. 11 A Jeju pa arə Piyɛr nan: «Ə-təl kə tɔkə kiya ləi le mə bbɔlɛ̂ tə̂. Əngo ndoo kə̂ Bɔy arəm
         le, mâ kay ang wa?» 12 Yeenn ngaâ mbambaje kə nje-kɔn dɔde kə njê kə̂ aw ngəmje njê-kɔnje dɔ Jiipije, duwaje Jeju n̂-tɔɛ̂je.Daw kə Jeju nɔn Ann tə̂13 Dawje kə Jeju rɔ Ann tə̂ dɔngɔr. Ann le to mum Kayipije kə̂ dingaw kə̂ to tɔkə nje-polo Lubba bbalɛ̂ tə̂ənn. 14 Kayipi le â ndəjə njê-kɔnje dɔ Jiipije kete nan: «To maji nya karə dəw kâra be oy mba kəsə dəwje» le.Piyɛr mayn pa nan n̂-gərə Jeju ang15 Simɔn Piyɛr de kə marə nje-nja goJeju tə̂ kara dɔruje go Jeju le. Tɔkə nje-polo Lubba gərə nje-nja goJeju tə̂ kə̂ kâra le. Mba yeenn bba, nje-nja goJeju tə̂ le andə kə Jeju mə ndoko tə̂ le tɔkə nje-polo Lubba le. 16 A Piyɛr nayn ddaka, ngɔsi kə ta-doko le. Nje-nja go Jeju tə̂ kə̂ tɔkə nje-polo Lubba gəre le tee ddee pa tar kə dɛnɛ̂n kə̂ aw ngəm ta-kəy le ngaâ darə Piyɛr le andə
         mə ndoko tə̂ le. 17 Dɛnɛ̂n kə̂ aw ngəm ta-kəy le pa arə Piyɛr nan: «Əi kara ə-to marə nje-nja go dingaw tə̂ nəənn ang wa?» Piyɛr ilɛ̂ tə̂ nan: «M-to nje-nja goe tə̂ ang.»18 Karɛ̂ tə̂ənn kul aw ɔn. Mba yeenn bba, njê-kulaje kə njê-ngəmje ta-kəy-polo Lubba
         yəlje puru arje tɛɛ tə̂ aw ndibbije. Piyɛr kara aw ar horode tə̂ aw ndibbi puru le
         tɔ.Tɔkə nje-polo Lubba duju tar Jeju19 Tɔkə nje-polo Lubba duju tar Jeju dɔ njê-njaje goe tə̂ kə dɔ nɛ̂n-tɔjuje tə̂ laa. 20 Jeju ilɛ̂ tə̂ nan: «M-pa tar kə ddaka marə dəwje kə̂ duninya tə̂ tɔyn. M-tɔju nɛ̂n kə
         ndɔ tɔyn mə kəy mbɔn-naanje tə̂ kə mə kəy-polo Lubba tə̂ kə̂ Jiipije tɔyn aw mbɔnje naan tə̂. M-pa marə tar lo-kiyɛ̂ tə̂ ang. 21 Mba ddi bba aw dujum tar wa? Ə-duju dəwje kə̂ ooje tar kə̂ m-pa marəde le. Dede n̂-gərəje
         tar kə̂ m-pa marəde kə majɛ̂.»22 Jeju pa tar baann le a, marə mbamba kâra horo marɛ̂je tə̂ kə̂ eeje tə̂ənn unda ka-mbɔrɛ̂
         ngaâ pa nan: «Baann â, â kila nɛ̂n tar tə̂ lə tɔkə nje-polo Lubba wa?» 23 Jeju ilɛ̂ tə̂ nan: «Bbo m-pa tar kə̂ maji ang a, ə-pa arəje joo. A bbo tar kə̂ m-pa le
         to kə dɔgɔlɛ̂ a, undam mba ddi wa?» 24 Yeenn ngaâ Ann ula Jeju kə lo-tɔɛ̂ kə̂ n̂-tɔɛ̂ nɛ̂n le baa rɔ Kayipi tə̂ kə̂ to tɔkə
         nje-polo Lubba le.Piyɛr təl mayn pa nan n̂-gərə Jeju ang25 A karɛ̂ tə̂ənn, Simɔn Piyɛr nayn tə̂ənn aw ndibbi puru bbay. Marə dəw duje nan: «Əi
         kara ə-to nje-nja go dingaw tə̂ nəənn ang wa?» A Piyɛr mayn nan: «M-to nje-nja goe tə̂ ang.» 26 Marə nje-kula lə tɔkə nje-polo Lubba kə̂ to nuju lə dəw kə̂ Piyɛr tuka mbia ti le duje nan: «Mooi saa mə ngonn ndɔɔ tə̂ənn
         ang wa?» 27 Piyɛr le təl mayn bbay. A karɛ̂ tə̂ənn njaa kuran nɔn.Daw kə Jeju nɔn Pilatə tə̂28 Goe tə̂ a, din kə Jeju bbeê lə Kayipi daw saa kə əndɔɔ baa kəy-mbay tə̂ lə ngonn mbay kə̂ Rɔm. A njê-kɔnje
         dɔ Jiipije andəje kəy-mbay tə̂ le ang. Mba, n̂-ndikije karə nɛ̂n-yərəw ɔrude ang.
         Baann bba dâ kasəje ta kɔn muru Pakə. 29 Mba yeenn bba Pilatə ddee ingade ddaka. N̂-dujude nan: «Tar ddi bba undaje dɔ dingaw
         tə̂ nəənn wa?» 30 Dilɛ̂je tə̂ nan: «Bbo dingaw nəənn dda marə nɛ̂n kə̂ maji ang kâra ang a, ja ddee
         saa kari ang.» 31 Yeenn ngaâ Pilatə le pa arəde nan: «Uwɛ̂je ta sese njaa ə-gangəje sariya dɔɛ̂ tə̂
         tokə ndu ləse pa.» Jiipije le ilɛ̂je tə̂ nan: «Ndu arəje ddəw karə n-gangə sariya-yo dɔ dəw tə̂ ang.»32 Baann bba karə tar kə̂ Jeju pa mba tɔju nɛ̂n gar yo kə̂ nâ koy le ddee to nɛ̂n kə̂ tɔkɔrɔ. 33 Yeenn ngaâ Pilatə andə kəy-mbay tə̂. N̂-bbar Jeju ngaâ n̂-duje nan: «Ə-to tɔkə mbay lə Jiipije wa?» 34 Jeju ilɛ̂ tə̂ nan: «Tar kə̂ ə-pa nəənn in məi tə̂ njaa wase marə dəwje â paje tar dɔm
         tə̂ baann ari wa?» 35 Pilatə ilɛ̂ tə̂ nan: «Əman, m-to Jiipi wa? Njê kə̂ gəli tə̂ kə mbayje lə njê-poloje Lubba â unnije ulaije jim tə̂. Ddi â ə-dda wa?» 36 Jeju ilɛ̂ tə̂ nan: «Bbe-kɔn ləm to Bbe-kɔn kə̂ duninya tə̂ nəənn ang. Bbo Bbe-kɔn ləm
         to bbe-kɔn kə̂ duninya tə̂ nəənn a, njê-kulaje ləm a ddaje ddɔ dɔm tə̂ mba karə dulam
         ji Jiipije tə̂ ang. A Bbe-kɔn ləm to bbe-kɔn kə̂ duninya tə̂ nəənn ang.» 37 Pilatə duje nan: «Yeenn a, ə-to tɔkə mbay wa?» Jeju ilɛ̂ tə̂ nan: «Əi njaa ə-pa. M-to tɔkə mbay. Nɛ̂n kə̂ dujum mbɛɛ̂ ngaâ nɛ̂n kə̂
         m-ddee duninya tə̂ mbɛɛ̂ â nəənn: M-ddee ta kɔru naji lə tar kə̂ tɔkɔrɔ. Dəw kə̂
         to ənga tar kə̂ tɔkɔrɔ aw oo tar kə̂ maw pa.» 38 Pilatə duje nan: «Tar kə̂ tɔkɔrɔ â to ddi wa?»Go tarje tə̂ənn a, Pilatə təl aw inga Jiipije ddaka ngaâ pa arəde nan: «Moo marə nɛ̂n kâra ta gangə nɛ̂n sariya dɔ dingaw tə̂
         nəənn ang. 39 A tokə aw ddaje kə ndɔ tɔyn le, kusu Pakə asə a, maw mɔru dəw kâra kəy-kula tə̂ marəse. Ə-ndikije karə mɔru tɔkə mbay lə Jiipije marəse wa?» 40 Duruje əkii nan: «Ne ang! Barabas â ɔrɛ̂.» Barabas le to dəw kə̂ aw uwa nɛ̂n lə dəwje
         aw taa kə singa.

191 Yeenn ngaâ Pilatə unn ndu karə daw kə Jeju, daw tundɛ̂ kə ndəy. 2 Mbambaje peteje kula konn to əjɔkudɔ ngaâ dulaje dɔ Jeju tə̂. Dulɛ̂je tɔkə kubbu kə̂ ngal kə̂ kasɛ. 3 N̂-ddeeje ngɔsi saa ngaâ n̂-paje darɛ̂je nan: «Lapiya ləi, tɔkə mbay lə Jiipije.» Ngaâ n̂-tundaje ka-mbɔrɛ̂.4 Pilatə le təl tee ddaka bbay ngaâ pa arə Jiipije le nan: «Ya! Maw tee saa kə ddaka
         ta karəse, karə ə-gərəje to minga marə nɛ̂n kâra ta gangə nɛ̂n sariya dɔɛ̂ tə̂ ang.»
         5 Yeenn ngaâ Jeju tee ddaka. Əjɔkudɔ konn le to dɔɛ̂ tə̂ kə tɔkə kubbu kə̂ kasɛ̂ rɔɛ̂ tə̂. Ngaâ Pilatə pa arəde nan:
         «Dəw le â nəənn.» 6 A kakə mbayje lə njê-poloje Lubba kə njê-ngəmje ta-kəy-polo Lubba ooeje a, duruje əkii nan: «Ə-tɔlɛ̂ dɔ kakə-dəsə
         tə̂! Ə-tɔlɛ̂ kakə-dəsə tə̂.» Pilatə pa arəde nan: «Sese njaa uwɛ̂je, ə-tɔlɛ̂je dɔ
         kakə-dəsə tə̂. Mba minga marə nɛ̂n kâra ta gangə nɛ̂n sariya dɔɛ̂ tə̂ ang.» 7 Jiipije ilɛ̂je tə̂ nan: «Marə ndu ləje to. Ddəw ndu tə̂ənn le nasə yo, mba n̂-pa nan n̂-to
         Ngonn lə Lubba.» 8 Pilatə oo tarje le a, bbəəl uta dɔɛ̂ nya bbay. 9 N̂-təl nandə kəy-mbay tə̂ le ngaâ n̂-duju Jeju nan: «Ə-to dəw kə̂ dda wa?» A Jeju ilɛ̂ tar tə̂ ang. 10 Yeenn ngaâ Pilatə pa arɛ̂ nan: «Əman â ə-mbətə ta pa səm tar wa? Ə-gərə to mee kə
         singa ta kinyai ngaâ mee kə singa ta karə n̂-tɔli kakə-dəsə tə̂ tɔ ang wa?» 11 Jeju ilɛ̂ tə̂ nan: «Bbo Lubba ari singa ang a, ee kə marə singa kâra dɔm tə̂ ang. Mba
         yeenn bba, dəw kə̂ ulam jii tə̂ â dda majang kə̂ bo nya.»12 Karɛ̂ tə̂ənn njaa Pilatə aw sangə ddəw ta kinya Jeju. A Jiipije uruje əkii nan: «Bbo inyɛ̂ a, ə-to nam tɔkə mbay kə̂ Rɔm ang. Mba dəw kə̂ dda rɔɛ̂
         to mbay, to nje-baan le tɔkə mbay kə̂ Rɔm.» 13 Pilatə oo tarje le a, narə n̂-tee kə Jeju. Ngaâ, nisi ngende-gangə sariya tə̂, lo tə̂ kə̂ daw bbar nan: «Lo kə̂ dɔsu kə ər»
         ngaâ daw bbar nan: «Gabata» kə tar lə ebərəje. 14 To ndɔ kə̂ lo-karɛ̂ a, to kusu Pakə, a kar ar dannâ ngaa. Pilatə pa arə Jiipije nan: «Tɔkə mbay ləse le â nəənn.» 15 A duruje əkii nan: «Ə-tɔlɛ̂, ə-tɔlɛ̂. Ə-tɔlɛ̂ kakə-dəsə tə̂.» Pilatə pa arəde nan:
         «Ta m-tɔl tɔkə mbay ləse le kakə-dəsə tə̂ wa?» Mbayje lə njê-poloje Lubba ilɛ̂je tə̂ nan: «Marə tɔkə mbay ləje dang to ang. Tɔkə mbay ləje kâra baa to tɔkə
         mbay kə̂ Rɔm.» 16 Yeenn ngaâ Pilatə uwa Jeju ulɛ̂ jide tə̂ karə n̂-tɔlɛ̂ kakə-dəsə tə̂.N̂-bbərə Jeju kakə-dəsə tə̂17 Jeju njaa oto kakə-dəsə laa in nɛ̂n mə tɔkə bbe tə̂ le aw nɛ̂n lo tə̂ kə̂ daw bbar nan: «Lo ka-dɔ-dəw», kə̂
         daw bbar nan: «Gɔlogota» kə tar ebərə tɔ. 18 Mbambaje bbərəje Jeju kakə-dəsə tə̂ lo tə̂ənn le. Kar tə̂ənn njaa, n̂-bbərə marə dingawje joo kakə-dəsə
         tə̂ tɔ+, marɛ̂ kâra dɔ ji-gəl Jeju tə̂, a marɛ̂ kâra dɔ ji-kɔlɛ̂ tə̂. 19 Pilatə arə n̂-dda makəturu n̂-bbərə dɔ kakə-dəsə tə̂ le taar nan: «Jeju kə̂ Najarɛtə, tɔkə mbay lə Jiipije.» 20 Jiipije nya njaa turaje makəturu le, mba lo kə̂ n̂-bbərəje Jeju kakə-dəsə tə̂ le to ngɔsi kə tɔkə bbe le. N̂-ddaje makəturu le kə tar ebərə ddəm
         tar latɛn ddəm tar gɛrɛkə ddəm. 21 Mbayje lə njê-poloje Lubba le paje arəje Pilatə nan: «Makəturu kə̂ nan: ‹Tɔkə mbay lə Jiipije› le, maji ta kinya baann ang. Maji karə ə-dda nan: ‹Dingaw nəənn pa nan, n̂-to tɔkə
         mbay lə Jiipije.› » 22 Pilatə ilade tə̂ nan: «Nɛ̂n kə̂ m-dda mban a, m-dda.»23 Mbambaje le bbərəje Jeju le kakə-dəsə tə̂ le mban a, n̂-jinje kubbuje laa, n̂-kaynje dannâ loe sɔ. Mbamba
         kâra kə laa laa. Dunnje kubbu laa kə̂ ngal tɔ. To bəl-kubbu kâra kə̂ in taar tee
         bəər. Duru kubbu le to kuru ang. 24 Mbambaje le paje arə naan nan: «N-tirje kubbu nəənn ang. N-ddɔje mbari jooje se nân
         bba a bu wa?» Baann bba karə tar kə̂ Makəturu lə Lubba pa nəənn ddee to tar kə̂ tɔkɔrɔ.
         Tar le nan:«N̂-kaynje naan kubbuje ləm,ngaâ dunnje kubbu ləm kə̂ ngal n̂-ddɔje nɛ̂n mbari.»Nɛ̂ɛnn le njaa mbambaje ddaje.25 Kɔn Jejuje kə ngokɔn kɔɛ̂nje kə̂ dɛnɛ̂n, Mari dɛnɛ̂n lə Kolopas kə Mari kə̂ Magədala, darje ngɔsi kə kakə-dəsə le. 26 Jeju oo kɔɛ̂nje kə nje-nja goe tə̂ kə̂ n̂-ndike nya kə̂ ar mbɔr kɔɛ̂nje tə̂ le ngaâ pa arə kɔɛ̂nje le nan: «Dɛnɛ̂n,
         ngonni â toonn.» 27 Goe tə̂ a, n̂-pa narə nje-nja goe tə̂ le nan: «Kɔinje â toonn.» Kar tə̂ənn njaa, nje-nja goe tə̂ le unn kɔn Jejuje le aw saa kəy laa.Koy lə Jeju28 Goe tə̂ a, Jeju gərə to nɛ̂n tɔyn tunga mban. A karə tar kə̂ Makəturu pa le ddee to tar kə̂ tɔkɔrɔ
         a, n̂-pa nan: «Kunda ɔnʼm.» 29 Marə jo kə̂ maann-binyə kə̂ masə ddusu ee lo tə̂ənn. Mbambaje le ulaje ta-kubbu mə maann-binyə tə̂ kə̂ masə le ngaâ n̂-tɔ ta kakə ijopə tə̂, dulaje kə ta Jeju tə̂. 30 Jeju ay maann-binyə kə̂ masə le ngaâ pa nan: «Nɛ̂n tɔyn tunga ngaa.» Yeenn ngaâ nula dɔɛ̂ kə̂ nangə̂
         a, noy.Marə mbamba ɔsu kar Jeju kə ninga31 To ndɔ kə̂ lo-karɛ̂ a ta to ndɔ-kuwa-rɔ lə Jiipije, yeenn bba njê-kɔnje dɔ Jiipije ndikije karə niinn dəwje nayn dɔ kakə-dəsəje tə̂ ndɔ-kuwa-rɔ tə̂ le ang. A ndɔ-kuwa-rɔ kə̂ nəənn to ndɔ-kuwa-rɔ kə̂ ngəng nya. Yeenn bba n̂-dujuje Pilatə karə unn ndu arə n̂-guru gɔl dəwje kə̂
         n̂-bbərəde dɔ kakə-dəsə tə̂ le ta n̂-tɔru niinnde kə ddang. 32 Yeenn ngaâ mbambaje ddee guruje gɔl dəw kə̂ dɔngɔr, goe tə̂ a, n̂-guruje gɔl dəw
         kə̂ to joo laa kə̂ n̂-bbərəde dɔ kakə-dəsə tə̂ kə Jeju le. 33 Kar kə̂ n̂-teeje dɔ Jeju tə̂ ngaâ dooeje a, noy mban. Mba yeenn bba, n̂-guruje gɔl Jeju le ang. 34 A marə mbamba kâra ɔsu kar Jeju le kə ninga. Njangə baa njaa, məsə ddəm maann ddəm
         teeje kəm do tə̂ le. 35 Dəw kə̂ oo nɛ̂nje nəənn le kə kəmɛ̂ â aw ɔru gəle nəənn. N̂-gərə to tar kə̂ tɔkɔrɔ
         â naw pa. N̂-pa baann karə sese kara ooje məse tə̂. 36 Nɛ̂ɛnn to bba karə tar kə̂ Makəturu lə Lubba pa ddee to tar kə̂ tɔkɔrɔ. Tar le nan:
         «Dâ guru marə singa rɔɛ̂ kâra ang.» 37 Makəturu lə Lubba pa bbay nan: «Dəwje a kooje dəw kə̂ dɔsu karɛ̂ le.»Jojɛpə de kə Nikodɛm n̂-dubbuje Jeju38 Goe tə̂ a, Jojɛpə kə̂ to dəw kə̂ tɔkə kə̂ Arimate kə̂ aw nja go Jeju tə̂ lo-kiyɛ̂ tə̂, mba naw bbəəl njê-kɔnje dɔ Jiipije le, n̂-duju Pilatə karə arɛ̂ ddəw karə nɔru niinn le dɔ kakə-dəsə tə̂ kə ddang. Pilatə
         le arɛ̂ ddəw. Yeenn ngaâ Jojɛpə le aw ɔru niinn Jeju le. 39 Nikodɛm aw tɔ. Ne â ləw naw rɔ Jeju tə̂ til tə̂ le. N̂-ddee kə dukann kə̂ n̂-mbɔn nɛ̂n kə̂ ria nan mir kə alowɛs bba n̂-dda nɛ̂n, dukann le ɔɔy asə kilo dɔmota. 40 Jojɛpə de kə Nikodɛm le dunnje niinn Jeju, dunguje yambo le ta-kubbuje tə̂ kə̂ ngal ngaâ n̂-kəje nɛ̂n niinn Jeju le, tokə Jiipije a ta dubbuje niinn a, aw ddaje le. 41 A marə ngonn ndɔɔ to ngɔsi kə lo kə̂ n̂-tɔl Jeju kakə-dəsə tə̂ kə tə̂ le. N̂-dda marə
         buwa-yo kə̂ siki mə ər tə̂ lo tə̂ənn tɔ. N̂-nayn dila niinn tə̂ ndɔ kâra ang bbay.
         42 Lo-karɛ̂ a, to ndɔ-kuwa-rɔ lə Jiipije. Mba yeenn bba Jojɛpə de kə Nikodɛm le dilaje niinn Jeju le mə buwa-yo tə̂ le mba to ngɔsi baa.
         
            
               	Kakə-dəsə: Kakə joo kə̂ n̂-dəsə naan tə̂ bba duru taar mba tɔ dəw tə̂ karə dəw le oy.

Buwa-yo Jeju to baa201 Ndɔ-kuwa-rɔ tə̂ kə əndɔɔ baa kə̂ lo nayn uja ang bbay a, Mari kə̂ Magədala aw ta buwa-yo tə̂ le. Naa lo a, ər kə̂ dutu nɛ̂n ta buwa-yo le tokə
         kɔru. 2 Yeenn ngaâ nayn naw ninga Simɔn Piyɛr de kə marə nje-nja goJeju tə̂ kə̂ Jeju ndike nya le, n̂-pa narəde nan: «Dɔru Əbbə-dəwje buwa-yo tə̂ le, a n-gərə lo kə̂ dilɛ̂ tə̂ ang.» 3 Piyɛr de kə nje-nja go Jeju tə̂ le n̂-teeje ngaâ dawje kə buwa-yo tə̂ le. 4 Daw daynje ngɔru dede joo kəm. A nje-nja go Jeju tə̂ kə̂ kâra le ayn ngɔru uta Piyɛr le ngaâ aw tee ta buwa-yo tə̂ le dɔngɔr.
         5 Nula dɔɛ̂ a, noo ta-kubbu lɛɛn le mə buwa tə̂ le. A nandə tə̂ ang. 6 Simɔn Piyɛr kə̂ aw ddee goe tə̂ le ddee tee ngaâ andə mə buwa-yo tə̂ le. Naa ta-kubbu
         kə̂ ngal kə̂ to lo tə̂ənn le, 7 kə kubbu kə̂ n̂-kə nɛ̂n dɔ Jeju le. Kubbu le kə ta-kubbu lɛɛn le toje lo kâra baa
         ang. Kubbu le n̂-kə dila dang. 8 Yeenn ngaâ nje-nja go Jeju tə̂ kə̂ ddee tee buwa-yo tə̂ dɔngɔr le andə buwa-yo tə̂ le tɔ. Noo ngaâ noo
         məɛ̂ tə̂. 9 Mba njê-njaje go Jeju tə̂ le nayn gərəje mə tar kə̂ Makəturu pa le ang bbay. Tar
         kə̂ nan: «Jeju kə̂ oy a ndol njaa» le. 10 Goe tə̂ a, njê-njaje go Jeju tə̂ kə̂ joo le təlje awje lo tə̂ ləde.Jeju tɔju rɔɛ̂ arə Mari kə̂ Magədala11 Karɛ̂ tə̂ənn, Mari ar ddaka ngɔsi kə buwa-yo le ngaâ aw nɔn. Naw nɔn le ngaâ nula dɔɛ̂ ta kaa lo mə
         buwa-yo tə̂ le a, 12 noo anjəje joo ulaje kubbuje kə̂ nda ngaâ isije lo tə̂ kə̂ dila niinn Jeju tə̂ le. Ne kə̂ kâra nisi ər dɔ tə̂, a ne kə̂ kâra nisi ər gɔl tə̂. 13 Anjəje le dujeje nan: «Aw nɔn mba ddi wa?» Nilade tə̂ nan: «Dɔru Əbbəmje dɔtu nɛ̂n,
         a m-gərə lo kə̂ dilɛ̂ tə̂ ang.» 14 Kar kə̂ naw pa tar bbay ngaâ n̂-kəl a, noo Jeju le ar tə̂ənn, a n̂-gərə to ne ang. 15 Jeju le duje nan: «Dɛnɛ̂n, aw nɔn mba ddi wa? Nân bba aw sangɛ̂ wa?» A dɛnɛ̂n le əjə
         to nje-ndɔɔ nəənn le ngaâ pa arɛ̂ nan: «Bɔy, bbo əi â ɔrɛ̂ a, ə-tɔjum lo kə̂ ilɛ̂
         tə̂ arə maw munnɛ̂.» 16 Jeju bbarɛ̂ nan: «Mari.» Mari le turu rɔɛ̂ kə rɔ Jeju tə̂ le ngaâ pa arɛ̂ kə tar ebərə nan: «Rabuni.» Gəle nan: «Nje-nɛ̂n-tɔju.»17 Jeju pa arɛ̂ nan: «Ɔrum kə jii ang, mba m-nayn maw rɔ Bɔy tə̂ ang bbay. A aw pa arə ngakɔnʼmje
         ə-pa nan maw maw kə rɔ Bɔy tə̂ kə rɔ Bɔmje tə̂ kə̂ to Bɔsese ddəm rɔ Lubba tə̂ ləm
         kə̂ to Lubba ləse ddəm.» 18 Mari kə̂ Magədala le aw pa arə njê-njaje go Jeju tə̂ nan: «Moo Əbbə-dəwje.» N̂-pa tar kə̂ Jeju pa arɛ̂ le narəde.Jeju tɔju rɔɛ̂ arə njê-njaje goe tə̂19 Ndɔ-kuwa-rɔ tə̂ le njaa, njê-njaje goJeju tə̂ isije mə kəy tə̂ lo-kul tə̂. Dutuje ta-kəy le kə kele dɔde tə̂, mba n̂-bbəəlje
         njê-kɔnje dɔ Jiipije. A Jeju tee ar horode tə̂ pa nan: «Mə-wul-lɔm ee kə se.» 20 Go tar tə̂ kə̂ n̂-pa baann a, n̂-tɔjude jiaje ddəm karɛ̂ ddəm. Njê-njaje goƏbbə-dəwje tə̂ le ooeje a, rɔde nəəlde nya. 21 Jeju təl pa arəde bbay nan: «Mə-wul-lɔm ee kə se. Ddəw kâra baa tokə Bɔy ulam le, əman
         kara mulase tɔ.» 22 Go tarje tə̂ənn a, n̂-to ləl tɛɛ̂ dɔde tə̂ ngaâ n̂-pa narəde nan: «Ingaje Ndil-mə-nda! 23 Dəw kə̂ ɔruje tar majang laa dɔɛ̂ tə̂ a, Lubba a ɔru tar majang laa tɔ. Dəw kə̂ ɔruje tar majang laa ang a, tar majang laa a nayn dɔɛ̂ tə̂.»Jeju tɔju rɔɛ̂ arə Toma24 Kar kə̂ Jeju tee inga njê-njaje goe tə̂ kə̂ dɔku gire joo le, marɛ̂ kâra kə ria nan Toma kə̂
         daw bbarɛ̂ nan Ndunga goto horode tə̂. 25 Kəsə njê-njaje go Jeju tə̂ le paje arə Toma le nan: «Joo Əbbə-dəwje.» A nilade tə̂ nan: «Bbo moo turu pɔndeje kə̂ mə jia tə̂ ang, bbo mɔru turu pɔndeje
         le kə jim ang ngaâ mula jim do tə̂ kə̂ karɛ̂ tə̂ le ang a, mâ koo nɛ̂n məm tə̂ ang.»26 Ndɔ siri goe tə̂ a, njê-njaje goJeju tə̂ mbɔnje naan mə kəy tə̂, a Toma ee horode tə̂. Dutuje ta-kəy dɔde tə̂ kə kele.
         A Jeju tee ar horode tə̂ ngaâ pa nan: «Mə-wul-lɔm ee kə se.» 27 Ngaâ, n̂-pa narə Toma nan: «Ula ngaw jii kə nəənn, aa jimje nəənn oo, ta ula jii
         karəm tə̂ le. Ə-mayn tar ang ngaa, koo njaa oo məi tə̂.»28 Toma le ilɛ̂ tə̂ nan: «Əbbəmje, Lubba ləm!» 29 Jeju pa arɛ̂ nan: «Oo məi tə̂ mba koo kə̂ oom le wa? Maji nya arə dəwje kə̂ oomje ang
         ddəm, a ooje məde tə̂.»Jan dda makəturu nəənn mba ddi wa?30 Jeju dda marə nɛ̂n-mɔrije nya bbay kəm njê-njaje goe tə̂ kə̂ n̂-dda tarɛ̂ makəturu tə̂ nəənn ang. 31 A n̂-dda nɛ̂nje nəənn makəturu tə̂ karə ooje nɛ̂n məse tə̂ to Jeju to Kristə, Ngonn lə Lubba. A bbo ooje məse tə̂ a, â kisije kə təbbə ddəw tə̂ laa.

Jeju tɔju rɔɛ̂ arə njê-njaje goe tə̂ siri211 Goe tə̂ a, Jeju təl tɔju rɔɛ̂ arə njê-njaje goe tə̂ kar ba-katə tə̂ kə̂ Tiberiyadə. Ddəw kə̂ n̂-tɔju nɛ̂n rɔɛ̂ tokə be: 2 Simɔn Piyɛr kə Toma kə̂ daw bbarɛ̂ nan Ndunga, Natanayɛl dəw kə̂ Kana, nangə tə̂ kə̂
         Galile, ngann lə Jebede kə marə njê-njaje go Jeju tə̂ joo, dede tɔyn disije dɔ naan tə̂. 3 Simɔn Piyɛr pa arə njê-marɛ̂je le nan: «Maw ta sangə kanji.» N̂-paje darɛ̂je nan:
         «Jeje kara ja kaw səi tɔ.» Yeenn ngaâ, dawje daw daalje tɔkə to. A tile tə̂ənn duwaje
         kanji kâra ang. 4 Lo aw arɛ a, Jeju ar ta kongo tə̂. A njê-njaje goe tə̂ le gəreje ang. 5 Jeju dujude nan: «Ngannje, uwaje kanji ang wa?» Dilɛ̂je tə̂ nan: «Juwa nɛ̂n kâra ang.»
         6 N̂-pa narəde nan: «Ilaje ddəngə le mbɔr tɔkə to tə̂, ər kɔl a, â kingaje kanji.»
         Dilaje ddəngə le a, dumanje ta ndɔru tee nɛ̂n ddaka pin mba kanji bayanje ddəngə tə̂
         le nya. 7 Yeenn ngaâ nje-nja goJeju tə̂ kə̂ Jeju ndike nya le pa arə Piyɛr nan: «Əbbə-dəwje â nəənn.» Simɔn Piyɛr oo nan «Əbbə-dəwje â nəənn» a, nunn kubbu laa kə̂ ngal nula mba nar rɔɛ̂ baa ngaâ naal nuru maânn.
         8 Kəsə njê-njaje go Jeju tə̂ le ndɔruje ddəngə kə̂ kanji ddusu le kə tɔkə to le baa təlje nɛ̂n kə ta
         kongo tə̂. Mba deeje ngɔsi kə ta kongo asə metere dɔdɔku baa. 9 Kar kə̂ duruje nangə̂ a, dooje kanji dɔ yəl-puru tə̂ kə mapa lo tə̂ənn. 10 Jeju pa arəde nan: «Ə-ddeeje kə marə kanji kə̂ uwaje le.» 11 Simɔn Piyɛr aal tɔkə to le ngaâ ndɔru ddəngə kə̂ tɔkə kanjije ddusu le ila nangə̂.
         Tɔkə kanjije eeje dɔdɔku kə dɔmin gire mota. Kanji le banyaje uta dɔɛ̂ njaa, a ddəngə
         le tiir ang. 12 Jeju pa arəde nan: «Ə-ddee usaje nɛ̂n.» A dəw kâra horo njê-njaje goe tə̂ le tay duje se n̂-to nân wa ang, mba n̂-gərəje to n̂-to Əbbə-dəwje. 13 Jeju ngəsə kə kete, unn mapa le ngaâ kaynde. Narəde kanji le tɔ. 14 Yeenn to gɔl mota laa ngaa kə̂ Jeju tɔju rɔɛ̂ arə njê-njaje goe tə̂, go ndol tə̂ kə̂ noy a, n̂-ndol le.Jeju de kə Piyɛr15 Go nɛ̂n-kusa tə̂ le a, Jeju duju Piyɛr nan: «Simɔn ngonn lə Jan, ə-ndikim uta dəwje nəənn tɔyn wa?» Piyɛr ilɛ̂ tə̂ nan: «Ye njaa, Əbbə-dəwje, ə-gərə to m-ndikii.» Jeju pa arɛ̂ nan: «Ə-ngəm ngann batəje ləm.» 16 Goe tə̂ a, n̂-duje kə̂ gɔl joo laa nan: «Simɔn ngonn lə Jan, ə-ndikim wa?» Nilɛ̂ tə̂ nan: «Ye njaa, Əbbə-dəwje, ə-gərə to m-ndikii.» Jeju pa arɛ̂ nan: «Ə-ngəm batəje ləm.» 17 Goe tə̂ a, n̂-duje kə̂ gɔl mota laa nan: «Simɔn ngonn lə Jan, ə-ndikim wa?» Yeenn ngaâ rɔ Piyɛr le nəəle ang mba tar kə̂ n̂-duje to gɔl mota
         laa nan: «Ə-ndikim wa?» le. Ngaâ nilɛ̂ tə̂ nan: «Əbbə-dəwje, ə-gərə nɛ̂n tɔyn. Ə-gərə to m-ndikii.» Jeju pa arɛ̂ nan: «Ə-ngəm batəje ləm. 18 Tɔkɔrɔ njaa m-pa mari, kar kə̂ ə-nayn ngonn le, əi njaa uwa kubbu ləi kə əndaar ngaâ
         aw aw lo tə̂ kə̂ məi ndiki. A kar kə̂ ə-bbuka a, â kula jii ngaâ dəw kə̂ dang â,
         a kuwa kubbu ləi kə əndaar ngaâ lo kə̂ məi ndiki ang â, nâ kaw səi kə tə̂.» 19 Jeju pa tar nəənn le ta tɔju nɛ̂n gar yo kə̂ Piyɛr a koy kə̂ a karə piti Lubba. Goe
         tə̂ a, Jeju le pa arɛ̂ nan: «Unn gom.»Jeju de kə nje-nja goe tə̂ kə̂ n̂-ndike nya20 Piyɛr turu rɔɛ̂ a, oo nje-nja goJeju tə̂ kə̂ Jeju ndike nya le aw ddee. Ne â nula dɔɛ̂ kə rɔ Jeju tə̂ kar nɛ̂n-kusa tə̂ ngaâ n̂-duje nan: «Əbbə-dəwje, nân â to nje-kunn dɔi wa?» le. 21 Piyɛr le ooe a, duju Jeju nan: «Əbbə-dəwje, a ne, ddi bba a kingɛ̂ wa?» 22 Jeju ilɛ̂ tə̂ nan: «Bbo m-ndiki karə n̂-nayn kəm baa ndərəng m-təl m-ddee a, ddi â osoi
         tə̂ wa? Əi, unn gom.» 23 Dɔ tar tə̂ nəənn â tar nja horo njê-mə-kunnje tə̂ nan nje-nja goJeju tə̂ kə̂ Jeju ndike nya le a koy ang. A Jeju pa arə Piyɛr baann ang. N̂-pa nan: «Bbo m-ndiki karə n̂-nayn kəm baa ndərəng m-təl
         m-ddee a, ddi â osoi tə̂ wa?»24 Nje-nja go Jeju tə̂ nəənn le njaa oo nɛ̂njeenn le kə kəmɛ̂ ngaâ dda tarɛ̂ makəturu tə̂ nəənn.
         N-gərə to tar-naji laa le to tar kə̂ tɔkɔrɔ.Dɔbɔyn tar25 Jeju dda marə nɛ̂nje nya bbay. Bbo n̂-dda nɛ̂njeenn tɔyn kə goe goe Makəturu tə̂ a, məjə
         to dɔ nangə tə̂ nəənn tɔyn njaa lo a kasə ta kungu makəturuje le tə̂ ang.

Jeju pa tar dɔ Ndil-mə-nda tə̂11 Ngokɔnʼm Topil, mə makəturu tə̂ ləm kə̂ dɔngɔr, m-pa tar dɔ nɛ̂nje tə̂ tɔyn kə̂ Jeju unn kutu dda kə nɛ̂nje kə̂ n̂-tɔju kunn-kutu kula tə̂ kə̂ n̂-dda 2 ndərəng ndɔ tə̂ kə̂ Lubba unnɛ̂ təl saa darâ. Kete bba karə Lubba təl saa darâ le,
         nunn ndu ddəw tə̂ lə Ndil-mə-nda narə njê-kaw-kulaje kə̂ n̂-mbərəde. 3 Go yo tə̂ laa a, n̂-tɔju rɔɛ̂ narəde ngaâ n̂-dda nɛ̂nje dang dang ta tɔjude to nisi
         kəm baa. N̂-dda tokə baann ndɔ dɔsɔ ngaâ n̂-pa tar dɔ kɔn-mbay tə̂ lə Lubba narəde. 4 Marə ndɔ nisi ta nɛ̂n-kusa tə̂ kə de a, nunn ndu narəde nan: «Ɔtuje mə bbe tə̂ kə̂
         Jerujalɛm ang, ta ə-ngəbbəje nɛ̂n kə̂ Bɔ unn ndue ta karəse, nɛ̂n kə̂ m-pa tarɛ̂ marəse
         kete mban le. 5 Jan dda dəwje batɛm maann, a sese, â kingaje batɛmNdil-mə-nda mə ndɔje tə̂ nəənn.»Tar təl lə Jeju darâ6 Njê-kaw-kulaje le mbɔnje naan rɔ Jeju tə̂ ngaâ dujeje nan: «Əbbə-dəwje, bbasinɛn nəənn njaa â təl kə kɔn-mbay karə ngann Ijarayɛlje wa?» 7 Jeju ilade tə̂ nan: «To tar ləse ta gərə ndɔɛ̂ wase karɛ̂ ang. Mba Bɔy â ɔju ndɔɛ̂
         kə karɛ̂ le ddəw singa tə̂ laa njaa. 8 A, â kingaje singa-mɔngu ddəw tə̂ lə Ndil-mə-nda kə̂ a ddee dɔse tə̂. Ngaâ â təlje to njê-tar-najije ləm mə bbe tə̂ kə̂ Jerujalɛm,
         dɔ nangə Jude tə̂ tɔyn, dɔ nangə Samari tə̂, ndərəng kɔyn nangə tə̂ tɔyn.»9 Go tar tə̂ kə̂ Jeju pa le a, nin kəmde tə̂ naw kə darâ ngaâ mum dibbi dɔɛ̂ arə dooeje
         ang.10 Kar tə̂ kə̂ daw daaje lo kə darâ kə go Jeju tə̂ le bbay a, kəm naan tə̂ nəənn, dingawje
         joo ulaje kubbu kə̂ nda ngaâ arje mbɔr njê-kaw-kulaje tə̂ le. 11 Dingawje le paje arəjede nan: «Dəwje kə̂ Galile, mba ddi bba arje nəənn aw aaje lo
         kə darâ wa? Jeju kə̂ Lubba unnɛ̂ horose tə̂ aw saa kə darâ le a təl ddee tokə kaw laa kə̂ ooje nəənn.»Kuwa-dɔ-naan lə njê-kaw-kulaje12 Njê-kaw-kulaje le inje dɔ ddingiri tə̂ kə̂ daw bbar nan ddingiri olibəje le təlje
         Jerujalɛm. Ddingiri le to ngɔsi baa kə bbe le asə kilometere kâra. 13 N̂-teeje Jerujalɛm a, daalje dawje mə kəy tə̂ kə̂ to dɔ marɛ̂ tə̂ taar kə̂ to lo mbɔn-naan
         ləde. Dəwje kə̂ eeje tə̂ənn to Piyɛr, Jan, Jakə de kə Andere, Pilipi de kə Toma, Bartelemi de kə Matiye, Jakə ngonn lə Alpe,
         Simɔn kə̂ daw bbarɛ̂ nan Jelotə kə Judə ngonn lə Jakə. 14 Dede tɔyn njaa daw dooje ta naan daw dujuje Lubba kə ndɔ tɔyn. Marə dɛnɛ̂nje kə Mari kɔn Jejuje kə ngakɔn Jeju eeje horode tə̂ tɔ.Dunn Matiyas turu Judas tə̂ to nje-kaw-kula15 Dɔ ndɔɛ̂je tə̂ənn, Piyɛr in taar horo njê-mə-kunnje tə̂ kə̂ kɔrde asə kɔr kâra kə
         dɔjoo ngaâ pa nan: 16 «Ngakɔnʼmje, tar kə̂ Ndil-mə-nda unda ta Dabbiti tə̂ arə pa makəturu tə̂ lə Lubba le ddee to tar kə̂ tɔkɔrɔ ngaa. Tar le nan Judas
         a təl to nje-kunn nɔn dəwje kə̂ uwaje Jeju. 17 Ləw, Judas le ee horoje jee njê-kaw-kulaje tə̂ njaa ngaâ dinya dəbbə kula kə̂ jaw
         dda nəənn jia tə̂ tɔ. 18 N̂-ndoko ndɔɔ kə narɛ kə̂ dukɛ̂ nɛ̂n mba nɛ̂n-dda kə̂ gatə gatə ang kə̂ n̂-dda le
         ngaâ n̂-tee noso mə ndɔɔ tə̂ le kə gɔsɛ̂, məɛ̂ ribba ngaâ kula-sinyɛ̂ tee tɔyn ungu
         ddaka. 19 Dəwje tɔyn kə̂ ddaje bbe Jerujalɛm ooje tarɛ̂ ngaâ undaje ri ndɔɔ le kə ndɔn-tar
         ləde nan ‹Akɛldama›, gəl ri le nan: ndɔɔ-məsə. 20 N̂-dda tarɛ̂ makəturu Sɔmje tə̂ nan:‹Maji karə kəy laa təl dɔ-ndubba ta dəw to tə̂ ang.›N̂-dda makəturu tə̂ lə Lubba bbay nan:‹Maji karə marə dəw taa ture kula tə̂ laa+.›21 «Marə dəwje kə̂ njaje kə je dɔ ndɔje tə̂ kə̂ Əbbəjeje Jeju aw ɔru nɛ̂n nɔnje eeje nəənn, 22 unn kute dɔ ndɔ tə̂ kə̂ Jan ddɛɛ̂ nɛ̂n batɛm ndərəng ndɔ tə̂ kə̂ Lubba unnɛ̂ nɛ̂n horoje tə̂ təl saa darâ. Maji karə marə dəw
         kâra horo dəwje tə̂ nəənn le təl to nje-tar-naji kə je dɔ tar ndol tə̂ lə Jeju-Kristə kə̂ oy, a ndol le.»23 Yeenn ngaâ n̂-tɔjuje dəwje joo: Jojɛpə kə̂ marə ria to Barsabas kə̂ daw bbarɛ̂ bbay
         nan Justus, ne kə Matiyas. 24 Goe tə̂ a n̂-dujuje Lubba nan: «Əi Əbbəjeje kə̂ ə-gərə nɛ̂n kə̂ to mə dəwje tə̂ tɔyn,
         horo dəwje tə̂ kə̂ joo nəənn ɔru dəw kə̂ məi ndiki 25 karə n̂-dda kula lə njê-kaw-kulaje turu Judas tə̂ kə̂ tusu kula le inya a, aw lo tə̂ laa kə̂ asɛ̂ le.»26 N̂-dda əlɛmtɛɛn, a əlɛmtɛɛn le oso dɔ Matiyas tə̂ ngaâ kar tə̂ənn njaa dilɛ̂ horo
         njê-kaw-kulaje tə̂ kə̂ eeje dɔku gire kâra le.

Ndil-mə-nda ddee dɔ njê-mə-kunnje tə̂21 Kar kə̂ ndɔ Pantekotə asə a, njê-mə-kunnje isije dɔ naan tə̂ kâra baa. 2 A ta koo a, marə kɔru nɛ̂n-bbar darâ tokə lə tɔkə ləl kə̂ aw ula ngaâ taa mə kəy
         kə̂ disije tə̂ le tɔyn. 3 Dooje marə nɛ̂n tokə lə ndɔn-puru. Ndɔn-puru le sanrɛ kâra kâra ngaâ isi dɔde tə̂
         kâra kâra tɔyn. 4 Ndil-mə-nda ddusude tɔyn ngaâ dunnje kutu pa tar kə ndɔn-tarje dang dang kə̂ Ndil le unda tade tə̂.5 Marə Jiipije kə̂ aw ndikije tar lə Lubba eeje mə bbe tə̂ kə̂ Jerujalɛm le tɔ. Dinje nangəje tə̂
         dang dang tɔyn kə̂ duninya tə̂ bba n̂-ddeeje. 6 Dəwje le ooje kɔru nɛ̂n kə̂ bbar le a, n̂-mbɔnje naan tokə banya ngaâ məde unda dɔ
         binya, mba dede kâra kâra tɔyn daw dooje tar bbeje ləde ta njê-mə-kunnje tə̂ le.
         7 Dɔde ayn ddəm rɔde nəəlde ddəm ngaâ n̂-paje nan: «Dəwje tɔyn kə̂ aw paje tar nəənn
         toje to dəwje kə̂ Galile ang wa? 8 A dda tokə baânn bba jeje kâra kâra tɔyn njaa jaw jooje ndɔn-tar bbe ləje tade
         tə̂ wa? 9 Jeje kə̂ jinje nangə tə̂ kə̂ Partə, Mɛdə kə Elam, dəwje kə̂ Mejopotami, dəwje kə̂
         Jude, kə̂ Kapados, kə̂ Pɔn, kə̂ Aji, 10 dəwje kə̂ Piriji, kə̂ Pampili, kə̂ Ejipitə kə Libi kə̂ to ngɔsi kə Sirɛnn, dəwje kə̂
         Rɔm kə̂ ddaje bbe Jerujalɛm, 11 dede tɔyn, Jiipije wase dəwje kə̂ aw bbəəlje Lubba lə Mɔyijə, dəwje kə̂ Krɛtə kə dəwje kə̂ Arabi, jaw
         jooje tar nɛ̂nje kə̂ maji kə̂ Lubba dda kə̂ daw paje tarɛ̂ kə ndɔn-tar bbeje ləje.»12 Dəwjeenn tɔyn njaa dɔde ayn, n̂-gərəje nɛ̂n kə̂ dâ ddaje ang ngaâ n̂-paje tar horo
         naan tə̂ nan: «Nɛ̂n ddi bba tokə be wa?» 13 A marɛ̂je aw kokoje njê-mə-kunnje le nan: «Dəwje nəənn ayje koto arə ddade.»Piyɛr pa tar arə dəwje kə̂ banya14 Yeenn ngaâ Piyɛr in ar taar, ne kə njê-kaw-kulaje kə̂ dɔku gire kâra le ngaâ n̂-pa
         kə taar nan: «See dəwje kə̂ Jude kə sese tɔyn kə̂ isije Jerujalɛm, maji karə ooje
         nɛ̂nje nəənn kə majɛ̂ ta ə-tukaje mbise ooje nɛ̂n tar ləm. 15 Koto â dda dəwje nəənn tokə aw əjəjeenn ang. Lo to kə əndɔɔ baa bbay, mba to gɔl
         kar jikara baa bbay. 16 A nɛ̂n kə̂ aw ooje nəənn to tar kə̂ Jowɛl kə̂ to nje-kila mbər tar lə Lubba pa â ddee to nɛ̂n kə̂ tɔkɔrɔ. N̂-pa nan:17 ‹Lubba pa nan: ddutu ndɔ a,mâ sanrɛ Ndil ləm dɔ dəwje tə̂ tɔyn,ngannse kə̂ dingaw kə ngannse kə̂ dɛnɛ̂na təlje to njê-kilaje mbər tar ləm,ngann basanje ləse a kooje nɛ̂n tokə lə nin,bbukaje ləse a ninje.18 Tɔkɔrɔ, dɔ ndɔɛ̂je tə̂ənn le,mâ karə Ndil ləm njê-kulaje ləm kə̂ dingaw kə njê kə̂ dɛnɛ̂nngaâ dâ kilaje mbər tar ləm.19 Mâ dda nɛ̂n kə̂ dum dɔ koo taar mə dara tə̂ ddəmmâ dda nɛ̂n-mɔrije bəər dɔ nangə tə̂ ddəm.Məsə, puru kə tɔkə sa-puru.20 Kar a tuka ndul,nɛyn a kasɛ tokə məsə,kete bba karə ndɔ lə Əbbə-dəwje kə̂ to tɔkə ndɔ ddəm ndɔ kə̂ maji ddəm ddee.21 Yeenn a, dəw njaa kə̂ bbar Əbbə-dəwje a,a kinga kaji+.›22 «Ngann Ijarayɛlje, maji karə ooje tar kə̂ mâ ta pa karəse nəənn. Jeju kə̂ Najarɛtə le to dəw kə̂ Lubba tɔjuse to ne â nulɛ̂ narəse. Yeenn bba Lubba arə
         n̂-dda nɛ̂n-mɔrije, nɛ̂nje kə̂ dum dɔ koo kə nɛ̂n-kɔbbuje dang dang horose tə̂. Ə-gərəje
         nɛ̂njeenn kə majɛ̂. 23 Jeju le dunnɛ̂ dulɛ̂ jise tə̂ ddəw kâra baa kə ndu kə̂ Lubba njaa unn tokə kete ddəm
         nɛ̂n kə̂ Lubba gɔl ləw baa ddəm. Uwɛ̂je ilɛ̂je ji dəwje tə̂ kə̂ maji ang arəje n̂-tɔlɛ̂je
         kakə-dəsə tə̂. 24 A Lubba ndole, nɔrɛ̂ ji yo tə̂ kə ddang, mba yo ubba singa ngaji ta kuwɛ̂ karə n̂-nayn
         rɔɛ̂ tə̂ ang. 25 Dabbiti pa tar dɔ Jeju tə̂ le nan:‹Maw moo Əbbə-dəwje nɔnʼm tə̂ kə kar tɔyn,mba nee dɔ ji-kɔləm tə̂ bba karə nɛ̂n yəkəm ang.26 Mba yeenn bba, rɔm nəələm nya ngaâmaw mɔsu pa rɔ-nəəl.Nɛ̂n kə̂ maji uta, le moy kara, mâ kunda məm dɔ marə nɛ̂n tə̂,27 mba â tusum kinyam lo tə̂ lə dəwje kə̂ oyje ang.Ngaâ â kinyam, əman kə̂ munn rɔm tɔyn mbai karə m-ndum mə buwa-yo tə̂ ang.28 Ə-tɔjum ddəw kinga təbbə, ar nɔnʼm tə̂, a mâ kinga rɔ-nəəl+.›29 «Ngakɔnʼmje, ddəw ɔru arəm karə m-pa tar nəənn kə majɛ̂ marəse: kajeje Dabbiti oy, n̂-dubbe ngaâ dɔbarɛ̂ to horoje tə̂ baa bbay. 30 N̂-to nje-kila mbər tar lə Lubba ngaâ n̂-gərə to Lubba unda yo bba unn nɛ̂n ndu karə dəw kə̂ gəle tə̂ isi
         ngende-mbay tə̂. 31 Dabbiti le oo koy lə Kristə kə ndol laa tokə kete. Yeenn bba n̂-pa tar kə̂ dɔ Kristə tə̂ le nan: Lubba a kinyɛ̂ lo tə̂ lə dəwje kə̂ oyje ang ngaâ nâ kinya da-rɔɛ̂ karə
         ndum buwa-yo tə̂ ang. 32 Jeju kə̂ maw pa tar laa nəənn le, noy, a Lubba ndole ngaâ jeje tɔyn n-toje to njê-tar-naji
         nɛ̂ɛnn le. 33 Lubba unnɛ̂ undɛ̂ dɔ ji-kɔlɛ̂ tə̂ darâ. Ninga Ndil-mə-nda kə̂ Bɔ unn ndue ta karə le ngaâ n̂-sanrɛ Ndil le dɔje tə̂ ddəw kâra baa tokə aw
         ooje kə kəmse ddəm kə mbise ddəm nəənn. 34 Dabbiti aw darâ ang njaa, a n̂-pa nan:‹Əbbə-dəwje pa arə Əbbəmje nan:Isi dɔ ji-kɔləm tə̂35 ndərəng ta mungu njê-baanje ləikɔ gɔli tə̂+.›36 «Maji karə dəwje tɔyn kə̂ Ijarayɛl gərəje kə majɛ̂: Jeju kə̂ ə-tɔlɛ̂je kakə-dəsə tə̂ le, Lubba arə n̂-to Kristə ddəm Əbbə-dəwje ddəm.»Dəwje doro mota ddeeje to njê-mə-kunnje37 Dəwje le ooje tar le a, gangə singade. N̂-dujuje Piyɛr kə kəsə njê-kaw-kulaje le nan: «Ngakɔnjeje, ddi â maji karə n-dda wa?» 38 Piyɛr pa arəde nan: «Ə-turuje məse ta nân nân kara inga batɛm kə ri Jeju-Kristə. Baann bba Lubba a kɔru tar majangje ləse dɔse tə̂ ngaâ nâ karəse Ndil-mə-nda. 39 Mba ndu-kunn nəənn le to mbase kə ngannse, to mba dəwje kə̂ isije ddəw əw kə dəwje
         kə̂ banya kə̂ Əbbə-dəwje Lubba ləje a bbarde.» 40 Piyɛr pa tarje dang dang mba kɔru nɛ̂n naji ddəm mba karə dubbaje nɛ̂n singa ddəm.
         N̂-pa nan: «Ə-teeje horo njê-mə-majangje tə̂ kə̂ bbasinɛn nəənn kə ddang arəje Lubba
         ajise.» 41 Dəwje kə̂ ndikije tar tə̂ laa le ingaje batɛm. Ndɔɛ̂ tə̂ənn kɔr dəwje asə nɛ̂n kə̂ doro mota ddeeje unguje dɔ kɔr njê-mə-kunnje
         tə̂ kə̂ kete.Tar mə-kâra lə njê-mə-kunnje42 Njê-mə-kunnje le unnje rɔde tɔyn mba kaw koo nɛ̂n-tɔju lə njê-kaw-kulaje kə ndɔ tɔyn. Daw dulaje nuju naan tə̂, daw ddaje mə-kâra ddəw muru mə-kâra tə̂
         ngaâ daw dujuje Lubba. 43 Bbəəl uta dɔ dəwje tɔyn, mba Lubba dda nɛ̂nje kə̂ dum dɔ koo kə nɛ̂n-mɔrije nya nya
         ddəw tə̂ lə njê-kaw-kulaje. 44 Njê-mə-kunnje, məde to kâra baa ngaâ nɛ̂nje ləde to kâra baa. 45 N̂-labbəje ndɔɔje ləde kə nɛ̂n-kingaje ləde ngaâ n̂-kaynje naan narɛ̂ asə kəm nɛ̂n
         kə̂ du dəw kâra kâra. 46 Dooje ta naan ngaâ kə ndɔ kâra kâra tɔyn daw dawje kəy-polo Lubba tə̂ naan tə̂. Daw dusaje nɛ̂n mə kəy tə̂ lə naan. Daw dusaje nɛ̂n ləde kə rɔ-nəəl
         kə mə ngonn-kasə. 47 N̂-pitije Lubba ngaâ dəwje tɔyn oojede maji kəmde tə̂. Kə ndɔ kâra kâra tɔyn, Əbbə-dəwje aw ungu dəwje kə̂ naw najide dɔ marɛ̂ tə̂.

Piyɛr aji dəw kə̂ dəbbə rɔɛ̂ oy31 Marə ndɔ, Piyɛr kə Jan dawje kə kəy-polo Lubba tə̂ mba duju Lubba kə gɔl kar kə̂ mota kə̂ lo-kul tə̂. 2 A dəwje awje kə marə dəw kə̂ duje to nje-gɔl-goto undɛ̂je ta-kəy-polo Lubba tə̂ kə̂
         daw bbar nan «Ta-kəy kə̂ Kura.» Daw dundɛ̂ lo tə̂ənn kə ndɔ kə ndɔ karə n̂-kɔy nɛ̂n
         ji dəwje tə̂ kə̂ aw andəje kəy-polo Lubba tə̂ le. 3 Noo Piyɛr kə Jan kə̂ dawje ta kandə kəy-polo Lubba tə̂ le a, n̂-dujude karə darɛ̂ marə nɛ̂n dumɛ̂n nɛ̂n. 4 Kəm Piyɛr de kə Jan to kə dɔɛ̂ tə̂ ngaâ Piyɛr pa nan: «Aaje!» 5 Dəw le aade mba nəjə to nâ kinga marə nɛ̂n jide tə̂. 6 A Piyɛr pa arɛ̂ nan: «Andə wase narɛ to rɔm tə̂ ta kari ang. A nɛ̂n kə̂ to rɔm tə̂
         â nəənn â mari: Kə ri Jeju-Kristə kə̂ Najarɛtə, in taar ə-nja!» 7 Piyɛr uwa ji-kɔl dəw le arə in taar. Kəm naan tə̂ nəənn njaa gɔlɛ̂je kə əsəngələ gɔlɛ̂je
         mɔnguje. 8 Naal bbatə nar taar ngaâ n̂-nja. Nandə kə de kəy-polo Lubba tə̂ naw nja, naw tal n̂-turu nɔsu nɛ̂n gaji Lubba. 9 Dəwje tɔyn ooeje naw nja ngaâ naw nɔsu gaji Lubba. 10 Dəwje gəreje kə majɛ̂ to nje-nɛ̂n-kɔy kə̂ isi ləw ta-kəy-polo Lubba tə̂ kə̂ daw bbar
         nan «Ta-kəy kə̂ Kura» le njaa â nəənn. Bbəəl uta dɔ dəwje le ngaâ dɔde ayn mba nɛ̂n
         kə̂ inga dingaw le.Piyɛr pa tar arə dəwje kəy-polo Lubba tə̂11 Dəw le inya go Piyɛr de kə Jan ang. A dɔ dəwje tɔyn ayn ngaâ daynje dawje rɔde tə̂ kɔ baranda tə̂ kə̂ daw bbar
         nan «Baranda lə Salomɔn.» 12 Piyɛr oo nɛ̂n le be a, pa arəde nan: «Dəwje kə̂ Ijarayɛl, mba ddi bba arəje bbəəl ddase mba nɛ̂n kə̂ tee nəənn wa? Mba ddi bba aw aajeje tokə
         nɛ̂n kə̂ ddəw singaje tə̂ njaa wase mba ngəm kə̂ jaw ngəm Ndu lə Lubba le bba n-ddɛɛ̂ jarə n̂-nja wa? 13 Lubba lə Abaraham, lə Ijakə, lə Jakobbo, Lubba lə kajeje ɔsu gaji Nje-kula laa Jeju kə̂ uwɛ̂je ilɛ̂je ji njê-kɔn-bbeje tə̂ ngaâ ə-mbəteje nɔn Pilatə tə̂ kə̂ oo maji
         ta kinyɛ̂ le. 14 Ə-mbətəje dəw kə̂ maji tɔyn, dəw kə̂ gatə gatə ngaâ ə-dujuje arə dɔru nje-tɔl dəwje
         kəy-kula tə̂ darəse. 15 Dəw kə̂ nje-karə təbbə kə̂ ə-tɔlɛ̂je le, Lubba ndole arə n-to njê-tar-naji nɛ̂ɛnn
         le. 16 Dingaw kə̂ ooeje ngaâ ə-gəreje kə̂ ar nəənn, mbal dɔ koo kə̂ joo məje tə̂ kə ri Jeju
         le â, ri Jeju le arɛ̂ singa. Ddəw mə-kunn tə̂ kə Jeju le â dda arə rɔɛ̂ ddee maji
         arə sese tɔyn njaa aw ooje nəənn.17 «A ngakɔnʼmje, m-gərə maji to sese kə njê-kɔn dɔseje ə-ddaje nɛ̂n baann mba to nɛ̂n
         kə̂ ə-gərəje ang. 18 Ləw baa njaa, Lubba unda tar nəənn ta njê-kilaje mbər tar tə̂ laa tɔyn nan Kristə laa a koo ndoo. Tar le â ddee to nɛ̂n kə̂ tɔkɔrɔ nəənn. 19 Yeenn a, maji karə ə-turuje məse ta ə-təlje rɔ Lubba tə̂. Baann bba nâ toko majangje ləse 20 ngaâ Əbbə-dəwje a karəse marə kar kə̂ â kisije kə mə-wul-lɔm ngaâ nâ kula Jeju kə̂ to Kristə kə̂ n̂-gɔl kete ta kulɛ̂ karəse le. 21 Karje tə̂ nəənn, Kristə le a nayn darâ ndərəng ndɔ kə̂ Lubba a təl kə nɛ̂nje tɔyn karə to kə dɔgɔlɛ̂. Tar
         nəənn le Lubba unda ta njê-kilaje mbər tar tə̂ laa kə̂ nundade dang narə paje. 22 Mɔyijə pa kete nan: ‹Əbbə-dəwje Lubba ləse a kula marə dəw kâra horo ngakɔnse tə̂ tokə əman nəənn karəse to nje-kila mbər tar lə Lubba. A kooje tɛɛ̂ mə nɛ̂nje tə̂ tɔyn kə̂ nâ pa karəse. 23 Dəw kə̂ oo tar lə nje-kila mbər tar lə Lubba le ang a, dâ kɔrɛ̂ horo dəwje tə̂ lə Lubba kə ddang+.› 24 Njê-kilaje mbər tar lə Lubba tɔyn, unn kute dɔ Samuwɛl tə̂ kə njê-kilaje mbər tar lə Lubba kə̂ ddeeje goe tə̂ tɔyn paje tar ndɔje kə̂ jisije tə̂ nəənn le. 25 Tarje kə̂ Lubba unda ta njê-kilaje mbər tar tə̂ laa ləw arə paje le to mbase tɔ. Lubba ɔsu dɔnɔn kə kasəse arə sese kara andəje mə dɔnɔn tə̂ le tɔ. Lubba le pa arə Abaraham nan: ‹Ddəw tə̂ lə njê kə̂ gəli tə̂, mâ bbar Tar kə̂ Maji dɔ dəwje tə̂ tɔyn kə̂
         duninya tə̂+.› 26 Sese â Lubba unn Nje-kula laa dɔngɔr ulɛ̂ karə n̂-bbar Tar kə̂ Maji dɔse tə̂, karə
         nɔruse kâra kâra tɔyn mə nɛ̂n-ddaje tə̂ ləse kə̂ maji ang.»

Daw kə Piyɛr de kə Jan lo gangə sariya tə̂41 Piyɛr de kə Jan daw paje tar darə dəwje bbay a, njê-poloje Lubba kə njê-kɔnje dɔ dəwje kə̂ aw ngəmje ta-kəy-polo Lubba kə Sadusinyɛje teeje ingajede. 2 Wungu ɔnde dɔ Piyɛr de kə Jan tə̂ le, mba daw tɔjuje nɛ̂n dəwje ddəm daw paje darəde
         ddəm nan Jeju oy a ndol arə dəwje kə̂ oyje a ndolje tɔ. 3 Duwade dilade kəy-kula tə̂ ndərəng lo arɛ, mba to dɔ lo-kul ngaa. 4 A marə dəwje tokə banya horo dəwje tə̂ kə̂ tuka mbide ooje nɛ̂n tar lə Lubba le ooje
         məde tə̂ arə kɔr njê-mə-kunnje asə nɛ̂n kə̂ doro min.5 Lo arɛ a, njê-kɔnje dɔ Jiipije kə tɔkəje kə njê-gərəje-Ndu kə̂ eeje Jerujalɛm mbɔnje naan. 6 Ann kə̂ to tɔkə nje-polo Lubba, Kayipi, Jan, Alɛkəjandərə kə dəwje kə̂ mə nuju tə̂ lə tɔkə njê-poloje Lubba tɔyn eeje tə̂ənn tɔ. 7 Darəje n̂-ddee kə Piyɛr de kə Jan nɔnde tə̂ ngaâ n̂-dujujede tar nan: «Ddəw singa-mɔngu
         tə̂ lə nân wase kə ri nân bba aw ddaje nɛ̂n nɛ̂n nəənn wa?» 8 Ndil-mə-nda ddusu Piyɛr ngaâ pa arəde nan: «Njê-kɔn-bbeje kə tɔkəje, 9 aw dujuje ta gərə gəl maji kə̂ n-dda kə nje-gɔl-goto ddəm ta gərə ddəw kə̂ jajɛ̂ nɛ̂n
         ddəm le bbokənɛn. 10 Sese tɔyn kə dəwje kə̂ Ijarayɛl, maji karə ə-gərəje to kə ri Jeju-Kristə kə̂ Najarɛtə kə̂ ə-tɔlɛ̂je kakə-dəsə tə̂ bba Lubba ndole le â dəw nəənn ar nɛ̂n
         nɔnse tə̂ kə rɔ kə̂ maji nəənn. 11 Ne â makəturuje lə Lubba pa tar laa nan: ‹N̂-to ər kə̂ see njê-kɔsuje kəy ə-mbətəje
         le. Ər le təl ddee to singa gɔl kəy kə̂ dungu nangə̂+.›12 «Ne kâra baa nasə kajije, mba marə ri dang dɔ nangə tə̂ kə̂ Lubba unda dɔ marə dəw
         tə̂ karə ajije goto. 13 Njê-gangəje sariya lə Jiipije ooje Piyɛr de kə Jan kə̂ n̂-toje to dəwje kə̂ baa ddəm dəwje kə̂ gərəje makəturu ang ddəm kə̂ aw paje
         tar kə bbəəl ang le a, dɔde ayn. A n̂-gɔnje n̂-gərəje tɔ to n̂-toje to njê-buwa-njaje
         lə Jeju.» 14 Daaje dəw kə̂ gɔlɛ̂ ddee maji kə̂ ar mbɔrde tə̂ le a, n̂-gərəje tar kə̂ dâ kilaje
         tə̂ ang. 15 Dunnje ndu karə Piyɛr de kə Jan n̂-teeje lo gangə sariya tə̂ lə Jiipije le kə ddang.
         N̂-maynje naan tar horode tə̂ ngaâ n̂-paje nan: 16 «Ddi â ja dda kə dəwje nəənn wa? Mba dede njaa n̂-ddaje nɛ̂n-mɔri nəənn arə dəwje
         kə̂ Jerujalɛm tɔyn gərəje kə majɛ̂. Ddəw kə̂ ja mayn nɛ̂n tarɛ̂ goto. 17 Maji karə n-ddaje jarə tarɛ̂ nja kə kete horo dəwje tə̂ ang ngaa. Ja kin kə de karə
         n̂-bbarje ri Jeju n̂-paje nɛ̂n tar darə marə dəw ang ngaa.» 18 Njê-gangəje sariya le bbarje Piyɛr de kə Jan le ngaâ n̂-paje darəde karə n̂-paje
         tar wase n̂-tɔjuje nɛ̂n kə ri Jeju ang. 19 A Piyɛr de kə Jan dilaje tə̂ nan: «Ddi â to gatə gatə kəm Lubba tə̂ wa? Koo tase wase koo ta Lubba
         wa? To tar ləse karə ujaje kəmɛ̂! 20 Ddəw kə̂ jeje nəənn ja kutu nɛ̂n taje dɔ nɛ̂n tə̂ kə̂ joo kə kəmje ddəm kə mbije ddəm
         goto.» 21 N̂-təlje dinje kə de bbay, a dinyajede mba dingaje marə tar kə̂ a kasə karəde ddəw
         karə duwaje nɛ̂n de ang. Mba dəwje tɔyn aw ɔsuje gaji Lubba mba nɛ̂n kə̂ to le. 22 Dəw kə̂ n̂-dda nɛ̂n-mɔri darə rɔɛ̂ ddee maji le bbalɛ̂ uta bbal dɔsɔ.Njê-mə-kunnje dujuje Lubba23 Go kinya tə̂ kə̂ dinyade le a, Piyɛr de kə Jan le daw dingaje njê-buwa-njaje ləde
         ngaâ dɔruje gəl nɛ̂nje kə̂ mbayje lə njê-poloje Lubba kə tɔkəje paje arəjede le. 24 Njê-marədeje le ooje tar ləde le ngaâ dede tɔyn njaa dooje ta naan, n̂-dujuje Lubba
         n̂-paje nan: «Əbbəjeje, əi njaa ə-dda dara kə nangə kə ba kə nɛ̂nje tɔyn kə̂ toje
         tə̂. 25 Əi kə̂ arə Ndil-mə-nda unda tar nəənn ta kajeje Dabbiti tə̂ kə̂ to nje-kula ləi nan:‹Mba ddi bba lo asə dɔ gəl-dəwje kə̂ dang angngaâ daw dunguje tar mə naan tə̂ baa wa?26 Njê-kɔn-bbeje tɔyn kə̂ nangə̂ nəənn gɔlje rɔde ta dda ddɔngaâ tɔkə mbayje mbɔnje naan ta mbətə Əbbə-dəwje ddəm Kristə laa ddəm.›+27 «Tɔkɔrɔ njaa, Erodə de kə Pɔnsə Pilatə n̂-mbɔnje naan mə bbe tə̂ nəənn kə dəwje kə̂ gəlde to dang ddəm
         dəwje kə̂ Ijarayɛl ddəm mba mbətə nɛ̂n Jeju kə̂ to nje-kula ləi kə̂ undɛ̂ dang to Kristə le. 28 Baann â, n̂-ddaje darə nɛ̂n tɔyn kə̂ ə-gɔl kete ddəw singa-mɔngu tə̂ ləi kə ddəw
         mə-ndiki tə̂ ləi le ddee to nɛ̂n kə̂ tɔkɔrɔ. 29 Bbasinɛn nəənn, Əbbəjeje, maji karə oo singa kə̂ daw dda kə je bbo arəje singa, jee
         bbərə-kulaje ləi, arə n-pa tar ləi kə bbəəl ang. 30 Maji karə ə-tɔju singa-mɔngu ləi arə rɔ-toje goto rɔ dəwje tə̂, arə nɛ̂n-mɔrije kə
         nɛ̂nje kə̂ dum dɔ koo toje. Arə nɛ̂njeenn toje tokə baann kə ri Jeju kə̂ to nje-kula ləi kə̂ maji tɔyn.» 31 N̂-dujuje Lubba n̂-tungaje a, nangə yəkə lo tə̂ kə̂ n̂-mbɔnje naan tə̂ le. Ndil-mə-nda ddusude ngaâ dunnje kutu pa tar lə Lubba kə bbəəl ang.Njê-mə-kunnje kaynje naan nɛ̂n-kingaje ləde32 Njê-mə-kunnje kə̂ banya le, məde kə kəjə ləde to kâra baa. Dəw kâra horode tə̂
         pa nan marə nɛ̂n to lə ne kə karə ne baa ang, mba nɛ̂n-kingaje ləde tɔyn to ləde horo
         naan tə̂. 33 Njê-kaw-kulaje aw paje tar ndol lə Əbbə-dəwjeJeju kə̂ oy a ndol le arə ngəng nya ngaâ tɔkə mə-maji lə Lubba to dɔde tə̂ kâra kâra
         tɔyn. 34 Marə nɛ̂n du dəw kâra horode tə̂ ang, mba dəwje kə̂ ndɔɔ ləde to wase kəy ləde to,
         n̂-labbəje ngaâ n̂-ddeeje kə narɛ̂ 35 dunguje nɔn njê-kaw-kulaje tə̂. Ngaâ n̂-kaynje naan narɛ̂ darə nân nân kara inga asə kəm nɛ̂n kə̂ dəw kâra
         kâra ndiki ta kinga.36 Marə dəw kə̂ ria nan Jojɛpə kə̂ njê-kaw-kulaje aw bbarɛ̂je nan Barnabas ee tə̂ənn. Ria le kandɛ̂ nan: «Nje-kula dingaw mə dəwje
         tə̂». N̂-to dəw kə̂ gəl Lebi tə̂, duje Sipərə. 37 N̂-labbə marə ndɔɔ laa ngaâ n̂-ddee kə narɛ̂ nungu nɔn njê-kaw-kulaje tə̂.

Tar lə Ananiyas de kə Sapira51 Marə dingaw kə̂ ria nan Ananiyas de kə dɛnɛ̂n laa Sapira n̂-labbəje ndɔɔ ləde tɔ.
         2 A Sapira ndiki tə̂ kə ngawɛ̂je Ananiyas le arə ɔru dəbbə narɛ le ngəm ngaâ aw kə
         kəse aw ungu nɔn njê-kaw-kulaje tə̂. 3 A Piyɛr pa nan: «Ananiyas, mba ddi bba inya arə Satan andə məi tə̂ wa? Ɔru dəbbə narɛ ndɔɔ ləi le ə-ngəm to ləi, a ə-pa tar ngəm arə Ndil-mə-nda. 4 Kete njaa kara ndɔɔ le to ləi. Kə̂ ə-labbə le njaa kara narɛ̂ to ləi tɔ. A baânn
         bba kəjə dda nɛ̂n kə̂ be ddee dɔi tə̂ wa? Yeenn to Lubba â əre bbo dəwje ang.» 5 Ananiyas oo tarjeenn le a, tee oso nangə̂ oy. Dəwje tɔyn kə̂ ooje tar yo lə Ananiyas
         le bbəəl uta dɔde. 6 Ngann basanje ddee kəje niinn Ananiyas le kə kubbu awje nɛ̂n aw dubbuje.7 Asə nɛ̂n kə̂ kar mota goe tə̂ a, dɛnɛ̂n laa ddee andə dɔde tə̂, a gərə nɛ̂n kâra
         dɔ nɛ̂n tə̂ kə̂ to le ang. 8 Piyɛr duje nan: «Tɔkɔrɔ njaa kɔr narɛ ndɔɔ ləse kə̂ ə-labbəje le â nəənn wa? Ə-pa
         arə moo.» N̂-pa narə Piyɛr nan: «Tɔkɔrɔ, kɔr narɛ̂ njaa â nəənn.» 9 Yeenn a, Piyɛr pa arɛ̂ nan: «Baânn bba əi kə ngawije unguje tar mə naan tə̂ mba nan
         Ndil lə Əbbə-dəwje wa? Oo: Dəwje kə̂ dubbuje ngawije â arje ta-kəy tə̂ nəənn. Əi kara dâ kunnije kɔtu
         nɛ̂n tɔ.»10 Karɛ̂ tə̂ənn njaa, n̂-tee noso kɔ gɔl Piyɛr tə̂ noy. Ngann basanje le andəje kəy a,
         dooje niinn dɛnɛ̂n le ngaâ dunnje daw dubbuje mbɔr ngawɛ̂je tə̂. 11 Bbəəl uta dɔ Egilisi ddəm dəwje tɔyn kə̂ ooje tar nɛ̂n kə̂ to le ddəm.Njê-kaw-kulaje ddaje nɛ̂n-mɔrije dang dang12 Njê-kaw-kulaje ddaje nɛ̂n-mɔrije kə nɛ̂nje kə̂ dum dɔ koo nya nya horo dəwje tə̂. Dəwje tɔyn kə̂
         ooje məde tə̂ mbɔnje naan kɔ baranda tə̂ lə Salomɔn. 13 Dəwje aw paje tar ləde maji njaa, a dəw kâra tay mba kandə horode tə̂ ang. 14 Dəwje aw unnje məde arə Əbbə-dəwje kə kete kete, dingawje ddəm dɛnɛ̂nje ddəm aw unguje dɔ njê-mə-kunnje tə̂. 15 Dəwje ddeeje kə njê-rɔ-toje ddəw-boô. Dungu marɛ̂je tuwa tə̂, a marɛ̂je rakəje tə̂,
         ta bbo Piyɛr aw nday a, ndile uru dɔ marɛ̂je tə̂. 16 Dəwje tokə banya inje ngann bbeje tə̂ kə̂ toje ngɔsi kə tɔkə bbe kə̂ Jerujalɛm ddeeje
         tɔ. Dotoje njê-rɔ-toje kə dəwje kə̂ ndilje kə̂ maji ang aw ulaje kəmde ndoo tə̂ n̂-ddeeje kə de ngaâ dede tɔyn dajije.Duwa njê-kaw-kulaje dungude kəy-kula tə̂17 Lo tə̂ənn, mə dda tɔkə nje-polo Lubba kə njê kə̂ mbɔrɛ̂ tə̂ kə̂ eeje mə kuwa-dɔ-naan tə̂ lə Sadusinyɛje ngaâ dinje 18 duwaje njê-kaw-kulaje le dungujede kəy-kula tə̂ kə̂ to mba dəwje tɔyn. 19 A marə anjə lə Əbbə-dəwje ddee til tə̂ tɔru ta kəy-kula arə n̂-teeje ngaâ pa arəde nan: 20 «Awje kəy-polo Lubba tə̂ ta ə-paje tar təbbə nəənn tɔyn arəje dəwje.»21 Njê-kaw-kulaje le ooje tɛɛ̂ ngaâ lo a ta karɛ a, dawje kəy-polo Lubba tə̂ daw tɔjuje nɛ̂n.Tɔkə nje-polo Lubba kə njê kə̂ mbɔrɛ̂ tə̂ n̂-bbarje tɔkəje lə dəwje kə Ijarayɛl karə duwa dɔ naan lo gangə sariya tə̂ lə Jiipije. Dulaje kəy-kula tə̂ karə n̂-ddee
         kə njê-kaw-kulaje le. 22 A mbambaje kə̂ dulade le aw teeje kəy-kula tə̂ a, dingaje njê-kaw-kulaje le mə sururu
         tə̂ le ang. N̂-təlje rɔ njê kə̂ ulajede tə̂ le daw paje darəjede nan: 23 «Joo ta-kəy le a, to kə lo kute kə majɛ̂. Njê-ngəmje ta kəy-kula le kara arje lo
         kula tə̂ ləde. A jɔru ta-kəy le a, joo dəw kâra məɛ tə̂ ang.»24 Nje-kɔn dɔ dəwje kə̂ aw ngəmje ta-kəy-polo Lubba kə mbayje lə njê-poloje Lubba ooje tarjeenn le a, dɔde ayn mba njê-kaw-kulaje le ngaâ n̂-paje nan: «Ddi bba dda
         nɛ̂n wa?» 25 A marə dəw ddee pa arəde nan: «Dəwje kə̂ ungujede kəy-kula tə̂ le arje mə kəy-polo Lubba tə̂ aw tɔjuje nɛ̂n dəwje.» 26 Yeenn ngaâ nje-kɔn dɔ dəwje kə̂ aw ngəmje ta-kəy-polo lubba le aw kə njê-kulaje
         laa ngaâ daw ddeeje kə njê-kaw-kulaje le, a n̂-ddaje kə de nɛ̂n-singa ang. N̂-bbəəlje
         mba dəwje a kin tilajede kə ər.27 Go ddee tə̂ kə̂ n̂-ddee kə de a, dawje kə de lo gangə sariya tə̂ lə Jiipije ngaâ
         tɔkə nje-polo Lubba dujude nan: 28 «Junn ndu ngəng nya jarəse karə ə-tɔjuje nɛ̂n kə̂ ri dingaw nəənn ang. A dda tokə
         baânn bba nɛ̂n-tɔju ləse taa mə bbe kə̂ Jerujalɛm tɔyn nəənn wa? Aw ddaje karə tar
         yo laa uwa dɔje wa?» 29 Piyɛr de kə njê-kaw-kulaje le ilaje tə̂ nan: «Koo ta Lubba maji uta koo ta dəwje. 30 Lubba lə kajeje arə Jeju kə̂ ə-bbəreje dɔ kakə-dəsə tə̂ ə-tɔlɛ̂je le ndol. 31 Lubba le unnɛ̂ undɛ̂ dɔ ji-kɔlɛ̂ tə̂ to mbay ddəm Nje-kaji-dəwje ddəm. Baann bba karə ngann Ijarayɛlje ingaje ddəw ta turu məde ddəm karə tar majang ləde ɔru dɔde tə̂ ddəm. 32 Jeje kə Ndil-mə-nda kə̂ Lubba arə dəwje kə̂ ooje tɛɛ̂ n-to njê-tar-naji nɛ̂nje kə̂ toje le.»33 Njê kə̂ lo gangə sariya tə̂ lə Jiipije le ooje tar kə̂ njê-kaw-kulaje paje le a,
         wungu ɔnde ngaâ n̂-ndikije karə dəwje tɔljede kə ddang. 34 A marə Parijinyɛ kə̂ ria nan Gamaleyɛl kə̂ to nje-gərə-Ndu kə̂ dəwje ndikije tar laa nya isi lo gangə sariya tə̂ənn le. Nin taar nunn ndu karə n̂-tee kə njê-kaw-kulaje le ddaka ngaji. 35 Goe tə̂ a, n̂-pa narə njê-gangəje sariya le nan: «Ngann Ijarayɛlje, ooje kə majɛ̂ bba ta ə-ddaje marə nɛ̂n kə dəwje nəənn. 36 Mba mə ndɔje tə̂ nəənn, joo Tədas kə̂ oo rɔɛ̂ to dəw kə̂ ngəng nya unda lo tee. Dəwje
         asə nɛ̂n kə̂ kɔr sɔ unnje goe. A dəwje tɔlɛ̂ ngaâ njê kə̂ unnje goe le sanrɛje naan
         arə dəw kâra nayn ang. 37 Goe tə̂ a, Judas kə̂ to dəw kə̂ Galile unda lo tee bbal tə̂ kə̂ daw dunda nɛ̂n ri
         dəwje makəturu tə̂ mba gərə nɛ̂n kɔrde. N̂-dda narə dəwje unnje goe. A dəwje tɔlɛ̂je
         ngaâ njê kə̂ unnje goe sanrɛje naan. 38 Bbasinɛn m-pa marəse, undaje kəmse dɔde tə̂ ang, inyajede arəje dawje. Bbo nɛ̂n kə̂
         n̂-ndikije ta dda wase nɛ̂n kə̂ daw ddaje nəənn in ddəw tə̂ lə dəwje baa a, a kunda
         ngangɛ̂. 39 Bbo nɛ̂n kə̂ n̂-ndikije ta dda wase nɛ̂n kə̂ daw ddaje nəənn in ddəw tə̂ lə Lubba
         a, a kɔkuje ddəwe pin. Arəje Lubba oose to dəwje kə̂ aw ddaje saa ddɔ ang.» Njê-gangəje
         sariya le ndikije tar tə̂ laa le ngaâ 40 n̂-bbarje njê-kaw-kulaje le dundajede kə ndəy ngaâ dunnje ndu darəde karə n̂-paje tar kə ri Jeju ang, a dinyade. 41 Njê-kaw-kulaje le inje lo gangə sariya tə̂ lə Jiipije le teeje ddaka kə rɔ-nəəl,
         mba Lubba oode to dəwje kə̂ asə karə dula kəmde ndoo tə̂ mba ri Jeju. 42 Kə ndɔ tɔyn, mə kəy-polo Lubba tə̂ wase mə kəyje tə̂ kara, dinyaje ddəw tɔju nɛ̂n ang ddəm dinyaje kila mbər Tar kə̂ Maji lə Jeju kə̂ to Kristə le ang ddəm.

N̂-mbərə dəwje siri karə uman njê-kaw-kulaje61 Dɔ ndɔɛ̂ tə̂ənn, kɔr njê-njaje go Jeju tə̂ aw kə kete kete. Jiipije kə̂ aw paje ndɔn-tar gɛrɛkə aw əmje rɔde kə ri
         dede kə̂ n̂-toje to Ebərəje. Mba kə ndɔ tɔyn bbo Ebərəje le aw kaynje nɛ̂n-kusa dɛnɛ̂n-ndubbaje
         a, dɔruje kəm dɛnɛ̂n-ndubbaje ləde. 2 Njê-kaw-kulaje kə̂ dɔku gire joo le bbarje njê-njaje go Jeju tə̂ ngaâ paje nan: «To maji karə jeje nəənn, n-tusuje tar lə Lubba jinyaje,
         a jawje mba dda kula nɛ̂n-kayn ang. 3 Be a, ngakɔnʼmje, maji karə ə-mbərəje dəwje siri horose tə̂ kə̂ dəwje aw paje tar
         ləde maji. Dəwje kə̂ Ndil-mə-nda kə kəm-karɛ ddusude arəje jinyaje kula nəənn jide
         tə̂. 4 A Jeje, ja kunnje rɔje mba kula duju Lubba kə kula tɔju tar lə Lubba.» 5 Dəwje kə̂ mbɔnje naan le tɔyn ndikije tar tə̂ kə̂ njê-kaw-kulaje paje arəde le. Yeenn
         bba, dəwje kə̂ n̂-mbərəde to Etiyɛnn kə̂ mə-kunn ddəm Ndil-mə-nda ddəm dduse, Pilipi, Porokɔr, Nikanɔr, Timɔn, Parmenas kə Nikola kə̂ to dəw kə̂ Antiyos
         kə̂ aw bbəəl Lubba lə Mɔyijə. 6 N̂-ddeeje kə dəwje kə̂ siri le nɔn njê-kaw-kulaje tə̂ le darə n̂-duju Lubba dɔde tə̂ ddəm dila jide dɔde tə̂ ddəm.7 Tar lə Lubba nja kə kete kete ngaâ kɔr njê-njaje go Jeju tə̂ aw kə kete kete mə bbe tə̂ kə̂ Jerujalɛm. Njê-poloje Lubba tokə banya unnje məde arə Jeju.Dəwje uwaje Etiyɛnn8 Mə-maji lə Lubba kə singa-mɔngu laa to dɔ Etiyɛnn tə̂ arə n̂-dda nɛ̂n-mɔrije kə nɛ̂nje
         kə̂ dum dɔ koo dang dang horo dəwje tə̂. 9 Marə Jiipije kə̂ inje Sirɛnn kə Alɛkəjandiri kə̂ aw mbɔnje naan kəy mbɔn-naan tə̂ lə Jiipije kə̂ daw bbarde nan «Njê kə̂ teeje kɔ bbərə tə̂» kə njê kə̂ inje
         nangə tə̂ kə̂ Silisi kə njê kə̂ Aji aw maynje tar kə Etiyɛnn. 10 A tar kəm-karɛ kə̂ Ndil-mə-nda arə naw pa le uta dɔde. 11 Yeenn ngaâ darəje dəwje narɛ mba karə paje nan: «Joo Etiyɛnn lo taji ri Mɔyijə tə̂ kə lo taji ri Lubba tə̂.» 12 Baann bba dɔsuje kutu dəwje le, tɔkəje kə njê-gərəje-Ndu darə duwa Etiyɛnn kə singa daw saa lo gangə sariya tə̂ lə Jiipije. 13 N̂-ddeeje kə njê-tar-najije kə̂ toje to njê-ngəmje darə paje nan: «Kə ndɔ tɔyn njaa
         dingaw nəənn aw pa tar kə̂ maji ang dɔ Kəy-polo Lubba tə̂ kə̂ maji tɔyn ddəm dɔ Ndu tə̂ kə̂ Lubba arə Mɔyijə ddəm. 14 N̂-pa nan Jeju kə̂ to dəw kə̂ Najarɛtə le a tuju Kəy-polo Lubba nəənn ngaâ nâ turu nɛ̂n-ji-bbeje kə̂ Mɔyijə inya arəje le. Joo tar laa le kə mbije njaa.»15 Kəm njê-gangəje sariya le tɔyn toje kə dɔ Etiyɛnn tə̂ ngaâ daaje kəmɛ̂ a, kəmɛ̂
         le to tokə kəm anjəjeenn be.

Etiyɛnn ɔru gəl tar nɔn njê-gangəje sariya tə̂71 Tɔkə nje-polo Lubba duju tar Etiyɛnn nan: «Tar kə̂ daw paje dɔi tə̂ nəənn to ye njaa wa?» 2 Etiyɛnn ila tə̂ nan: «Ngakɔnʼmje, bɔydede, ooje tar nəənn. Kete bba karə bɔjeje Abaraham ddee dda bbe Karan le, Lubba kə̂ to nje-piti tee ingɛ̂ kar tə̂ kə̂ nisi nɛ̂n nangə
         tə̂ kə̂ Mejopotami 3 ngaâ n̂-pa narɛ̂ nan: ‹Ɔtu nangə tə̂ ləi, nujuje tə̂ ləi ta aw nangə tə̂ kə̂ mâ
         tɔji.›+4 Yeenn bba, Abaraham ɔtu nangə tə̂ lə dəwje kə̂ Kalde aw dda bbe Karan. Go yo tə̂ lə
         bɔɛ̂je a, Lubba arə n̂-ddee nangə tə̂ kə̂ ə-ddaje bbe tə̂ bbasinɛn nəənn. 5 Lubba arə marə lo Abaraham kâra nangə tə̂ nəənn ang, ngonn lo kə̂ asə karə dəw ila
         gɔlɛ̂ tə̂ njaa kara narɛ̂ ang. Ngonn goto jia tə̂ njaa, a Lubba unn ndue ta karɛ̂
         nangə le, ne kə njê kə̂ gəle tə̂. 6 Lubba pa nan: ‹Ngakai a ddaje bbe nangə tə̂ kə̂ dang. Dâ kuwade bbərə tə̂ ngaâ dâ
         kula kəmde ndoo tə̂ bbal kɔr dɔsɔ. 7 A əman Lubba, mâ gangə sariya dɔ njê-bbeje tə̂ kə̂ uwajede bbərə tə̂ le. Goe tə̂
         bba dâ teeje bbərə tə̂ le ta dâ polomje lo tə̂ nəənn.›+8 Lubba ɔsu saa dɔnɔn ddəw kuja ganja tə̂. Yeenn bba, Abaraham uju Ijakə ngaâ ndɔ jijoo laa a, ujɛ̂ ganja. Ijakə dda tokə baann kə Jakobbo ngaâ Jakobbo dda tokə baann kə ngannɛ̂ kə̂ dɔku
         gire joo kə̂ toje to kajejedede.9 «Mə dda kajejedede le dɔ ngokɔnde Jojɛpə tə̂ ngaâ duwɛ̂je n̂-labbɛ̂je darə daw saa
         Ejipitə. A Lubba ee saa. 10 Nɔrɛ̂ dann nɛ̂n kəm-to-ndooje tə̂ dang dang kə̂ ingɛ̂ ngaâ narɛ̂ kəm-karɛ ddəm narə
         Parawɔn kə̂ to tɔkə mbay kə̂ Ejipitə ooe maji kəmɛ̂ tə̂ ddəm. Tɔkə mbay le undɛ̂ to nje-kɔn
         dɔ nangə kə̂ Ejipitə ddəm nje-ngəm nɛ̂nje tɔyn kə̂ mə kəy tə̂ laa ddəm. 11 Tɔkə bbo oso nangə tə̂ kə̂ Ejipitə kə nangə tə̂ kə̂ Kanaan arə kəm-to-ndoo dda dəwje nya. Kajejedede ingaje nɛ̂n ta kusa ang. 12 Jakobbo oo nan nɛ̂n-kusa to Ejipitə a, nula kajejedede gɔl kâra. 13 Gɔl joo laa kə̂ nulade a, Jojɛpə tɔju rɔɛ̂ arə ngakɔɛ̂nje le gəreje. Yeenn ngaâ Parawɔn gərə nujuje lə Jojɛpə le. 14 Yeenn bba Jojɛpə ula arə n̂-ddee kə bɔɛ̂je Jakobbo kə njê-nujuje laa tɔyn. Kɔrde
         tɔyn asə dɔsiri gire min. 15 Jakobbo aw Ejipitə le ngaâ, ne kə kəsə kajejedede le tɔyn doyje nunn. 16 Doto niinnde daw nɛ̂n bbe tə̂ kə̂ Sisɛm n̂-dubbude buwa-yo tə̂ kə̂ Abaraham ndoko kə narɛ ji ngann lə Amɔr tə̂ kə̂ to dəw kə̂ Sisɛm.17 «Kar kə̂ Lubba a ta dda nɛ̂n kə̂ nunn ndue narə Abaraham ta dda le ddee ngɔsi a, kɔr ngann Ijarayɛlje kə̂ Ejipitə le aw kə kete kete 18 ndərəng ndɔ kə̂ marə tɔkə mbay kə̂ siki kə̂ gərə Jojɛpə ang unn kutu kɔn dɔ nangə
         kə̂ Ejipitə. 19 Tɔkə mbay le ərə njê kə̂ ləje ngaâ dda kajejedede maji ang. Nuwade kə singa narə
         n̂-tusuje ngann əngutayje ləde dinyade darə oyje. 20 Dɔ ndɔɛ̂je tə̂ənn le â duju Mɔyijə, n̂-kura kəm Lubba tə̂. N̂-ngəmɛ̂ kəy lə bɔɛ̂je mba nɛyn mota. 21 Goe tə̂ a, n̂-tuse dinyɛ̂. A ngonn lə Parawɔn kə̂ dɛnɛ̂n unnɛ̂ ngəmɛ̂ tokə ngonnɛ̂ njaa. 22 N̂-tɔju Mɔyijə kəm-karɛ lə dəwje kə̂ Ejipitə arə tar-pa laa kə nɛ̂n-dda laa tɔju to n̂-to dəw kə̂
         ngəng.23 «Bbalɛ̂ tee dɔsɔ a, kəjə kaw koo ngakɔɛ̂n ngann Ijarayɛlje ddee dɔɛ̂ tə̂. 24 Naw a, noo marə ngokɔɛ̂n kə̂ marə dəw kə̂ Ejipitə aw ddɛɛ̂ maji ang, a nayn ngɔru-ddɔ
         laa ngaâ nunda dəw kə̂ Ejipitə le n̂-tɔlɛ̂. 25 Nəjə to ngakɔɛ̂nje a gəreje to ddəw tə̂ laa bba Lubba a kaji nɛ̂n de bbərə tə̂. A
         ngakɔɛ̂nje le gərəje ang. 26 Ndɔ kâra goe tə̂ a, Mɔyijə oo ngann Ijarayɛlje joo kə̂ aw ddɔje naan. N̂-ndiki ta
         dda karə ddekeke to horode tə̂. N̂-pa narəde nan: ‹Ngakɔnʼmje, ə-toje to ngakɔn-naan,
         a mba ddi bba aw ddaje naan maji ang wa?› 27 A ne kə̂ naw dda nje-marɛ̂ maji ang le nuta Mɔyijə le kə ddang ngaâ n̂-pa nan: ‹Nân
         bba undai to mbay ddəm nje-gangə sariya ddəm dɔje tə̂ wa? 28 Ə-ndiki ta tɔləm tokə ə-tɔl dəw kə̂ Ejipitə takənɛn le wa?› 29 Mɔyijə oo tar le baann a, ayn aw iya rɔɛ̂ bbe-mba tə̂ nangə tə̂ kə̂ Madiyan ngaâ nuju ngannje
         kə̂ dingaw joo lo tə̂ənn le.30 «N̂-dda bbal dɔsɔ a, marə anjə tee ingɛ̂ mə kɔr tə̂, ngɔsi kə ddingiri kə̂ Sinayi. Anjə le ee mə bər-kam tə̂ kə̂ puru aw ɔn tə̂. 31 Nɛ̂n kə̂ Mɔyijə oo le gangə singɛ̂. N̂-ddee ngɔsi ta tənn koo a, noo ndu Əbbə-dəwje kə̂ aw pa tar nan: 32 ‹M-to Lubba lə kaijedede, Lubba lə Abaraham, lə Ijakə kə lə Jakobbo.› Mɔyijə le isa ngaâ ndiki ta kaa lo kə nɛ̂n tə̂ le ang ngaa. 33 Yeenn bba, Əbbə-dəwje pa arɛ̂ nan: ‹Ə-tɔru nɛ̂n-gɔl kə̂ gɔli tə̂, mba lo kə̂ ar tə̂ nəənn to lo kə̂ maji
         tɔyn. 34 Tɔkɔrɔ moo ndoo kə̂ dəwje ləm aw ooje Ejipitə ngaâ moo ndu sɔm ləde arə m-ddee ta
         kɔrude bbərə tə̂. Kə̂ bbasinɛn nəənn, aw, m-ndiki ta kulai Ejipitə.›+35 «Mɔyijə kə̂ ngann Ijarayɛlje mbəteje ngaâ paje arɛ̂je nan: ‹Nân bba undai to mbay ddəm
         nje-gangə sariya ddəm dɔje tə̂ wa le›, ne â Lubba ulɛ̂ to mbay ddəm nje-kɔrude bbərə
         tə̂ ddəm ddəw tə̂ lə anjə kə̂ Mɔyijə ooe mə bər-kam tə̂ le. 36 Ne â nɔrude n̂-tee kə de nangə tə̂ kə̂ Ejipitə kə ddang ddəw nɛ̂n-mɔrije tə̂ kə nɛ̂nje
         kə̂ dum dɔ koo tə̂, mə bbe tə̂ kə̂ Ejipitə ddəm mə ‹Ba-katə Kasɛ› tə̂ ddəm mə kɔr
         tə̂ kə̂ n̂-ddaje bbe tə̂ bbal dɔsɔ ddəm. 37 Ne Mɔyijə le â n̂-pa narə ngann Ijarayɛlje nan: ‹Lubba a kula marə ngokɔnse karəse to nje-kila mbər tar lə Lubba tokə əman nəənn.›+38 Kar kə̂ dəwje kə̂ Ijarayɛl aw mbɔnje naan mə kɔr tə̂ le Mɔyijə tɔ â ar horo kajejedede
         tə̂ kə anjə kə̂ aw pa saa tar dɔ ddingiri tə̂ kə̂ Sinayi. Ne â ninga tarje kə̂ aw arə təbbə
         dəwje mba ndaji karəje.39 «A kajejedede le ndikije ta koo ta Mɔyijə ang, n̂-mbəteje ngaâ n̂-ndikije ta təl
         kaw Ejipitə. 40 N̂-paje darəje Arɔn nan: ‹Ə-dda marə kɔrje kə̂ a kɔruje nɔnje arəje, mba ne Mɔyijə kə̂ n̂-tee kə je nangə tə̂ kə̂ Ejipitə kə ddang le, n-gərə nɛ̂n kə̂ ingɛ̂ ang.›+41 Yeenn bba, n̂-ddaje ngonn mangə to kɔr ləde dɔ ndɔɛ̂je tə̂ənn ngaâ darɛ̂je nɛ̂n-polo ddəm dɔsuje gaji nɛ̂n kə̂ n̂-ddaje kə jide le kə rɔ-nəəl ddəm. 42 Mba yeenn bba, Lubba inyade arə n̂-poloje nɛ̂nje kə̂ aw ndoko mə dara tə̂ tokə n̂-dda
         tarɛ̂ makəturu tə̂ lə njê-kilaje mbər tar lə Lubba nan:‹Ngann Ijarayɛlje, bbal dɔsɔ kə̂ ə-ddaje mə kɔr tə̂ le, əman â ə-ddeeje kə daje kə nɛ̂nje to nɛ̂n-poloje arəmje wa?43 Nɛ̂n kâra ang. Otoje kəy-tande lə kɔr ləse kə̂ ria nan Molokə.Otoje əndɛtɛrɛndɛn lə kɔr ləse kə̂ ria nan Repan,to nɛ̂nje kə̂ ə-ddaje to kɔrje ta polode.Mba yeenn bba, mâ kaw kə se giri Babilɔnn tə̂ nu ddəw əw.›+44 «Mə kɔr tə̂ nu le, kajejedede eeje kə kəy-tande kinga-naan kə̂ makəturu dɔnɔn to tə̂. Mɔyijə dda kəy-tande le arə to ddəw kâra baa kə ye kə̂ Lubba unn ndu arɛ̂ karə n̂-dda le.
         N̂-dda narə to ddəw kâra baa kə ye kə̂ noo le. 45 Njê kə̂ go kajejedede tə̂ ingaje kəy-tande le. A kar kə̂ Jɔsuwe ɔru nɔnde arə daw
         duwa nangə lə dəwje kə̂ toje to Jiipije ang kə̂ Lubba tubbade nɔnde tə̂ le n̂-taaje
         a, dawje kə kəy-tande le jide tə̂. Kəy-tande le nayn tə̂ənn ndərəng kɔn-mbay tə̂ lə
         Dabbiti. 46 Lubba oo Dabbiti maji kəmɛ̂ tə̂. Yeenn bba Dabbiti duje karə narɛ̂ ddəw karə n̂-dda
         kəy mba Lubba lə Jakobbo. 47 A Salomɔn â dda kəy le arə Lubba.48 «A Nje-kisi ddutu dara tə̂ isi mə kəy tə̂ kə̂ ji dəw dda ang. Ddəw kâra baa tokə
         nje-kila mbər tar lə Lubba pa nan:49 ‹Əbbə-dəwje nan: Dara to ngende-mbay ləm,nangə to lo kungu gɔləma kəy ddi bba a ta ddaje karəm wa?Wase lo ddi bba a to lo kuwa-rɔ ləm wa?50 Əman njaa m-dda nɛ̂njeenn tɔyn kə jim ang wa?› »+51 «See njê-dɔ-kətərəje, sese kə̂ Lubba bbarse, a arəje məse kətərə ngaâ ooje nɛ̂n-bbar
         laa ang, a aw mbətəje tar lə Ndil-mə-nda kə ndɔ tɔyn. Ə-toje ddəw kâra baa kə kasəse. 52 Marə nje-kila mbər tar lə Lubba kə̂ kaseseje ddaje saa singa ang to nân wa? Kaseseje tɔlje njê kə̂ aw
         ilaje mbər lə dəw kə̂ gatə gatə kete bba karə n̂-ddee. A bbasinɛn sese njaa kara ə-labbəje
         dəw kə̂ gatə gatə le ngaâ ə-tɔlɛ̂je. 53 Ingaje ndu kə̂ Lubba ula nɛ̂n anjəje kə majɛ̂, a ə-ddaje kula kə turu ndu le ang.»N̂-tila Etiyɛnn n̂-tɔlɛ̂54 Njê kə̂ eeje lo gangə sariya tə̂ le ooje tarjeenn le a, wungu ɔnde dɔ Etiyɛnn tə̂
         ngaâ n̂-ngəərje ngangəde. 55 A ne Etiyɛnn kə̂ Ndil-mə-nda dduse le, kəmɛ̂ to kə darâ. Noo ndoko lə Lubba ngaâ noo Jeju kə̂ ar dɔ ji-kɔl Lubba tə̂. 56 N̂-pa nan: «Ooje, maw moo dara kə̂ təəyn kə Ngonn lə dəw kə̂ ar taar dɔ ji-kɔl Lubba tə̂.» 57 Dəwje le utuje mbide uruje nɛ̂n əkii kə taar. Goe tə̂ a, dede tɔyn njaa dinje naan
         tə̂ duruje dɔɛ̂ tə̂. 58 N̂-ndɔrɛ̂je n̂-teeje saa mə bbe tə̂ kə ddang ngaâ dunnje kutu tilɛ̂ kə ər ta tɔlɛ̂.
         Njê-tar-najije kə̂ undaje tar dɔɛ̂ tə̂ le unguje kubbuje ləde dɔ naan tə̂ nɔn marə
         basan tə̂ kə̂ ria nan Sɔl karə n̂-ngəm. 59 Kar tə̂ kə̂ daw tilaje Etiyɛnn kə ər le a, Etiyɛnn le duju Lubba nan: «Əbbəmje Jeju, ə-taa kəwn ləm.» 60 Goe tə̂ a, Etiyɛnn le ungu məkəjə-gɔlɛ̂ nangə̂ ngaâ uru əkii kə taar nan: «Əbbəmje,
         unda tar majang nəənn dɔde tə̂ ang.» Go tar tə̂ənn njaa a, noy.

81 Tɔl kə̂ n̂-tɔl Etiyɛnn le Sɔl ndiki tə̂.Nɛ̂n-singa kə̂ inga njê-mə-kunnjeNdɔɛ̂ tə̂ənn njaa, dəwje unnje kutu kula kəm Egilisi kə̂ Jerujalɛm ndoo tə̂. Njê-mə-kunnje sanrɛje naan dɔ nangə tə̂ kə̂ Jude kə Samari, a njê-kaw-kulaje â naynje. 2 Dəwje kə̂ aw bbəəlje Lubba dubbuje Etiyɛnn ngaâ n̂-nɔɛ̂nje nya. 3 A Sɔl unn kutu tuju Egilisi. Nandə mə kəyje tə̂, nuwa dingawje kə dɛnɛ̂nje kə singa nungude kəy-kula tə̂.Pilipi tɔju Tar kə̂ Maji Samari4 Dəwje kə̂ sanrɛje naan le aw ilaje mbər tar lə Lubba to Tar kə̂ Maji loje tə̂ kə̂ daw ndayje tə̂. 5 Yeenn bba, Pilipi tee aw marə bbe tə̂ kə̂ Samari ngaâ ila mbər tar lə Kristə. 6 Njê-bbeje kə̂ ddeeje tokə banya le tɔyn njaa aw tukaje mbide aw ooje nɛ̂n tar lə
         Pilipi le, mba dooje tar nɛ̂n-mɔrije kə̂ naw dda kə mbide ddəm dooje nɛ̂nje le kə
         kəmde ddəm. 7 Ndilje kə̂ maji ang nya nya teeje mə dəwje tə̂ kə ddang, dundaje əkii bba n̂-teeje nɛ̂n ngaâ dəwje nya
         kə̂ dəbbə rɔde oy kə njê-mətəje ajije. 8 Rɔ dəwje kə̂ mə bbe tə̂ənn le nəəlde nya.9 Marə dəw kə̂ ria nan Simɔn isi mə bbe tə̂ənn ləw baa. N̂-to nje-əmbili ngaâ naw dda
         nɛ̂nje kə̂ aw dum dɔ dəwje tɔyn kə̂ nangə tə̂ kə̂ Samari. N̂-dda rɔɛ̂ to dəw kə̂ ngəng nya. 10 Dəwje tɔyn aw tukaje mbide aw ooje nɛ̂n tar laa, unn kute dɔ dəwje tə̂ kə̂ ngaji ndərəng
         dɔ njê kə̂ tɔkə tə̂. Dəwje paje nan: «Dəw nəənn to singa-mɔngu kə̂ in rɔ Lubba tə̂
         kə̂ daw bbar nan Tɔkə singa-mɔngu.»11 Daw tukaje mbide daw dooje nɛ̂n tar laa, mba n̂-dda nɛ̂nje kə̂ dum dɔde bbal banya
         nya ddəw nɛ̂n-mɔrije tə̂ laa kə̂ naw dda. 12 A dəwje tɔyn, dingawje kə dɛnɛ̂nje kə̂ ooje məde tə̂ kə Tar kə̂ Maji kə̂ Pilipi tɔju dɔ Bbe-kɔn tə̂ lə Lubba ddəm dɔ tar tə̂ lə Jeju-Kristə ddəm ingaje batɛm. 13 Simɔn njaa kara oo məɛ̂ tə̂ tɔ ngaâ n̂-ddɛɛ̂ batɛm. Ninya go Pilipi ang ngaa. Noo tɔkə nɛ̂n-mɔrije kə nɛ̂nje kə̂ dum dɔ koo kə̂ Pilipi
         aw dda le a, dɔɛ̂ ayn.14 Njê-kaw-kulaje kə̂ Jerujalɛm tə̂ ooje nan dəwje kə̂ Samari taaje tar lə Lubba. Yeenn bba dulaje Piyɛr kə Jan darəde. 15 N̂-teeje Samari le a, n̂-dujuje Lubba mba dəwje kə̂ Samari le karə dingaje Ndil-mə-nda. 16 Mba Ndil-mə-nda ddee dɔ marə dəw tə̂ kə̂ Samari kâra ang bbay. Nɛ̂n kə̂ dingaje njaa
         â to batɛm kə̂ n̂-ddade kə ri Əbbə-dəwjeJeju. 17 Yeenn bba, Piyɛr de kə Jan dilaje jide dɔde tə̂ darə dingaje Ndil-mə-nda.18 Simɔn oo Ndil kə̂ njê-kaw-kulaje ilaje jide dɔ dəwje tə̂ arə dingaje le a, n̂-ddee kə narɛ narəde 19 n̂-pa nan: «Arəmje singa nəənn tɔ ta bbo dəw njaa mila jim dɔɛ̂ tə̂ a, inga Ndil-mə-nda.» 20 A Piyɛr ilɛ̂ tə̂ nan: «Maji karə oy kə narɛ ləi tɔyn, mba əjə to â kasə ndoko nɛ̂n
         kə̂ Lubba aw arə dəw baa kə narɛ. 21 Marə nɛ̂n kə̂ to mbai wase nɛ̂n kə̂ osoi tə̂ kâra to nəənn ang. Mba kəjə ləi to gatə
         gatə kəm Lubba tə̂ ang. 22 Inya kəjə ləi kə̂ maji ang le ta ə-duju Əbbə-dəwje arə ddəw to a, nɔru tar kəjəje kə̂ maji ang le dɔi tə̂ kə ddang. 23 Mba moo a, bbo kə̂ maji ang kə̂ to ənga kinga nɛ̂n ddusu məi ngaâ ə-to bbərə lə nɛ̂n-dda
         kə̂ gatə gatə ang.» 24 Simɔn le ila Piyɛr de kə Jan tə̂ nan: «Sese njaa, ə-dujuje Əbbə-dəwje mbam karə nɛ̂n kə̂ ə-paje nəənn ingam ang.»25 Piyɛr de kə Jan n̂-paje tar-naji lə Əbbə-dəwje, dilaje mbər tar laa ngaâ n̂-təlje kə Jerujalɛm. Dilaje mbər Tar kə̂ Maji mə bbeje tə̂ nya nya kə ddəw ddəw nangə tə̂ kə̂ Samari.Tar lə Pilipi kə dəw kə̂ Etiyopi26 Marə anjə lə Əbbə-dəwje pa arə Pilipi nan: «Unn ddəw kə̂ aw kə dagoo, kə̂ in Jerujalɛm aw kə Gaja. Kar tə̂ənn
         dəw aw nja ddəw tə̂ le ang.» 27 Pilipi le ɔtu kə ngɔru aw ngaâ inga marə dingaw kə ddəw. Dingaw le to enuku, n̂-to dəw kə̂ Etiyopi. N̂-to tɔkə dəw kə̂ aw ngəm nɛ̂n-kingaje lə Kandas kə̂ to
         tɔkə mbay-dɛnɛ̂n kə̂ Etiyopi. Dingaw le ddee Jerujalɛm mba polo Lubba 28 ngaâ aw təl kə bbeê laa. Nisi sarɛtə tə̂ laa naw tura makəturu lə Ejayi kə̂ to nje-kila mbər tar lə Lubba. 29 Ndil pa arə Pilipi le nan: «Aw kə ngɔru aw inga sarɛtə toonn.»30 Pilipi ayn ngɔru aw inga sarɛtə le ngaâ oo ndu dingaw kə̂ Etiyopi le kə̂ a aw tura
         makəturu lə Ejayi kə̂ to nje-kila mbər tar le. Pilipi duju tar enuku le nan: «Ə-gərə tar kə̂ aw tura makəturu tə̂ nəənn njaa
         wa?» 31 Dingaw le ila tə̂ nan: «Bbo marə dəw umanʼm ang a, mâ gərə tar le tokə baânn wa?»
         Yeenn bba, n̂-bbar Pilipi le karə aal sarɛtə le isi mbɔrɛ̂ tə̂. 32 Tar kə̂ makəturu tə̂ kə̂ naw tura le tokə be:«N̂-to ddəw kâra baa kə batə kə̂ daw saa kə lo tɔl daje tə̂,n̂-to tokə ngonn batə kə̂ daw duja biiɛ̂n, a nɔn ang.Nɔru tɛɛ̂ n̂-pa nɛ̂n tar ang.33 N̂-ddɛɛ̂ darə n̂-ddee to nɛ̂n ang ngaâ darɛ̂ naji laa ang.Nân bba a pa tar lə ngannɛ̂ wa?Mba n̂-dda darə təbbə laa kə̂ dɔ nangə tə̂ unda ngangɛ̂.»+34 Enuku le pa arə Pilipi nan: «M-wali nya, ə-pa arəm moo. Nân njaa gatə bba nje-kila mbər tar lə Lubba le aw pa tar laa nəənn wa? To tar laa ne njaa wase tar lə marə dəw kə̂ dang
         wa?» 35 Yeenn ngaa, Pilipi unn kutu tar dɔ tar tə̂ kə̂ enuku le tura makəturu tə̂ nəənn le
         bba tɔjɛ̂ nɛ̂n Tar kə̂ Maji lə Jeju. 36 Daw dawje bbay a, n̂-teeje ta marə maann tə̂ ngaâ enuku le pa nan: «Maann â nəənn, a ddi bba ɔku ddəw karə minga batɛm wa?» [37 Pilipi le pa nan: «Bbo oo məi tə̂ kə Jeju a, â kasə kinga batɛm.» Dingaw le ilɛ̂
         tə̂ nan: «Moo məm tə̂ to Jeju to Ngonn lə Lubba.»+] 38 Goe tə̂ a, narə Sarɛtə le ar lo kâra ngaâ de kə Pilipi le joo kəm n̂-ddisije dawje
         mə maann tə̂ le ngaâ Pilipi ddɛɛ̂ batɛm. 39 Dinje mə maann tə̂ le n̂-teeje a, Ndil lə Əbbə-dəwje unn Pilipi ɔtu nɛ̂n arə enuku le ooe ang. A naw lo laa kə rɔ-nəəl. 40 Pilipi le ubba nangə tə̂ kə̂ Ajotə ngaâ tɔju Tar kə̂ Maji mə bbeje tə̂ tɔyn kə ddəw ddəw tee nɛ̂n bbe tə̂ kə̂ Sejare.
         
            
               	Ejayi 53:7-8

               	Dɔngɔr makəturuje tə̂ kə̂ duja kə jide, tar nəənn to tə̂ ang.

            

         
      

   
      
         9
Əbbə-dəwje Jeju bbar Sɔl91 Kar tə̂ənn, kəjə dda singa kə kəjə tɔl njê-njaje goƏbbə-dəwje tə̂ dɔrɔ â nayn mə Sɔl tə̂ kə ndɔ tɔyn. Yeenn bba naw rɔ tɔkə nje-polo Lubba tə̂, 2 naw duju makəturuje ta kaw nɛ̂n karə njê kə̂ kəy mbɔn-naanje tə̂ kə̂ Damas. Makəturu le a karɛ̂ ddəw karə bbo ninga marə dɛnɛ̂nje wase dingawje
         kə̂ aw unnje «ddəw lə Əbbə-dəwje» a, n̂-tɔde n̂-ddee kə de Jerujalɛm.3 Sɔl unn ddəw aw kə Damas ngaâ tee ngɔsi kə bbe le a, kəm naan tə̂ nəənn njaa lo ndoko
         darâ uru dɔɛ̂ tə̂ guke tɔyn. 4 N̂-tee noso nangə̂ ngaâ noo marə ndu dəw pa saa tar nan: «Sɔl, Sɔl, mba ddi bba aw
         dda səm singa wa?» 5 Sɔl le ilɛ̂ tə̂ nan: «Əbbə-dəwje, əi nân wa?» Ndu dəw le ilɛ̂ tə̂ nan: «Əman Jeju, əman â aw dda səm singa nəənn. 6 A in taar andə mə bbe tə̂ le, a dâ tɔji nɛ̂n kə̂ to ta karə ə-dda.»7 Njê-buwa kaw-loje laa arje baa nding ngaâ bbəəl uta dɔde. Dooje ndu dəw kə̂ aw pa
         tar le, a dooje dəw kâra ang. 8 Sɔl in taar təəyn kəmɛ̂, a noo lo ang. Duwa jia bba dandə nɛ̂n mə bbe tə̂ kə̂ Damas.
         9 Ndɔ mota njaa, noo lo ang ddəm nusa nɛ̂n ang ddəm nay maann ang ddəm.10 Marə nje-nja go Jeju tə̂ kə̂ ria nan Ananiyas ee mə bbe tə̂ kə̂ Damas le. Əbbə-dəwje tee ingɛ̂ kə nin ngaâ pa nan: «Ananiyas!» N̂-ndiki tə̂ nan: «Əman â nəənn Əbbəmje!»
         11 Əbbə-dəwje pa nan: «Aw ddəw tə̂ kə̂ daw bbar nan ddəw kə̂ Ndɔju, ta andə mə kəy tə̂ lə Judas,
         ə-duju marə dingaw kə̂ bbe tə̂ kə̂ Tarsə, ria nan Sɔl. Naw duju Lubba kar tə̂ nəənn
         12 ngaâ noo marə dəw tokə nɛ̂n kə̂ naw nin to nin, ri dəw le nan Ananiyas kə̂ andə kəy
         ngaâ ila jia dɔɛ̂ tə̂ karə noo lo.» 13 Ananiyas le ila tə̂ nan: «Əbbəmje, dəwje nya paje tar nɛ̂nje kə̂ maji ang tɔyn kə̂
         dəw nəənn dda kə dəwje ləi Jerujalɛm. 14 Lo tə̂ nəənn njaa kara, mbayje lə njê-poloje Lubba arɛ̂je ddəw karə n̂-ddee nuwa dəwje tɔyn kə̂ aw bbarje rii.» 15 A Əbbə-dəwje pa nan: «Aw, mba dəw le to dəw kə̂ mundɛ̂ dang karə n̂-dda narə dəwje kə̂ toje to
         Jiipije ang kə tɔkə mbayje ləde kə ngann Ijarayɛlje gərəje rim. 16 Əman njaa mâ tɔjɛ̂ nɛ̂n kəm-to-ndooje tɔyn kə̂ a kingɛ̂ mba rim.»17 Yeenn bba Ananiyas le aw ngaâ andə kəy le aw ila jia dɔɛ̂ tə̂ ngaâ pa nan: «Sɔl,
         ngokɔnʼm, Əbbə-dəwjeJeju kə̂ ingai kə ddəw ddee tə̂ ləi le ulam rɔi tə̂ karə ə-təl oo lo ddəm karə Ndil-mə-nda ddusi ddəm.» 18 Kəm naan tə̂ nəənn njaa, marə nɛ̂n tokə lə gondo in kəmɛ̂ tə̂ oso nangə̂ ngaâ noo
         lo. Nin taar ngaâ ninga batɛm. 19 Nusa nɛ̂n ngaâ n̂-təl ninga singa.Sɔl ila mbər Tar kə̂ Maji bbe tə̂ kə̂ DamasN̂-dda ndɔ ngaji rɔ njê-njaje go Jeju tə̂ bbe tə̂ kə̂ Damas 20 ngaâ njangə baa a, Sɔl aw ila mbər kəy mbɔn-naanje tə̂ lə Jiipije pa nan Jeju to Ngonn lə Lubba. 21 Dəwje tɔyn kə̂ ooje tar lə Sɔl le dɔde ayn ngaâ paje nan: «Dəw nəənn â aw ula kəm
         dəwje kə̂ aw bbarje ri Jeju ndoo tə̂ mə bbe tə̂ kə̂ Jerujalɛm le ang wa? N̂-ddee nəənn
         ta kuwa njê-mə-kunnje tɔde kaw kə de karə mbayje lə njê-poloje Lubba ang wa?»22 A Sɔl le aw ubba singa kə kete kete ddəw tarje tə̂ kə̂ naw tɔju ngaâ Jiipije kə̂ Damas ooje tar kâra ta pa ang, kar tə̂ kə̂ naw pa kə ddaka nan Jeju to Kristə njaa le.23 Ndɔ nya nday ngaâ Jiipije unguje tar mə naan tə̂ ta tɔl Sɔl 24 ngaâ tar le oso mbi Sɔl tə̂. Daw ngəmje ta-ndokoje kə̂ dila n̂-guku nɛ̂n dɔ bbe le
         til kə kar ta tɔlɛ̂. 25 A marə ndɔ til tə̂, njê-njaje goe tə̂ uwɛ̂je ilɛ̂je mə karɛ tə̂ ngaâ ulɛ̂je ddaka kə dɔ ndoko.Sɔl aw Jerujalɛm26 Sɔl le tee Jerujalɛm a, sangə ddəw ta kandə horo njê-njaje go Jeju tə̂, a dede tɔyn njaa n̂-bbəəleje to bbəəl mba dooje to n̂-to nje-nja go Jeju tə̂ kə̂ tɔkɔrɔ ang. 27 Barnabas unn Sɔl le aw saa rɔ njê-kaw-kulaje tə̂ ngaâ pa tar koo kə̂ Sɔl oo Əbbə-dəwje ddəw-boô kə tar kə̂ Əbbə-dəwje pa saa le arəde. N̂-pa gusu kə̂ Sɔl pa nɛ̂n tar lə Jeju kə bbəəl ang arə dəwje mə bbe tə̂ kə̂ Damas le narəde. 28 Unn kute karɛ tə̂ənn, mə bbe tə̂ kə̂ Jerujalɛm, lo tɔyn kə̂ njê-kaw-kulaje aw awje
         tə̂ a, naw kə de naan tə̂ naan tə̂. Naw tɔju tar kə ri Əbbə-dəwje kə bbəəl ang. 29 Naw pa tar kə Jiipije kə̂ aw paje ndɔn-tar gɛrɛkə ngaâ naw mayn tar kə de, a dede
         daw sangəje ddəw ta tɔlɛ̂. 30 Njê-mə-kunnje gərəje tarɛ̂ ngaâ awje saa Sejare arə naw Tarsə. 31 Dɔ ndɔje tə̂ənn, ddekeke to mə Egilisije tə̂ tɔyn kə̂ toje nangə tə̂ kə̂ Jude, Galile kə Samari. Egilisi aw ubba singa kə kete kete, naw bbəəl Əbbə-dəwje ngaâ kɔr njê-mə-kunnje aw kə kete kete ddəw singa tə̂ lə Ndil-mə-nda.Piyɛr aji Ene32 Piyɛr aw nja nangə tə̂ le tɔyn ngaâ marə ndɔ, naw tee dɔ njê-mə-kunnje tə̂ kə̂ bbe
         tə̂ kə̂ Lida. 33 Lo tə̂ənn, ninga marə dingaw kə̂ dəbbə rɔɛ̂ oy ngaâ to tuwa rɔ-to tə̂ nangə̂ bbal
         jijoo. Ria nan Ene. 34 Piyɛr pa nan: «Ene, Jeju-Kristə ajii. In taar bbo ə-dda dɔ tuwa ləi.» Kəm naan tə̂ nəənn njaa nin taar. 35 Dəwje tɔyn kə̂ Lida kə dəwje tɔyn kə̂ ndakə lo tə̂ kə̂ Sarɔn ooje məde tə̂ kə Əbbə-dəwje.Piyɛr ndol Tabita kə̂ oy36 Mə bbe tə̂ kə̂ Jope, marə dɛnɛ̂n kə̂ to nje-nja go Jeju tə̂ ee tə̂ənn. Ria nan Tabita.
         Daw bbar Tabita le kə ndɔn-tar gerekə nan Dɔrkas. Kandə ri le nan: Dul. Kula kə̂ maji
         dɔrɔ â n̂-dda ngaâ naw narə nɛ̂n njê-ndooje naw numan nɛ̂n de tɔ. 37 Dɔ ndɔje tə̂ənn, rɔɛ̂ toe ngaâ noy. N̂-toko niinnɛ̂ dunda mə kəy tə̂ kə̂ to dɔ marɛ̂
         tə̂ taar. 38 Njê-njaje go Jeju tə̂ kə̂ eeje bbe tə̂ kə̂ Jope ooje nan Piyɛr ee bbe tə̂ kə̂ Lida kə̂ əw kə Jope
         ang. Yeenn bba, dulaje dəwje joo darə Piyɛr le nan: «N-wali nya, ə-ddee njangə rɔje
         tə̂ bba.» 39 Piyɛr aw kə de kə ngɔru ngaâ n̂-tee a, darə naw mə kəy tə̂ kə̂ to dɔ marɛ̂ tə̂ taar
         le. Dɛnɛ̂n-ndubbaje aw nɔnje ddeeje nɛ̂n rɔ Piyɛr tə̂. N̂-tɔjɛ̂je kubbuje kə̂ to dɔɛ̂
         kə kubbu kulje kə̂ Dɔrkas le uju kar tə̂ kə̂ n̂-nayn nɛ̂n kə de baa bbay. 40 Piyɛr arə dəwje tɔyn teeje ddaka ngaâ ungu məkəjə-gɔlɛ̂ nangə̂ duju Lubba. Goe tə̂
         a, n̂-turu rɔɛ̂ kə rɔ niinn tə̂ le ngaâ n̂-pa nan: «Tabita, in taar.» Tabita le təəyn
         kəmɛ̂. Noo Piyɛr le a, nin nisi taar. 41 Piyɛr ula jia uwɛ̂ nɛ̂n arə nin taar ngaâ bbar njê-mə-kunnje kə dɛnɛ̂n-ndubbaje
         tɔjude Dɔrkas le kəm baa. 42 Dəwje kə̂ Jope tɔyn ooje tar nəənn ngaâ dəwje nya ooje məde tə̂ kə Əbbə-dəwje. 43 Piyɛr nayn ndɔ banya nya Jope rɔ Simɔn tə̂ kə̂ to nje-kula əndaar.

Marə anjə pa tar kə Kɔrnɛy101 Marə dingaw ee bbe tə̂ kə̂ Sejare, ria nan Kɔrnɛy, n̂-to nje-kɔn dɔ mbambaje kə̂ dunda
         ri mbɔn-naan ləde nan «mbɔn-naan kə̂ Itali». 2 Ne de kə njê kə̂ kəy laa tɔyn daw bbəəlje Lubba, naw numan Jiipije kə̂ toje to njê-ndooje
         ddəm naw duju Lubba kə kar tɔyn ddəm. 3 Marə ndɔ kə gɔl kar mota, noo marə anjə lə Lubba tokə nɛ̂n kə̂ naw ninjeenn. Anjə le andə kəy laa ngaâ bbarɛ̂ nan: «Kɔrnɛy!» 4 Kɔrnɛy le ɛɛ̂ kə kəm bbəəl ngaâ pa nan: «Əbbə-dəwje, nan ddi wa?» Anjə le pa arɛ̂ nan: «Lubba oo duju ləi kə kuman kə̂ aw uman njê-ndooje.
         Məɛ̂ oy dɔi ang. 5 Bbasinɛn nəənn njaa, ula bbe tə̂ kə̂ Jope arə marə dəw kə̂ ria nan Simɔn kə̂ daw bbarɛ̂
         nan Piyɛr ddee. 6 N̂-to kəy lə marə dingaw kə̂ ria nan Simɔn tɔ. N̂-to nje-kula əndaar, kəy laa to mbɔr
         ba-katə tə̂.»7 Anjə kə̂ pa tar le ɔtu a, Kɔrnɛy le bbar njê-kulaje laa joo kə marə mbamba laa kâra
         kə̂ aw bbəəl Lubba. 8 Nɔru gəl nɛ̂nje le tɔyn narəde ngaâ nulade Jope.9 Lo-karɛ kə̂ daw njaje ddəw-boô bbay ngaâ n̂-teeje ngɔsi kə Jope a, Piyɛr aal aw
         dɔ kəy tə̂ mba duju Lubba, ngɔsi kə gɔl kar dɔku gire joo tə̂. 10 Bbo ddɛɛ̂ arə n̂-ndiki ta kusa nɛ̂n. Kar tə̂ kə̂ daw dda nɛ̂n-kusa ta karɛ̂ a, noo
         nɛ̂n tokə nin â naw nin. 11 Noo kəm dara təəyn ngaâ noo marə nɛ̂n in mə dara tə̂ le aw ddisi. Nɛ̂n le to tokə
         lə bəl-kubbu kə̂ tatə kə̂ duwa tɛɛ̂ kə̂ sɔ. Nɛ̂n le aw ddisi kə nangə̂. 12 Daje dang dang tɔyn njaa toje tə̂: Daje kə̂ gɔlde sɔ, daje kə̂ aw akəje nangə̂ kə
         əəlje dang dang. 13 Marə ndu dəw pa arɛ̂ nan: «Piyɛr in taar, ə-tɔl ɔn.» 14 A Piyɛr ila tə̂ nan: «Baann ang! Əbbəmje. Nɛ̂n kə̂ ndu mbətə kə nɛ̂n kə̂ maji ang,
         musa ndɔ kâra ang.» 15 Ndu dəw le təl pa arɛ̂ nan: «Maji karə nɛ̂n kə̂ Lubba dda arə ddee maji mban, oo to nɛ̂n
         kə̂ maji ang kəmi tə̂ ang.» 16 Nɛ̂ɛnn le to tokə baann gɔl mota ngaâ dunn nɛ̂n le n̂-təl nɛ̂n darâ.17 Piyɛr sangə ddəw ta gərə gəl nɛ̂n kə̂ noo kə nin le pin. A karɛ̂ tə̂ənn njaa dingawje
         kə̂ Kɔrnɛy ulade le sangəje kəy lə Simɔn ingaje ngaâ arje ta-kəy tə̂ le. 18 N̂-bbarje nɛ̂n n̂-dujuje nan: «Simɔn kə̂ daw bbarɛ̂ nan Piyɛr to nəənn wa?»19 Piyɛr nayn aw əjə dɔ nɛ̂n tə̂ kə̂ noo le bbay a, Ndil pa arɛ̂ nan: «Oo, dingawje mota aw sangije. 20 In taar, ə-ddisi aw kə de bbo arə məi sangi ang, mba əman â mulade.» 21 Piyɛr ddisi inga dingawje le ngaâ pa arəde nan: «Əman kə̂ aw sangəmje le â mar nəənn.
         Ə-ddeeje nəənn mba ddi wa?» 22 Dilaje tə̂ nan: «Kɔrnɛy kə̂ to nje-kɔn dɔ mbambaje â ulaje. N̂-to dəw kə̂ gatə gatə
         ngaâ naw bbəəl Lubba. Jiipije tɔyn aw paje tar laa maji. Anjə lə Lubba pa arɛ̂ karə n̂-bbari mə kəy tə̂ laa, karə noo tar kə̂ a ta pa karɛ̂.» 23 Piyɛr arə dandə kəy ngaâ arəde lo n̂-toje tə̂.Piyɛr aw rɔ Kɔrnɛy tə̂Lo-karɛ̂ a, nunn ddəw naw kə de. Marə njê-mə-kunnje kə̂ Jope dannɛ̂je. 24 Lo-karɛ̂ kə̂ goe tə̂ a, n̂-teeje Sejare. Kɔrnɛy bbar njê-nujuje laa kə njê-buwa-kuraje
         laa kə̂ n̂-ndikide nya naw ngəbbə nɛ̂n Piyɛrdede le. 25 Piyɛr a ta kandə kəy le be a, Kɔrnɛy tila kəmɛ̂ ngaâ oso nɔn gɔlɛ̂ tə̂ ta walɛ̂.
         26 A Piyɛr uwɛ̂ kə taar ngaâ pa nan: «In taar, mba əman kara m-to dəw mari.» 27 Piyɛr aw pa tar kə Kɔrnɛy andə nɛ̂n kə kəy a, noo dəwje tokə banya kə̂ mbɔnje naan.
         28 Piyɛr pa arəde nan: «Ə-gərəje kə majɛ̂ to darə ddəw Jiipije karə uwaje buwa-kura kə dəwje kə̂ gəlde dang ang ddəm ta kubba mə kəy ləde ang ddəm.
         A əman, Lubba tɔjum to, to maji karə moo dəw to dəw kə̂ maji ang kəmʼm tə̂ ang wase
         m-yabbə dəw ang. 29 Mba yeenn bba ula ə-bbarəm a, m-ddee bbo məjə tar kâra ang. M-ndiki ta gərə gəl nɛ̂n
         kə̂ ə-bbarəm mbɛɛ̂ le.» 30 Kɔrnɛy pa arɛ̂ nan: «Dda ndɔ mota bbokənɛn ngaa, mee mə kəy tə̂ ləm maw duju Lubba
         gɔl kar mota tə̂. A â ta koo a, marə dəw kə̂ ula kubbu kə ndɔnrɛn ar nɔnʼm tə̂ 31 ngaâ pa nan: ‹Kɔrnɛy! Lubba oo duju kə̂ ə-duje ngaâ ole məɛ̂ dɔ nɛ̂nje tə̂ kə̂ aw
         arə njê-ndooje. 32 Maji karə ula bbe tə̂ kə̂ Jope ə-bbar Simɔn kə̂ daw bbarɛ̂ nan Piyɛr. N̂-to bbeê
         lə Simɔn kə̂ to nje-kula əndaar, kəy laa to ta ba-katə tə̂.› 33 Kar tə̂ənn njaa mula mari, a ə-ndiki tə̂ â ə-ddee nəənn. Bbasinɛn, jeje tɔyn jee
         nɔn Lubba tə̂ ta koo tar kə̂ Əbbə-dəwje unda tai tə̂ karə ə-pa arəje.»Tar kə̂ Piyɛr pa kəy lə Kɔrnɛy34 Piyɛr ila tə̂ nan: «Bbasinɛn m-gərə ngaa to tɔkɔrɔ njaa Lubba ɔru kəm dəw ang. 35 Horo gəl-dəwje tə̂ tɔyn, dəw kə̂ bbəəl Lubba ddəm dda nɛ̂n kə̂ gatə gatə ddəm a, a
         ddee maji kəm Lubba tə̂. 36 Nula kə tar laa narə ngann Ijarayɛlje, to Tar kə̂ Maji kə̂ arə mə-wul-lɔm ddəw tə̂ lə Jeju-Kristə kə̂ to Əbbə-dəwje tɔyn. 37 Sese, ə-gərəje nɛ̂n kə̂ tee nangə tə̂ kə̂ Galile ngaâ taa dɔ nangə Jude tɔyn go batɛm tə̂ kə̂ Jan ila mbəre le. 38 Ə-gərəje ddəw kə̂ Lubba ula nɛ̂n singa-mɔngu kə Ndil-mə-nda dɔ Jeju kə̂ Najarɛtə tə̂ kə majɛ̂. Narə n̂-dda maji kə dəwje tɔyn kə lo lo ddəm naji dəwje
         tɔyn kə̂ Əsu uwade bbərə tə̂ ddəm mba Lubba ee saa. 39 A jeje n-toje to njê-tar-naji nɛ̂nje tɔyn kə̂ n̂-dda dɔ nangə tə̂ lə Jiipije ddəm bbe tə̂ kə̂ Jerujalɛm ddəm. Ne kə̂ n̂-tɔɛ̂je kakə-dəsə tə̂ n̂-tɔlɛ̂je le. 40 A ndɔ mota laa a, Lubba ndole ngaâ arə n̂-tɔju rɔɛ̂. 41 N̂-tɔju rɔɛ̂ dəwje tɔyn ang. Njê-tar-najije kə̂ Lubba mbərəde kete kə jeje kə̂ jusa
         saa nɛ̂n ngaâ jay saa nɛ̂n â go ndol tə̂ laa le n̂-tɔju rɔɛ̂ narəje. 42 Nunn ndu narəje karə jila mbər Tar kə̂ Maji jarə dəwje, ta n-pa jarəde to Lubba undɛ̂
         to nje-gangə sariya dɔ dəwje tə̂ kə̂ isije kəm baa ddəm dɔ dəwje kə̂ oyje ddəm. 43 Njê-kilaje mbər tar lə Lubba tɔyn paje tar laa nan: ‹Dəw kə̂ unn məɛ̂ arə Jeju a, Lubba ɔru tar majang laa dɔɛ̂ tə̂ kə ri Jeju le.› »Ndil-mə-nda ddee dɔ dəwje tə̂ kə̂ toje to Jiipije ang44 Piyɛr nayn aw ɔru gəl nɛ̂njeenn bbay a, Ndil-mə-nda ddee isi dɔ dəwje tə̂ tɔyn kə̂ aw ooje tar le. 45 Njê-mə-kunnje kə̂ toje to Jiipije kə̂ dannje Piyɛr le dɔde ayn, mba dooje a, Lubba
         arə Ndil-mə-nda dəwje kə̂ toje to Jiipije ang tɔ. 46 Dooje dəwje kə̂ toje to Jiipije ang aw paje tar kə ndɔn-tarje kə̂ dang dang ddəm aw
         ɔsuje gaji tɔkə-mbangə lə Lubba ddəm. Yeenn ngaâ Piyɛr pa nan: 47 «Dəwje le ingaje Ndil-mə-nda tokə jeje tɔ, a marə dəw a kasə kɔku ddəw karə dingaje batɛm maann wa?»48 Piyɛr le arə ddəw karə n̂-ddade batɛm kə ri Jeju-Kristə ngaâ dəwje le dujuje Piyɛr le karə dda ndɔ rɔde tə̂ ngaji bbay.

Piyɛr ɔru gəl tar arə njê-mə-kunnje kə̂ Jerujalɛm111 Njê-kaw-kulaje kə njê-mə-kunnje kə̂ eeje nangə tə̂ kə̂ Jude ooje nan dəwje kə̂ toje to Jiipije
         ang kara taaje tar lə Lubba tɔ. 2 Piyɛr təl aw Jerujalɛm a, njê-mə-kunnje kə̂ toje to Jiipije aw inje saa. 3 N̂-paje nan: «Andə kəy lə dəwje kə̂ ujaje ganja ang ngaâ usa nɛ̂n kə de mba ddi wa?»4 Yeenn a, Piyɛr unn kutu kɔru gəl nɛ̂n kə̂ to le kə goe goe arəde. N̂-pa nan: 5 «Mee mə bbe tə̂ kə̂ Jope maw duju Lubba a, moo nɛ̂n tokə lə nin. Moo marə nɛ̂n tokə
         lə bəl-kubbu kə̂ tatə ngaâ duwa tɛɛ̂ kə̂ sɔ. Nɛ̂n le in mə dara tə̂ ddisi ndərəng
         tee lo tə̂ kə̂ mee tə̂. 6 Kəmʼm to kə dɔɛ tə̂ ngaâ m-təənn a, moo daje kə̂ gɔlde sɔ kə̂ dɔ nangə tə̂, daje
         kə̂ muû, daje kə̂ aw akəje nangə̂ kə əəlje. 7 Moo marə ndu dəw pa arəm nan: ‹Piyɛr, in taar ə-tɔl ɔn!› 8 Mila tə̂ m-pa nan: ‹Baann ang, Əbbəmje! Mba nɛ̂n kə̂ ndu mbətə wase nɛ̂n kə̂ maji
         ang, musa ndɔ kâra ang.› 9 M-təl moo ndu dəw le mə dara tə̂ nan: ‹Maji karə nɛ̂n kə̂ Lubba dda arə ddee maji
         a, oo to nɛ̂n kə̂ maji ang kəmi tə̂ ang.› 10 Nɛ̂ɛnn le to tokə baann gɔl mota ngaâ dunn nɛ̂n le tɔyn n̂-təl nɛ̂n darâ. 11 Kar tə̂ənn njaa, dingawje mota kə̂ dulade rɔm tə̂ inje bbe tə̂ kə̂ Sejare teeje mə
         kəy tə̂ kə̂ jisi tə̂ le. 12 Ndil pa arəm nan mɔtu maw kə de bbo məjə ang. Ngakɔnʼmje kə̂ misan nəənn dannəmje ngaâ
         jandə mə kəy tə̂ lə Kɔrnɛy le. 13 Nɔru gəl gusu kə̂ anjə tee ingɛ̂ nɛ̂n mə kəy tə̂ laa ngaâ pa arɛ̂ nan: ‹Ula bbe tə̂ kə̂ Jope arə Simɔn
         kə̂ daw bbarɛ̂ nan Piyɛr ddee. 14 Simɔn le a pa tarje kari. Əi kə njê kə̂ kəy ləi â kingaje kaji ddəw tarje tə̂ənn
         le.› 15 Munn kutu pa tar a, Ndil-mə-nda ddisi dɔde tə̂ tokə n̂-ddisi dɔje tə̂ kunn-kute tə̂ le. 16 Yeenn bba, mole məm dɔ tar tə̂ lə Əbbə-dəwje kə̂ pa nan: ‹Jan dda dəwje batɛm maann, a sese, â kingaje batɛmNdil-mə-nda.› 17 Lubba arəde Ndil-mə-nda tokə narəje kar tə̂ kə̂ junn nɛ̂n məje jarə Əbbə-dəwjeJeju-Kristə le. Yeenn a, m-to dəw ddi bba mâ kasə kɔku ddəw Lubba karə dda marə nɛ̂n wa?» 18 Dəwje le ooje tarjeenn le a, əwje rɔde ngaâ ɔsuje gaji Lubba paje nan: «Lubba arə
         ddəw dəwje kə̂ toje to Jiipije ang karə n̂-turuje məde mba kinga nɛ̂n təbbə tɔ.»Kunn-kutu Egilisi kə̂ Antiyos19 Njê-mə-kunnje kə̂ sanrɛje naan mba nɛ̂n-singa kə̂ ingade go yo tə̂ lə Etiyɛnn le
         awje ndərəng teeje bbe tə̂ kə̂ Penisi, Sipərə kə Antiyos. A mə bbeje tə̂ənn le Jiipije kə karəde baa â n̂-tɔjude tar lə Lubba. 20 A marɛ̂je horode tə̂ kə̂ gəlde to dəwje kə̂ Sipərə kə dəwje kə̂ Sirɛnn ddeeje bbe
         tə̂ kə̂ Antiyos a, paje Tar kə̂ Maji lə Əbbə-dəwjeJeju arə dəwje kə̂ aw paje ndɔn-tar gɛrɛkə tɔ. 21 Singa-mɔngu lə Əbbə-dəwje to dɔde tə̂ arə dəwje nya ooje məde tə̂ kə Əbbə-dəwje ngaâ n̂-turuje ddəw ləde.22 Njê-mə-kunnje kə̂ Egilisi tə̂ kə̂ Jerujalɛm ooje tar nəənn le ngaâ ulaje Barnabas Antiyos. 23 Barnabas le ddee tee ngaâ oo mə-maji kə̂ Lubba dda kə njê-mə-kunnje le a, inga rɔ-nəəl
         nya ngaâ ndəjəde karə dundaje məde tɔyn dɔ Əbbə-dəwje tə̂. 24 Mba Barnabas le to dəw kə̂ maji ddəm dəw kə̂ Ndil-mə-nda dduse ddəm mə-kunn laa bo nya ddəm arə dəwje nya ddeeje to dəwje lə Əbbə-dəwje.25 Goe tə̂ a, Barnabas le ɔtu aw bbe tə̂ kə̂ Tarsə mba sangə Sɔl. 26 Ningɛ̂ a, n̂-ddee saa Antiyos. N̂-ddaje bbal kâra Egilisi tə̂ kə̂ Antiyos ngaâ n̂-tɔjuje nɛ̂n dəwje nya nya. Bbe tə̂ kə̂ Antiyos â dəwje
         unn kutu bbar ri njê-njaje go Jeju tə̂ to «dəwje lə Kristə.»27 Dɔ ndɔɛ̂ tə̂ənn, marə njê-kilaje mbər tar lə Lubba inje Jerujalɛm awje bbe tə̂ kə̂ Antiyos. 28 Ndil unda tar ta marɛ̂ tə̂ kâra kə̂ ria nan Agabus. Nin taar ngaâ n̂-pa nan: «Marə ndɔ
         a, tɔkə bbo a koso dɔ nangə tə̂ tɔyn.» A tɔkɔrɔ njaa bbo le oso dɔ ndɔ tə̂ kə̂ Kolodə
         to nɛ̂n to tɔkə mbay. 29 Njê-njaje go Jeju tə̂ ooje ta naan karə dəw kâra kâra unn nɛ̂n kə̂ asə singɛ̂ mba kula nɛ̂n
         karə duman nɛ̂n njê-mə-kunnje kə̂ Jude. 30 N̂-ddaje tokə baann. Darəje nɛ̂nje le Barnabas de kə Sɔl darə dawje nɛ̂n darə dəwje
         kə̂ dɔ Egilisi tə̂ kə̂ nangə tə̂ kə̂ Jude.

Erodə tɔl Jakə ngaâ ila Piyɛr kəy-kula tə̂121 Dɔ ndɔɛ̂ tə̂ənn, tɔkə mbay Erodə unn kutu dda nɛ̂n kə̂ maji ang kə marə dəwje kə̂ Egilisi tə̂. 2 Narə n̂-tɔl Jakə ngokɔn Jan kə tɔkə kiya. 3 Noo a, nɛ̂n kə̂ n̂-dda le arə rɔ-nəəl Jiipije. Yeenn bba narə duwa Piyɛr. Kar kə̂ duwa nɛ̂n Piyɛr le to kar kə̂ Jiipije aw ddaje kusu mapa kə̂ n̂-dda kə wum ang. 4 Erodə le arə duwɛ̂ dilɛ̂ kəy-kula tə̂. Ninyɛ̂ ji mbambaje tə̂ dɔku gire misan kə̂
         uwaje dɔ naan sɔ sɔ karə n̂-ngəmɛ̂je. Nəjə karə kusu Pakə nday bba ta gangə sariya dɔɛ̂ tə̂ kəm dəwje tə̂ tɔyn. 5 Piyɛr ee kəy-kula tə̂, a njê-mə-kunnje aw dujuje Lubba til kə kar mbɛɛ̂.Anjə lə Əbbə-dəwje ɔru Piyɛr kəy-kula tə̂6 Mə til tə̂ kə̂ lo-karɛ̂ a, Erodə a ta gangə sariya dɔ Piyɛr tə̂ le, Piyɛr le aw tibbi horo mbambaje tə̂ joo. N̂-tɔɛ̂
         kə kula njamji joo ngaâ marə mbambaje aw ngəmje ta-kəy le tɔ. 7 A ta koo a, marə anjə lə Əbbə-dəwje unda lo tee ngaâ mə kəy-kula le ndoko. Anjə le ɔru kar Piyɛr arə ndol ngaâ pa nan: «In taar njangə.» Kula njamjije kə̂ jia tə̂
         le gaynje nangə̂. 8 Anjə le pa arɛ̂ nan: «Uwa bbəri kə əndaar-kuwa-bbər ləi ta ula nɛ̂n-gɔl ləi.» Piyɛr le
         dda tokə baann. Anjə le pa bbay nan: «Ula kubbu-kul ləi ta unn gom!» 9 Piyɛr tee mə kəy-kula tə̂ le oso goe tə̂. Nəjə to nɛ̂n kə̂ anjə le aw dda le to nɛ̂n kə̂ tɔkɔrɔ ang, mba noo to nin â naw nin. 10 N̂-ndayje lo kə̂ dɔngɔr kə ye kə̂ joo kə̂ mbambaje aw ngəmje a, n̂-teeje ta-kəy tə̂
         kə̂ n̂-dda kə andə-narɛ. To ta-kəy kə̂ daw dandə nɛ̂n kə mə bbe tə̂ le. Ta-kəy le
         təəyn kə dɔɛ̂ baa nɔnde tə̂. N̂-teeje ddaka ngaâ dunnje marə ddəw a, kəm naan tə̂
         nəənn njaa anjə le tusu Piyɛr inyɛ̂. 11 Yeenn ngaâ Piyɛr gərə rɔɛ̂ ngaâ pa nan: «Bbasinɛn m-gərə ngaa. Tɔkɔrɔ njaa, Əbbə-dəwje ula anjə arə ɔrum ji Erodə tə̂ ddəm mə nɛ̂n tə̂ kə̂ maji ang kə̂ Jiipije ndikije ta dda səm ddəm.»12 N̂-gərə nɛ̂n le kə majɛ̂ a, naw kəy lə Mari kɔn Janje. Jan le daw bbarɛ̂ nan Markə tɔ. Lo tə̂ənn, njê-mə-kunnje mbɔnje naan tokə banya aw dujuje
         Lubba. 13 Piyɛr unda ta-ndoko a, marə nje-kula kə̂ dɛnɛ̂n kə̂ ria nan Rodə ddee ta koo. 14 N̂-gərə ndu Piyɛr le ngaâ rɔɛ̂ nəəle nya, a nɔru ta-ndoko le ang a, n̂-təl kə ngɔru
         nandə kəy ta kaw pa karəde to Piyɛr â ar ta-ndoko tə̂ le. 15 N̂-paje darɛ̂je nan: «Ayn wooy wa?» A Rodə le pa bbay nan: «Tɔkɔrɔ njaa nee tə̂ənn!»
         Dilɛ̂je tə̂ nan: «Yeenn a, to anjə laa.» 16 Piyɛr unda ta-ndoko le bbay bbay ngaâ n̂-ddee dɔruje ta-ndoko le a, Piyɛr â ar nəənn
         ngaâ dɔde ayn. 17 N̂-dda jia narəde karə n̂-paje tar ang ngaâ nɔru gəl gusu kə̂ Əbbə-dəwje ɔrɛ̂ nɛ̂n kə ddang kəy-kula tə̂ le. Ta kutu nɛ̂n dɔ tar laa a, n̂-pa nan: «Aw paje
         tar nəənn arəje Jakə kə kəsə njê-mə-kunnje.» Goe tə̂ a, nɔtu ngaâ nunn ddəw naw
         kə marə lo tə̂ dang.18 Lo arɛ a, mbambaje le jɔkuje rɔde nya ngaâ n̂-dujuje se ddi bba inga Piyɛr le wa?
         19 Erodə arə daw sangɛ̂, a dingɛ̂ ang. N̂-duju tar njê-ngəmje ta Piyɛr le ngaâ nunn ndu
         karə n̂-tɔlde. Goe tə̂ a, Piyɛr le in Jude aw Sejare. N̂-dda ndɔ tɛn lo tə̂ənn.Tar yo lə Erodə Agiripa20 Wungu ɔn Erodə nya dɔ dəwje tə̂ kə̂ Tir ddəm dəwje tə̂ kə̂ Sidɔn ddəm. A njê kə̂
         Tir kə njê kə̂ Sidɔn le ooje ta naan ta ddee kooe. N̂-gɔlje tar kə Balastus kə̂ to
         nje-ngəm nɛ̂nje le tɔkə mbay le darə noso gode tə̂. N̂-ndikije karə ddekeke to horode
         tə̂, mba nɛ̂n-kusaje ləde inje nangə tə̂ lə tɔkə mbay le bba aw ddee nangə tə̂ ləde.21 Ndɔɛ̂ kə̂ dɔju le asə a, Erodə ula kubbu mbay laa aw isi ngende-mbay tə̂ laa ngaâ pa tar arəde kəm dəwje tə̂ tɔyn.
         22 Dəwje uruje əkii nan: «Tar kə̂ ta Lubba tə̂ â nəənn bbo tar kə̂ ta dəw tə̂ ang.»
         23 A kar tə̂ənn njaa, anjə lə Əbbə-dəwje unda Erodə, mba narə dəwje ɔsuje gajɛ̂ turu Lubba tə̂. Yeenn bba koreje ɔɛ̂nje ngaâ
         noy.24 A tar lə Lubba nja kə kete kete ngaâ aw taa lo. 25 Barnabas de kə Sɔl n̂-tungaje kula ləde Jerujalɛm ngaâ daw təlje a, dawje kə Jan kə̂ daw bbarɛ̂ nan Markə jide tə̂.

Ndil-mə-nda mbərə Barnabas de kə Sɔl131 Njê-kilaje mbər tar lə Lubba kə njê-nɛ̂n-tɔjuje eeje mə Egilisi tə̂ kə̂ Antiyos. Ride nan: Barnabas, Simenyɔ kə̂ daw bbarɛ̂ nan Dəw-ndul, Lusiyus
         kə̂ Sirɛnn, Manayɛn kə̂ ne kə Erodə kə̂ ɔn bbe kə̂ Galile n̂-tɔkəje naan tə̂ kə Sɔl. 2 Marə ndɔ n̂-mbɔnje naan mba polo Əbbə-dəwje ngaâ dɔkuje rɔde nɛ̂n-kusa a, Ndil-mə-nda pa nan: «Undaje Barnabas de kə Sɔl dang mba kula kə̂ m-bbarde mbɛɛ̂.»3 Yeenn bba, dɔkuje rɔde nɛ̂n-kusa ngaâ n̂-dujuje Lubba ngaâ goe tə̂, dilaje jide
         dɔde tə̂ ngaâ dinyade darə dɔtuje.Barnabas de kə Sɔl dawje Sipərə4 Ndil-mə-nda ula Barnabas de kə Sɔl arə daw dawje kə bbe tə̂ kə̂ Selisi ngaâ dunnje to lo tə̂ənn
         ta kaw ər kə dɔ dərə-maann tə̂ kə̂ Sipərə. 5 N̂-teeje bbe tə̂ kə̂ Salaminn a, n̂-paje tar lə Lubba darə dəwje kəy mbɔn-naan tə̂ lə Jiipije. Jan-Markə ee tə̂ənn aw umande.6 Daalje dɔ dərə-maann le tɔyn ngaâ n̂-teeje bbe tə̂ kə̂ Papos a, dingaje marə Jiipi kə̂ to nje-əmbili ddəm to nje-kila mbər tar kə̂ tɔkɔrɔ ang ddəm. Ria nan Bar-Jeju.
         7 N̂-to dəw kə̂ ee mbɔr Sergiyus Polus tə̂ kə̂ to ngonn mbay kə̂ dɔ dərə-maann tə̂ le.
         Sergiyus Polus le to dəw kə̂ gərə nɛ̂n nya. Nula n̂-bbar Barnabas de kə Sɔl, mba bbo
         koo tar lə Lubba ddɛɛ̂. 8 A Elimas (ri nje-əmbili kə ndɔn-tar lə gɛrɛkəje tokə baann), ndiki ta kɔku ddəw Barnabas
         de kə Sɔl le ngaâ n̂-sangə ddəw ta dda karə ngonn mbay le unn məɛ̂ arə Jeju ang.
         9 Yeenn bba, Ndil-mə-nda ddusu Sɔl kə̂ daw bbarɛ̂ nan Pɔl ngaâ aa Elimas le a, 10 pa arɛ̂ nan: «Əi, nje-ngəm kə nje-kula dəwje naan tə̂, ngonn lə Əsu, əi kə̂ ə-ndiki
         nɛ̂n kə̂ gatə gatə ang, ndɔ kə̂ dda bba â kunda ngangə turu nɛ̂nje kə̂ ndɔju kə̂
         Əbbə-dəwje gɔl wa? 11 Bbasinɛn nəənn njaa Əbbə-dəwje a kundai, kəmi a tɔ. A koo lo ang ngaa mba marə kar.»Kar tə̂ənn njaa kəm Elimas le il biriri, lo ndul dɔɛ̂ tə̂, nila kə lo kâra baa naw
         sangə dəw karə ila kakə jia tə̂. 12 Ngonn mbay le oo nɛ̂njeenn baann a, unn məɛ̂ arə Lubba mba nɛ̂n-tɔju kə̂ dɔ Əbbə-dəwje tə̂ le gangə singɛ̂.Pɔl de kə Barnabas dawje Antiyos nangə tə̂ kə̂ Pisidi13 Pɔl de kə njê-buwa-njaje laa dunnje to Papos ngaâ n̂-teeje Pɛrjə nangə tə̂ kə̂ Pampili.
         A Jan tusude inyade lo tə̂ənn a təl bbe tə̂ kə̂ Jerujalɛm. 14 Pɔl de kə njê-buwa-njaje laa le dinje Pɛrjə le dawje Antiyos nangə tə̂ kə̂ Pisidi.
         Marə ndɔ-kuwa-rɔ tə̂ lə Jiipije, daw dandəje kəy mbɔn-naan tə̂ lə Jiipije ngaâ disije nangə̂. 15 N̂-turaje makəturu-ndu kə makəturu lə njê-kilaje mbər tar lə Lubba a, njê-kɔnje dɔ kəy mbɔn-naan lə Jiipije le arə n̂-paje darəde nan: «Ngakɔnjeje, bbo eeje kə marə tar ta pa karə
         dəwje nəənn karə arəde singa a, ə-paje.» 16 Pɔl in taar, dda jia arəde ngaâ pa nan: «See ngann Ijarayɛlje kə see dəwje kə̂ aw bbəəlje Lubba, ooje tar nəənn. 17 Lubba lə dəwje kə̂ Ijarayɛl mbərə kajejedede ngaâ dda arə gəlde banya bbalje tə̂ kə̂ disije nɛ̂n nangə tə̂ kə̂
         Ejipitə. Goe tə̂ a, n̂-tee kə de kə ddang Ejipitə le ddəw singa-mɔngu tə̂ laa. 18 N̂-ngəmde ngɔsi kə bbal dɔsɔ mə kɔr tə̂. 19 N̂-tɔl gəl-dəwje siri nangə tə̂ kə̂ Kanaan ngaâ narə nangə lə gəl-dəwje kə̂ siri le ddee to lə kajejedede. 20 Nɛ̂njeenn tɔyn goe əw ngɔsi kə bbal kɔr sɔ kə dɔmin. Goe tə̂ a, narə kajejedede le
         njê-gangəje sariya ndərəng tee dɔ ndɔ tə̂ lə Samuwɛl kə̂ to nje-kila mbər tar lə Lubba. 21 Goe tə̂ a, kajejedede le dujuje karə Lubba unda marə tɔkə mbay dɔde tə̂ ngaâ Lubba
         arəde Sawul ngonn lə Kis, dəw kə̂ gəl Bɛnjamɛn tə̂. Sawul le ɔn bbe bbal dɔsɔ.22 «Lubba ɔru mbay dɔ Sawul tə̂ ngaâ narə Dabbiti ddee to tɔkə mbay ləde. Lubba pa tar lə Dabbiti le nan: ‹Minga Dabbiti ngonn lə Jese. N̂-to dəw kə̂ məm ndike. Ne â nâ dda nɛ̂nje tɔyn kə̂ məm ndiki.›
         23 Mə nuju tə̂ lə Dabbiti â duju Jeju kə̂ to Nje-kaji-dəwje kə̂ Ijarayɛl tə̂, ddəw kâra baa kə ndu Lubba kə̂ unn. 24 Kete bba karə Jeju unn kutu kula laa, Jan-Batisi ila mbər tar batɛmturu-mə arə ngann Ijarayɛlje tɔyn. 25 Kar kə̂ kula lə Jan-Batisi a ta kunda ngangɛ̂ a, naw pa nan: ‹Əjəje to m-to nân wa? M-to dəw kə̂ aw ngəbbeje
         le ang. Ooje, marə dəw kə̂ masə ta tutu kula nɛ̂n-gɔl laa ang aw ddee gom tə̂.› 26 Ngakɔnʼmje, sese kə̂ gəl Abaraham tə̂ kə see kəseje kə̂ aw bbəəlje Lubba, maji karə ə-gərəje to Lubba ula kə tar kaji
         nəənn ɔju dɔje. 27 Njê kə̂ Jerujalɛm kə mbayje ləde gərəje Jeju ang. N̂-gərəje mə tar kə̂ njê-kilaje mbər tar lə Lubba paje kə̂ daw turaje kə ndɔ-kuwa-rɔ kâra kâra tɔyn le ang. N̂-ddaje nɛ̂n kə̂ njê-kilaje mbər tar paje le. Yeenn bba, n̂-gangəje sariya-yo dɔ Jeju tə̂. 28 Dingaje marə nɛ̂n ta kunda nɛ̂n tar dɔɛ̂ tə̂ karə n̂-tɔlɛ̂ ang ngaâ n̂-dujuje Pilatə
         karə arə n̂-tɔlɛ̂. 29 N̂-ddaje nɛ̂n tɔyn ddəw kâra baa kə tar kə̂ n̂-pa dɔɛ̂ tə̂ Makəturu tə̂ ngaâ dɔru
         niinnɛ̂ kakə-dəsə tə̂ dila buwa-yo tə̂. 30 A Lubba arə n̂-ndol 31 ngaâ n̂-tɔju rɔɛ̂ ndɔ banya narə dəwje kə̂ inje saa nangə tə̂ kə̂ Galile dannɛ̂je
         ndərəng bbe tə̂ kə̂ Jerujalɛm. Dede le ngaâ bbasinɛn n̂-ddeeje to njê-tar-najije
         laa nɔn dəwje tə̂ kə̂ Ijarayɛl. 32 Jeje kara, jila mbər Tar kə̂ Maji nəənn jarəse tɔ. Nɛ̂n kə̂ Lubba unn ndue mbɛɛ̂ arə kajejedede le, 33 Lubba dda arə ddee to nɛ̂n kə̂ tɔkɔrɔ horoje jee ngannde tə̂, ddəw ndol tə̂ kə̂ narə
         Jeju kə̂ oy ndol, tokə n̂-dda tarɛ̂ makəturu tə̂ lə Sɔm 2 nan:‹Ə-to ngonnəm,bbokənɛn marə ə-ddee to ngonnəm ngaa.›+34 «Lubba arə noy, a n̂-ndol mba karə da-rɔɛ̂ təl aw ndum buwa tə̂ ang ngaa. Mba ne njaa
         n̂-pa nan: ‹Mâ karəse nɛ̂nje kə̂ maji tɔyn kə̂ munn ndum ta karə Dabbiti le njaa.› 35 Mba yeenn bba, n̂-pa tarɛ̂ Makəturu tə̂ lə Lubba tɔ nan: ‹Â kinya dəw ləi kə̂ unn
         rɔɛ̂ tɔyn mbai karə ndum buwa-yo tə̂ ang.›36 «Kar tə̂ kə̂ Dabbiti isi nɛ̂n kəm baa le, n̂-dda nɛ̂n tɔyn kə̂ Lubba ndiki ta karə n̂-dda n̂-tunga. Goe
         tə̂ a, noy, n̂-dubbe mbɔr kɛɛ̂jedede tə̂ ngaâ da-rɔɛ̂ tuju. 37 A ne kə̂ noy, a Lubba ndole le n̂-ndum ang. 38 Yeenn bba ngakɔnʼmje, maji karə ə-gərəje to ddəw tə̂ lə Jeju le bba daw pa darəse
         nan Lubba a kɔru tar majang ləse dɔse tə̂. Ndu lə Mɔyijə asə dda karə dəw ddee gatə gatə kəm Lubba tə̂ ang. 39 Ddəw tə̂ lə Jeju bba dəw kə̂ unn məɛ̂ a, tar majang ɔru dɔɛ̂ tə̂. 40 Yeenn a, maji karə aaje rɔse mba nɛ̂n kə̂ n̂-dda tarɛ̂ makəturu tə̂ lə njê-kilaje mbər tar lə Lubba nəənn a ddase. Tar nɛ̂n le nan:41 ‹Ooje! See njê-yabbəje dəwje,arəje bbəəl ddase ta ə-gotoje kə ddang,mba mâ dda marə nɛ̂n ndɔ tə̂ kə̂ isije nɛ̂n kəm baa,bbo dəw ɔru gəl nɛ̂n le arəse a, â ndikije tə̂ ang+.› »42 Kar tə̂ kə̂ Pɔl de kə Barnabas daw teeje kə ddaka a, dəwje le dujujede karə ndɔ-kuwa-rɔ kə̂ guku a, n̂-təlje dɔ tar tə̂ənn le bbay. 43 Dəwje kə̂ mbɔnje naan le sanrɛje naan a, marə Jiipije nya kə dəwje kə̂ toje to Jiipije ang kə̂ aw poloje Lubba unnje go Pɔl de kə Barnabas. Pɔl de kə Barnabas le n̂-paje
         tar darəde ngaâ n̂-ndəjəjede karə n̂-naynje kə ndɔ tɔyn ddəw mə-maji tə̂ kə̂ Lubba
         dda kə de.Pɔl de kə Barnabas n̂-turuje kəmde kə rɔ dəwje tə̂ kə̂ toje to Jiipije ang44 Ndɔ-kuwa-rɔ tə̂ lə Jiipije kə̂ goe tə̂ a, dəwje kə̂ Antiyos mbɔnje naan tokə banya ta koo tar
         lə Əbbə-dəwje. 45 Jiipije ooje dəwje kə̂ banya le a, mə ddade. N̂-paje tar kə̂ aw tila kəm tar lə Pɔl ngaâ
         n̂-tajɛ̂je. 46 Pɔl de kə Barnabas n̂-paje tar kə bbəəl ang darəde nan: «Sese â, to ta karə ə-toje
         to dɔngɔr dəwje kə̂ ja pa tar lə Lubba nəənn karəse. A ə-mbətəje tar le ngaâ sese
         njaa ə-təlje ooje rɔse to dəwje kə̂ asəje ta kinga təbbə kə̂ to kə ndɔ kə ndɔ ang.
         Yeenn bba, n-turu kəmje kə rɔ dəwje tə̂ kə̂ toje to Jiipije ang ngaa. 47 Mba, ndu kə̂ jinga ta Əbbə-dəwje tə̂ njaa nan:‹Mundai karə ə-ndoko horo kəsə gəl-dəwje tə̂,karə ta ə-nja kə tar kaji nəənn kɔyn nangə tə̂ tɔyn.›+»48 Dəwje kə̂ toje to Jiipije ang ooje tar le a, rɔde nəəlde nya ngaâ dɔsuje gaji tar
         lə Əbbə-dəwje. Dəwje kə̂ Lubba mbərəde tokə kete karə dinga təbbə kə̂ to kə ndɔ kə ndɔ ddeeje to
         njê-mə-kunnje.49 Tar lə Əbbə-dəwje taa dɔ nangə kə̂ Pisidi le tɔyn. 50 A Jiipije ɔsuje kutu dɛnɛ̂nje kə̂ isije lo kula tə̂ kə̂ bo kə̂ aw poloje Lubba ddəm ɔsuje kutu
         njê-kɔn-bbeje ddəm arə dinje n̂-ddaje Pɔl de kə Barnabas maji ang ngaâ n̂-tubbade
         dɔ nangə tə̂ ləde le. 51 Pɔl de kə Barnabas le n̂-tundaje bum nangə kə̂ gɔlde tə̂ ngaâ dawje bbe tə̂ kə̂ Ikoniyɔm.
         52 A njê-njaje goƏbbə-dəwje tə̂ kə̂ naynje bbe tə̂ kə̂ Antiyos eeje kə rɔ-nəəl nya ddəm Ndil-mə-nda ddusude ddəm.

Pɔl de kə Barnabas dawje bbe tə̂ kə̂ Ikoniyɔm141 Pɔl de kə Barnabas n̂-ddee n̂-teeje mə bbe tə̂ kə̂ Ikoniyɔm a, dandəje kəy mbɔn-naan tə̂ lə Jiipije. N̂-tɔjuje tar lə Lubba darə Jiipije kə Gɛrɛkəje nya ooje məde tə̂. 2 A Jiipije kə̂ mbətəje ta koo məde tə̂ le aw tulaje dəwje kə̂ toje to Jiipije ang karə dəjəje kəjə kə̂ maji ang dɔ Pɔl de kə Barnabas tə̂. 3 Dɔ nɛ̂nje tə̂ənn tɔyn, Pɔl de kə Barnabas n̂-naynje bbe tə̂ kə̂ Ikoniyɔm le gode əw.
         Daw paje tar lə Əbbə-dəwje kə bbəəl ang. Əbbə-dəwje le tɔju to tar mə-maji laa le to nɛ̂n kə̂ tɔkɔrɔ ddəw nɛ̂n-mɔrije tə̂ kə nɛ̂nje kə̂
         dum dɔ koo kə̂ narə singa ansinyɛje narə ddaje. 4 Dəwje kə̂ bbe tə̂ le horode tin joo: Marɛ̂je unnje go Jiipije, a marɛ̂je unnje go njê-kaw-kulaje le.5 Jiipije kə mbayje ləde ddəm dəwje kə̂ toje to Jiipije ang ddəm n̂-ndikije ta dda Pɔl de kə Barnabas maji ang, ta tilade kə ər tɔlde. 6 Pɔl de kə Barnabas dooje tarɛ̂ a, daw diyaje rɔde mə bbeje tə̂ kə̂ Likawoni, Listərə,
         Dɛrbə kə loje tə̂ kə̂ mbɔr bbeje tə̂ənn. 7 Loje tə̂ənn, n̂-tɔjuje Tar kə̂ Maji dəwje tɔ.Pɔl de kə Barnabas dawje bbe tə̂ kə̂ Listərə8 Mə bbe tə̂ kə̂ Listərə, marə dingaw kə̂ duje to nje-gɔl-goto arə asə kar taar ang
         ddəm asə nja ang ddəm isi nangə̂. 9 Marə ndɔ naw noo tar kə̂ Pɔl aw pa. Pɔl le ɛɛ̂ a, gərə to mə-kunn laa asə dda karə
         naji. 10 Pɔl le pa kə singa nan: «In taar ar njarara dɔ gɔli tə̂!» Dəw le in taar bbatə ngaâ
         unn kutu nja. 11 Dəwje ooje nɛ̂n kə̂ Pɔl dda le a, duruje əkii kə ndɔn-tar Likawoni nan: «Ooje, lubbaje
         ddaje rɔde to dəwje ngaâ teeje horoje tə̂.»12 N̂-bbarje Barnabas to Jəs ngaâ n̂-bbarje Pɔl to Ɛrmɛs+, mba ne â naw pa tar. 13 Kəy-polo Jəs le to ta bbe tə̂ le njaa. A nje-polo Jəs le ddee kə ngann mangəje kə̂ n̂-dda nɛ̂nje kə̂ kura rɔde tə̂ ta bbe tə̂ le. Ne kə
         dəwje kə̂ banya le n̂-ndikije ta kunn nɛ̂njeenn le to nɛ̂n-polo karə Pɔl de kə Barnabas le. 14 Pɔl de kə Barnabas kə̂ n̂-toje to njê-kaw-kulaje le dooje tarɛ̂ a, n̂-tirje kubbuje kə̂ rɔde tə̂, dɔtuje kə ngɔru dawje rɔ dəwje tə̂
         kə̂ banya le duruje əkii nan: 15 «Mba ddi bba ə-ddaje nɛ̂n tokə be wa? Jeje kara n-to dəwje tokə sese tɔ. Jaw pa Tar kə̂ Maji jarəse karə ta ə-mbətəje nɛ̂n kə̂ ture goto, ta aaje lo kə rɔ Lubba tə̂ kə̂ isi kəm
         baa. Lubba le â dda dara kə nangə, ba-katə kə nɛ̂nje tɔyn kə̂ toje tə̂. 16 Dɔ ndɔje tə̂ kə̂ ndayje, Lubba inya ddəw arə gəl-dəwje tɔyn ddaje nɛ̂n kə̂ məde ndiki.
         17 A n̂-tɔju mə-maji laa kə ndɔ tɔyn ddəw ndi tə̂ kə kandə-ko tə̂ kə̂ narə andə kə majɛ̂
         arə ujaje. Narəse nɛ̂n-kusa asəse ngaâ narə isije kə rɔ-nəəl.»18 Dɔ tarje tə̂ nəənn tɔyn, bbo karə nɛ̂n-polo Pɔl de kə Barnabas aw ddade bbay.19 Jiipije kə̂ inje Antiyos kə Ikoniyɔm ddaje arə dəwje kə̂ banya le unnje gode. N̂-tilaje Pɔl
         kə ər ta tɔlɛ̂ ngaâ n̂-ndɔrɛ̂je n̂-teeje saa mə bbe tə̂ kə ddang, mba dɔjuje to noy
         mban. 20 A kar kə̂ njê-njaje goƏbbə-dəwje tə̂ ddeeje gukuje dɔɛ̂ a, nin taar n̂-təl nandə mə bbe tə̂ le. Lo arɛ a, ne de kə
         Barnabas dawje Dɛrbə.Pɔl de kə Barnabas n̂-təlje bbe tə̂ kə̂ Antiyos21 Pɔl de kə Barnabas n̂-tɔjuje Tar kə̂ Maji bbe tə̂ kə̂ Dɛrbə. Dəwje nya ddeeje to njê-njaje goƏbbə-dəwje tə̂. Goe tə̂ a, n̂-təlje kə ddəw kə̂ Listərə, Ikoniyɔm kə Antiyos. 22 Mə bbeje tə̂ənn, n̂-ndəjəje njê-mə-kunnje karə duwaje mə-kunn ləde darə ngəng. N̂-paje
         nan: «Maji karə joo ndoo nya mba kandə nɛ̂n mə Bbe-kɔn tə̂ lə Lubba.»23 Mə Egilisije tə̂ tɔyn kə̂ n̂-teeje tə̂, n̂-dda marə njê-mə-kunnje to dəwje kə̂ dɔ Egilisi tə̂ le, dɔkuje rɔde nɛ̂n-kusa, n̂-dujuje Lubba dɔde tə̂ ngaâ dinyajede ji Əbbə-dəwje tə̂ kə̂ dunda mə-kunn ləde dɔɛ̂ tə̂ le. 24 Pɔl de kə Barnabas le n̂-ndayje dɔ nangə tə̂ kə̂ Pisidi dosoje dɔ nangə tə̂ kə̂ Pampili.
         25 N̂-tɔjuje tar lə Lubba bbe tə̂ kə̂ Pɛrjə ngaâ dawje Atali. 26 Lo tə̂ənn, dunnje tɔkə to mba təl Antiyos nangə tə̂ kə̂ Siri. Antiyos le â njê-mə-kunnje
         inyajede kə tə̂ ji Lubba tə̂ kete mba karə Lubba dda kə de mə-maji arə n̂-ddaje kula
         kə̂ n̂-ddaje n̂-tungaje nəənn le.27 Pɔl de kə Barnabas n̂-teeje Antiyos nangə tə̂ kə̂ Siri a, n̂-mbɔnje njê-mə-kunnje.
         Dɔruje gəl nɛ̂nje tɔyn kə̂ Lubba dda ddəw tə̂ ləde kə gusu kə̂ Lubba ɔru nɛ̂n ddəw
         arə dəwje kə̂ toje to Jiipije ang ooje məde tə̂ tɔ le. 28 Pɔl de kə Barnabas n̂-naynje kə njê-mə-kunnje kə̂ Antiyos le gode əw ngaji.

Mayn naan tar dɔ kuja ganja tə̂151 Marə dəwje inje Jude ddeeje Antiyos nangə tə̂ kə̂ Siri. N̂-tɔjuje nɛ̂n njê-mə-kunnje
         kə̂ Antiyos le nan: «Bbo ujaje ganja tokə Ndu lə Mɔyijə pa ang a, â kasəje ta kinga kaji ang.» 2 Pɔl de kə Barnabas n̂-mbətəje nɛ̂n-tɔju ləde le ngaâ n̂-maynje kə de tar. Yeenn bba,
         njê-mə-kunnje unnje ndu karə Pɔl de kə Barnabas kə marə njê-mə-kunnje dawje Jerujalɛm
         daw dingaje njê-kaw-kulaje kə dəwje kə̂ dɔ Egilisi tə̂ mba tar nəənn le.3 Egilisi kə̂ Antiyos umande kə marə nɛ̂n nja tə̂ ləde le. N̂-ndayje kə ddəw kə̂ Penisi kə
         Samari ngaâ n̂-paje tar ddəw kə̂ dəwje kə̂ toje to Jiipije ang ooje nɛ̂n məde tə̂ le darə
         njê-bbeje le. Tar le arə rɔ-nəəl njê-mə-kunnje tɔyn. 4 N̂-teeje Jerujalɛm a, Egilisi kə njê-kaw-kulaje kə dəwje kə̂ dɔ Egilisi tə̂ taajede kə rɔ-nəəl. Dɔruje gəl nɛ̂nje tɔyn kə̂ Lubba dda ddəw tə̂ ləde darə dəwje
         kə̂ Jerujalɛm.Tɔkə mbɔn-naan to Egilisi tə̂ kə̂ Jerujalɛm5 Marə Parijinyɛje kə̂ ooje məde tə̂ paje nan: «Maji karə dəwje kə̂ toje to Jiipije ang arə dujade ganja ta n̂-njaje kə turu Ndu lə Mɔyijə.»6 Njê-kaw-kulaje kə dəwje kə̂ dɔ Egilisi tə̂ mbɔnje naan ta kisa mə tar le. 7 N̂-maynje naan tar ngəng nya ngaâ Piyɛr in taar pa nan: «Ngakɔnʼmje, ə-gərəje to
         Lubba bbarəm horose tə̂ ləw baa karə m-pa Tar kə̂ Maji marə dəwje kə̂ toje to Jiipije ang, karə dooje tar le ngaâ dooje məde tə̂. 8 Lubba kə̂ gərə mə dəwje tɔju to n̂-taa dəwje kə̂ toje to Jiipije ang kə rɔɛ̂ tə̂.
         Yeenn bba narəde Ndil-mə-nda tokə narəje le tɔ. 9 Nɔru kəmde dang kə jeje ang. Lubba toko məde mba mə-kunn ləde. 10 Yeenn a, bbasinɛn, mba ddi bba aw taje naan kə Lubba ngaâ aw undaje nɛ̂n-koto kə̂
         kajejedede wase jeje njaa kara jasə ta koto ang dɔ njê-njaje goƏbbə-dəwje tə̂ wa? 11 A, n-gərə tɔ to ddəw mə-maji tə̂ lə Əbbə-dəwjeJeju â junda məje to Lubba aji nɛ̂n je tokə najide le.»12 Dəwje tɔyn kə̂ mbɔnje naan le isije ddekeke ngaâ tukaje mbide ooje nɛ̂n tar kə̂ Barnabas
         de kə Pɔl daw paje dɔ nɛ̂n-mɔrije tə̂ kə nɛ̂nje kə̂ dumje dɔ koo tə̂ kə̂ Lubba dda
         ddəw tə̂ ləde horo dəwje tə̂ kə̂ toje to Jiipije ang le. 13 N̂-paje tar n̂-tungaje a, Jakə pa nan: «Ngakɔnʼmje, ooje tar ləm. 14 Bbasinɛn bbay nəənn Simɔn ole məje dɔ gusu tə̂ kə̂ Lubba gɔl kunn-kutu nɛ̂n tə̂ njaa
         ta mbərə marə dəwje horo gəl-dəwje tə̂ kə̂ gərəje Lubba ang karə n̂-ddeeje to dəwje
         laa. 15 Tar nəənn le dda mə-kâra kə tar lə njê-kilaje mbər tar lə Lubba kə̂ n̂-dda makəturu tə̂ nan:16 ‹Goe tə̂ a, mâ təl ddee dda kəy lə Dabbiti kə̂ oso le.Nɛ̂nje kə̂ kəy tə̂ le kə̂ guru, mâ təl nɛ̂n ture tə̂ngaâ mâ mɔsɛ kəy le kunda taar.17 Yeenn bba kəsə dəwje a sangəje Əbbə-dəwje,tɔkɔrɔ, gəl-dəwje tɔyn kə̂ m-bbarde karə n̂-toje to dəwje ləm.Tar kə̂ Əbbə-dəwje pa le â nəənn.18 N̂-tɔju dəwje nɛ̂n kə̂ nəjə ta dda le ləw baa.›+19 Mba yeenn bba, kəjə tə̂ ləm m-ndiki ta karə n-ddaje nɛ̂nje kə̂ a jɔku dəwje kə̂ toje
         to Jiipije ang kə̂ unnje go Lubba le ang. 20 Maji karə n-ddaje makəturu julaje jarəde karə dusaje nɛ̂n kə̂ n̂-polo nɛ̂n kɔr ang,
         mba to nɛ̂n-yərəw, n̂-ddaje kaya ang, dɔnje da kə̂ dute kəwn bba n̂-tɔlɛ̂ ang, dusaje
         məsə ang. 21 Mba ləw baa njaa dəwje aw ilaje mbər Ndu lə Mɔyijə mə bbeje tə̂ kâra kâra ngaâ kə ndɔ-kuwa-rɔ kâra kâra, daw tura Makəturu-Ndu le kəy mbɔn-naan tə̂ lə Jiipije.»Dula kə makəturu darə njê-mə-kunnje kə̂ Antiyos22 Njê-kaw-kulaje, dəwje kə̂ dɔ Egilisi tə̂ kə Egilisi le dooje maji ta mbərə marə dəwje horode tə̂ karə dawje kə Pɔl de kə Barnabas Antiyos.
         Dəwje kə̂ n̂-mbərəde le to Judə kə̂ daw bbarɛ̂ nan Barsabas kə Silas. Ngakɔnje kə̂
         joo nəənn le njê-mə-kunnje oojede to dəwje kə̂ asəje njaa. 23 Tar kə̂ n̂-ddaje makəturu tə̂ darəde le tokə be: «Jee njê-kaw-kulaje, dəwje kə̂ dɔ Egilisi tə̂ kə ngakɔnse, n-dda lapiya ngakɔnjeje kə̂ toje to Jiipije
         ang kə̂ eeje Antiyos nangə tə̂ kə̂ Siri kə Silisi. 24 Joo nan marə dəwje ləje kə̂ inje horoje tə̂ kə̂ jarəde ndu ang ddəm aw tujuje kəjə
         ləse arə aw jɔkuse. 25 Mba yeenn bba, jeje tɔyn njaa junn nduje mba mbərə marə dəwje kulade turuje tə̂ karə
         n̂-dannje Barnabas de kə Pɔl kə̂ n-ndikide nya. 26 N̂-toje to dəwje kə̂ ilaje rɔde kɔrɔ̂ mba kula lə Əbbə-dəwjeJeju-Kristə. 27 Yeenn bba, jula Judə de kə Silas jarəse karə n̂-paje tar kə̂ makəturu tə̂ le kə tade
         darəse. 28 Ndil-mə-nda ddəm jeje ddəm n-ndiki ta kunda marə nɛ̂n-koto dang dɔ nɛ̂n tə̂ kə̂ to ta karə ə-ddaje
         le ang ngaa. Nɛ̂n kə̂ ta dda â nəənn: 29 Maji karə usaje da kə̂ n̂-polo nɛ̂n kɔr ang, usaje məsə ang, ɔnje da kə̂ dute kəwn
         n̂-tɔlɛ̂ ang, ə-ddaje kaya ang. Bbo ə-ngəmje rɔse ddəw nɛ̂nje tə̂ənn tɔyn a, to nɛ̂n
         kə̂ maji. N-ddase lapiya nya.»30 Pɔl, Barnabas, Judə kə Silas, dɔtuje dawje Antiyos ngaâ n̂-mbɔnje njê-mə-kunnje
         darəde makəturu le. 31 N̂-turaje makəturu le a, n̂-ddaje rɔ-nəəl nya mba tar kə̂ makəturu tə̂ le arəde singa.
         32 Judə de kə Silas kə̂ n̂-toje to njê-kilaje mbər tar lə Lubba le ndəjəde nya karə dingaje nɛ̂n singa. 33 N̂-ddaje ndɔ ngaji a, njê-mə-kunnje le inyajede karə n̂-təlje kə mə-wul-lɔm rɔ dəwje
         tə̂ kə̂ ulajede le. [34 A, Silas oo maji ta nayn Antiyos.]35 Pɔl de kə Barnabas n̂-naynje Antiyos ngaâ marə dəwje osoje dɔde tə̂ arə n̂-tɔjuje
         nɛ̂n ngaâ n̂-paje Tar kə̂ Maji lə Əbbə-dəwje darə dəwje.Pɔl de kə Barnabas n̂-tinje naan36 Goe tə̂ ngaji a, Pɔl pa arə Barnabas nan: «N-təl mə bbeje tə̂ kâra kâra kə̂ n-pa
         tar lə Əbbə-dəwje tə̂ le, jaa njê-mə-kunnje joo se disije tokə baânn wa?»37 Barnabas ndiki karə Jan kə̂ daw bbarɛ̂ nan Markə aw kə de tɔ. 38 A kəjə tə̂ lə Pɔl, to maji ta kunn Jan-Markə kə̂ tusude inyade ta kula tə̂ Pampili
         le kaw saa ang. 39 Tar ləde aw naan tə̂ ang ngaâ nân nân kara unn ddəw laa. Barnabas ila Markə goe
         tə̂ ngaâ dunnje tɔkə to dawje Sipərə. 40 A Pɔl unn Silas ilɛ̂ goe tə̂. Goe tə̂ a, njê-mə-kunnje ilaje Pɔl ji Əbbə-dəwje tə̂ karə dda saa mə-maji ngaâ nɔtu. 41 Pɔl nday nangə tə̂ kə̂ Siri kə Silisi, n̂-ndəjə dəwje kə̂ Egilisije tə̂ le karə duwaje mə-kunn ləde darə ngəng.

Timɔte ddee to nje-buwa-nja lə Pɔl kə Silas161 Pɔl tee Dɛrbə kə Listərə. Marə nje-nja go Jeju tə̂ kə̂ ria nan Timɔte ee mə bbe tə̂ənn le. Kɔɛ̂nje to Jiipi ngaâ to nje-mə-kunn, a bɔɛ̂je to Gɛrɛkə. 2 Njê-mə-kunnje kə̂ Listərə kə Ikoniyɔm paje tar lə Timɔte le maji nya. 3 Pɔl ndiki ta kaw saa. Yeenn bba, nujɛ̂ ganja ɔju dɔ Jiipije kə̂ isije loje tə̂ənn le, mba n̂-gərəje tɔyn to bɔ Timɔteje to Gɛrɛkə. 4 Bbeje kə̂ Pɔl de kə Silas n̂-teeje tə̂, n̂-ndajije nduje kə̂ njê-kaw-kulaje kə dəwje kə̂ dɔ Egilisi tə̂ kə̂ Jerujalɛm unnje le darə dəwje. N̂-walde nya karə
         n̂-ddaje nɛ̂n kə turu nduje le. 5 Egilisije aw sangəje ddəw mə-kunn tə̂ ngaâ kə ndɔ kâra kâra kɔr njê-mə-kunnje aw banya
         kə kete kete.Lubba bbar Pɔl karə aw nangə tə̂ kə̂ Maseduwann6 Pɔl kə Silas n̂-ndayje nangəje tə̂ kə̂ Piriji kə Galasi mba Ndil-mə-nda ɔkude ddəw karə n̂-tɔjuje tar lə Lubba nangə tə̂ kə̂ Aji. 7 N̂-teeje ngɔsi kə nangə kə̂ Misi ngaâ n̂-sangəje ddəw ta tee nangə tə̂ kə̂ Bitini,
         a Ndil lə Jeju ɔkude ddəw. 8 N̂-ndayje nangə tə̂ kə̂ Misi n̂-teeje Torowas. 9 Pɔl oo marə nɛ̂n tokə lə ninjeenn til tə̂. Noo marə dəw kə̂ Maseduwann kə̂ ar taar
         aw duje nan: «Ə-ddee Maseduwann umanje!» 10 Go nɛ̂n tə̂ kə̂ Pɔl oo le a, kar tə̂ənn njaa n-sangə ddəw ta kaw Maseduwann le, mba
         n̂-gərə to Lubba bbarje karə jaw pa Tar kə̂ Maji Maseduwann le.Lidi unn məɛ̂ arə Jeju11 Junn tɔkə to Torowas jaw njarara dɔ dərə-maann tə̂ kə̂ Samotarasə. Lo-karɛ̂ a, n-tee
         bbe tə̂ kə̂ Neyapolis. 12 Jin tə̂ənn n̂-tee Pilipi kə̂ to tɔkə bbe kə̂ Maseduwann kə̂ dəwje kə̂ Rɔm â ɔnje
         dɔɛ̂. N-dda ndɔ ngaji Pilipi le. 13 Ndɔ-kuwa-rɔ tə̂ lə Jiipije, jin mə bbe tə̂ le n-tee jaw kar maann tə̂, mba jəjə to lo duju Lubba
         lə Jiipije a to lo tə̂ənn. Jisi nangə̂ ngaâ n-pa tar jarə dɛnɛ̂nje kə̂ mbɔnje naan
         lo tə̂ənn le. 14 Marə dɛnɛ̂n le kâra to dəw kə̂ Tiyatir, ria nan Lidi. N̂-to nje-labbə kubbu kə̂ kasɛ
         kə̂ narɛ̂ ngəng ngaâ naw polo Lubba. Noo tarje kə̂ jaw pa ngaâ Əbbə-dəwje unda məɛ̂ arə n̂-tuka mbia noo nɛ̂n tarje kə̂ Pɔl aw pa le. 15 Lidi kə njê kə̂ kəy laa dingaje batɛm a, n̂-bbarje n̂-pa narəje nan: «Bbo əjəje to moo məm tə̂ tɔkɔrɔ kə Əbbə-dəwje a, ə-ddeeje ə-toje kə̂y ləm.» Numan kə je nya karə n-ndiki bbar tə̂ kə̂ n̂-bbarje
         le.Dila Pɔl kə Silas kəy-kula tə̂16 Marə ndɔ jaw kə lo duju Lubba tə̂ a, marə ngonn mandə kə̂ to nje-kula lə marə dəw
         tee ingaje. Ndil nɛ̂n-ndɔn kə̂ maji ang isi mə ngonn mandə tə̂ le. Nɛ̂n-ndɔn laa le
         dda arə əbbeejedede ingaje nɛ̂n nya. 17 Nunn goje, jeje kə Pɔl ngaâ naw nuru əkii n̂-pa nan: «Dəwje nəənn toje to njê-kulaje
         lə Lubba kə̂ nje-kisi ddutu dara tə̂. Daw tɔjujese ddəw kinga kaji.» 18 N̂-təl dɔ tar tə̂ənn le ndɔ banya nya. Asə ang boy a, Pɔl turu rɔɛ̂ ngaâ pa arə ndil
         le nan: «Kə ri Jeju-Kristə, munn ndu mari karə ə-tee mə ngonn kə̂ dɛnɛ̂n tə̂ nəənn kə ddang!» Kar tə̂ənn njaa
         ndil le unda lo tee. 19 Əbbeejedede ooje to nɛ̂n kə̂ daw dundaje məde dɔɛ tə̂ le goto ngaa a, duwaje Pɔl kə
         Silas dawje kə de natâ nɔn njê-kɔn-bbeje tə̂. 20 Dawje kə de nɔn njê-gangəje sariya tə̂ kə̂ toje to dəwje kə̂ Rɔm ngaâ n̂-paje nan:
         «Dəwje nəənn ilaje tar mə bbe tə̂ ləje. N̂-toje to Jiipije. 21 Daw tɔjuje nɛ̂n-ji-bbe kə̂ jeje kə̂ n̂-to ngann njê-bbeje kə̂ Rɔm jasə ta ndiki tə̂ ang ddəm ta nja goe tə̂ ang ddəm.»22 Dəwje tokə banya inje uruje dɔ Pɔl de kə Silas tə̂ ngaâ njê-gangəje sariya le arə
         n̂-tɔru kubbu rɔ Pɔl de kə Silas tə̂. Dunnje ndu darə n̂-tundade kə ndəy. 23 N̂-tundade nya, darəje dilade kəy-kula tə̂ ngaâ dunnje ndu darə nje-ngəm ta kəy-kula
         le karə ngəmde kə majɛ̂. 24 Nje-ngəm ta kəy-kula le oo ndu kə̂ darɛ̂ le ngaâ ila Pɔl de kə Silas lə suran kəy-kula
         tə̂ ngaâ ilade kakə.25 Lo mɔngu nyɛnɛnɛ a, Pɔl de kə Silas daw dujuje Lubba ddəm daw dɔsuje pa n̂-walje nɛ̂n
         Lubba ddəm ngaâ kəsə dəwje kə̂ duwade le aw ooje ndude. 26 A ta koo a, nangə yəkə kə singa arə gɔl kəy-kula kə̂ dungu nangə̂ le yəkə. Kar tə̂ənn
         njaa ta-kəyje tɔyn təəyn ngaâ kula njamjije kə̂ n̂-tɔ nɛ̂n dəwje tɔyn kə̂ duwade
         le gayn nangə̂. 27 Nje-ngəm ta kəy-kula le ndol ngaâ oo ta-kəy kə̂ to takə baa le a, noo to dəwje kə̂
         duwade le aynje ngaâ nunn tɔkə kiya laa ta tɔl nɛ̂n rɔɛ̂. 28 A Pɔl uru əkii kə singa nan: «Ə-tɔl rɔi ang, jee nəənn tɔyn.»29 Nje-ngəm ta kəy-kula le duju puru ta koo nɛ̂n lo ngaâ andə kəy-kula tə̂ le kə ngɔru.
         Noso kɔ gɔl Pɔl de kə Silas tə̂ naw nisa. 30 Goe tə̂ a, nje-ngəm ta kəy-kula le arə Pɔl de kə Silas n̂-teeje ddaka ngaâ n̂-dujude
         n̂-pa nan: «Əbbəmjedede ddi â mâ dda bba mâ kinga kaji wa?» 31 N̂-paje darɛ̂ nan: «Oo məi tə̂ kə Əbbə-dəwjeJeju a, â kinga kaji, əi ddəm njê kə̂ kə̂y ləi ddəm.» 32 Pɔl de kə Silas le n̂-paje tar lə Əbbə-dəwje darə nje-ngəm ta kəy-kula le ddəm darə dəwje tɔyn kə̂ eeje mə kəy tə̂ laa ddəm. 33 Til tə̂ənn njaa, nje-ngəm ta kəy-kula le aw kə de aw toko kəm doje ləde. Ngaji goe
         tə̂ a, n̂-ddɛɛ̂je batɛm kə njê kə̂ kəy laa.34 Naw kə Pɔl de kə Silas kəy laa naw narəde nɛ̂n-kusa ngaâ n̂-dda rɔ-nəəl kə njê-nujuje
         laa mba koo kə̂ noo məɛ̂ tə̂ kə Lubba le. 35 Lo arɛ a, tɔkə njê-gangəje sariya ulaje pajaje ləde rɔ nje-ngəm ta kəy-kula tə̂ le
         nan: «Inya dəwje nəənn arə ɔtuje!» 36 Nje-ngəm ta kəy-kula le ndaji tar le arə Pɔl nan: «Njê-gangəje sariya ulaje karə
         minyase. Yeenn a, ə-teeje ta awje kə lapiya.» 37 A Pɔl pa nan: «N̂-gangəje sariya dɔje tə̂ ang, a n̂-tundaje kəm dəwje tə̂ ngaâ dilaje
         kəy-kula tə̂, jeje kə̂ n̂-to ngann njê-bbeje kə̂ Rɔm tɔ. A bbasinɛn, n̂-ndikije ta kɔruje lo-kiyɛ̂ tə̂ wa? Baann ang, maji karə dede njaa
         n̂-ddee dɔrujeje.»38 Pajaje le aw ndajije tar le arə njê-gangəje sariya le. Bbəəl uta dɔde mba dooje nan
         Pɔl de kə Silas n̂-toje to ngann njê-bbeje kə̂ Rɔm. 39 Yeenn bba, njê-gangəje sariya le ddeeje ddee wulje mə Pɔl de kə Silas, dɔrujede kəy-kula
         tə̂ le ngaâ n̂-dujujede karə dɔtuje mə bbe tə̂ le kə ddang. 40 Pɔl de kə Silas dinje kəy-kula tə̂ le n̂-teeje a, daw dingaje Lidi, dooje njê-mə-kunnje,
         n̂-ndəjəjede ngaâ dɔtuje.
         
            

         
      

   
      
         17
Pɔl de kə Silas dawje Tesalonikə171 Pɔl de kə Silas n̂-ndayje kə ddəw kə̂ bbe tə̂ kə̂ Ampipolis kə Apoloni ngaâ n̂-teeje
         Tesalonikə, lo kə̂ marə kəy mbɔn-naan lə Jiipije to tə̂. 2 Pɔl aw rɔ Jiipije tə̂ tokə naw dda kə ndɔ tɔyn. N̂-mayn tar kə de dɔ makəturu tə̂
         lə Lubba asə ndɔ-kuwa-rɔ mota. 3 Nɔru gəl makəturu le narəde ngaâ n̂-pa nan makəturu lə Lubba pa nan Mesi a koo ndoo ngaâ noy a, nâ ndol. N̂-pa nan: «Jeju kə̂ maw pa tar laa marəse nəənn le to Mesi le.»4 Marə Jiipije le ndikije tar tə̂ le ngaâ unnje go Pɔl de kə Silas. Gɛrɛkəje nya kə̂
         aw poloje Lubba kə marə dɛnɛ̂nje kə̂ toje to dəwje kə̂ bo ddaje tokə baann tɔ. 5 A Jiipije kə̂ mə ddade mbɔnje dəwje kə̂ toje to njê-dɔ-gotoje kə̂ aw njaje go ddəw tə̂ baa,
         dɔsuje kutu dəwje kə̂ banya ngaâ n̂-yəkəje lo darə ddekeke goto mə bbe tə̂ le. 6 Dingaje Pɔl de kə Silas le ang ngaâ duwaje Jasɔn kə marə njê-mə-kunnje dawje kə
         de nɔn njê-kɔn-bbeje tə̂ ngaâ n̂-paje kə taar nan: «Dəwje nəənn tujuje lo tɔyn kə̂
         dɔ nangə tə̂, a bbasinɛn n̂-teeje nəənn ngaa. 7 Jasɔn â taade kə kə̂y laa. Nɛ̂n kə̂ ndu le tɔkə mbay kə̂ Rɔm mbətə â dəwje nəənn
         le tɔyn aw ddaje. N̂-paje nan marə tɔkə mbay kə̂ dang to, ria nan Jeju.»8 Tarje nəənn le turu dɔ dəwje kə̂ banya ddəm njê-kɔn-bbeje ddəm. 9 Duwaje Jasɔn kə njê-mə-kunnje le darə ukaje tɔkə narɛ bba dinyade.Pɔl de kə Silas n̂-teeje Bere10 Lo ndul a, njê-mə-kunnje arə Pɔl de kə Silas dawje bbe tə̂ kə̂ Bere. N̂-teeje a,
         dawje kəy mbɔn-naan tə̂ lə Jiipije. 11 Kəjə lə Jiipije kə̂ Bərə maji uta kəjə lə njê kə̂ Tesalonikə arə n̂-taaje tar le
         kə ngɔru baa. Ndɔ kâra kâra daw disaje makəturu lə Lubba ta gərə se tar kə̂ Pɔl
         aw pa le to kə dɔgɔlɛ̂ njaa wa? 12 Dəwje nya horode tə̂ ooje məde tə̂. Dɛnɛ̂n Gɛrɛkəje kə̂ toje to dəwje kə̂ isije lo
         kula tə̂ bo kə marə dingawje nya ooje məde tə̂ tɔ. 13 Jiipije kə̂ Tesalonikə ooje nan Pɔl aw tɔju tar lə Lubba Bere tɔ a, n̂-ddeeje ta yəkə lo
         ngaâ ta kɔsu kutu dəwje kə̂ banya le. 14 Njangə baa a, njê-mə-kunnje arəje Pɔl unn ddəw ər kə ta tɔkə ba tə̂, a Silas de kə
         Timɔte n̂-naynje tə̂ənn. 15 Dəwje kə̂ dannje Pɔl le awje ndərəng teeje Atɛnn bba təlje. Kar təlde a, Pɔl unn ndu
         arəde karə Silas de kə Timɔte dawje njangə dingɛ̂je Atɛnn le.Pɔl pa tar arə dəwje kə̂ Atɛnn16 Wur Pɔl a ta ti kar tə̂ kə̂ naw nginan nɛ̂n Silas de kə Timɔte le, mba kɔrje ddusu
         mə bbe kə̂ Atɛnn le. 17 Naw pa tar kə Jiipije kə dəwje kə̂ aw poloje Lubba mə kəy mbɔn-naan tə̂ lə Jiipije. A kəsə ndɔje, naw pa tar natâ kə kəsə dəwje kə̂ naw ningade kə̂ ndɔ tɔyn. 18 Marə njê-nɛ̂n-gərəje kə̂ daw bbarde nan Epikurinyɛje kə Isitoyisinyɛje njaa kara
         ddeeje aw paje saa tar tɔ. Marɛ̂je paje nan: «Tar ddi njaa nje-kunda bula nəənn a
         ta pa wa?» A marɛ̂je paje nan: «A du ang, nâ to marə nje-kila mbər tar lə marə lubbaje
         kə̂ dang.» Mba Pɔl aw ila mbər Tar kə̂ Maji lə Jeju kə tar ndol lə dəwje kə̂ oyje.19 Duwaje Pɔl dawje saa Ayeropajə+ ngaâ n̂-dujeje nan: «Ja kasə gərə nɛ̂n-tɔju kə̂ siki kə̂ aw tɔju nəənn wa? 20 Mba tar kə̂ joo kete ang â aw pa nəənn arə n-ndiki ta gərə gəle.» 21 Njê-bbeje kə̂ Atɛnn tɔyn kə njê-mbaje ndikije nya ta pa tar nɛ̂n kə̂ siki wase ta
         koo nɛ̂n kə̂ siki kə̂ tee bbe tə̂.22 Yeenn bba, Pɔl ar taar dann dəwje tə̂ Ayeropajə le ngaâ pa nan: «Dəwje kə̂ Atɛnn, moose a, ə-toje to dəwje kə̂ ə-ndikije ta polo
         lubbaje ddəw nɛ̂nje tə̂ tɔyn njaa. 23 Mba m-nja mə bbe tə̂ le a, moo kɔrje kə̂ aw polojede. A m-tee dɔ marə baann tə̂ kə̂
         n̂-dda makəturu tə̂ nan: ‹Bann lə marə lubba kə̂ dəw gəre ang.› Maji, nɛ̂n kə̂ aw
         poloje, a ə-gərəje ang le â m-ddee maw mila mbəre marəse nəənn. 24 Lubba kə̂ nje-dda duninya kə nɛ̂nje tɔyn kə̂ toje tə̂, ne kə̂ n̂-to nje-dara kə nje-nangə
         le n̂-to kəy-poloje tə̂ kə̂ dəw dda kə jia ang. 25 N̂-ndiki ta karə ji dəw â umɛ̂n ang, mba nɛ̂n kâra due ang, ne â narə dəwje təbbə,
         kəwn kə kəsə nɛ̂nje. 26 Dəw kâra baa njaa nunnɛ̂ n̂-dda nɛ̂n dəwje tɔyn narə disije dɔ nangə tə̂ tɔyn. Nɔju
         ngangə nangə le kâra kâra karə disije tə̂ kə karɛ̂ kə̂ nɔju narəde. 27 N̂-dda baann bba karə dəwje sangɛ̂je. Bbo n̂-mamje lo a, a du ang, dâ kasəje ta kingɛ̂.
         Ta koo a, jeje kâra kâra tɔyn Lubba ee kə je ddəw əw ang. 28 Mba ddəw tə̂ laa bba jaw jisije nɛ̂n kəm baa, jaw yəkəje nɛ̂n rɔje ngaâ da-rɔje to
         nɛ̂n. To ddəw kâra baa kə tar kə̂ marə njê-nɔn-paje ləje paje nan: ‹N-toje to ngann
         lə Lubba.›29 «Tɔkɔrɔ njaa n-toje to ngann lə Lubba. Yeenn a, ja kasəje ta kəjə to Lubba unn da-rɔ
         kɔr kə̂ n̂-dda kə andə wase narɛ wase ər kə̂ dəw tɔl to tɔl kə gusu laa wase əjə to
         kəjə bba dda, tokə baânn wa? 30 Kar kə̂ dəwje gərəje tar kə̂ tɔkɔrɔ ang bbay le. Lubba oo to nɛ̂n ang. A bbasinɛn
         naw bbar dəwje tɔyn kə̂ isije loje tə̂ tɔyn karə n̂-turu məde. 31 Mba nɔju ndɔ kə̂ nâ karə dəw kə̂ n̂-mbəre gangə nɛ̂n sariya kə̂ to gatə gatə dɔ dəwje
         tə̂ tɔyn kə̂ dɔ nangə tə̂. Narə dəw le oy, a ndol bba ta tɔju karə dəwje tɔyn to ne
         njaa n̂-mbəre.»32 Dooje tar ndol lə dəwje kə̂ oyje kə̂ Pɔl pa le a, marɛ̂je kokoje nɛ̂n. A marɛ̂je paje
         nan: «Marə ndɔ bba ja təl koo tar ləi dɔ tar tə̂ nəənn bbay.»33 Go tar tə̂ənn le a, Pɔl inyade. 34 Dɔɛ tə̂ənn njaa kara, marɛ̂je naynje saa ngaâ ooje məde tə̂. Denis kə̂ to dəw kə̂
         Ayeropajə, marə dɛnɛ̂n kə̂ ria nan Damaris kə marə dəwje bbay.
         
            
               	Ri kə̂ dunda dɔ mbɔn-naan tə̂ lə tɔkəje kə̂ Atɛnn kə̂ aw uwaje dɔde dɔ marə tarje
                     tə̂ kə̂ ngəng.

Pɔl aw Kɔrɛntə181 Go nɛ̂nje tə̂ənn le a, Pɔl ɔtu Atɛnn aw Kɔrɛntə. 2 Ninga marə Jiipi kə̂ ria nan Akilas lo tə̂ənn. Duje nangə tə̂ kə̂ Pɔn. Akilas de kə dɛnɛ̂n laa Pirisil
         dinje Itali bba n̂-ddeeje, mba tɔkə mbay Kolodə unn ndu karə Jiipije tɔyn ɔtuje Rɔm kə ddang. Pɔl aw rɔ Akilas de kə Pirisil tə̂ le. 3 A kula laa kə kula lə Pɔl kə̂ aw dda to kâra baa. Kula le to kula dda tande. Yeenn
         bba, Pɔl le nayn rɔde tə̂ ngaâ daw ddaje kula le. 4 Ndɔ-kuwa-rɔ tə̂ kâra kâra tɔyn Pɔl aw pa tar nya kəy mbɔn-naan tə̂ le kə dəwje kə̂ toje to Jiipije ddəm Gɛrɛkəje ddəm karə n̂-ndikije tar tə̂ laa.5 Silas de kə Timɔte dinje Maseduwann n̂-teeje a, Pɔl unn rɔɛ̂ tɔyn mba tɔju tar lə
         Lubba. N̂-pa narə Jiipije nan Jeju le njaa to Mesi. 6 A Jiipije mbətəje tar laa ngaâ daw tajɛ̂je. Yeenn bba, Pɔl le tunda bum kə̂ kubbu
         tə̂ laa ngaâ pa arəde nan: «Məsəse təl kə dɔse tə̂, tarɛ̂ a kuwa dɔm ang. Bbasinɛn
         nəənn mâ kaw kə rɔ dəwje tə̂ kə̂ toje to Jiipije ang ngaa.»7 Nɔtu lo tə̂ənn naw rɔ marə dəw tə̂ kə̂ ria nan Titus Justus kə̂ kəy laa to mbɔr kəy mbɔn-naan tə̂ lə Jiipije. N̂-to nje-polo Lubba. 8 Krispus kə̂ to nje-kɔn dɔ kəy mbɔn-naan lə Jiipije unn məɛ̂ arə Əbbə-dəwje, ne de kə njê kə̂ kə̂y laa tɔyn. Marə dəwje kə̂ Kɔrɛntə nya ooje tar kə̂ Pɔl tɔju
         le. Dooje məde tə̂ ngaâ dingaje batɛm.9 Marə ndɔ til tə̂, Əbbə-dəwje pa arə Pɔl mə marə nɛ̂n tə̂ tokə lə nin nan: «Ə-bbəəl ang, əw rɔi pa tar ang, utu
         tai ang. 10 Mba mee səi, dəw kâra a kasə kuwai ta ddai ang, mba dəwje ləm banya nya mə bbe tə̂
         nəənn.» 11 Pɔl nayn Kɔrɛntə tɔju tar lə Lubba bbal kâra kə nɛyn misan.Daw kə Pɔl nɔn ngonn mbay Galiyɔn tə̂12 Bbal tə̂ kə̂ Galiyɔn to ngonn mbay kə̂ Akay, Jiipije ooje ta naan ngaâ mbətəje Pɔl. Dawje saa lo gangə sariya tə̂. 13 N̂-paje nan: «Dəw nəənn aw dda karə dəwje poloje Lubba kə ddəw kə̂ ndu mbətə.» 14 Pɔl a ta pa tar a, Galiyɔn ila tar Jiipije tə̂ nan: «Bbo tar nəənn to tar tɔl dəw wase tar nɛ̂n kə̂ ngəng a, mâ kungu tar gəlse
         tə̂. 15 A tar le to mayn naan tar dɔ nɛ̂n-tɔju tə̂, tar rije kə Ndu ləse njaa. Yeenn oose sese njaa. M-ndiki ta to nje-gangə sariya tarje kə̂ baann ang.»
         16 Yeenn ngaâ n̂-tubbade lo gangə sariya tə̂ le. 17 Dede tɔyn duwaje Sostɛnn kə̂ to nje-kɔn dɔ kəy mbɔn-naan lə Jiipije le n̂-tundɛ̂je ta-kəy gangə sariya tə̂ le. A Galiyɔn aa lo kə tə̂ ang.Pɔl təl Antiyos18 Pɔl nayn ndɔ banya ngaji Kɔrɛntə bba inya njê-mə-kunnje ngaâ unn to təl nangə tə̂
         kə̂ Siri. Ne de kə Pirisil kə Akilas. Kete bba ta kaw a, narə n̂-ngisa dɔɛ̂ bbe tə̂
         kə̂ Sankere, mba nunn ndue. 19 Daw teeje Epɛjə. Pɔl inya Pirisil de kə Akilas lo tə̂ənn ngaâ ɔtu aw kəy mbɔn-naan tə̂ lə Jiipije aw pa tar kə de. 20 N̂-dujuje Pɔl nya karə nayn kə de ndɔ banya bbay. A Pɔl mbətə. 21 Nâ ta kinyade a, n̂-ndəjəde nan: «Bbo Lubba ndiki a, mâ təl rɔse tə̂ marə ndɔ.»
         Yeenn ngaâ nunn tɔkə to Epɛjə nɔtu. 22 N̂-tee Sejare a, naw dda lapiya njê-mə-kunnje kə̂ Jerujalɛm ngaâ n̂-nday naw Antiyos.
         23 N̂-dda ndɔ ngaji lo tə̂ənn ngaâ nin n̂-nday nangə Galasi kə Piriji tə̂, narə ndəjə
         njê-njaje goƏbbə-dəwje tə̂ tɔyn karə dingaje singa.Apolos aw Epɛjə24 Marə Jiipi kə̂ ria nan Apolos kə̂ duje Alɛkəjandiri ddee Epɛjə le. N̂-to dəw kə̂ gərə pa tar
         ddəm gərə makəturu lə Lubba nya ddəm. 25 N̂-tɔjɛ̂ «ddəw lə Əbbə-dəwje» tokə kete arə kəjə laa sangə kə majɛ̂ ngaâ n̂-tɔju nɛ̂n dɔ Jeju tə̂ kə̂ dɔgɔlɛ̂. A batɛm lə Jan kâra baa a n̂-gərə. 26 Naw pa tar mə kəy mbɔn-naan tə̂ lə Jiipije kə bbəəl ang. Go tar tə̂ laa tɔyn kə̂ Pirisil kə Akilas dooje a, n̂-bbarɛ̂je
         kə rɔde tə̂ ngaâ n̂-təl n̂-tɔjɛ̂je tar kə̂ tɔkɔrɔ kə̂ dɔ ddəw lə Lubba tə̂ le kə
         majɛ̂ uta ye kə̂ kete. 27 Goe tə̂ a, Apolos le ndiki ta kaw Akay. Njê-mə-kunnje ndikije tə̂ saa ngaâ n̂-ddaje
         makəturu darə njê-mə-kunnje kə̂ Akay le karə n̂-tɛɛ̂je kə rɔde tə̂ kə majɛ̂. N̂-tee
         nu a, Lubba dda saa mə-maji arə numan njê-mə-kunnje nya, 28 mba tar kə̂ tɛɛ̂ tə̂ ngəng arə Jiipije ooje tar ta kila tə̂ ang. N̂-tɔju ddəw makəturu tə̂ lə Lubba kə ddaka narəde to Jeju njaa to Mesi.

Pɔl tee Epɛjə191 Kar tə̂ kə̂ Apolos nayn Kɔrɛntə a, Pɔl nday kə ddəw kə̂ Aji kə̂ to ddingirije ngaâ
         tee Epɛjə. Ninga marə njê-njaje goƏbbə-dəwje tə̂ lo tə̂ənn, 2 ngaâ n̂-dujude nan: «Ndɔ kə̂ ooje məse tə̂ le ingaje Ndil-mə-nda wa?» Dilɛ̂je tə̂ nan: «Joo ri Ndil-mə-nda ndɔ kâra ang.» 3 Pɔl təl dujude nan: «Batɛm ddi â ingaje wa?» N̂-paje nan: «Batɛm lə Jan.» 4 Pɔl ilade tə̂ nan: «Jan dda batɛm dəwje kə̂ ndikije ta turu məde. Jan le duju dəwje karə dooje məde tə̂ kə dəw kə̂ a ddee goe tə̂. Dəw le to Jeju.» 5 Dəwje le ooje tar le ngaâ ingaje batɛm kə ri Əbbə-dəwjeJeju. 6 Pɔl ila jia dɔde tə̂ ngaâ Ndil-mə-nda ddee dɔde tə̂. N̂-paje tar kə ndɔn-tarje kə̂ dang dang ngaâ dilaje mbər tar lə Lubba.
         7 Kɔr dəwje le tɔyn aw ngɔsi kə dɔku gire joo. 8 Nɛyn mota njaa Pɔl aw aw kəy mbɔn-naan tə̂ lə Jiipije kə ndɔ tɔyn aw pa tar Bbe-kɔn lə Lubba kə bbəəl ang. N̂-dda gan njaa karə n̂-ndikije tə̂ saa. 9 A mə marɛ̂je kətərə ngaâ n̂-ndikije tar tə̂ lə Pɔl le ang. Darje kə kəm dəwje tə̂
         kə̂ banya le njaa daw paje tar «ddəw lə Əbbə-dəwje» daw kokoje nɛ̂n. Yeenn bba, Pɔl tusude inyade, a mbɔn kəsə njê-njaje goƏbbə-dəwje tə̂ aw kə de kəy nɛ̂n-ndo tə̂ lə Tiranos aw pa tar arəde kə ndɔ kə ndɔ. 10 Nɛ̂ɛnn le to tokə baann ndərəng bbal joo arə dəwje kə̂ Aji, Jiipije kə Gɛrɛkəje ooje tar lə Əbbə-dəwje.Nɛ̂n-singa kə̂ inga ngann lə Seba11 Lubba dda tɔkə nɛ̂n-mɔrije ddəw tə̂ lə Pɔl. 12 Yeenn bba bbo, dəw ddee kə mbita kubbu wase kubbu kə̂ ɔru rɔ Pɔl ɔru nɛ̂n nje-rɔ-to
         a, rɔ-to le goto ddəm ndilje kə̂ maji ang kara teeje kə ddang ddəm. 13 Marə Jiipije kə̂ aw tubbaje ndilje kə̂ maji ang rɔ dəwje tə̂ kə lo lo, aw unnje ri Əbbə-dəwjeJeju bba aw tubbaje nɛ̂n ndilje le tɔ. N̂-paje nan: «Kə ri Jeju kə̂ Pɔl aw ila mbər tar laa, ə-teeje kə ddang!» 14 Ngann lə Seba â aw ddaje nɛ̂ɛnn. Seba le to Jiipi kə̂ to tɔkə nje-polo Lubba. 15 A marə ndɔ ndil kə̂ maji ang le ilade tə̂ nan: «M-gərə Jeju ngaâ m-gərə Pɔl tɔ. A sese ə-toje to njê kə̂ dda wa?» 16 Dəw kə̂ ndil kə̂ maji ang isi məɛ̂ tə̂ le aal uru dɔde tə̂, singɛ̂ utade arə n̂-teeje kəy laa kə ngɔru daynje
         rɔde baa ddəm kə do rɔde tə̂ ddəm. 17 Njê-bbeje tɔyn kə̂ Epɛjə kə Jiipije kə Gɛrɛkəje, dooje tar nəənn le. Bbəəl uta dɔde tɔyn arə dɔsuje gaji ri Əbbə-dəwjeJeju kə̂ to ri kə̂ bo. 18 Marə dəwje nya kə̂ ooje məde tə̂ ddee paje tar nɛ̂nje kə̂ maji ang kə̂ n̂-ddaje kə
         ddaka. 19 Marə njê-əmbilije nya unguje makəturu əmbilije ləde dɔ naan tə̂ ngaâ roje kəm dəwje
         tə̂ tɔyn. Dəwje turaje gatə makəturuje le a, asə kəm kandə narɛ doro dɔmin. 20 Baann â tar lə Lubba aw kə kete kete ngaâ ee kə singa-mɔngu ddəw tə̂ lə Əbbə-dəwje.Tɔkə tar oso Epɛjə21 Go nɛ̂nje tə̂ənn, Pɔl unn ndu ddəw tə̂ lə Ndil-mə-nda ta kaw Jerujalɛm kə ddəw kə̂
         Maseduwann kə Akay. N̂-pa nan: «Bbo m-tee nunn a, maji karə m-tee Rɔm tɔ.» 22 Yeenn bba, nula marə njê kə̂ aw umɛ̂nje kula tə̂ joo Maseduwann, Timɔte kə Erastə,
         a ne n̂-nayn nangə tə̂ kə̂ Aji ndɔ ngaji bbay.23 Dɔ ndɔɛ̂ tə̂ənn njaa tɔkə tar oso Epɛjə ɔju dɔ tar «ddəw lə Əbbə-dəwje» le. 24 Marə nje-dda nɛ̂nje kə andə-narɛ kə̂ ria nan Demetrus unn andə-narɛ aw dda nɛ̂n ngann
         nɛ̂nje kə̂ ndaji naan kə kəy-polo kɔr, kɔr kə̂ to dɛnɛ̂n. Ri kɔr le nan Artemis. Njê-kula
         marɛ̂je aw ingaje narɛ nya ddəw nɛ̂nje tə̂ənn le. 25 N̂-mbɔn njê-kula marɛ̂je kə dəwje kə̂ aw ddaje marə nɛ̂nje dang dang kə andə-narɛ
         ngaâ n̂-pa narəde nan: «Namʼmjedede, ə-gərəje kə majɛ̂ to ddəw kula tə̂ nəənn â
         jisi nɛ̂n kə̂ majɛ̂. 26 A sese njaa ooje kə kəmse ddəm ooje kə mbise ddəm nan Pɔl mbɔn dəwje pa arəde nan
         kɔrje kə̂ n-dda kə jije to lubbaje ang ngaâ dəwje nya nya ndikije tə̂ saa. Tarje
         nəənn taa dɔ nangə kə̂ Aji tɔyn bbo Epɛjə kâra baa ang. 27 Tar nəənn, kula ləje kâra baa â ria a tuju ang. Kəy-polo kɔr lə Artemis kə̂ to tɔkə
         kɔr kə̂ dɛnɛ̂n kə̂ ria aw bbar nya ngaâ dəwje aw poleje nangə tə̂ kə̂ Aji kə kəsə
         loje tə̂ tɔyn le a təl to nɛ̂n ang kəm dəwje tə̂ tɔ.» 28 Dəwje le ooje tar le a, wungu ɔnde nya ngaâ n̂-paje kə taar nan: «Artemis kə̂ Epɛjə
         bo nya!» 29 Tar le taa mə bbe le tɔyn ngaâ dɔtuje kə ngɔru dawje natâ daw duwaje njê-buwa-njaje
         lə Pɔl, Gayus de kə Aristarkə kə̂ toje to dəwje kə̂ Maseduwann le dawje kə de. 30 Pɔl ndiki ta kaw nɔn dəwje tə̂ kə̂ banya le, a njê-mə-kunnje mbətəje. 31 Marə tɔkə dəwje kə̂ Aji kə̂ toje to njê-buwa-kuraje lə Pɔl kara ulaje ndəjəje Pɔl
         karə naw natâ le ang. 32 Dɔ dəwje kə̂ banya le turu arə marɛ̂je uruje marə əkii, a marɛ̂je uruje marə əkii
         dang tɔ. Dəwje nya horode tə̂ gərəje gəl nɛ̂n kə̂ n̂-mbɔnje nɛ̂n naan le ang. 33 Jiipije utaje Alɛkəjandərə kə kete ngaâ marə dəwje horo dəwje tə̂ kə̂ banya le ɔruje gəl
         nɛ̂n le arɛ̂je. Alɛkəjandərə le dda jia arə dəwje le karə lo to ddekeke bba ta kɔru
         gəl tar karə dəwje kə̂ banya le. 34 A dəwje le gərəje to n̂-to Jiipi ngaâ n̂-paje tar kə̂ kâra baa naan tə̂ kə taar asə gɔl kar joo nan: «Artemis kə̂
         Epɛjə bo nya!» 35 Nje-kuja makəturu kə̂ mə bbe tə̂ le ddee gangə dəwje tar tə̂ ngaâ pa nan: «Dəwje
         kə̂ Epɛjə, ə-gərəje to Epɛjə to bbe kə̂ aw ngəm kəy-polo Artemis kə̂ to tɔkə kɔr kə̂
         dɛnɛ̂n ddəm aw ngəm ətaar laa kə̂ in darâ ddəm. 36 Dəw kâra asə mayn tar nəənn ang. Yeenn a, maji karə isije ddekeke bbo ə-ddaje nɛ̂n
         kə tɔkɛ̂ baa ang. 37 Dingawje kə̂ ə-ddeeje kə de nəənn ddaje majang kə kɔr kə̂ dɛnɛ̂n le ang ddəm tajɛ̂je
         ang ddəm. 38 A bbo Demetrus de kə njê-kula marɛ̂je â deeje kə tar kə marə dəw a, lo gangə sariya
         kə njê-gangəje sariya lə Jiipije toje. Maji karə njê-tarje le awje lo gangə sariya
         tə̂. 39 A bbo eeje kə marə tar dang bbay a, dâ dda tar le lo kuwa-dɔ-naan tə̂ kə̂ njê-kɔn-bbeje
         gərəje. 40 Mba mbɔn-naan kə̂ bbokənɛn nəənn a dda karə dooje to njê-kilaje ndɔ bbe tə̂, mba
         nɛ̂n kə̂ arəje ddəw karə n-dda mbɔn-naan kə̂ be goto.» 41 Go tar tə̂ənn le a, n̂-tubba dəwje kə̂ mbɔnje naan le narə dɔtuje.

Pɔl aw Maseduwann kə Gerɛsə201 Tar le gayn a, Pɔl bbar njê-mə-kunnje ndəjəde karə dinga singa, n̂-ddade lapiya ngaâ
         nunn ddəw kə̂ Maseduwann. 2 N̂-nday nangə tə̂ kə̂ Maseduwann n̂-ndəjə njê-mə-kunnje nya karə dinga singa ngaâ
         naw Gerɛsə. 3 N̂-dda nɛyn mota lo tə̂ənn. Kar tə̂ kə̂ nâ ta kunn tɔkə to ta kaw Siri a, noo nan
         Jiipije unguje tar mə naan tə̂ ta ddɛɛ̂ maji ang. Yeenn bba, noo maji ta təl kə ddəw kə̂
         Maseduwann. 4 Dəwje kə̂ dannɛ̂je to Sopatɛr kə̂ to ngonn lə Pirus kə̂ bbe laa Bere, Aristarkə de
         kə Sekundus kə̂ bbe laa Tesalonikə, Gayus kə̂ bbe laa Dɛrbə, Timɔte kə Tisikə de kə
         Toropim kə̂ n̂-toje to dəwje kə̂ ngann bbeje tə̂ kə̂ Aji. 5 Dəwjeenn le awje kete aw ngəbbəjəje Torowas. 6 A jeje, ndɔ kusu mapa kə̂ n̂-dda kə wum ang nday a, junn tɔkə to tɔkə bbe tə̂ kə̂ Pilipi, n-dda ndɔ min a, jingade Torowas. N-nayn
         lo tə̂ənn ndɔ siri.Pɔl ndəjə dəwje kə̂ Torowas7 N-mbɔn naan kə ndɔ-kuwa-rɔ ta kɔn muru mə-kâra a, Pɔl pa tar arə njê-mə-kunnje ndərəng
         lo mɔngu, mba lo-karɛ̂ a, nâ ta kɔtu. 8 Lambeje toje nya mə kəy tə̂ kə̂ to dɔ marɛ̂ tə̂ taar kə̂ n-mbɔn naan tə̂ le. 9 Marə ngonn kə̂ dingaw kə̂ ria nan Ətik isi ta kəm lo tə̂ kə̂ kar kəy tə̂ le, kar kə̂
         Pɔl nayn aw pa tar bbay a, bbi uta dɔɛ̂ arə nin kəy tə̂ kə̂ to dɔ marɛ̂ tə̂ to mota
         laa le noso nangə̂. Daw ta kuwɛ̂ kə taar a, noy mban. 10 Pɔl ddisi kə ngɔru aw, nula dɔɛ̂ nangə̂ ngaâ nunnɛ̂ nuwɛ̂ jia tə̂ n̂-pa nan: «Əjəje
         tar ang, n̂-to kəm baa.» 11 Goe tə̂ a, Pɔl təl aw taar. N̂-tətə mapa nusa. N̂-pa tar narə dəwje ndərəng ta lo-karɛ
         a, nɔtu. 12 A dunn ngonn kə̂ dingaw le n̂-ddee saa kəm baa ngaâ mə dəwje oso nangə̂.Pɔl in Torowas aw Milɛ13 Jeje, junn tɔkə to jɔtu ta kaw bbe tə̂ kə̂ Asos dɔngɔr. Lo tə̂ənn â ja kunn Pɔl mba
         nunn ndue ta kaw laa kə gɔlɛ̂. 14 Ningaje Asos le a, jarə naal tɔkə to le ngaâ jaw Mitilɛnn. 15 Lo-karɛ̂ a, jin tə̂ənn kə tɔkə to n-tee ngɔsi kə bbe kə̂ Kiyo. Ndɔ kâra goe tə̂ bbay
         a, n-nday kə ddəw kə̂ Samos ngaâ n-dda ndɔ joo a, n-tee Milɛ. 16 Pɔl ndiki ta kar lo kâra Epɛjə ang, mba n̂-ndiki karə gɔl kar laa nday baa nangə
         tə̂ kə̂ Aji ang. N̂-ndiki ta kaw kə ngɔru ta bbo ddəw to a, tee Jerujalɛm ndɔ kusu
         Pantekotə tə̂.Pɔl ndəjə ansinyɛje kə̂ Epɛjə bba ta kɔtu17 Pɔl nayn Milɛ nu njaa a, ula bbar dəwje kə̂ dɔ Egilisi tə̂ kə̂ Epɛjə. 18 N̂-ddee dingɛ̂je ngaâ n̂-pa narəde nan: «Ə-gərəje ddəw kə̂ maw nja nɛ̂n horose tə̂
         kə majɛ̂, unn kute dɔngɔr ndɔ tə̂ kə̂ m-tee nɛ̂n horose tə̂ nangə tə̂ kə̂ Aji. 19 M-dda kula lə Əbbə-dəwje kə mə ngonn-kasə kə maann-nɔn kə kəm-to-ndoo, mba Jiipije unguje tar mə naan tə̂ ta ddam maji ang. 20 Nɛ̂n kə̂ a ddase maji tɔyn njaa m-tɔjuse. M-pa nɛ̂nje tɔyn marəse, m-tɔjuse nɛ̂n kəm
         dəwje tə̂ ddəm mə kəyje tə̂ ləse ddəm. 21 Mila mbər marə Jiipije kə Gɛrɛkəje karə n̂-turuje məde nyɔm ta n̂-təlje rɔ Lubba tə̂ ngaâ ta karə dundaje məde kə dɔ Əbbə-dəwjeJeju tə̂. 22 A bbasinɛn Ndil-mə-nda uwam kə singa karə maw Jerujalɛm. M-gərə nɛ̂n kə̂ a kingam
         nu ang. 23 Uta tɔyn, mə bbe tə̂ kâra kâra tɔyn kə̂ m-tee tə̂, Ndil-mə-nda pa arəm nan kəy-kula, kula njamji kə nɛ̂n kəm-to-ndoo aw nginanʼmje. 24 Moo təbbə ləm to nɛ̂n kəmʼm tə̂ ang. Nɛ̂n kə̂ m-ndiki njaa to ənga dda kula kə̂ Əbbə-dəwjeJeju inya jim tə̂ ndərəng kɔsu kɔnyɛ̂. Kula le to kula kila mbər Tar kə̂ Maji kə̂ to mə-maji lə Lubba.25 «M-nja horose tə̂ tɔyn mila mbər tar kɔn-mbay lə Lubba. A bbasinɛn nəənn m-gərə to â təlje kooje kəm ang ngaa. 26 Yeenn bba m-pa marəse bbokənɛn: Tar məsəse a kuwa dɔm ang. Nɛ̂n kə̂ asə ta dda kə̂
         m-dda ang goto. 27 Mba miyase marə nɛ̂n ang, m-tɔjuse nɛ̂n tɔyn kə̂ Lubba gɔl ta dda. 28 Maji karə undaje kəmse dɔ rɔse tə̂ kə dɔ nɛ̂n-kuulje tə̂ kə̂ Ndil-mə-nda undase karə ə-ngəmjede. Ə-ngəmje Egilisi kə̂ Lubba ndoko kə məse njaa le. 29 M-gərə kə majɛ̂ to gom tə̂ a, dəwje kə̂ toje tokə ənjakəmnjarje kə̂ maji ang a ddeeje
         kandəje horose tə̂ ta ddase maji ang. 30 Marə njê-ngəmje a kinje horose tə̂ njaa ta dda karə marə njê-mə-kunnje unnje gode.
         31 Maji karə undaje kəmse dɔ rɔse tə̂, oleje məse to bbal mota njaa, til tə̂ ddəm karâ
         ddəm m-ndəjəse kâra kâra tɔyn kə maann-nɔn kəmʼm tə̂.32 «A bbasinɛn minyase ji Lubba tə̂ kə tar mə-maji tə̂ laa kə̂ asə ta dda karə ə-sangəje
         ddəm karə ingaje nɛ̂nje kə̂ maji kə̂ n̂-gɔl mba dəwje laa ddəm. 33 M-dda bbo narɛ, bbo andə wase bbo kubbu lə dəw ang. 34 Sese njaa kara ə-gərəje kə majɛ̂, əman njaa m-dda kula kə jim bba minga nɛ̂n nɛ̂n
         kə̂ məm ndiki kə nɛ̂n kə̂ a kuman njê-buwa-njaje ləm. 35 Kə ndɔ tɔyn, maw tɔjuse to, to maji ta dda kula tokə baann mba kuman nɛ̂n njê-ndooje,
         ta kole nɛ̂n məse dɔ tar tə̂ kə̂ Əbbə-dəwjeJeju njaa pa. Tar le nan: ‹Dəw kə̂ nje-karə nɛ̂n, rɔɛ̂ nəəle uta dəw kə̂ nje-taa nɛ̂n
         le.› »36 Pɔl pa tarjeenn le ngaâ ne de kə ansinyɛje dunguje məkəjə-gɔlde nangə̂ n̂-dujuje
         Lubba. 37 Dede tɔyn duruje dɔ nɔn tə̂. Dilaje Pɔl duwɛ̂je karde tə̂ ngaâ n̂-toje mbia. 38 Ndoo ddade mba Pɔl pa arəde nan dâ təl koo kəmɛ̂ ang ngaa. Goe tə̂ a, n̂-dannɛ̂je
         ndərəng ta tɔkə to tə̂.

Kaw lə Pɔl kə Jerujalɛm211 Jinya ansinyɛje Epɛjə ngaâ jaw kə tɔkə to njarara jaw tee Kos. Lo-karɛ̂ a, jaw tee
         Rodə ngaâ jin tə̂ənn jaw tee Patara. 2 Jinga tɔkə to kə̂ a ta kaw ər kə Penisi ngaâ junn jɔtu. 3 N-tee ngɔsi kə Sipərə ngaâ jaw joo dɔɛ̂. Jinya Sipərə le, a n-nday bəər ngaâ junn
         ddəw kə̂ Siri. Jaw juru nangə̂ Tir, mba nje-tɔkə to le a ta kungu nɛ̂n-kotoje lo tə̂ənn.
         4 N-nayn lo tə̂ənn le ndɔ siri mba jinga njê-mə-kunnje lo tə̂ənn. Ndil-mə-nda ula njê-mə-kunnje le arə n̂-paje darə Pɔl karə naw Jerujalɛm ang. 5 Ndɔ le asə ngaâ junn ddəw ta kɔtu a, dəwje tɔyn dannjeje, dede kə dɛnɛ̂nje ləde kə
         ngannde ndərəng n̂-teeje kə je mə bbe tə̂ le ddaka. Jungu məkəjə-gɔlje nangə̂ ta ba-katə
         tə̂ ngaâ n̂-duju Lubba. 6 Goe tə̂ a, n-dda naan lapiya ngaâ junn tɔkə to, a njê-mə-kunnje le təlje kəy ləde.7 Jin Tir n-tee Petolemayis a, junda ngangə nja le lo tə̂ənn. N-dda lapiya njê-mə-kunnje
         ngaâ n-nayn kə de ndɔ kâra. 8 Lo-karɛ̂ a, n-təl junn ddəw jaw tee Sejare. Lo tə̂ənn jaw kə̂y lə Pilipi kə̂ to nje-tɔju
         Tar kə̂ Maji lə Lubba kə̂ ee horo marɛ̂je tə̂ kə̂ siri kə̂ n̂-mbərəde Jerujalɛm ngaâ
         n-to kə̂y laa. 9 Ngannɛ̂ kə̂ dɛnɛ̂n eeje sɔ kə̂ gərəje ngaw ang bbay ngaâ aw ilaje mbər tar lə Lubba.
         10 N-nayn lo tə̂ənn ndɔ banya nya ngaâ marə nje-kila mbər tar lə Lubba kə̂ ria nan Agabus in Jude tə̂ ddee. 11 N̂-ddee ningaje ngaâ n̂-taa əndaar-kuwa-bbər lə Pɔl, n̂-tɔ nɛ̂n gɔlɛ̂ kə jia ne njaa
         ngaâ n̂-pa nan: «Ndil-mə-nda pa nan Jiipije a tɔje nje-əndaar kuwa-bbər nəənn Jerujalɛm tokə be ngaâ dâ kulɛ̂je ji dəwje tə̂
         kə̂ gərəje Lubba ang.» 12 Joo tar le baann a, jeje ddəm njê-mə-kunnje kə̂ bbe tə̂ le ddəm n-dda rɔje to ndoo
         rɔ Pɔl tə̂ karə naw Jerujalɛm ang. 13 A Pɔl ila tə̂ nan: «Mba ddi bba aw nɔnje ngaâ aw ddaje arə məm aw gangə maann wa?
         Bbo n̂-tɔm kə kula wase n̂-tɔləm Jerujalɛm mba ri Əbbə-dəwjeJeju njaa kara m-ndiki tə̂.» 14 Juman saa pin n̂-ndiki ang ngaâ jəw rɔje. N-pa nan: «Maji karə Əbbə-dəwje dda nɛ̂n kə̂ məɛ̂ ndiki.» 15 Go ndɔje tə̂ kə̂ n-dda tə̂ənn le a, n-gɔl rɔje tɔyn ngaâ junn ddəw jaw Jerujalɛm.
         16 Marə njê-mə-kunnje kə̂ Sejare kə̂ aw dannjeje Jerujalɛm awje kə je arə n-to kəy lə
         Nasɔn bbe tə̂ kə̂ Sipərə. Nasɔn le to nje-mə-kunn ləw baa.Pɔl aw ta koo Jakə17 N-tee Jerujalɛm a, njê-mə-kunnje taajeje kə rɔ-nəəl. 18 Lo-karɛ̂ a, Pɔl aw kə je rɔ Jakə tə̂. Dəwje kə̂ dɔ Egilisi tə̂ tɔyn mbɔnje naan lo
         tə̂ənn le. 19 Pɔl ddade lapiya ngaâ ɔru gəl nɛ̂n kə̂ Lubba dda ddəw tə̂ laa horo dəwje tə̂ kə̂
         toje to Jiipije ang kâra kâra arəde. 20 Dəwje kə̂ ooje tar lə Pɔl ɔsuje gaji Lubba ngaâ paje arɛ̂ nan: «Oo, ngokɔnje, Jiipije nya nya ooje məde tə̂ ngaâ daw ngəmje Ndu lə Mɔyijə kə majɛ̂ njaa. 21 Dooje tar kə̂ aw nja kə rii kə majɛ̂. Dooje nan aw tɔju nɛ̂n Jiipije tɔyn kə̂ isije horo dəwje tə̂ kə̂ toje to Jiipije ang karə n̂-mbətəje Ndu lə Mɔyijə. Dooje nan əi â ə-pa arəde tɔ ta karə duja ganja ngannde ang ngaâ karə n̂-ddaje
         nɛ̂n gəl-bbe lə Jiipije ang ngaa. 22 Ddi â ja dda wa? A du ang, dâ kooje nan ee nəənn. 23 Maji karə ə-dda nɛ̂n kə̂ ja ta pa kari nəənn: Dəwje sɔ eeje nəənn kə̂ unnje ndude.
         24 Aw kə de, əi kə de ə-tokoje nɛ̂n-yərəw ləse naan tə̂, uka nɛ̂nje dɔde tə̂ arə n̂-ngisaje
         dɔde. Baann bba, dəwje tɔyn a gərəje to tarje kə̂ dooje dɔi tə̂ le to ngəm ngaâ dâ
         gərəje to əi kara aw ngəm Ndu lə Mɔyijə tɔ. 25 A tar kə̂ ɔju dɔ dəwje kə̂ toje to Jiipije ang kə̂ ooje məde tə̂ le, joo maji ta kunn
         ndu makəturu tə̂ kula nɛ̂n karəde mban karə dusaje da kə̂ n̂-polo nɛ̂n kɔrje ang,
         dusaje məsə ang, dɔnje da kə̂ dute kəwn tɔlɛ̂ ang ngaâ ta n̂-ddaje kaya ang.» 26 Ndɔ kâra goe tə̂ a, Pɔl aw kə dəwje kə̂ sɔ le arə ne kə de n̂-tokoje nɛ̂n-yərəw ləde
         naan tə̂. Naw kəy-polo Lubba tə̂ ta tɔju ndɔ kə̂ nâ karə nɛ̂n nɛ̂n-polo ɔju dɔde kâra kâra kar tə̂ kə̂ ndɔ toko nɛ̂n-yərəw le a tunga nɛ̂n.Duwa Pɔl mə kəy-polo Lubba tə̂27 Ndɔ siri kə̂ to ənga toko nɛ̂n-yərəw le nayn ngɔsi ta tunga a, Jiipije kə̂ Aji ooje Pɔl kəy-polo Lubba tə̂. Dɔsuje kutu dəwje kə̂ banya darə wungu ɔnde ngaâ duwaje Pɔl. 28 N̂-paje kə taar nan: «Ngann Ijarayɛlje, ə-ddeeje bbo! Ne le â nar nəənn! Dəw kə̂ aw tɔju nɛ̂n dəwje tɔyn loje tə̂ tɔyn
         mbətə nɛ̂n dəwje ləje ddəm Ndu lə Mɔyijə ddəm kəy-polo Lubba ddəm le. Gɛrɛkəje kara n̂-ddee kə de kəy-polo Lubba tə̂ nəənn narə lo nəənn kə̂ maji tɔyn le ddee to lo kə̂ maji ang.» 29 Kete, dooje Toropim kə̂ to dəw kə̂ Epɛjə mbɔr Pɔl tə̂ le Jerujalɛm nəənn arə dəjəje
         to naw saa kəy-polo Lubba tə̂.30 Lo yəkə mə bbe tə̂ le tɔyn arə dəwje inje loje tə̂ dang dang ddeeje tokə banya. Duwaje
         Pɔl n̂-teeje saa kəy-polo Lubba tə̂ ddaka ngaâ dutuje ta-kəy-polo Lubba le kə ngɔru. 31 Daw sangəje ddəw ta tɔlɛ̂, a tarɛ̂ aw oso mbi mbay tə̂ lə mbambaje kə̂ Rɔm nan mə
         bbe kə̂ Jerujalɛm aw yəkə. 32 Njangə njangə njaa n̂-bbar mbayje lə mbambaje kə mbambaje karə dawje rɔ dəwje tə̂
         kə̂ banya le. Dulaje kəmde dooje mbayje lə mbambaje kə mbambaje le a, dəwje rɔde kunda
         Pɔl le. 33 Yeenn ngaâ, mbay lə mbambaje le ddee ngɔsi kə Pɔl le. Nunn ndu karə duwɛ̂ n̂-tɔɛ̂
         kə kula njamji joo. Goe tə̂ a, n̂-duju nan n̂-to nân wa? Ddi â n̂-dda wa? 34 Dəwje kə̂ banya le paje tar dang dang. Bula to nya arə ddəw kə̂ nâ kasə ta gərə nɛ̂n
         gəl tar le kə majɛ̂ goto. Yeenn bba, nunn ndu narə daw kə Pɔl mə ndoko tə̂ lə mbambaje.
         35 Pɔl tee dɔ esekaliye tə̂ a, mbambaje le bangɛ̂je, mba dəwje kə̂ banya le aw ddaje
         singa. 36 Dəwje le tɔyn ndoleje goe aw uruje əkii nan: «Ə-tɔlɛ̂je!»Pɔl ɔru gəl tar nɔn dəwje tə̂ kə̂ Jerujalɛm37 Kar tə̂ kə̂ daw ta kandə kə Pɔl mə ndoko tə̂ lə mbambaje a, Pɔl pa arə mbay lə mbambaje
         nan: «Ddəw karə m-pa səi tar to wa?» Nilɛ̂ tə̂ nan: «Ə-gərə tar gɛrɛkə wa? 38 Əi â ə-to dəw kə̂ Ejipitə tə̂ kə̂ bbasinɛn bbay nəənn ɔsu kutu dəwje arə ddaje dɔ-ngəng
         ngaâ oto njê-tɔl dəwje doro sɔ aw kə de mə kɔr tə̂ le ang wa?» 39 Pɔl ila tə̂ nan: «M-to Jiipi kə̂ dujum Tarsə, nangə tə̂ kə̂ Silisi, m-to dəw kə̂ bbe tə̂ kə̂ ria bbar nya. M-wali
         nya karə arəm ddəw m-pa tar marə dəwje nəənn.» 40 Mbay lə mbambaje le arə ddəw Pɔl karə pa tar. Pɔl le ar dɔ esekaliye tə̂, dda jia
         arə dəwje le. Lo to nyɛnɛnɛ ngaâ n̂-pa tar narəde kə tar ebərə n̂-pa nan:

221 «Ngakɔnʼmje, bɔydede, ooje naji ləm kə̂ mâ ta kɔru karəse nəənn.» 2 Dooje Pɔl kə̂ aw pa tar arəde kə tar ebərə le a, lo to nyɛnɛnɛ uta ye kə̂ dɔngɔr.
         3 «M-to Jiipi, dujum Tarsə nangə tə̂ kə̂ Silisi. A n̂-ngəməm Jerujalɛm nəənn. M-ndo nɛ̂n kɔ Gamaleyɛl
         tə̂ dɔ tar ngəm ndu tə̂ lə kajeje. Munn rɔm tɔyn marə Lubba tokə aw ddaje bbokənɛn
         nəənn. 4 M-dda singa kə dəwje kə̂ unnje ‹ddəw lə Əbbə-dəwje› ndərəng marə dingaje yo. Marə duwa dingawje kə dɛnɛ̂nje n̂-tɔde dungude kəy-kula
         tə̂. 5 Tɔkənje-polo Lubba kə mbɔn-naan lə tɔkəje lə Jiipije gərəje to tar kə̂ tɔkɔrɔ njaa maw pa nəənn. Mba dede njaa darəmje makəturu
         kə ri ngakɔnje Jiipije kə̂ isije Damas karə maw muwa njê-mə-kunnje m-tɔde m-ddee
         kə de Jerujalɛm karə dula kəmde ndoo tə̂.»Pɔl ɔru gəl bbar kə̂ Əbbə-dəwje bbarɛ̂6 «Maw nja ddəw-boô ngaâ m-tee ngɔsi kə Damas ngaâ kar to ngɔsi ta kar dannâ a,
         a ta koo a, tɔkə lo-karɛ in darâ gukum. 7 M-tee moso nangə̂ ngaâ moo marə ndu pa səm tar nan: ‹Sɔl, Sɔl, mba ddi bba ə-dda
         səm singa wa?› 8 Milɛ̂ tə̂ m-pa nan: ‹Əbbəmje, əi nân wa?› Ndu le pa nan: ‹Əman Jeju kə̂ Najarɛtə â aw dda səm singa nəənn.› 9 Njê-buwa lo-kawje ləm ooje lo-karɛ̂ le kə majɛ̂, a dooje ndu dəw kə̂ aw pa səm tar
         le ang. 10 M-duju tar m-pa nan: ‹Ddi â mâ dda wa Əbbəmje?› Əbbə-dəwje le pa arəm nan: ‹In taar aw Damas. Lo tə̂ nunn, dâ tɔji nɛ̂n tɔyn kə̂ to tar ləi
         ta dda.› 11 A lo le ndoko nya arə moo lo ang ngaâ njê-buwa-njaje ləm le uwaje jim to kuwa bba
         awje səm Damas.»12 «Marə dingaw kə̂ ria nan Ananiyas ee nunn, n̂-to dəw kə̂ aw bbəəl Lubba, naw ngəm
         ndu lə Mɔyijə. Jiipije tɔyn kə̂ mə bbe tə̂ənn aw paje tar laa maji. 13 N̂-ddee ningam ngaâ n̂-pa narəm nan: ‹Ngokɔnʼm Sɔl, ə-təl oo lo!› Kar tə̂ənn njaa
         kəm uja ngaâ mooe. 14 Ananiyas le pa arəm nan: ‹Lubba lə kajeje bbari undai dang karə ə-gərə nɛ̂n kə̂ məɛ̂
         ndiki, karə ta oo Jeju kə̂ to dəw kə̂ gatə gatə, karə ta oo ndue kə mbii. 15 Mba maji karə ə-təl to nje-tar-naji laa ta ə-pa tar nɛ̂n kə̂ oo kə mbii ddəm kə kəmi
         ddəm nɔn dəwje tə̂ tɔyn. 16 A mba ddi bba aw tila bbay wa? In taar bbo inga batɛm, ə-bbar ria arə tar majang ləi ɔru dɔi tə̂.›Pɔl ɔru gəl kula kə̂ Lubba ulɛ̂ rɔ dəwje tə̂ kə̂ toje to Jiipije ang17 «Go təl tə̂ kə̂ m-təl Jerujalɛm ngaâ marə ndɔ maw duju Lubba mə kəy-polo Lubba tə̂ a, moo marə nɛ̂n tokə lə ninjeenn. 18 Moo Əbbə-dəwje ngaâ n̂-pa səm tar nan: ‹Ə-tee Jerujalɛm njangə kə ddang, mba naji ləm kə̂ a kɔru
         le dəwje a ndikije tə̂ ang.› 19 Mila tə̂ m-pa nan: ‹Əbbəmje, n̂-gərəje kə majɛ̂ to maw maw kəy mbɔn-naanje tə̂, marə duwa dəwje kə̂ ooje məde tə̂ səi, daw dilade kəy-kula tə̂ ddəm n̂-tundade
         kə ndəy ddəm.› 20 Kar tə̂ kə̂ daw tɔl nɛ̂n Etiyɛnn kə̂ to nje-tar-naji ləi le mee loe tə̂ tɔ, m-ndiki
         tə̂ kə de ngaâ m-ngəm kubbuje lə njê kə̂ tɔlɛ̂je le. 21 A Əbbə-dəwje le pa arəm nan: ‹Aw, mba mâ kulai ddəw əw horo dəwje tə̂ kə̂ toje to Jiipije ang.›
         »Tar lə Pɔl kə mbay lə mbambaje kə̂ Rɔm22 Jiipije ooje tar laa ndərəng teeje dɔ tar tə̂ənn a, uruje əkii nan: «Ə-tɔlje dingaw
         nəənn kə ddang! Maji karə n̂-nayn kəm baa ang!» 23 Daw duruje əkii, daw tɔruje kubbuje rɔde tə̂ ngaâ daw sanrɛje əbaburu kə taar. 24 Yeenn bba, mbay lə mbambaje le unn ndu karə dandə kə Pɔl mə ndoko tə̂ lə mbambaje,
         karə n̂-tundɛ̂ darə n̂-pa gəl nɛ̂n kə̂ dəwje aw uruje nɛ̂n əkii dɔɛ̂ tə̂ le. 25 Daw tɔje Pɔl le ta kundɛ̂ a, n̂-pa narə mbay lə mbambaje kə̂ ee tə̂ənn nan: «Darəse
         ddəw ta karə undaje ngonn nje-bbe kə̂ Rɔm kə̂ n̂-gangə sariya dɔɛ̂ tə̂ ang wa?» 26 Baw-ddɔ lə mbambaje le oo tar nəənn le a, ɔtu aw pa arə mbay lə mbambaje nan: «Ddi
         â ta dda wa? Dingaw le to ngonn nje-bbe kə̂ Rɔm.» 27 Mbay lə mbambaje le ddee duju Pɔl nan: «Tɔkɔrɔ njaa ə-to ngonn nje-bbe kə̂ Rɔm wa? Ə-pa arə moo!» Pɔl pa nan: «Tɔkɔrɔ njaa.» 28 Mbay lə mbambaje le pa nan: «Muka narɛ bo nya bba m-ddee to ngonn nje-bbe kə̂ Rɔm.»
         Pɔl ilɛ̂ tə̂ nan: «Əman Pɔl, dujum to ngonn nje-bbe kə̂ Rɔm njaa.»29 Dəwje kə̂ a ta tundɛ̂je karə n̂-pa tar kə̂ tɔkɔrɔ le tuseje inyɛ̂je kə ngɔru. Mbay
         lə mbambaje le gərə to Pɔl to ngonn nje-bbe kə̂ Rɔm bba narə duwɛ̂ n̂-tɔɛ̂ le a, n̂-bbəəl.Daw kə Pɔl lo gangə sariya tə̂30 Lo arɛ a, mbay lə mbambaje le ndiki ta gərə gəl nɛ̂n kə̂ Jiipije undaje nɛ̂n tar dɔ Pɔl tə̂ le kə majɛ̂. Yeenn bba, narə n̂-tutu kula njamji gɔlɛ̂
         tə̂ ngaâ narə mbayje lə njê-poloje Lubba uwaje dɔ naan kə njê-gangəje sariya ngaâ narə n̂-ddee kə Pɔl nɔnde tə̂.

231 Pɔl aa kəm njê-gangəje sariya kə̂ uwaje dɔ naan le ngaâ pa nan: «Ngakɔnʼmje, kəjə
         kə̂ maji â maw nja nɛ̂n nɔn Lubba tə̂ ndərəng bbokənɛn nəənn.» 2 A Ananiyas kə̂ to tɔkə nje-polo Lubba unn ndu arə njê kə̂ arje mbɔr Pɔl tə̂ le karə dundaje tɛɛ̂. 3 Yeenn ngaâ Pɔl pa arɛ̂ nan: «Əi kə̂ ə-to tokə kar kəy kə̂ dɔru pɔr tə̂, Lubba a kundai.
         Isi nəənn ta gangə sariya dɔm tə̂ ddəw ndu tə̂, a inya ndu le a arə kunda â dundam
         wa?» 4 Dəwje kə̂ arje ngɔsi kə Pɔl paje arɛ̂je nan: «Aw taji tɔkə nje-polo Lubba wa?» 5 Pɔl pa nan: «Ngakɔnʼmje, m-gərə to n̂-to tɔkə nje-polo Lubba ang, mba makəturu lə Lubba pa nan: ‹Mbay kə̂ bbeê ləi, a pa tar kə̂ maji ang dɔɛ̂
         tə̂ ang.› »+6 Pɔl gərə to dəwje kə̂ aw uwaje dɔ naan mba gangə sariya le marɛ̂je toje to Sadusinyɛje, a marɛ̂ toje to Parijinyɛje. Yeenn bba n̂-pa tar kə taar horo njê-gangəje sariya tə̂ le nan: «Ngakɔnʼmje, m-to
         Parijinyɛ, m-to ngonn lə marə Parijinyɛ. Gəl nɛ̂n kə̂ daw ta gangə nɛ̂n sariya dɔm tə̂ nəənn, to məm kə̂ munda to dəwje kə̂
         oyje a ndolje.» 7 N̂-pa tar nila nangə̂ ang bbay a, kɔl in horo Parijinyɛje tə̂ kə Sadusinyɛje ngaâ tin-naan to mə mbɔn-naan tə̂ le. 8 Mba Sadusinyɛje paje nan: «Ndol lə dəwje kə̂ oy goto ddəm anjəje gotoje ddəm ndilje gotoje ddəm.» A Parijinyɛje paje nan nɛ̂njeenn toje tɔkɔrɔ. 9 Tɔkə bula in horode tə̂. Marə njê-gərəje-Ndu kə̂ toje to Parijinyɛje inje taar ngaâ paje tar kə singa nan: «Joo marə nɛ̂n kâra kə̂ asə karə jundaje
         nɛ̂n tar dɔ dingaw tə̂ nəənn ang. To marə ndil wase marə anjə â pa saa tar a, n-gərə wa?» 10 Tar le aw kə kete kete arə mbay lə mbambaje le bbəəl mba kin karə dəwje le inje uruje
         dɔ Pɔl tə̂ jakatɛ̂je. Yeenn bba, nunn ndu narə mbambaje aw ɔruje Pɔl horode tə̂ teeje
         saa aw saa mə ndoko tə̂ lə mbambaje.11 Lo ndul a, Əbbə-dəwje tee inga Pɔl ngaâ pa arɛ̂ nan: «Uwa arə ngəng, ə-pa tar-naji ləm Jerujalɛm mban,
         a maji karə ə-dda tokə baann Rɔm tɔ.»Jiipije gɔlje tar mba tɔl Pɔl12 Lo arɛ a, marə Jiipije unguje tar mə naan tə̂ ngaâ undaje-yo nan: «Ja kusa nɛ̂n ang ddəm ja kay maann ang
         ddəm ndərəng njaa n-tɔl Pɔl bba.» 13 Kɔr dəwje kə̂ unguje tar mə naan tə̂ le nday dɔsɔ. 14 Daw dingaje mbayje lə njê-poloje Lubba kə tɔkəje n̂-paje darəde nan: «Junda yo kəm dəwje tə̂ tɔyn n-pa nan: Nɛ̂n a kɔru taje ang ndərəng
         njaa n-tɔl Pɔl bba. 15 Yeenn a, maji karə ooje ta naan kə njê-gangəje sariya ta ə-dujuje mbay lə mbambaje
         arəje n̂-ddeeje kə Pɔl darəse. Ərəje gusu to nâ ddee karə uruje gəl tar laa kə majɛ̂
         ooje. A jeje ja kiya baan ta tɔlɛ̂ kete bba karə n̂-tee nəənn.»16 A ngonn-nann Pɔl kə̂ dingaw oo tar baan kə̂ dâ ta kiya le ngaâ aw andə mə ndoko
         tə̂ lə mbambaje aw pa arə Pɔl le. 17 Pɔl bbar marə mbay lə mbambaje pa arɛ̂ nan «Aw kə ngonn basan nəənn nɔn mbay lə mbambaje
         tə̂, mba nee kə marə tar ta pa karɛ̂.» 18 Mbay lə mbambaje le unn ngonn basan le aw saa nɔn tɔkə mbay tə̂ lə mbambaje ngaâ
         pa nan: «Pɔl kə̂ duwɛ̂ le bbarəm ngaâ dujum karə m-ddee kə ngonn basan nəənn rɔi
         tə̂, mba nee kə marə tar ta pa kari.» 19 Tɔkə mbay lə mbambaje le uwa ngonn le aw saa ngangə lo tə̂ ngaâ duje nan: «Tar ddi
         bba ee nɛ̂n ta pa karəm wa?» 20 Ngonn basan le pa arɛ̂ nan: «Marə Jiipije ooje ta naan ta duji karə bara a, arə daw kə Pɔl lo gangə sariya tə̂ ləde. Dâ ta
         kərəje gusu to daw ta kuru gəl tar laa le kə majɛ̂ koo. 21 A dang bba oo tar ləde ang, mba dasəje nɛ̂n kə̂ dɔsɔ gire ngaâ diyaje baan. Dundaje
         yo ta kɔku rɔde nɛ̂n-kusa kə nɛ̂n-kay ndərəng ta tɔl Pɔl bba. N̂-gɔlje rɔde tɔyn mban,
         ndui njaa daw nginanje.» 22 Mbay lə mbambaje le ndəjə ngonn basan le nan: «Ə-pa arə marə dəw kâra to uku mə tar
         nəənn arəm ang.» Goe tə̂ a, ninyɛ̂ narə nɔtu.Dula Pɔl nɔn ngonn mbay Peliksə tə̂23 Goe tə̂ a, mbay lə mbambaje bbar marə ngann mbayje lə mbambaje joo ngaâ pa arəde
         nan: «Ə-gɔlje mbambaje kɔr joo, njê-sundaje dɔsiri, njê-ningaje kɔr joo arə n̂-toje
         ngɔsi ta dawje Sejare kə kar jikara kə̂ til tə̂. 24 Ə-gɔlje marə sundaje karə unnje Pɔl aw saa kə majɛ̂ nɔn ngonn mbay Peliksə tə̂.» 25 Goe tə̂ a, mbay lə mbambaje dda makəturu arə Peliksə le nan: 26 «Əman Kolodiyus Lisiyas m-dda makəturu nəənn mari, əi ngonn mbay Peliksə kə̂ ə-to
         dəw kə̂ bo. M-ddai lapiya! 27 Jiipije uwaje dingaw kə̂ mulɛ̂ mari nəənn ta tɔlɛ̂. A moo nan n̂-to ngonn nje-bbe kə̂ Rɔm arə maw kə mbambaje maw mɔrɛ̂ nɛ̂n jide tə̂. 28 M-ndiki nya ta gərə gəl nɛ̂n kə̂ dundaje nɛ̂n tar dɔɛ̂ tə̂ ngaâ maw saa nɔn njê-gangəje
         sariya tə̂ ləde. 29 Moo a, dunda tar dɔɛ̂ tə̂ mba mayn naan tar dɔ nduje tə̂ ləde. A minga tar kə̂ asə
         karə n̂-tɔlɛ̂ nɛ̂n wase dilɛ̂ nɛ̂n kəy-kula tə̂ ang. 30 Moo nan dâ ta kiya baan ta tɔlɛ̂. Yeenn bba, mulɛ̂ rɔi tə̂ ngaâ m-pa marə njê kə̂
         undaje tar dɔɛ̂ tə̂ le karə daw kə tar laa le nɔin tə̂.»31 Mbambaje le ooje ndu mbay le ngaâ unnje Pɔl til tə̂ awje saa ndərəng Antipatris.
         32 Lo arɛ a, mbambaje kə̂ toje to njê-gɔlje təlje mə ndoko tə̂, a njê-sundaje le awje
         saa. 33 N̂-teeje Sejare be a, darəje makəturu le tɔkə mbay ngaâ n̂-tɔjɛ̂je Pɔl le. 34 Mbay le tura makəturu le a, duju ta gərə se Pɔl to dəw kə̂ nangə tə̂ kə̂ dda wa? N̂-pa
         darɛ̂ nan Pɔl to dəw kə̂ nangə tə̂ kə̂ Silisi. 35 Mbay le pa nan: «Ndɔ kə̂ dəwje kə̂ undaje tar dɔi tə̂ le ddeeje bba mâ koo tar ləi.»
         Nunn ndu karə n̂-ngəm Pɔl mə kəy-mbay tə̂ lə Erodə.+

               	Kəy-mbay: Kəy-mbay kə̂ Erodə dda kar tə̂ kə̂ nɔn nɛ̂n bbe.

Jiipije undaje tar dɔ Pɔl tə̂241 Ndɔ min goe tə̂ a, Ananiyas kə̂ to tɔkənje-polo Lubba kə tɔkəje kə Tɛrtulus kə̂ to nje-taa dɔ dəwje dawje Sejare. Daw səkəje Pɔl ta ngonn mbay Peliksə
         tə̂. 2 N̂-bbar Pɔl darə ddee ngaâ Tɛrtulus le unn kutu kunda tar dɔɛ̂ tə̂ nan: «Dəw kə̂
         bo Peliksə, tambal dɔi â jisi nɛ̂n ddekeke bbokənɛn kə ddəw gusu tə̂ kə̂ siki kə̂
         ə-tee nɛ̂n â njê kə̂ bbeê nəənn isije nɛ̂n kə majɛ̂. 3 Kə ndɔ kâra kâra tɔyn, loje tə̂ tɔyn jaw jari wooyo mbay Peliksə, mba nɛ̂nje kə̂
         maji kə̂ jaw jinga baann ddəw tə̂ ləi le. 4 Mâ pa tar tɛn baa mba m-ndiki ta tuju kar ləi baa ang. Yeenn bba, m-wali nya karə
         ə-tuka mbii oo tar le ddəw mə-maji tə̂ ləi. 5 Joo a, dingaw nəənn to dəw kə̂ maji ang nya. N̂-dda narə lo yəkə horo Jiipije tə̂ tɔyn kə̂ dɔ nangə tə̂. Ngaâ n̂-to marə mbay dɔ mbɔn-naan tə̂ lə dəwje kə̂ Najarɛtə
         kə̂ to mbɔn-naan kə̂ maji ang. 6 N̂-sangə ddəw ta ddee kə nɛ̂n-yərəw mə kəy-polo Lubba tə̂ ləje bba juwɛ̂. [N-ndiki ta gangə sariya dɔɛ̂ tə̂ ddəw Ndu tə̂ ləje. 7 A Lisiyas kə̂ to mbay lə mbambaje ddee ɔrɛ̂ jije tə̂ kə singa 8 ngaâ duju karə njê kə̂ undaje tar dɔɛ̂ tə̂ le ddeeje kə tar le nɔin tə̂.] Əi njaa
         bbo ə-duje tar a, a gərə to nɛ̂nje tɔyn kə̂ junda nɛ̂n tar dɔɛ̂ tə̂ le to nɛ̂nje kə̂
         tɔkɔrɔ.» 9 Jiipije ndikije tar tə̂ le tɔ ngaâ paje nan tar le to tar kə̂ tɔkɔrɔ.Pɔl ɔru naji laa nɔn Peliksə tə̂10 Goe tə̂ a, ngonn mbay le dda jia arə Pɔl karə pa tar ngaâ Pɔl pa nan: «M-gərə to
         ə-to nje-gangə sariya lə dəwje mə bbe tə̂ nəənn bbal banya nya. Yeenn bba, mâ ta
         kɔru naji ləm nɔin tə̂ a, məm oso pɔn. 11 Bbo uru gəle a, â gərə. Dda ndɔ dɔku gire joo baa bbay â maw Jerujalɛm mba polo
         Lubba. 12 Mə kəy-polo Lubba tə̂ wase kəy mbɔn-naanje tə̂ wase mə bbe tə̂, marə dəw ingam maw mayn tar kə marə dəw wase maw mərə dəwje
         karə yəkə lo ndɔ kâra ang. 13 Dəwje nəənn a kasəje ta tɔji nɛ̂n kə̂ dundaje nɛ̂n tar dɔm tə̂ le bbasinɛn nəənn ang.
         14 Nɛ̂n kə̂ m-gərə goe â nəənn: Maw polo Lubba lə kajeje kə ‹ddəw› kə̂ siki. Əman le
         m-ndiki tə̂ kə nɛ̂n tɔyn kə̂ n̂-dda Makəturu-Ndu tə̂ kə nɛ̂n tɔyn kə̂ njê-kilaje mbər tar lə Lubba paje njaa. A dede n̂-paje nan to ‹ddəw› kə̂ to kə dɔgɔlɛ̂ ang. 15 Munda məm dɔ Lubba tə̂ to dəwje kə̂ gatə gatə ddəm njê kə̂ gatə gatə ang ddəm kə̂
         oyje a ndolje. Dede kara dunda məde tokə baann tɔ. 16 Yeenn bba, kə̂ ndɔ tɔyn maw sangə ddəw karə kəjə kə̂ maji dɔrɔ â to məm tə̂ nɔn Lubba
         tə̂ ddəm nɔn dəwje tə̂ ddəm.17 «M-tee Jerujalɛm ang bbal banya nya. Yeenn bba m-ddee ta karə nɛ̂n mba kuman nɛ̂n
         dəwje kə̂ mə bbe tə̂ le ddəm ta karə nɛ̂n-polo Lubba ddəm. 18 Kar tə̂ənn le â m-toko nɛ̂n-yərəw ləm mə kəy-polo Lubba tə̂ m-tunga a, dingamje. Ndɔɛ̂ tə̂ənn le dəwje mbɔnje naan banya ang ddəm bula goto
         ddəm. 19 A marə Jiipije kə̂ Aji eeje tə̂ənn. Dede â bbo dingaje səm tar a, to tar ləde ta ddee nɔin tə̂
         mba kunda tar dɔm tə̂. 20 Wase dede nəənn bbo dooje majang kə̂ m-dda ndɔ tə̂ kə̂ daw nɛ̂n səm nɔn sariya tə̂ le a, maji karə n̂-paje. 21 Kar tə̂ənn le mar horo njê-gangəje sariya tə̂ muru əkii m-pa nan: ‹Daw ta gangə sariya
         dɔm tə̂ mba tar lə dəwje kə̂ oyje kə̂ munda məm to dâ ndolje le.› Mba tar kə̂ kâra
         baa nəənn le njaa n̂-ddeeje nɛ̂n səm sariya tə̂ nɔnse tə̂ bbokənɛn nəənn.»22 Peliksə gərə tar dɔ ddəw tə̂ kə̂ siki kə̂ Əbbə-dəwje tɔju le kə majɛ̂ ngaâ nɔru ndɔ sariya le kə kete. N̂-pa nan: «Ndɔ kə̂ Lisiyas kə̂
         to mbay lə mbambaje ddee bba mâ gangə sariya le.» 23 Nunn ndu narə mbay lə mbambaje karə n̂-ngəm Pɔl kəy-kula tə̂, a ta ninya ddəw narə
         n̂-dda marə nɛ̂nje kə̂ məɛ̂ ndiki ddəm ninya ddəw narə njê kə̂ laa ddee umɛ̂nje ddəm.Pɔl aw nɔn Peliksə de kə Durusil tə̂24 Dda ndɔ ngaji goe tə̂ a, Peliksə de kə dɛnɛ̂n laa Durusil kə̂ to Jiipi n̂-ddeeje. Peliksə le ula bbar Pɔl ngaâ noo tar kə̂ naw tɔju dɔ kunn-mə karə Jeju-Kristə tə̂. 25 Kar tə̂ kə̂ Pɔl aw pa tar kula-dda kə̂ to gatə gatə, tar tɔ-bbo kə̂ da-rɔ tə̂ kə tar
         sariya kə̂ aw ddee a, Peliksə le bbəəl ngaâ pa nan: «Asə baann, ɔtu ngaa. Marə ndɔ
         bba mâ bbari.» 26 Nunda məɛ̂ tɔ to Pɔl a karɛ̂ narɛ, mba yeenn bba, naw nula narə Pɔl ddee tɔn saa tam
         gɔl banya nya. 27 Bbal joo nday a, Pɔrsiyus Pestus ɔn mbay turu Peliksə tə̂. A Peliksə le ndiki ta nəəl
         kəm Jiipije tə̂ arə narə Pɔl nayn kəy-kula tə̂.

Pɔl ɔru naji laa nɔn ngonn mbay Pestus tə̂251 Pestus tee nangə tə̂ kə̂ nɔn dɔɛ̂ ngaâ ndɔ mota goe tə̂ a, nin Sejare le naw Jerujalɛm.
         2 Mbayje lə njê-poloje Lubba kə tɔkə dəwje lə Jiipije awje nɔɛ̂n tə̂ aw səkəje Pɔl. N̂-dujeje nya karə 3 n̂-dda kə de mə-maji, ta narə n̂-təl kə Pɔl Jerujalɛm. Daw ddaje baann ta kiya baan
         ddəw-boô tɔlje Pɔl. 4 A Pestus pa nan: «Kəy-kula kə̂ Sejare â dila Pɔl tə̂. Əman njaa kara mbɔr ang a,
         mâ təl Sejare tɔ. 5 Maji karə marə dəwje kə̂ kəmde ɔru kə̂ eeje horose tə̂ ddee ingamje arə jaw Sejare,
         â bbo dooje marə nɛ̂n kə̂ to kə dɔgɔlɛ̂ ang dɔ Pɔl tə̂ a, n̂-səkəje Pɔl le.»6 Pestus dda ndɔ asə jijoo wase ndɔ dɔku baa rɔde tə̂ ngaâ n̂-təl Sejare. Lo arɛ a,
         naw nisi lo gangə sariya tə̂ ngaâ nunn ndu karə n̂-ddee kə Pɔl. 7 Pɔl le tee a, Jiipije kə̂ inje Jerujalɛm ddeeje gukuje dɔɛ̂ ngaâ undaje tarje kə̂ ngəng ngəng dɔɛ̂ tə̂.
         A nɛ̂n kə̂ a kasə ta tɔju to tarje kə̂ dunda dɔɛ̂ tə̂ le to tarje kə̂ tɔkɔrɔ goto.
         8 Pɔl ɔru naji laa nan: «M-dda nɛ̂n kə̂ majang kə̂ mbətə ndu lə Jiipije ang ddəm kəy-polo Lubba ang ddəm tɔkə mbay kə̂ Rɔm ang ddəm.» 9 Pestus ndiki ta dda maji kə Jiipije, yeenn â, n̂-duju Pɔl nan: «Ə-ndiki ta təl Jerujalɛm karə n̂-gangə sariya le nɔnʼm
         tə̂ wa?» 10 A Pɔl pa nan: «Lo kə̂ nəənn kara to lo gangə sariya le tɔkə mbay kə̂ Rɔm â mar tə̂
         nəənn, lo kə̂ nəənn njaa dâ gangə sariya le tə̂. Moo marə nɛ̂n kə̂ maji ang kə̂ m-dda
         kə Jiipije ang, əi njaa kara ə-gərə kə majɛ̂. 11 A bbo marə tar uwam wase m-dda marə nɛ̂n kə̂ maji ang kə̂ asə gangə sariya-yo dɔm
         tə̂ a, m-mbətə ta koy ang. A bbo tarje kə̂ dunda dɔm tə̂ nəənn to ngəm baa a, dəw
         kâra ee kə ddəw ta kinyam mə jide tə̂ ang. Mâ kaw kə tar le nɔn tɔkə mbay tə̂ kə̂
         Rɔm.» 12 Pestus pa tar kə njê-karɛ̂je ndəjə ngaâ pa arə Pɔl nan: «Ə-ndiki ta kaw kə tar le
         nɔn tɔkə mbay tə̂ kə̂ Rɔm mban, â kaw nɔɛ̂n tə̂.»Pɔl aw nɔn Agiripa tə̂13 Dda ndɔ ngaji goe tə̂ a, tɔkə mbay Agiripa de kə kɔn-nannɛ̂ Berenis n̂-ddeeje Sejare ngaâ dawje ta dda lapiya Pestus. 14 Daw ddaje ndɔ lo tə̂ənn ngaji a, Pestus ɔru gəl tar kə̂ dɔ Pɔl tə̂ le arə tɔkə mbay
         Agiripa le nan: «Marə dingaw kə̂ Peliksə inyɛ̂ kəy-kula tə̂ ee nəənn. 15 Kar tə̂ kə̂ maw Jerujalɛm a, mbayje lə njê-poloje Lubba kə tɔkəje lə Jiipije n̂-səkeje tam tə̂ ngaâ n̂-dujuje karə m-gangə sariya dɔɛ̂ tə̂. 16 A milade tə̂ m-pa nan: ‹Dəwje kə̂ Rɔm aw gangəje sariya dɔ dəw tə̂ baa baann ang. Maji karə nɔru naji laa kəm dəwje tə̂
         kə̂ undaje tar dɔɛ̂ tə̂ le bba dâ gangə sariya dɔɛ̂ tə̂.› 17 Kar tə̂ kə̂ əman kə de n-ddee Sejare nəənn a, m-nginan ang. Lo-karɛ̂ njaa maw misi
         lo gangə sariya tə̂ ngaâ munn ndu marə n̂-ddee kə dingaw le nəənn. 18 Njê-tarje laa le ddeeje a, nɛ̂n kə̂ maji ang kə̂ məjə to n̂-dda bba dundaje nɛ̂n
         tar dɔɛ̂ tə̂ le moo ang. 19 Bbayɛ̂ njaa to tar kə̂ n̂-maynje naan dɔ ddəw kə̂ ta polo nɛ̂n Lubba le njaa kə dɔ
         marə dingaw tə̂ kə̂ ria nan Jeju kə̂ oy mban, a Pɔl aw pa nan nisi kəm baa. 20 A m-gərə nɛ̂n kə̂ mâ dda ɔju dɔ tar nəənn ang. Yeenn bba, m-pa marɛ̂ karə bbo n̂-ndiki
         a, naw Jerujalɛm bba ta n̂-gangə sariya dɔ tar tə̂ laa le. 21 A Pɔl le ndiki ta kaw kə tar laa le nɔn tɔkə mbay tə̂ kə̂ Rɔm. Yeenn bba munn ndu
         karə n̂-ngəmɛ̂ ndərəng ta mulɛ̂ nɔn tɔkə mbay tə̂ kə̂ Rɔm le.» 22 Agiripa pa arə Pestus nan: «Əman njaa kara m-ndiki nya ta koo tar kə̂ ta dingaw tə̂ nəənn.»
         Pestus le pa nan: «Bara njaa a, â koo tar kə̂ tɛɛ̂ tə̂.»23 Lo-karɛ̂ a, Agiripa de kə Berenis n̂-ddeeje kə dəwje gode tə̂ tokə banya kə mbayje lə mbambaje kə tɔkə
         dəwje kə̂ mə bbe tə̂, dawje lo gangə sariya tə̂. Pestus unn ndu arə n̂-ddee kə Pɔl.
         24 Pestus unn kutu pa tar nan: «Mbay Agiripa, sese tɔyn kə̂ eeje kə je nəənn ooje dingaw nəənn. Dəwje kə̂ toje to Jiipije tɔyn ddeeje oomje kə tar laa. Jiipije kə̂ Jerujalɛm ddəm njê kə̂ nəənn ddəm aw uruje əkii nan nasə ta nayn kəm baa ang.
         25 Əman, moo marə nɛ̂n kə̂ n̂-dda kə̂ asə yo ang. A ne njaa n̂-duju ta koo tɔkə mbay
         kə̂ Rɔm. Yeenn bba, moo maji ta kulɛ̂ nɔn tɔkə mbay tə̂ kə̂ Rɔm le. 26 A minga marə nɛ̂n kâra kə̂ mâ dda dɔɛ̂ tə̂ makəturu tə̂ kula nɛ̂n karə tɔkə mbay
         kə̂ Rɔm le ang. Mba yeenn bba m-ddee saa nɔnse tə̂ tɔyn, uta tɔyn, nɔn əi tɔkə mbay
         Agiripa tə̂ ta kisa mə tar laa le. Goe tə̂ a, mâ gərə nɛ̂n kə̂ mâ dda makəturu tə̂ karə
         tɔkə mbay kə̂ Rɔm le. 27 Mba kəjə tə̂ ləm, kula dəw Rɔm, a pa gəl nɛ̂n kə̂ dunda nɛ̂n tar dɔɛ̂ tə̂ ang to kula
         mbə.»

Pɔl ɔru naji laa nɔn Agiripa tə̂261 Agiripa pa arə Pɔl nan: «Mari ddəw karə ɔru naji ləi.» Pɔl ula jia ngaâ ɔru naji laa nan:
         2 «Tɔkə mbay Agiripa, rɔm nəələm bbokənɛn nya ta kɔru naji ləm nɔin tə̂ dɔ tarje tə̂ tɔyn kə̂ Jiipije undaje dɔm tə̂. 3 Mba ə-gərə nɛ̂n-ji-bbeje lə Jiipije tɔyn kə majɛ̂ ddəm ə-gərə nɛ̂nje tɔyn kə̂ daw maynje naan tar dɔɛ̂ tə̂ ddəm. Yeenn
         bba, m-duji karə ə-tɔ wuri oo tar ləm.4 «Jiipije tɔyn gərəje pa-nja ləm kə kasəm baa. N̂-gərəje kisi ləm horo dəwje tə̂ kə̂ bbeê
         ləm kə kisi ləm Jerujalɛm. 5 N̂-gərəmje ləw baa. Bbo n̂-ndikije a, dâ kasəje ta pa kari to, kisi tə̂ ləm, misi
         to Parijinyɛ, dəw kə̂ uwa tar lə Lubba ngəng nya. 6 A bbasinɛn, n̂-səkəmje mba munda məm dɔ ndu Lubba tə̂ kə̂ unn arə kajejedede. 7 Gəl-dəwje ləje kə̂ dɔku gire joo undaje məde to nɛ̂n kə̂ Lubba unn ndue ta dda a ddee
         to nɛ̂n kə̂ tɔkɔrɔ. Yeenn bba daw poloje Lubba til kə kar, a singade ɔru ang. Tɔkə
         mbay, əman kara munda məm dɔ nɛ̂n tə̂ənn le tɔ. Mba yeenn bba Jiipije undaje nɛ̂n tar dɔm tə̂. 8 See Jiipije, ooje to Lubba asə ta ndol dəwje kə̂ oy ang mba ddi wa?9 «Əman kara məjə m-pa nan to maji karə m-dda singa nya mba koo ri Jeju kə̂ Najarɛtə nəənn kə mbim ang. 10 M-dda nɛ̂ɛnn le Jerujalɛm. Mbayje lə njê-poloje Lubba arəmje ddəw arə əman kə da-rɔm njaa mungu njê-mə-kunnje nya kəy-kula tə̂ ngaâ bbo
         daw ta tɔlde a, m-ndiki tə̂ tɔ. 11 Maw mandə kəy mbɔn-naan tə̂ tɔyn kə ndɔ ndɔ maw mula kəmde ndoo tə̂. Maw muwade kə singa marə n̂-tajije ri
         Jeju. Bbo wungu ɔnʼm nya a, m-ndole gode ndərəng dɔ bbe tə̂ kə̂ dang.»Pɔl təl ɔru gəl bbar kə̂ Əbbə-dəwje bbarɛ̂ arə Agiripa12 «Marə ndɔ mbayje lə njê-poloje Lubba arəmje ddəw karə maw Damas kə ride maw muwa njê-mə-kunnje. 13 Tɔkə mbay, mee ddəw-boô maw maw ngaâ kar ar dannâ a, moo marə lo-karɛ in darâ
         uru dɔm tə̂, əman kə njê-buwa lo-kawje ləm. Lo-karɛ le ndoko laa uta ndoko lə kar.
         14 Jeje tɔyn n-tee joso nangə̂ a, moo marə ndu pa tar arəm kə tar aramenyɛ nan: ‹Sɔl, Sɔl, mba ddi bba ə-dda səm singa wa? A to ngəng səi nya ta dda dingaw
         tokə da kə̂ əbbeeje ɔsɛ̂ kə kakə a, aw dda dingaw.› 15 Milɛ̂ tə̂ nan: ‹Əi nân wa? Əbbə-dəwje.› Əbbə-dəwje pa nan: ‹Əman Jeju â aw dda səm singa nəənn. 16 A in taar. Gəl nɛ̂n kə̂ m-tee mingai nɛ̂n tokə be: M-tee mingai karə ə-təl to nje-kula
         ləm ddəm karə ə-pa tar koo kə̂ oom nəənn arə dəwje ddəm ta karə ila mbər nɛ̂nje kə̂
         mâ tɔji bbay. 17 Mâ kɔri ji Jiipije tə̂ kə ji dəwje tə̂ kə̂ toje to Jiipije ang kə̂ mulai kə rɔde
         tə̂. 18 Mulai rɔde tə̂ karə ə-təəyn kəmde ta ɔrude lo ndul tə̂ ə-tee kə de lo-karɛ tə̂. Karə
         ɔrude ji Satan tə̂ kə̂ ɔn dɔde ə-ddee kə de rɔ Lubba tə̂. Yeenn bba Lubba a kɔru tar majang ləde dɔde tə̂ ngaâ dâ kingaje lo horo dəwje tə̂ kə̂ ooje məde tə̂ səm kə̂ majije
         tɔyn.› »Pɔl ɔru gəl nɛ̂n kə̂ n̂-dda19 «Tɔkə mbay Agiripa, mba yeenn â, m-tusu nɛ̂n kə̂ in darâ kə̂ moo tokə lə ninjeenn le minya m-dda nɛ̂n
         kə̂ dang ang. 20 A dəwje kə̂ Damas kə Jerujalɛm â mila mbər tar nəənn marəde dɔngɔr. Goe tə̂ a, mila
         mbər marə dəwje kə̂ Jude kə dəwje kə̂ toje to Jiipije ang. M-pa marəde karə n̂-turuje məde ta daaje lo kə rɔ Lubba tə̂ ngaâ ta n̂-ddaje nɛ̂n kə̂ tɔju to n̂-turuje məde mban. 21 Mba tar nəənn le â Jiipije uwamje nɛ̂n kar tə̂ kə̂ mee kəy-polo Lubba tə̂ ngaâ n̂-sangəje ddəw ta tɔləmje. 22 A Lubba njaa ngəməm ndərəng bbokənɛn karə mɔru gəle nɔn dəwje tə̂ tɔyn, njê kə̂ tɛn
         wase njê kə̂ bo kara m-nayn maw pa tar-naji laa bbay. Nɛ̂n kə̂ a ta ddee kə̂ njê-kilaje mbər tar lə Lubba kə Mɔyijə n̂-paje tarɛ̂ le njaa maw pa tarɛ̂. Mila marə nɛ̂n dɔɛ̂ tə̂ ang. 23 N̂-paje nan Kristə a koo ndoo. Horo dəwje tə̂ kə̂ oyje nâ to dɔngɔr dəw kə̂ a ndol ngaâ nâ kila mbər
         lo-karɛ karə Jiipije kə dəwje kə̂ toje to Jiipije ang.»Pɔl duju Agiripa karə oo məɛ̂ tə̂24 Pɔl nayn aw ɔru naji laa baann a, Pestus uru əkii nan: «Pɔl, ə-to nje-wooy! Nɛ̂nje
         kə̂ ə-ndo nya le ilai wooy tə̂!» 25 A Pɔl pa nan: «Pestus, dəw kə̂ bo, mayn wooy ang. Tar kə̂ tɔkɔrɔ kə tar kəm-karɛ â
         maw pa. 26 Tɔkə mbay Agiripa oo tarje nəənn kete mban arə mâ kasə pa tar nəənn nɔɛ̂n tə̂ kə
         bbəəl ang. M-gərə to n̂-gərə nɛ̂njeenn tɔyn, mba nɛ̂njeenn le teeje lo-kiyɛ̂ tə̂ ang.
         27 Tɔkə mbay Agiripa, tar kə̂ njê-kilaje mbər tar lə Lubba paje le ə-ndiki tə̂ wa? M-gərə to ə-ndiki tə̂ njaa.» 28 Agiripa pa arə Pɔl nan: «Oo to â dda karə m-ddee to dəw lə Kristə kə ngɔru baa be wa?» 29 Pɔl pa arɛ̂ nan: «Kə̂ bbasinɛn nəənn wase marə ndɔ tə̂ kâra, mâ duju Lubba karə
         əi ddəm see dəwje tɔyn kə̂ aw ooje tar ləm bbokənɛn nəənn ddəm ə-ddeeje tokə əman.
         A m-ndiki ta karə n̂-tɔse kə kula njamji tokə əman nəənn ang.» 30 Tɔkə mbay Agiripa ddəm tɔkə mbay Pestus ddəm Berenis ddəm dəwje kə̂ isije kə de ddəm
         dinje taar. 31 Dɔruje rɔde kə guku ngaâ n̂-paje tar horode tə̂ nan: «Dingaw nəənn dda marə nɛ̂n
         kə̂ asə yo wase marə nɛ̂n kə̂ asə kilɛ̂ nɛ̂n kəy-kula tə̂ kâra ang.» 32 Agiripa pa arə Pestus nan: «Bbo dingaw nəənn duju ta kaw nɔn tɔkə mbay tə̂ kə̂ Rɔm ang a,
         ja kinyɛ̂.»

Dula Pɔl Rɔm271 Dunn ndu karə junn tɔkə to jaw Itali a, jinya Pɔl kə marə dəwje kə̂ duwade mə ji mbay
         tə̂ lə mbambaje kə̂ Rɔm kə̂ ria nan Juliyus. Dunda ri mbambaje le nan «mbambaje le
         tɔkə mbay.» 2 Junn tɔkə to kə̂ Adramitə kə̂ a ta kaw bbeje tə̂ kə̂ Aji kə̂ to kar maann tə̂ ngaâ
         jaw. Aristarkə kə̂ to dəw kə̂ Tesalonikə, nangə tə̂ kə̂ Maseduwann aw kə je. 3 Ndɔ kâra goe tə̂ a, n-tee Sidɔn. A Juliyus kə̂ aw dda Pɔl maji le inyɛ̂ arə naw rɔ
         njê-buwa-kuraje tə̂ laa mba karə darɛ̂ marə nɛ̂nje kə̂ due. 4 Jin lo tə̂ənn, junn ddəw kə̂ tee giri Sipərə tə̂, mba ləl aw tila kəmje. 5 N-gangə ba-katə kə̂ to mbɔr Silisi kə Pampili tə̂ ngaâ n-tee Mira nangə tə̂ kə̂ Lisi.
         6 Lo tə̂ənn, mbay lə mbambaje le oo marə tɔkə to kə̂ Alɛkəjandiri kə̂ aw kə Itali ngaâ
         arəje jaal.7 Jaw jann jann baa ndɔ banya ngaji arə n-dda to kula-ddaje bba n̂-tee Kinidə. A ləl
         ɔkuje ddəw karə n-nday kə ddəw kə̂ junn le. Yeenn bba, n-nday mbɔr Krɛtə tə̂ ər kə
         Salmɔnne. 8 N-dda to dda bba n-nday mbɔr dɔ dərə-ba tə̂ le ngaâ n-tee lo tə̂ kə̂ daw bbar nan
         «Lo-kar lə tɔkə Toje kə̂ Maji». Lo le to ngɔsi kə Laje.9 A ndɔ nday nya ngaa, arə nja dɔ maann tə̂ to nɛ̂n-bbəəl nya, mba ndɔ kɔku rɔ nɛ̂n-kusa
         kə̂ dɔ nɛyn tə̂ nday mban.+ Yeenn bba, Pɔl ndəjə njê-yəlje tɔkə to le nan: 10 «Ngakɔnʼmje, moo a, lo-kaw ləje nəənn a maji ang. Tɔkə to le ddəm nɛ̂n-kotoje ddəm
         a tujuje nya. Jeje njaa kara jee ta yo tə̂ tɔ.» 11 A mbay lə mbambaje le tar lə nje-yəl tɔkə to le kə tar lə nje-tɔkə to le â ndiki
         ta koo uta tarje lə Pɔl. 12 Tɔ bbay, lo-kar lə tɔkə tojeenn le to lo kə̂ maji karə dəw isi tə̂ nɛyn-kul tə̂ ang.
         Mba yeenn bba, nya lə dəwje kə̂ mə tɔkə to tə̂ le ndikije ta kɔtu lo tə̂ənn le. N̂-ndikije
         karə ddəw to a, n̂-tee Penikisi, kə̂ to lo-kar lə tɔkə toje kə̂ Krɛtə. Lo le aa lo
         kə dagoo ddəm bəər ddəm ər kə lo kandə tə̂ lə kar. N̂-ndikije ta kisi tə̂ənn karə
         nɛyn-kul nday dɔde tə̂.Bamburanbo ula dɔ ba-katə tə̂13 Marə ləl kə̂ ula kə singa ang in dagoo, a dəwje kə̂ mə tɔkə to tə̂ le əjəje to dâ
         kaw teeje lo tə̂ kə̂ dundaje məde ta tee tə̂ le. Yeenn bba dɔruje tɔkə andə kə̂ daw
         dila maânn karə to le nja ang ngaâ duwa kar ba kə̂ Krɛtə. 14 A njangə njangə baa, marə bamburanbo kə̂ dunda ria nan «Erakilɔn» in ər dɔ dərə-ba tə̂ le ingade. 15 Bamburanbo le unn tɔkə to le ta kaw nɛ̂n arə ddəw kə̂ ta nar nɛ̂n to le goto ngaâ jinya jarə
         to le aw kə je. 16 N-nday giri ngonn dɔ dərə-ba tə̂ kə̂ ria nan Koda. N-dda to kula-ddaje bba juwa ngonn
         to kə̂ n̂-tɔ mbɔr tɔkə to tə̂ le mba kaji nɛ̂n njê kə̂ maann a ta kuwade. 17 Njê-yəlje tɔkə to le unnje ngonn to ilaje mə tɔkə to tə̂ le ngaâ tɔje kula kar tɔkə
         to tə̂ le tɔyn. N̂-bbəəlje mba kin karə tɔkə to le aw ar kə̂ de dɔ ənangara tə̂ kə̂
         Libi. Yeenn bba, dunnje marə nɛ̂n kə̂ ɔɔy kə̂ n̂-tɔ tɔkə to tə̂ le dilaje maânn ngaâ
         dinyaje tɔkə to le darə ləl aw saa. 18 Bamburanbo le yəkəje kə singa nya. Yeenn bba lo arɛ a, dunnje kutu tila nɛ̂n-kotoje maânn.
         19 Ndɔ mota laa a, dede njaa dotoje nɛ̂n-kulaje kə̂ mə tɔkə to tə̂ le kə jide n̂-tilaje
         maânn. 20 Ndɔ banya nya, dəw oo kəm kar ang ddəm oo əndɛtɛrɛndɛnje ang ddəm. Bamburanbo le aw yəkə lo to bbəəl nya. Junda məje to ja kaji ang ngaa.21 Dəwje kə̂ mə tɔkə to tə̂ le usaje nɛ̂n ang ndɔ banya nya. Yeenn ngaâ Pɔl ar taar
         nɔn dəwje tə̂ le tɔyn ngaâ pa nan: «Namʼmjedede, bbo ooje tar ləm ngaâ arəje n-naynje
         Krɛtə a, nɛ̂nje a tuju be ang ddəm nɛ̂nje a nayn kə kɔrɔ̂ be ang ddəm. 22 A kə bbasinɛn nəənn, m-pa marəse: Ə-bbəəlje ang, mba dəw kâra horose tə̂ a koy ang.
         Tɔkə to le kâra baa njaa a tuju. 23 Til tə̂ nəənn, Lubba kə̂ m-to dəw laa ngaâ maw pole arə marə anjə laa tee ingam, 24 ngaâ pa arəm nan: ‹Ə-bbəəl ang Pɔl. Maji karə ar nɔn tɔkə mbay tə̂ kə̂ Rɔm arə gangə
         sariya ləi. Lubba a ngəm dəwje tɔyn kə̂ eeje səi mə tɔkə to tə̂ nəənn ɔju dɔi.› 25 Yeenn a, uwaje arə ngəng, njê-buwa-kuraje ləm! Munda məm dɔ Lubba tə̂. Nâ dda nɛ̂n
         tokə n̂-pa narəm. 26 Tɔkə to le a kaw kar kə je ta marə dɔ dərə-ba tə̂.»27 To til dɔku gire sɔ laa â bamburanbo le aw yəkəje dɔ tɔkə ba-katə tə̂ kə̂ Mediterane tə̂ənn. Lo aw to mɔngu nyɛnɛnɛ a,
         njê-yəlje to le ooje tokə nɛ̂n kə̂ jaw tee ngɔsi kə nangə. 28 Dilaje kula kə̂ n̂-tɔ andə kə̂ ɔɔy gəle tə̂ maânn mba gərə nɛ̂n kuru laa ngaâ dingaje
         kilometere dɔmota gire siri. Daw ngaji ngaâ n̂-təlje dilaje bbay a, dingaje kilometere
         dɔjoo gire jijoo. 29 N̂-bbəəlje karə tɔkə to le in unda ər. Yeenn bba, dunguje andə-narɛje kə̂ ɔɔy sɔ maânn
         kutu tɔkə to tə̂ le karə nja ang ngaâ n̂-ndingaje karə lo arɛ kə tɔkɛ̂. 30 Kar tə̂ənn, njê-yəlje tɔkə to le sangəje ddəw ta tee mə to tə̂ le kayn. Dunnje ngonn
         to dilaje maânn ngaâ dərəje gusu to dâ ta tilaje nɛ̂n andə-narɛje kə̂ ɔɔy nɔn tɔkə
         to tə̂ le. 31 Yeenn bba, Pɔl pa arə mbay lə mbambaje kə mbambaje le nan: «Bbo dəwje nəənn naynje
         mə tɔkə to tə̂ nəənn ang a, sese â kajije ang.» 32 Yeenn ngaâ mbambaje le gangəje kulaje kə̂ n̂-tɔ nɛ̂n ngonn to le ngaâ dinyaje darə
         aw.33 Kete bba karə lo arɛ a, Pɔl ndəjə dəwje tɔyn karə usaje nɛ̂n. N̂-pa nan: «Ndɔ dɔku
         gire sɔ bbokənɛn ngaa kə̂ aw ngəbbəje karə dɔ maann to ddekeke, a usaje nɛ̂n ang.
         34 Yeenn bba, m-dujuse karə usaje nɛ̂n mba kaji nɛ̂n. M-pa marəse bbay to bin dɔ marə
         dəw kâra horose tə̂ a koso nangə̂ ang.» 35 Go tarje tə̂ənn a, nunn mapa, narə wooyo Lubba kəm dəwje tə̂ tɔyn, n̂-tətə ngaâ nunn
         kutu kusa. 36 Yeenn ngaâ dəwje tɔyn ingaje singa ngaâ usaje nɛ̂n tɔ. 37 Kɔrje tɔyn kə̂ jisi mə tɔkə to tə̂ le kɔr joo kə dɔsiri gire misan. 38 Jusa nɛ̂n jarə məje ndann ngaâ n-tila bbɔl bleje maânn jarə tɔkə to le ɔlɛ.Dəwje kə̂ mə tɔkə to tə̂ tɔyn teeje ta yo tə̂39 Lo arɛ a, njê-yəlje to le ooje dɔ nangə, a gərəje ang. Dooje ta maann kə̂ to ənangara
         ngaâ n̂-ndikije karə bbo ddəw to a, kaw kə tɔkə to le tɛɛ̂ tə̂. 40 Mba yeenn bba, n̂-tutuje kula kə̂ n̂-tɔ nɛ̂n andə-narɛje kə̂ ɔɔy le darə oso mə maann
         tə̂. Kar tə̂ənn njaa tɔ â n̂-tutuje kula nɛ̂nje kə̂ aw tɔjuje ddəw tɔkə to le. Goe
         tə̂ a, n̂-tɔje tɔkə bəl-kubbu nɔn tɔkə to tə̂ le karə ta ləl uta nɛ̂n tɔkə to le ngaâ
         dunnje ddəw ər kə dɔ ənangara tə̂ le. 41 Daw teeje dɔ ənangara tə̂ kə̂ tee dann maann tə̂ kə̂ uru ngaâ uwa tɔkə to le ar nɛ̂n
         lo kâra. Ta tɔkə to le andə mə ənangara tə̂ arə ddəw kə̂ nâ ngəsə nɛ̂n goto. Maann
         le ləngə ngaâ unda kutu to le kə singa arə tətə. 42 Mbambaje ndikije ta tɔlje dəwje kə̂ duwade le nan karə marɛ̂ kâra alɛ maann tee ayn.
         43 A mbay lə mbambaje le ndiki ta kaji Pɔl arə nɔkude ddəw karə n̂-ddaje nɛ̂n tokə baann.
         Narə ddəw dəwje kə̂ gərəje ta kalɛ maann karə gaynje maânn dɔngɔr ta alɛje teeje
         ddaka. 44 Kəsə dəwje a naanje kar kakəje tə̂ kə gaji tɔkə to tə̂ kə̂ guru le mba kɔru gode.
         N-dda tokə baann ngaâ jeje tɔyn n̂-tee ddaka kə majɛ̂.
         
            
               	Kɔku-rɔ nɛ̂n-kusa nəənn le to marə kusu lə Jiipije kə̂ daw dda kɔsu kɔyn kalkɔn tə̂,
                     tɔ bbay nja dɔ maann tə̂ to nɛ̂n-bbəəl nya ɔju dɔ bamburanbo kə̂ aw ula. 

Pɔl tee dɔ dərə-ba tə̂ kə̂ Maltə281 Go yo tə̂ kə̂ n-tee tɛɛ̂ tə̂ bba n̂-pa darəje nan ri dɔ dərə-ba le to Maltə. 2 Njê-bbeje le taajeje kə majɛ̂ nya. N̂-yəlje tɔkə puru ngaâ n̂-bbarjeje darə n-ndibbi
         mba ndi unn kutu kərə arə kul ɔn nya. 3 Pɔl oto ngann ngəw ta kungu purô. A li tee məɛ tə̂ mba puru le ɔbbɛ̂ ngaâ n̂-tɔn
         ji Pɔl n̂-tinya tə̂. 4 Njê-bbeje le ooje li kə̂ tinya ji Pɔl tə̂ le a, n̂-paje tar horode tə̂ nan: «A du
         ang, dingaw nəənn to nje-tɔl dəwje. Maann a ta kuwɛ̂ bba n̂-tee tɛɛ̂ tə̂. A nɛ̂n kə̂
         gatə gatə lə Lubba a kinyɛ̂ karə n̂-nayn kəm baa ang.» 5 Pɔl tusu li le arə oso purô. A nɛ̂n kâra njaa dda Pɔl ang. 6 Njê-bbeje le aw nginanje ta koo rɔɛ̂ kə̂ a ti wase koso kə̂ nâ koso watə koy. A
         n̂-nginanje pin dooje marə nɛ̂n kâra kə̂ dda Pɔl ang. Yeenn bba n̂-təlje n̂-turuje
         ndude nan: «N̂-to marə lubba.»7 Ngɔsi baa lo tə̂ənn, lo lə marə tɔkə dəw kə̂ dɔ dərə-ba tə̂ le kə̂ ria nan Pubiliyus
         ee tə̂ənn. Nuwaje kə rɔɛ̂ tə̂ kə majɛ̂ ngaâ n-to rɔɛ̂ tə̂ ndɔ mota. 8 Bɔ Pubiliyusje le to tuwa rɔ-to tə̂. Rɔɛ̂ tunga nya ddəm n̂-ndəngə məsə ddəm. Pɔl
         aw ooe, duju Lubba dɔɛ̂ tə̂, ila jia dɔɛ̂ tə̂ ngaâ naji. 9 Goe tə̂ a, marə njê-bbeje kə̂ Maltə kə̂ rɔde tode ddee ooeje ngaâ najide tɔ.10 Njê-bbeje le waljeje nya ngaâ kar tə̂ kə̂ ja ta kunn tɔkə to a, darəjeje nɛ̂nje
         kə̂ a kumanje ddəw-boô.Pɔl tee Rɔm11 N-dda to nɛyn mota dɔ dərə-ba tə̂ le nunn bba goe tə̂ a, junn tɔkə to kə̂ in Alɛkəjandiri
         tə̂ ddee. Ri tɔkə to le nan «lubbaje kə̂ toje to ndungaje».+ Tɔkə to le ar tə̂ənn karə nɛyn-kul nday bba ta kɔtu. 12 N-tee Sirakus a, n-dda ndɔ mota lo tə̂ənn. 13 Jin tə̂ənn juwa kar mbal n̂-tee Rejiyo. Lo arɛ a, ləl kə̂ dagoo ula nya ngaâ ndɔ
         joo a, n̂-tee Pujɔl. 14 Jinga marə ngakɔnje mə bbe tə̂ənn ngaâ n̂-dujuje karə n-dda ndɔ siri rɔde tə̂. Tokə
         baann â jaw nɛ̂n Rɔm. 15 Ngakɔnje kə̂ Rɔm ooje tar ləje ngaâ tilaje kəmje ndərəng ingajeje lo nɛ̂n-labbə tə̂
         kə̂ Apiyus kə lo tə̂ kə̂ daw bbar nan «Kəy-to-mbaje kə̂ Mota.» Pɔl oode a, arə wooyo
         Lubba ngaâ təl inga singa. 16 N-tee Rɔm a, darə ddəw Pɔl karə uwa kəy laa dang. Dunn marə mbamba kâra karə ngəmɛ̂.Pɔl pa tar lə Lubba bbe tə̂ kə̂ Rɔm17 Ndɔ mota goe tə̂ a, Pɔl bbar tɔkə dəwje lə Jiipije kə̂ isije Rɔm ta-kəy tə̂ laa. N̂-mbɔnje naan a, n̂-pa narəde nan: «Ngakɔnʼmje, m-dda marə nɛ̂n
         kə̂ maji ang kə dəwje ləje ang ddəm m-mbətə nɛ̂n-ji-bbe lə kajeje ang ddəm. A duwam
         Jerujalɛm ngaâ dinyam mə ji dəwje tə̂ kə̂ Rɔm. 18 Go tar tə̂ kə̂ njê kə̂ Rɔm dujumje ooje tɔyn a, n̂-ndikije ta kinyam mba dooje marə
         tar dɔm tə̂ kə̂ a kasə karə n̂-tɔləmje nɛ̂n ang. 19 A Jiipije mbətəje. Mba yeenn bba, m-duju ta ddee kə tar le nɔn tɔkə mbay tə̂ kə̂ Rɔm, bbo to
         tar â m-ndiki ta kunda dɔ dəwje tə̂ kə̂ bbeê ləje ang. 20 Tar nəənn njaa m-duju ta koose mbɛɛ̂, ta tɔn kə se tam. Mâ kərəse ang, n̂-tɔm kə
         kula njamjije nəənn ɔju dɔ tar nɛ̂n kə̂ dəwje kə̂ Ijarayɛl undaje məde dɔɛ̂ tə̂.» 21 Dilɛ̂je tə̂ nan: «Jinga marə makəturu kə̂ in nangə Jude tə̂ dɔi tə̂ ang ddəm marə
         ngakɔnje kara ddee pa tar dɔi tə̂ arəje wase pa tar ləi maji ang arəje ang ddəm. 22 A jaw duji karə əi njaa ɔru gəl nɛ̂n kə̂ aw əjə arəje, mba n-gərə to loje tə̂ tɔyn,
         dəwje aw mbətəje kuwa-dɔ-naan kə̂ ee məɛ tə̂ nəənn to mbətə dɔrɔ.»23 Dɔjuje ndɔ darə Pɔl ngaâ ndɔ le asə a, n̂-ddeeje tokə banya dingɛ̂je lo-toe tə̂.
         Pɔl pa tar arəde kə əndɔɔ ndərəng lo-kul. N̂-pa tar kɔn-mbay lə Lubba narəde. Nunn tar Ndu lə Mɔyijə kə tar lə njê-kilaje mbər tar lə Lubba n̂-pa nɛ̂n tar lə Jeju karə n̂-ndikije tə̂. 24 Marɛ̂je ndikije tə̂ kə tar kə̂ naw pa le, a marɛ̂je mbətəje. 25 Horode tə̂ tar ləde aw naan tə̂ ang ngaâ kar tə̂ kə̂ dâ ta kɔtuje a, Pɔl pa tar
         kâra nan: «Tar kə̂ Ndil-mə-nda unda ta Ejayi tə̂ kə̂ to nje-kila mbər tar lə Lubba arə pa arə kajejedede le to tar kə̂ tɔkɔrɔ. Ndil-mə-nda pa nan:26 ‹Aw inga dəwje nəənnə-pa arəde ə-pa nan:â kooje tar kə majɛ̂,a â gərəje kandɛ̂ ang,a kaaje lo kə majɛ̂,a â kooje nɛ̂n ang.27 Mba mə dəwje le kətərə,dutuje mbide,n̂-bbirije kəmdebaann bba ta karə kəmde oo lo ang ddəmta karə mbide oo tar ang ddəmta gərə nɛ̂n ang ddəmmba n̂-ndikije ta təl rɔm tə̂ karə majide ang.› +»28 Pɔl pa arəde bbay nan: «Maji karə ə-gərəje to Lubba ula kə tar kaji nəənn arə dəwje
         kə̂ toje to Jiipije ang. Dede dâ ndikije tar tə̂ le.»[29 Go tar tə̂ kə̂ Pɔl pa le a, Jiipije maynje naan tar ɔtuje nɛ̂n.] 30 Pɔl dda bbal joo tɔyn njaa kəy tə̂ kə̂ nuka kə narɛ laa njaa. Naw taa dəwje tɔyn kə̂
         ddeeje aw ooeje kə rɔɛ̂ tə̂. 31 Nila mbər kɔn-mbay lə Lubba ngaâ n̂-tɔju nɛ̂n dɔ Əbbə-dəwjeJeju-Kristə tə̂ kə bbəəl ang. Marə dəw ɔkɛ̂ ddəw ang.
         
            
               	Kastɔr de kə Poluksə toje to kɔrje lə gɛrɛkəje kə̂ toje ndungaje. Njê-ddaje kula
                     tɔkə to tə̂ unnjede to lubbaje ləde kə̂ aw ngəmjede

               	Ejayi 6:9-10.

Tar lapiya lə Pɔl11 Əman Pɔl kə̂ m-to bbərə-kula lə Jeju-Kristə, Lubba bbarəm undam dang to nje-kaw-kula karə mila mbər Tar kə̂ Maji laa marə dəwje. 2 Lubba unn ndue ləw baa, ddəw tə̂ lə njê-kilaje mbər tar laa makəturu tə̂ laa ta karə Tar kə̂ Maji nəənn dəwje. 3 Tar kə̂ Maji le to tar lə Ngonnɛ̂. Ddəw kuju tə̂, n̂-to ngonn-ka tɔkə mbay Dabbiti. 4 A ddəw tə̂ lə Ndil-mə-nda, Lubba undɛ̂ to Ngonnɛ̂ kə̂ narɛ̂ singa-mɔngu ddəw ndol tə̂ kə̂ noy a, n̂-ndole.
         N̂-to Əbbəjeje Jeju-Kristə. 5 Ddəw tə̂ lə Jeju le, Lubba dda səm mə-maji karə m-ddee to nje-kaw-kula, ta dda karə kəsə gəl-dəwje tɔyn ooje məde tə̂ saa ngaâ ta dooje tɛɛ̂ mba ri Kristə. 6 Sese kara eeje horo dəwje tə̂ənn tɔ. Sese kə̂ Lubba bbarse arə ə-ddeeje to dəwje lə
         Jeju-Kristə le.7 M-dda makəturu nəənn marə sese kə̂ eeje Rɔm, sese tɔyn kə̂ Lubba ndikise ngaâ bbarse arə ə-ddeeje to dəwje laa. Maji karə Bɔjeje
         Lubba kə Əbbə-dəwjeJeju-Kristə, n̂-ddaje kə se mə-maji ngaâ darəje məse wul lɔm.Pɔl ndiki ta kaw koo njê-mə-kunnje kə̂ Rɔm8 Dɔngɔr nɛ̂n, marə wooyo Lubba ləm ddəw tə̂ lə Jeju-Kristə mbase tɔyn, mba dəwje kə̂ dɔ nangə tə̂ tɔyn aw paje tar mə-kunn ləse. 9 Lubba gərə to tar kə̂ tɔkɔrɔ njaa maw pa nəənn. Ne Lubba kə̂ maw pole kə kəjə ləm
         tɔyn ddəw mbər Tar tə̂ kə̂ Maji kə̂ dɔ Ngonnɛ̂ tə̂ kə̂ maw mila. N̂-gərə to kar tɔyn kə̂ maw duje, maw mila rise
         məɛ tə̂. 10 Maw duju karə ndərəng a, ddəw mə-ndiki tə̂ laa, nɔru ddəw narə maw rɔse tə̂ ngaa.
         11 Mba maal koose ddam nya, ta kaw karə ingaje marə gusuje kə̂ Ndil-mə-nda aw arə bba
         karə ingaje singa. 12 Uta tɔyn, m-ndiki ta tee horose tə̂ mba karə mə-kunn ləse ddəm ləm ddəm arəjeje singa
         kə yo kə nəənn.13 Ngakɔnʼmje, m-ndiki ta karə ə-gərəje to m-gɔl məm tə̂ gɔl banya nya ta kaw rɔse tə̂.
         A minga ddəw ang ndərəng bbokənɛn. M-ndiki karə kula ləm dda arə ə-sangəje nya bbe
         ləse, tokə kula ləm kə̂ dda arə kəsə gəl-dəwje sangəje le. 14 To tar ləm ta kaw rɔ dəwje tə̂ tɔyn, Gɛrɛkəje kə njê kə̂ kəmde ɔru ang, njê kə̂
         gərəje nɛ̂n kə njê kə̂ gərəje nɛ̂n ang. 15 Mba yeenn bba, mee kə bbo ta kila mbər Tar kə̂ Maji nəənn karəse, sese kə̂ eeje Rɔm tɔ.Tar kə̂ Maji kə singa-mɔngu16 Rɔ-kul kila mbər Tar kə̂ Maji le ddam ang. Mba to singa-mɔngu lə Lubba kə̂ aw aji nɛ̂n dəwje tɔyn kə̂ ooje məde
         tə̂, Jiipije dɔngɔr, goe tə̂ a, Gɛrɛkəje. 17 Tar kə̂ Maji le tɔju ddəw kə̂ Lubba aw dda arə dəwje aw ddeeje nɛ̂n gatə gatə kəmɛ̂
         tə̂ kə ddaka: Ddəw mə-kunn tə̂ kâra baa, kunn-kutu nɛ̂n tə̂ ndərəng kɔnyɛ̂ tə̂. Ddəw
         kâra baa tokə makəturu lə Lubba pa nan: «Dəw kə̂ ddee gatə gatə ddəw mə-kunn tə̂
         a kisi kə təbbə+.»Dəwje tɔyn ddaje majang18 Wungu ɔn Lubba darâ nu dɔ dəwje tə̂ mba majangje ləde tɔyn kə nɛ̂n-ddaje ləde kə̂ gatə gatə ang kə̂ ore dɔ tar kə̂ tɔkɔrɔ kə nangə̂.
         19 N̂-gərəje nɛ̂nje tɔyn kə̂ dəw asə gərə dɔ Lubba tə̂, mba Lubba njaa tɔjude kə majɛ̂.
         20 Marə nɛ̂nje lə Lubba kə̂ dəw oo ang toje. Nɛ̂nje tokə singa-mɔngu laa kə̂ to kə ndɔ
         kə ndɔ kə kisi laa kə̂ nisi to Lubba le dəwje aw ooje ləw baa, kunn-kute tə̂ kə̂ Lubba
         dda duninya. Nɛ̂njeenn, dəwje aw ooje ddəw nɛ̂nje tə̂ kə̂ n̂-dda ngaâ n̂-gərəje kə
         majɛ̂. Mba yeenn bba, Lubba a kɔru tar dɔ dəwje tə̂ ang. 21 Mba n̂-gərəje Lubba kə majɛ̂ njaa. A n̂-walɛ̂je ang ngaâ darɛ̂je wooyo to Lubba ang.
         Kəjə ləde təl to kə dɔgɔlɛ̂ ang, n̂-gərəje nɛ̂n ang ngaâ n̂-naynje lo ndul tə̂. 22 Dooje rɔde to njê-kəm-karɛje, a kə̂ tɔkɔrɔ, n̂-toje to njê-wooyje. 23 Dinyaje ta polo Lubba kə̂ asə piti kə ndɔ kə ndɔ, a kɔrje kə̂ n̂-dda darə unn da-rɔ
         dəwje kə̂ a toje kə ndɔ kə ndɔ ang kə əəlje kə daje kə̂ gɔlde sɔ kə nɛ̂nje kə̂ aw
         akəje â n̂-polojede.24 Mba yeenn bba, Lubba tusude inyade arə daw ddaje kula yərəw kə̂ məde ndiki. Yeenn
         bba, dede njaa n̂-ddaje kula yərəw kə da-rɔde njaa horo naan tə̂ arə to nɛ̂n-rɔ-kul.
         25 Dunnje nɛ̂n kə̂ tɔkɔrɔ ang dilaje turu nɛ̂n kə̂ tɔkɔrɔ tə̂ lə Lubba. N̂-poloje nɛ̂n
         kə̂ Lubba dda kə jia ngaâ n̂-ddaje kula darə nɛ̂njeenn le. A dinyaje ta polo Lubba
         kə̂ asə karə dəwje ɔsuje gajɛ̂ kə bbal kə bbal. Amɛnn! 26 Mba yeenn bba, Lubba tusude inyade arə n̂-ddaje nɛ̂nje kə̂ bboe uta dɔde kə̂ aw arəde
         rɔ-kul. Dɛnɛ̂nje ləde inyaje dingawje, a dɛnɛ̂n marədeje â aw ddaje lo-to-majang
         kə de. Yeenn to nɛ̂nje kə̂ dəw asə ta dda ang. 27 Dingawje kara aw ddaje tokə baann tɔ. Dinyaje dɛnɛ̂nje, a dingaw marədeje â daw ddaje
         bbo nya ta dda lo-to-majang kə de. Dede njaa daw ddaje nɛ̂n rɔ-kul kə naan. Yeenn
         a, dede njaa, kuka nɛ̂n-dda kə̂ maji ang ləde le â dingaje. 28 Mba n̂-mbətəje ta gərə Lubba le ngaâ n̂-tusude ninyade narə n̂-naynje kə kəjəje ləde
         kə̂ maji ang karə ta n̂-ddaje nɛ̂n kə̂ dəw asə dda ang. 29 Nɛ̂nje kə̂ gatə gatə ang, majang, mə-majang kə kəm-nda uta dɔde. Mə uta dɔde, n̂-toje to njê-tɔlje dəwje, n̂-toje
         to dəwje kə̂ ndikije kɔl. N̂-toje to njê-kərəje njê-marədeje, daw ddaje nɛ̂n to
         ngar, daw paje tar kə̂ ddəkərə dɔ njê-marədeje tə̂. 30 Daw nanɛnje kə njê-marədeje. N̂-toje to njê-baanje lə Lubba. Daw dilaje ta-bbar
         dɔ njê-marədeje tə̂, dooje rɔde bo, n̂-toje to njê-boroje. Gusu dda majang uta dɔde.
         Dooje ta njê-kujudeje ang. 31 N̂-toje to njê-dɔ-gotoje, nɛ̂n kə̂ dunnje ndude ta dda, a n̂-ddaje ang. Nɛ̂n kâra
         njaa osode tə̂ ang, dooje kəm-to-ndoo lə dəw ang. 32 N̂-gərəje sariya-yo kə̂ Lubba aw gangə dɔ dəwje tə̂ kə̂ baann kə majɛ̂, a daw ddaje
         nɛ̂njeenn le ddəm n̂-ndikije tə̂ kə dəwje kə̂ aw ddaje nɛ̂njeenn le ddəm.

Sariya lə Lubba21 A əi kə̂ aw gangə sariya dɔ njê-marije tə̂ le, ə-to nân wa kara tar a kɔru dɔi tə̂
         ang. Sariya kə̂ aw gangə dɔ njê-marije tə̂ le, nayn to əi njaa aw gangə sariya dɔi
         tə̂ənn, mba əi kara aw dda nɛ̂n tokə lə njê-marije le tɔ. 2 Mba n-gərə to Lubba aw gangə sariya ddəw tar tə̂ kə̂ tɔkɔrɔ dɔ dəwje tə̂ kə̂ aw ddaje
         nɛ̂n kə̂ baann. 3 Əi aw gangə sariya dɔ dəwje tə̂ kə̂ aw ddaje nɛ̂nje kə̂ baann kə̂ əi kara aw dda tɔ.
         A əi, əjə to â tee ta sariya tə̂ lə Lubba wa? 4 Lubba aw dda maji səi nya. N̂-ndiki ta gangə sariya dɔi tə̂ kə tɔkɛ̂ ang. Naw nooi
         kə kəmɛ̂, a oo nɛ̂njeenn to nɛ̂n kə̂ baa wa? Ə-gərə to Lubba aw dda səi mə-maji baann
         karə ə-turu məi ang wa? 5 A məi kətərə arə ə-ndiki ta turu ddəw ləi ang. Aw mbɔn wungu lə Lubba dɔi tə̂ mba
         nginan nɛ̂n ndɔ kə̂ Lubba a gangə nɛ̂n sariya laa kə̂ gatə gatə dɔ dəwje tə̂. 6 Nâ kuka dəw kâra kâra asə kula-ddɛɛ̂. 7 Marə dəwje sangəje ddəw ta dda maji kə ndɔ tɔyn mba karə Lubba pitide, karə n̂-walde
         ngaâ karə narəde təbbə kə̂ a tuju ang. Lubba a karəde təbbə kə̂ to kə ndɔ kə ndɔ.
         8 A njê kə̂ ddaje dɔ-kətərə saa, mbətəje tar kə̂ tɔkɔrɔ ngaâ aw ddaje bbərə lə nɛ̂n
         kə̂ gatə gatə ang, Lubba a karə wungu laa kə̂ to bbəəl nya oso dɔde tə̂. 9 Nɛ̂n kəm-to-ndoo kə nɛ̂n-bbəəl a koso dɔ dəwje tə̂ tɔyn kə̂ ddaje majang, a kunn-kute
         dɔ Jiipije tə̂ dɔngɔr bba a tee dɔ Gɛrɛkəje tə̂. 10 A dəwje tɔyn kə̂ aw ddaje maji, Lubba a kɔsu gajide, nâ walde, nâ karə məde wul
         lɔm, a kunn-kute dɔ Jiipije tə̂ dɔngɔr bba a tee dɔ Gɛrɛkəje tə̂. 11 Mba Lubba ɔru kəm dəw ang.12 Dəwje tɔyn kə̂ gərəje Ndu lə Mɔyijə ang ngaâ aw ddaje majang, n̂-gərəje Ndu lə Mɔyijə le ang njaa, a dâ koyje. A dəwje tɔyn kə̂ gərəje Ndu le kə majɛ̂, a aw ddaje majang, dâ gangə sariya dɔde tə̂ ddəw Ndu tə̂ lə Mɔyijə le. 13 Mba dəwje kə̂ ooje Ndu lə Mɔyijə kə mbide to koo baa toje gatə gatə kəm Lubba tə̂ ang. Njê kə̂ ddaje nɛ̂n
         kə turu Ndu le bba Lubba a karə n̂-ddeeje gatə gatə kəmɛ̂ tə̂. 14 A bbo marə dəwje kə̂ toje to Jiipije ang kə̂ gərəje Ndu lə Mɔyijə ang aw ddaje nɛ̂n kə turu Ndu le kə dɔde baa njaa a, yeenn tɔju to, Ndu le to məde tə̂ nu. 15 N̂-tɔjuje to nɛ̂n kə̂ Ndu duju ta dda to məde tə̂ ngaâ kəjə ləde aw ɔru najɛ̂. Marə nɛ̂n kə̂ aw tɔju nɛ̂ɛnn
         tɔ to, dede njaa, marɛ̂jeenn a, kəjə ləde aw tɔjude to daw ddaje majang. Marɛ̂jeenn
         a, kəjə ləde aw tɔjude to daw ddaje nɛ̂n kə̂ maji. 16 Nɛ̂ɛnn a tee kə ddaka kəm dəwje tə̂ dɔ ndɔ tə̂ kə̂ Lubba a karə Jeju-Kristə gangə sariya dɔ nɛ̂nje tə̂ kə̂ dəwje aw ddaje lo-kiyɛ̂ tə̂ tokə Tar kə̂ Maji kə̂ maw mila mbəre pa.Jiipije kə Ndu lə Mɔyijə17 Əi kə̂ ə-pa nan ə-to Jiipi kə̂ unda məi dɔ Ndu tə̂ lə Mɔyijə ngaâ aw unda gui kə Lubba ləi. 18 Əi kə̂ ə-gərə nɛ̂n kə̂ mə Lubba ndiki ngaâ Ndu aw tɔji nɛ̂n karə ə-gərə nɛ̂n kə̂ maji. 19 Əi kə̂ oo rɔi to nje-kila kakə ji njê-kəm-tɔje tə̂ ngaâ ə-to puru-ngeel kə̂ dəwje
         kə̂ eeje lo ndul tə̂ aw ooje nɛ̂n lo. 20 Oo rɔi to nje-tɔju nɛ̂n dəwje kə̂ gərəje nɛ̂n ang ddəm nje-tɔju nɛ̂n ngannje kə̂ ngaji
         ddəm. Tɔkɔrɔ oo to Ndu unn ddəw arə ə-gərə nɛ̂n ddəm ə-gərə tar kə̂ tɔkɔrɔ ddəm mban. 21 Ya! Əi kə̂ aw tɔju nɛ̂n njê-marije le, əi njaa ə-tɔju rɔi nɛ̂n ang wa? Aw ila mbər
         arə dəwje ə-pa nan, maji karə dəw bboko ang, a əi aw bboko tokə baânn wa? 22 Ə-pa nan maji karə dəw dda lo-to-majang ang, a əi aw dda lo-to-majang tokə baânn
         wa? Məi mbətə kɔrje, a aw bboko nɛ̂nje kə̂ mə kəy-polo kɔrje tə̂ le tokə baânn wa?
         23 Aw unda gui mba Ndu, a aw dda nɛ̂n kə turu Ndu le ang tokə baânn wa? Yeenn le to tuju ri Lubba. 24 Mba yeenn bba, Makəturu lə Lubba pa nan: «Kəsə gəl-dəwje aw tajije ri Lubba ɔju dɔse.+»25 Tɔkɔrɔ, bbo əi Jiipi aw dda nɛ̂n kə̂ Ndu duju a, ganja kə̂ dujai to nɛ̂n kə̂ maji. A bbo dujai ganja bba ə-dda nɛ̂n kə̂ Ndu duju ang a, ə-to ddəw kâra baa kə dəw kə̂ dujɛ̂ ganja ang. 26 A bbo dəw kə̂ dujɛ̂ ganja ang bbəəl Ndu lə Lubba a, Lubba a kooe to dəw kə̂ dujɛ̂ ganja ngaa ang wa? 27 Dəw kə̂ dujɛ̂ ganja ang ngaâ aw bbəəl Ndu le a gangə sariya dɔi tə̂, əi kə̂ ee kə Ndu ngaâ dujai ganja, a ə-bbəəl Ndu le ang. 28 Nɛ̂n kə̂ dəw aw oo rɔ dəw tə̂ kə kəmɛ̂ tokə koro do ganja kə̂ rɔ dəw tə̂, nɛ̂njeenn â aw tɔju to dəw le to Jiipi kə̂ tɔkɔrɔ njaa ang. Kuja ganja kə̂ tɔkɔrɔ to kuja ganja kə̂ da-rɔ tə̂ ang. 29 Dəw kə̂ to Jiipi məɛ̂ tə̂ nu â to Jiipi kə̂ tɔkɔrɔ. Kuja ganja kə̂ tɔkɔrɔ to ye kə̂ mə dəw tə̂, ddəw tə̂ lə Ndil lə Lubba bbo ddəw Ndu tə̂ kə̂ n̂-dda makəturu tə̂ ang. Jiipi kə̂ tɔkɔrɔ, Lubba â aw pite bbo dəwje â aw piteje ang.

Dəw kâra kə̂ to gatə gatə goto31 Yeenn a, bbo dəw to Jiipi a, ddi kə̂ maji â nuta nɛ̂n kəsə dəwje wa? Ddi kə̂ maji â to kuja ganja tə̂ wa? 2 Nɛ̂n kə̂ maji to mə nɛ̂nje tə̂ nya njaa. Dɔngɔr njaa kara, Jiipije â Lubba inya tarje
         laa mə jide tə̂. 3 Tɔkɔrɔ njaa, marɛ̂je horode tə̂ ngəmje mə-kunn ləde ang. A yeenn â, a dda karə Lubba
         tusu nɛ̂n nɛ̂n kə̂ nunn ndue ta dda le ninya wa? 4 Baann ang! Maji karə dəwje gərəjə kə majɛ̂ to Lubba aw pa tar kə̂ tɔkɔrɔ. A dəwje
         tɔyn aw ərəje ngəm. Mba yeenn bba Makəturu lə Lubba pa nan:«Maji karə dəwje gərəje to ə-to gatə gatə ddəw tar tə̂ kə̂ aw pa.Ta bbo dâ ta gangə sariya dɔi tə̂ a, tar uwai ang.»+5 Majang kə̂ jaw dda â dəwje gərəje nɛ̂n to Lubba to gatə gatə. Yeenn a, tar ddi â ja paje
         wa? Ja pa nan Lubba to gatə gatə ang mba kunda kə̂ naw nundaje kə ndəy mba majang ləje wa? (Tar-pa lə dəwje â maw pa nəənn.) 6 Ndɔ kâra ang, mba bbo Lubba to gatə gatə ang a, nâ kasə gangə sariya dɔ dəwje tə̂
         kə̂ duninya tə̂ tokə baânn wa? 7 A bbo ngəm kə̂ maw mərə â dəwje gərəje nɛ̂n to tar lə Lubba to tar kə̂ tɔkɔrɔ ngaâ
         dəwje aw ɔsuje nɛ̂n gajɛ̂ a, dâ gangə sariya dɔm tə̂ tokə nje-nɛ̂n-dda kə̂ maji ang
         mba ddi wa? 8 Yeenn a, mba ddi â n-pa tokə marɛ̂je kə̂ aw paje nan: «Maji karə n-ddaje majang jarə
         nɛ̂n kə̂ maji ddee ddəwe tə̂» ang wa? Marɛ̂je kə̂ ndikije ta tuju rim paje nan əman
         njaa m-pa tarjeenn. Dedeenn le, dasəje karə Lubba gangə sariya dɔde tə̂.9 Ddi wa? Jee Jiipije juta kəsə dəwje wa? Baann ang! M-tɔju kə ddaka mban to Jiipije ddəm Gɛrɛkəje ddəm dede tɔyn njaa majang ɔn dɔde. 10 Ddəw kâra baa tokə Makəturu lə Lubba pa nan:«Dəw kə̂ gatə gatə goto, kâra njaa kara goto.11 Dəw kâra kə̂ gərə nɛ̂n goto,Dəw kâra kə̂ sangə ddəw lə Lubba goto.12 Dəwje tɔyn inyaje ddəw kə̂ maji, dede tɔyn njaa n̂-tuju rɔde.Dəw kə̂ dda nɛ̂n kə̂ maji goto, kâra njaa kara goto.13 Ddəw-gɔsude tokə buwa-yo kə̂ n̂-tula tɛɛ̂ ang,Ndɔnde to ənga kərə dəwje,Tar kə̂ tade tə̂ tokə maann-ta li.14 Tar kə̂ tade tə̂ to yo-kɔru dɔrɔ,tar le aw ti wur dəw to ti.15 Gɔlde ɔlɛ pel pel ta kaw tɔl dəw.16 Lo tɔyn kə̂ n̂-ndayje tə̂,daw tujuje nɛ̂n ngaâ daw dulaje kəm dəwje ndoo tə̂.17 N̂-gərəje ddəw kə̂ ta kisi nɛ̂n kə mə-wul-lɔm kə dəwje ang.18 Bbəəl lə Lubba goto məde tə̂.»+19 A n-gərə to nɛ̂n tɔyn kə̂ Ndu lə Lubba pa le, n̂-pa mba dəwje kə̂ Ndu ɔn dɔde le. Yeenn bba karə dəw kâra oo tar ta pa ang ngaâ karə dəwje tɔyn gərəje
         to sariya lə Lubba to dɔ dəwje tə̂ tɔyn kə̂ duninya tə̂. 20 Mba yeenn bba, dəw kâra kə̂ a dda nɛ̂n kə turu Ndu ta to nɛ̂n gatə gatə kəm Lubba tə̂ goto. Tɔkɔrɔ, Ndu arə ddəw dəw ta gərə majang laa njaa, a bbayɛ̂.Gusu kə̂ Lubba dda arə dəwje ddeeje nɛ̂n gatə gatə21 A bbasinɛn, Lubba tɔju gusu kə̂ n̂-dda narə dəwje ddeeje nɛ̂n gatə gatə kəmɛ̂ tə̂.
         Gusu le to ddəw Ndu tə̂ ang. Ndu kə makəturu lə njê-kilaje mbər tar lə Lubba tɔjuje nɛ̂ɛnn le mban. 22 Lubba dda arə dəwje ddeeje gatə gatə kəmɛ̂ tə̂ mba məde kə̂ dunnje darə Jeju-Kristə. N̂-dda baann mba dəwje tɔyn kə̂ unnje məde arə Kristə, mba Lubba ɔru kəm dəw ang. 23 Dəwje tɔyn ddaje majang arə dasəje piti lə Lubba ang. 24 Dəwje ukaje marə nɛ̂n ang ddəm a ddəw mə-maji tə̂ lə Lubba, n̂-dda narə n̂-ddeeje
         gatə gatə ddəw tə̂ lə Jeju-Kristə kə̂ ɔrude mə majang tə̂ kə ddang. 25-26 Lubba unn Kristə le to nɛ̂n-polo. Yeenn bba ddəw koy tə̂ laa, narɛ̂ ddəw karə tar majang ɔru dɔ dəwje tə̂ kə̂ ooje məde tə̂ saa. Baann â Lubba tɔju nɛ̂n to n̂-nayn naw to
         gatə gatə kə ndɔ tɔyn. Ləw, n̂-to tokə baann, n̂-gangə sariya dɔde tə̂ mba majang ləde ang. N̂-tɔ wure. Bbokənɛn kara n̂-nayn naw to gatə gatə, mba n̂-ndiki ta nayn
         gatə gatə ddəm ta dda karə dəwje kə̂ ooje məde tə̂ kə Jeju ddeeje gatə gatə ddəm.27 Yeenn a, marə nɛ̂n-kɔsu gaji rɔ to bbay wa? Nɛ̂n kâra goto. Mba ddi wa? Mba dda nɛ̂n
         kə turu Ndu arə ddəw dəw ta kunda gue ang. Nɛ̂n kə̂ ngəng â to mə-kunn. 28 Tɔkɔrɔ n-pa nan: Dəw ddee gatə gatə mba mə-kunn, bbo mba ngəm kə̂ dəw le ngəm Ndu ang. 29 Bbo baann ang a, Lubba a to Lubba lə Jiipije kə karəde baa wa? N̂-to Lubba lə kəsə dəwje tɔ, 30 mba Lubba kâra baa. Jiipije wase kəsə dəwje kara, ne â nâ dda karə n̂-ddeeje gatə
         gatə ɔju dɔ mə-kunn ləde. 31 Yeenn a, bbo jooje məje tə̂ a, Ndu ddee to marə nɛ̂n ang ngaa wa? Baann ang. Yeenn dda arə Ndu təl ddee to nɛ̂n kə̂ maji nya kəm dəwje tə̂.

Abaraham to nɛ̂n-kɔju-marɛ̂41 Bbasinɛn nəənn, tar ddi bba ja paje dɔ kajeje Abaraham tə̂ wa? Ddi â ninga kə dɔ rɔɛ̂ njaa wa? 2 Bbo Lubba oo Abaraham to dəw kə̂ gatə gatə mba nɛ̂n kə̂ n̂-dda a, nasə ta kɔsu gaji rɔɛ̂. A nâ kɔsu gaji
         rɔɛ̂ le kəm Lubba tə̂ ang. 3 Mba Makəturu lə Lubba pa nan: «Abaraham unn məɛ̂ arə Lubba, yeenn bba Lubba ooe to dəw kə̂ gatə gatə mba mə-kunn laa le.»4 Dəw dda kula a, a kinga kuka laa. To mə-maji â n̂-dda saa ang. To kuka kə̂ asə karə
         ninga njaa. 5 Bbo dəw kə̂ dda marə kula kâra ang unn məɛ̂ arə Lubba kə̂ aw dda arə nje-nɛ̂n-dda
         kə̂ maji ang ddee gatə gatə a, Lubba a koo mə-kunn laa ngaâ nâ ddee to dəw kə̂ gatə
         gatə.6 Ddəw kâra baa, Dabbiti piti rɔ-nəəl lə dəw kə̂ Lubba ooe to dəw kə̂ gatə gatə, a aa lo kə kula-ddɛɛ̂ tə̂
         ang. N̂-pa nan:7 Maji arəde, de dəwje kə̂ Lubba ɔru tar majang ləde dɔde tə̂,ngaâ ɔru majang ləde kə ddang.8 Maji arɛ̂, ne dəw kə̂ Əbbə-dəwje aa lo kə majang tə̂ laa ang!9 Tar kisi maji le to mba dəwje kə̂ ujaje ganja kə karəde baa wase to mba dəwje kə̂ uja ganja ang tɔ wa? Mba n-paje nan ddəw mə-kunn tə̂ lə Abaraham â Lubba ooe nɛ̂n to dəw kə̂ gatə gatə. 10 A dɔ ndɔ tə̂ kə̂ dda bba nooe nɛ̂n to dəw kə̂ gatə gatə le wa? Lubba ooe to dəw kə̂
         gatə gatə kete bba nuja ganja wase go ganja tə̂ kə̂ nuja wa? Kete bba nuja ganja, bbo goe tə̂ ang. 11 Kete bba karə Abaraham uja ganja le, Lubba ooe to dəw kə̂ gatə gatə, mba noo məɛ̂ tə̂ saa. Goe tə̂ guku bba nuja ganja to marə əndaji kə̂ tɔju to Lubba ooe to dəw kə̂ gatə gatə ɔju dɔ mə-kunn laa. Mba
         yeenn bba, n̂-ddee nɛ̂n to bɔ dəwje tɔyn kə̂ ujaje ganja ang, a ooje məde tə̂. Lubba oode to dəwje kə̂ gatə gatə. 12 N̂-ddee to bɔ dəwje kə̂ ujaje ganja tɔ, yeenn pa nan dede kə̂ daaje lo kə ganja tə̂ ləde kâra baa ang, a daw ndajije mə-kunn lə bɔjeje Abaraham le kə̂ unn məɛ̂ kete bba uja ganja le.Lubba unn ndue ta karə nɛ̂n njê-mə-kunnje tɔyn13 Lubba pa arə Abaraham kə ngakɛɛ̂jê nan, na karəde nangə nəənn to ləde. Mba nɛ̂n kə̂ Abaraham dda kə turu Ndu Lubba bba Lubba unn nɛ̂n ndue baann ang. Nunn ndue baann mba mə-kunn lə Abaraham. Mba yeenn bba, Lubba ooe nɛ̂n to dəw kə̂ gatə gatə. 14 Bbo ta karə dəwje kə̂ aw ngəmje Ndu bba ingaje nɛ̂nje kə̂ Lubba unn ndue ta karə le a, mə-kunn a to nɛ̂n kə̂ baa ngaâ ndu kə̂ Lubba unn le a to nɛ̂n kə̂ baa tɔ. 15 Mba Ndu dda arə wungu dɔrɔ â aw ɔn Lubba. A lo kə̂ Ndu goto tə̂, nje-mbətə Ndu goto tə̂ tɔ.16 Yeenn a, Lubba a karə dəwje nɛ̂nje kə̂ nunn ndue ta karə le ddəw mə-kunn tə̂. Baann bba nɛ̂n le a to nɛ̂n kə̂ dinga baa ddəw mə-maji
         tə̂ laa. N̂-ndiki ta karə nɛ̂n le ngaka Abaraham tɔyn. Nɛ̂n le to mba dəwje kə̂ eeje kɔ Ndu tə̂ kə karəde baa ang. To mba dəwje tɔyn kə̂ ooje məde tə̂ saa tokə Abaraham kə̂ oo məɛ̂ tə̂ le. Abaraham to bɔjeje tɔyn, 17 tokə Lubba pa tarɛ̂ Makəturu tə̂ laa nan: «Mundai to bɔ gəl-dəwje kə̂ banya.» Kəm
         Lubba tə̂ kə̂ noo məɛ̂ tə̂ saa le, Abaraham to bɔjeje. Lubba kə̂ arə təbbə dəwje kə̂
         oyje ngaâ aw dda arə nɛ̂nje kə̂ toje ang bbay toje. 18 Abaraham le unda məɛ̂ dɔ Lubba tə̂ nyɔm. Noo məɛ̂ tə̂ ngaâ n̂-ddee to bɔ gəl-dəwje
         kə̂ banya nya tokə Lubba pa arɛ̂ nan: «Ngakai a banya tokə baann» le. 19 Bbal Abaraham aw ngɔsi kə kɔr kâra, a mə-kunn laa əngə ang. Noo rɔɛ̂ to dəw kə̂ oy
         mban ngaâ dɛnɛ̂n laa Sara aw katə. 20 N̂-gərə məɛ̂ tə̂ to nâ kinga nɛ̂n kə̂ Lubba unn ndue mbɛɛ̂ le arə nəjə tar ang. A
         məɛ̂ kə̂ nunda dɔ Lubba tə̂ dda arə ninga singa ddəm nɔsu gaji Lubba ddəm. 21 N̂-gərə kə majɛ̂ to nɛ̂n kə̂ Lubba unn ndue ta dda le nee kə singa ta dda njaa. 22 Mba yeenn bba, Lubba ooe to dəw kə̂ gatə gatə.23 A tar kə̂ n̂-dda Makəturu tə̂ lə Lubba nan: «Lubba ooe to dəw kə̂ gatə gatə» le to
         mba Abaraham kə karɛ̂ ang. 24 Tar le to mba jeje tɔ, jeje kə̂ Lubba ooje to dəwje kə̂ gatə gatə, mba jooje məje
         tə̂ kə Əbbəjeje Jeju kə̂ oy, a ndol le. 25 Jeju le, dilɛ̂ ji dəwje tə̂ darə n̂-tɔlɛ̂je mba majang ləje ngaâ Lubba arə n̂-ndol
         bba karə Lubba oo nɛ̂n je to dəwje kə̂ gatə gatə.

Jisije kə mə-wul-lɔm kə Lubba51 Yeenn a, n-ddeeje gatə gatə kəm Lubba tə̂ mban mba məje kə̂ junn jarə Əbbəjeje Jeju-Kristə arə məje wul lɔm kə Lubba ddəw tə̂ laa ngaa. 2 Ddəw tə̂ lə Jeju kə̂ junnje məje jarɛ̂ le â Lubba dda nɛ̂n kə je mə-maji ngaâ n-naynje
         ddəwe tə̂. Yeenn bba, jaw ddaje rɔ-nəəl, mba jundaje məje to jeje kara ja kingaje
         piti lə Lubba. 3 Dɔ ye tə̂ənn, mə nɛ̂n kəm-to-ndooje tə̂ kə̂ aw ingaje kara jaw ddaje rɔ-nəəl, mba
         n-gərəje to nɛ̂n kəm-to-ndoo aw dda arə jaw tɔje wurje. 4 Tɔ-wur ləje le aw dda arə jaw juwaje jarə ngəng mə nɛ̂n-nan tə̂. Ngaâ kuwa kə̂ jaw
         juwaje jarə ngəng le dda arə jaw jundaje məje dɔ Lubba tə̂. 5 Məje kə̂ jundaje dɔ Lubba tə̂ le a dda karə rɔje wul ang, mba Lubba arə Ndil-mə-nda kə̂ narəje le ula ndiki laa məje tə̂ tokə bo.6 Tɔkɔrɔ, ləw kə̂ ddəw goto bbay le, kar kə̂ Lubba ɔju asə a, Kristə oy mba njê-nɛ̂n-ddaje kə̂ maji ang. 7 Ta karə dəw oy mba dəw kə̂ gatə gatə to nɛ̂n ndam ang. A du ang, marə dəw a ndiki
         ta koy mba dəw kə̂ to nje-nɛ̂n-dda kə̂ maji. 8 A Lubba tɔjuje ndiki kə̂ n̂-ndikije tokə be: Kar tə̂ kə̂ n-naynje mə nɛ̂n-ddaje tə̂
         kə̂ maji ang bbay le, Kristə oy mba tar ləje. 9 Bbasinɛn, Lubba dda arə n-ddeeje gatə gatə kəmɛ̂ tə̂ ddəw məsə Jeju tə̂. Yeenn a,
         ddi bba a kɔku ddəw Jeju le karə ajije ta wungu tə̂ kə̂ Lubba dda kə je wa? 10 Kar tə̂ kə̂ n-toje nɛ̂n to njê-baanje lə Lubba le, Lubba təl unguje naan tə̂ saa
         ddəw koy tə̂ lə Ngonnɛ̂. Yeenn a, bbasinɛn kə̂ nunguje naan tə̂ saa mban le, ddi bba
         a kɔkɛ̂ ddəw karə najije ddəw təbbə tə̂ lə Ngonnɛ̂ le wa? 11 Uta yeenn bbay, jaw ddaje rɔ-nəəl nɔn Lubba tə̂ ləje ddəw tə̂ lə Əbbəjeje Jeju-Kristə, mba ne â n̂-dda narə junguje naan tə̂ kə Lubba bbasinɛn.Adam kə Kristə12 Majang ddee duninya tə̂ ddəw tə̂ lə dəw kâra kə̂ ria nan Adam. Ngaâ majang le ddee kə yo. Yeenn bba yo aw tɔl dəwje tɔyn, mba dəwje tɔyn ddaje majang. 13 Kete bba karə Lubba tee kə Ndu arə Mɔyijə le, majang to duninya tə̂ mban. A Lubba aa lo kə majang tə̂ ang, mba Ndu goto bbay. 14 A unn kute dɔ ndɔ tə̂ lə Adam ndərəng dɔ ndɔ tə̂ lə Mɔyijə, yo ubba singa dɔ dəwje tə̂. Adam aal ta Lubba, a njê kə̂ ddaje majang tokə laa ang njaa kara yo ubba singa dɔde tə̂ tɔ.Adam le to tokə Jeju kə̂ a ddee. 15 A mə-maji kə̂ Lubba dda to nɛ̂n-karə-baa kə̂ to dang kə nɛ̂n kə̂ to kə dɔgɔlɛ̂ ang
         kə̂ Adam dda. Tɔkɔrɔ, dəwje nya oyje mba majang kə̂ dəw kə̂ kâra baa nəənn dda le.
         A nɛ̂n kə̂ bo uta nya to mə-maji kə̂ Lubba dda kə dəwje ngaâ arəde nɛ̂n baa ddəw
         tə̂ lə dəw kâra kə̂ to Jeju-Kristə. 16 Nɛ̂n-karə-baa lə Lubba le dda kula kə̂ to dang kə majang lə Adam le. Majang lə dəw kâra le dda arə Lubba gangə sariya dɔ dəwje tə̂ tɔyn. A mə-maji lə Lubba
         dda arə dəwje kə̂ ddaje majang nya ddeeje gatə gatə kəmɛ̂ tə̂. 17 Tɔkɔrɔ, yo aw ubba singa dɔ dəwje tə̂ mba dəw kâra kə majang lə dəw kâra. A ddəw
         tə̂ lə dəw kâra kə̂ to Jeju-Kristə, dəwje ingaje nɛ̂n uta dɔɛ̂. Bbo baann a, ddi bba a kɔku ddəw karə dede tɔyn kə̂
         Lubba dda kə de mə-maji nya ddəm dda arə n̂-ddeeje gatə gatə kəmɛ̂ tə̂ ddəm, disije
         kə təbbə ngaâ dɔnje mbay ddəw tə̂ lə Kristə wa?18 Yeenn a, majang lə dəw kâra kə̂ to Adam dda arə Lubba gangə sariya dɔ dəwje tə̂ tɔyn.
         Ddəw kâra baa, kula kə̂ gatə gatə lə dəw kâra kə̂ to Jeju-Kristə a dda karə dəwje tɔyn ddeeje gatə gatə ngaâ isije kə təbbə. 19 Dəwje nya ddeeje to njê-nɛ̂n-ddaje kə̂ maji ang ddəw tə̂ lə dəw kâra kə̂ aal ta
         Lubba. Ddəw kâra baa, dəwje nya ddeeje gatə gatə kəm Lubba tə̂ ddəw tə̂ lə dəw kâra
         kə̂ oo ta Lubba.20 Ndu ddee mba karə majangje ddeeje tokə banya. A lo kə̂ majang banya tə̂, mə-maji lə Lubba bo tə̂ kə kete kete bbay tɔ. 21 Ddəw kâra baa tokə majang ee kə singa ta kaw kə dəwje karə ingaje yo le, mə-maji lə Lubba ee kə singa mba dda
         karə dəwje ddeeje gatə gatə kəmɛ̂ tə̂, ta karə dingaje təbbə kə̂ to kə ndɔ kə ndɔ
         ddəw tə̂ lə Əbbəjeje Jeju-Kristə.

Jisije kə təbbə kə Kristə61 Yeenn a, tar ddi bba ja paje wa? Ja paje nan, maji ta nayn mə majang tə̂ bba karə Lubba dda kə je mə-maji arə uta dɔɛ̂ wa? 2 Baann ang! N-toje tokə dəwje kə̂ oyje mban arə majang ubba singa dɔje tə̂ ang. Yeenn a, ja kasəje ta nayn mə majang tə̂ bbay tokə baânn wa? 3 Ə-gərəje ang wa? Jeje tɔyn kə̂ jingaje batɛm n-ddeeje kâra baa kə Jeju-Kristə ngaâ joyje saa. 4 Ddəw batɛm tə̂ le, nayn to joyje ngaâ n̂-dubbuje kâra baa saa, mba karə kisi ləje kə̂ bbasinɛn
         to dang kə ye kə̂ ləw, tokə Kristə kə̂ oy ngaâ ndol ddəw singa-mɔngu tə̂ lə Bɔjeje Lubba kə̂ piti to laa le.5 Yeenn bba, bbo n-ddeeje kâra baa saa ddəw koy tə̂ kə̂ joyje tokə laa le a, ja ddeeje
         kâra baa saa ddəw ndol tə̂ kə̂ joyje, a ja ndolje tokə laa le tɔ. 6 N-gərəje kə majɛ̂ to da-rɔ nɛ̂n-dda kə̂ maji ang le oy kə Kristə dɔ kakə-dəsə tə̂ mban. Yeenn a, bbo kə̂ da-rɔje tə̂ oy mban ngaa arə ja naynje to bbərəje le majang ang ngaa. 7 Mba dəw kə̂ oy tee mə bbərə tə̂ lə majang kə ddang mban. 8 A joyje kə Kristə mban arə n-gərəje to ja kisije kəm baa saa tɔ. 9 Mba n-gərəje tɔ to, Kristə kə̂ oy ngaâ ndol mban le a təl koy ang ngaa. Yo ubba singa dɔɛ̂ tə̂ ang ngaa. 10 Koy kə̂ noy le noy gɔl kâra baa njaa a bbayɛ̂, ta tee kə dəwje mə bbərə tə̂ lə majang kə ddang. A bbasinɛn kə̂ nisi kəm baa le nisi kəm baa mba Lubba. 11 Yeenn a, sese njaa kara maji karə ooje rɔse to oyje mban arə majang ubba singa dɔse tə̂ ang ngaa, isije kəm baa mba Lubba ddəw tə̂ lə Jeju-Kristə.12 Yeenn a, arəje majang ɔn dɔ rɔse kə̂ a ta koy marə ndɔ le ang ngaa. Yeenn bba, â ddaje nɛ̂n ddəw bbo tə̂
         kə̂ da-rɔse tə̂ le ang. 13 Unnje dəbbə rɔse kâra ilaje majang tə̂ ang ngaa, mba a təl to nɛ̂n-dda kula kə̂ gatə gatə ang. A unnje rɔse arəje Lubba
         tokə dəwje kə̂ oyje bba ndolje. Unnje rɔse tɔyn ilaje kula tə̂ lə Lubba karə rɔse
         le təl to nɛ̂n kə̂ ta dda nɛ̂n kula kə̂ gatə gatə. 14 Majang a təl kubba singa dɔse tə̂ ang ngaa. Mba eeje kɔ Ndu tə̂ ang, eeje kɔ mə-maji tə̂ lə Lubba.Dəwje kə̂ aw ddaje nɛ̂nje kə̂ gatə gatə15 Ddi wa? Jeeje kɔ mə-maji tə̂ lə Lubba bbo n-naynje kɔ Ndu tə̂ ang ngaa. Mba yeenn bba, ja ddaje majang wa? Baann ang! 16 Ə-gərəje ang wa? Bbo unnje rɔse to bbərə lə marə dəw ta koo tɛɛ̂ a, ə-ddeeje to bbərə
         lə dəw kə̂ aw ooje tɛɛ̂ le. Ddəw kâra baa, bbo unnje rɔse ilaje majang tə̂ a, majang le a kaw kə se karə oyje. A bbo unnje rɔse ta koo ta Lubba a, Lubba a dda karə ə-ddeeje
         to dəwje kə̂ gatə gatə. 17 A wooyo arə Lubba, mba sese kə̂ ləw ə-toje to bbərəje lə majang le bbasinɛn ə-ddaje kula kə mə-kâra ddəw nɛ̂n-tɔju tə̂ kə̂ maji kə̂ n̂-tɔjuse. 18 Lubba ɔruse ta nɛ̂n-dda tə̂ kə̂ maji ang mban ngaa arə ilaje rɔse kula nɛ̂n-dda tə̂
         kə̂ gatə gatə. 19 Munn nɛ̂n-kɔju-marɛ̂ dɔ dəwje tə̂ bba maw pa nɛ̂n tar nəənn, mba ə-gərəje nɛ̂n tɔyn
         kə majɛ̂ ang bbay. Dɔngɔr, unnje rɔse tɔyn tokə lə bbərəje ə-ddaje nɛ̂n kula yərəw
         kə nɛ̂n kə ngabula. Nɛ̂njeenn le aw ddaje arə aw mbətəje ta Lubba. Yeenn a, bbasinɛn
         maji karə unnje rɔse tɔyn to bbərəje ə-ddaje nɛ̂n kula kə̂ gatə gatə bba karə isije
         to dəwje kə̂ ngəmje rɔde dang mba Lubba.20 Kar tə̂ kə̂ ə-naynje to bbərəje lə majang le tar nɛ̂n-dda kə̂ gatə gatə osose tə̂ ang. 21 Nɛ̂nje kə̂ ə-ddaje ləw arə to rɔ-kul ləse bbasinɛn nəənn le ddi â ingaje tə̂ wa?
         Nɛ̂njeenn le aw aw kə dəw karə inga yo. 22 A bbasinɛn, Lubba ɔruse bbərə tə̂ lə majang kə ddang arə ə-ddeeje to bbərəje laa. Nɛ̂n kə̂ goe tə̂ to rɔse kə̂ ə-ngəmje dang mba Lubba ngaa. Tee kɔnyɛ̂ tə̂ a, â kingaje təbbə kə̂ to kə ndɔ kə ndɔ. 23 Mba kuka kə̂ dəw aw inga go majang tə̂ to yo. A mə-maji lə Lubba kə̂ to nɛ̂n-karə-baa le to təbbə kə̂ to kə ndɔ kə ndɔ
         ddəw ddee tə̂ kə̂ n-ddeeje kâra baa kə Əbbəjeje Jeju-Kristə.

Ndu ubba singa dɔje tə̂ ang ngaa71 Ngakɔnʼmje, maw pa tar nəənn marəse, sese kə̂ ə-toje to dəwje kə̂ gərəje Ndu kə majɛ̂ mban. Ə-gərəje to dəw isi kəm baa bba Ndu ubba singa dɔɛ̂ tə̂. 2 Nɛ̂n-kɔju-marɛ̂, bbo dɛnɛ̂n ta ngaw a, ndu tɔɛ̂ naan tə̂ kə ngawɛ̂je kar tə̂ kə̂ ngawɛ̂je
         le isi nɛ̂n kəm baa bbay. A bbo ngawɛ̂je le oy a, ndu kə̂ tɔɛ̂ naan tə̂ kə ngawɛ̂je
         le ɔru dɔɛ̂ tə̂ ngaa. 3 Bbo n̂-taa marə dingaw kə̂ dang kar tə̂ kə̂ ngawɛ̂je le isi nɛ̂n kəm baa a, dəwje
         a kooeje to dɛnɛ̂n kə̂ nje-dda lo-to-majang. A bbo ngawɛ̂je le oy bba n̂-taa marɛ̂
         a, ndu ɔru dɔɛ̂ tə̂ ngaa. Nee kə ddəw ta taa marə ngaw, dəwje a kooeje to nje-dda
         lo-to-majang ang. 4 Ngakɔnʼmje, nɛ̂ɛnn le to ddəw kâra baa mba tar ləse tɔ. Ə-toje tokə dəwje kə̂ oyje
         arə Ndu ubba singa dɔse tə̂ ang, mba ə-ddeeje kâra baa kə Kristə. Yeenn a, ə-toje to dəwje laa, ne kə̂ noy ngaâ n̂-ndol le. Baann bba ja kasəje ta
         dda nɛ̂n kə̂ maji kəm Lubba tə̂. 5 Ləw kə̂ jaw ddaje nɛ̂nje kə̂ məje ndiki le Ndu dda arə bbo kə̂ da-rɔje tə̂ ndasəje arə n-ddaje majang kə̂ aw aw kə̂ je karə jinga yo. 6 A bbasinɛn, n-teeje kɔ Ndu tə̂ kə ddang mban, mba n-toje tokə lə dəwje kə̂ oyje mban arə Ndu kə̂ uwaje bbərə tə̂ le ee kə singa dɔje tə̂ ang ngaa. Yeenn a, ja kasəje ta dda kə
         Lubba kə ddəw kə̂ siki kə̂ Ndil aw tɔjuje, bbo ta dda kə ddəw kə̂ ləw ang ngaa. Ddəw kə̂ ləw le to dda nɛ̂n kə turu
         Ndu kə̂ n̂-dda makəturu tə̂.Tar Ndu kə tar majang7 Yeenn a, ja paje nan ddi wa? Ja paje nan Ndu to majang wa? Baann ang! Ndu â tɔjum majang arə m-gərə. N̂-dda makəturu tə̂ lə Lubba nan: «Maji karə unda kəm-nda ang+» Yeenn a bbo ndu goto a, mâ gərə nɛ̂n kə̂ to kunda kəm-nda le ang. 8 Majang inga ddəw kə̂ Ndu ɔru arɛ̂ le ngaâ ula bbo nɛ̂nje kə̂ maji ang dang dang məm tə̂. Yeenn bba bbo ndu goto a, majang to nɛ̂n kə̂ oy mban. 9 Ləw kə̂ Ndu goto le misi kə təbbə. A kar kə̂ Ndu tee a, majang ndol. 10 A əman le moy. Ndu kə̂ to nɛ̂n kə̂ a kaw səm karə minga təbbə le təl to nɛ̂n kə̂ aw aw səm karə minga
         yo. 11 Mba ddəw tə̂ lə Ndu â majang inga ddəw ərəm ngaâ tɔləm.12 Tɔkɔrɔ, Ndu maji tɔyn. Ndu lə Lubba maji tɔyn, to gatə gatə ddəm maji ddəm. 13 Nɛ̂n kə̂ maji le njaa təl to nɛ̂n kə̂ a ta tɔləm wa? Baann ang! Majang njaa unn nɛ̂n kə̂ maji le ta tɔləm nɛ̂n. Ndu dda baann ta tɔju to majang to nɛ̂n kə̂ maji ang nya.Majang ɔn dɔ dəw14 N-gərə to Ndu to nɛ̂n lə Ndil. A əman m-to dəw baa, n̂-labbəm kə majang to bbərə laa. 15 M-gərə dɔm nɛ̂n tə̂ kə̂ maw dda ang. Nɛ̂n kə̂ m-ndiki ta dda a, m-dda ang. A nɛ̂n
         kə̂ m-ndiki ta dda ang njaa â maw dda. 16 Bbo nɛ̂n kə̂ m-ndiki ang le njaa â m-dda a, m-gərə to Ndu to nɛ̂n kə̂ maji. 17 Yeenn a, əman njaa maw dda nɛ̂ɛnn le ang, majang kə̂ dda bbe rɔm tə̂ â aw dda nɛ̂ɛnn le. 18 Mba m-gərə to marə nɛ̂n kə̂ maji goto rɔm tə̂, rɔm əman tə̂ kə̂ mubba singa ang nəənn.
         Tɔkɔrɔ, bbo dda nɛ̂n kə̂ maji to məm tə̂ njaa. A mubba singa kə̂ ta dda nɛ̂n nɛ̂n
         le ang. 19 Nɛ̂n kə̂ maji kə̂ m-ndiki ta dda le m-dda ang. A nɛ̂n kə̂ maji ang kə̂ m-ndiki ta
         dda ang le â m-dda. 20 Bbo m-dda nɛ̂n kə̂ m-ndiki ang a, yeenn to əman â m-dda nɛ̂ɛnn le ang, majang kə̂ dda bbe rɔm tə̂ le â dda nɛ̂ɛnn le.21 Yeenn a, moo a, marə ndu to: Kar tɔyn kə̂ m-ndiki ta dda nɛ̂n kə̂ maji a, nɛ̂n kə̂
         maji ang dɔrɔ â to nɔnʼm tə̂. 22 Mba məm tə̂ nu, Ndu lə Lubba dɔrɔ â aw arəm rɔ-nəəl. 23 A moo marə ndu kə̂ dang da-rɔm tə̂ kə̂ aw dda ddɔ kə nɛ̂n kə̂ nɛ̂n-gərə ləm tɔjum
         arə m-ndiki tə̂. Nɛ̂n le ddam arə m-ddee to bbərə lə singa-mɔngu lə majang kə̂ to məm tə̂. 24 To ndoo nya arəm. Nân bba a taam ta da-rɔm tə̂ kə̂ aw aw səm kə̂ ta yo tə̂ nəənn
         wa? 25 Wooyo arə Lubba ddəw tə̂ lə Əbbəjeje Jeju-Kristə!Yeenn a, ddəw nɛ̂n-gərə tə̂ ləm, m-to bbərə lə Ndu lə Lubba, a ddəw da-rɔ tə̂, m-to bbərə lə singa-mɔngu lə majang.

Dəw kə̂ aw nja ddəw tə̂ lə Ndil-mə-nda81 Bbasinɛn nəənn, dəwje kə̂ ddaje mə-kâra kə Jeju-Kristə, sariya to dɔde tə̂ ang ngaa. 2 Mba Ndu lə Ndil kə̂ aw arə təbbə dəw ddəw mə-kâra tə̂ n̂-dda kə Jeju-Kristə le ɔrɛ̂ ji Ndu tə̂ lə majang ddəm yo tə̂ ddəm mban. 3 Lubba dda nɛ̂n kə̂ ndu lə Mɔyijə asə ta dda ang, mba da-rɔ dəw kə̂ ubba singa ang dda arə Ndu le dda kula ang. Nɛ̂n kə̂ Lubba dda le to Ngonnɛ̂ njaa kə̂ nulɛ̂ narə unn da-rɔ kə̂
         to tokə da-rɔ dəw kə̂ to nje-nɛ̂n-dda kə̂ maji ang, mba kɔru nɛ̂n dəwje mə majang tə̂. Ddəw tə̂ənn le. Lubba gangə sariya dɔ majang tə̂ kə̂ to mə da-rɔ dəwje tə̂. 4 Lubba dda nɛ̂ɛnn le karə n-ddeeje to dəwje kə̂ asə ta dda nɛ̂n kə̂ Ndu dujuje karə n-ddaje le, jeje kə̂ jaw njaje ddəw tə̂ lə Ndil-mə-nda bbo ddəw da-rɔ tə̂ ang. 5 Dəwje kə̂ aw njaje ddəw da-rɔ tə̂, kəjə ləde tɔyn to kə dɔ bbo kə̂ da-rɔde tə̂. A
         dəwje kə̂ aw njaje ddəw tə̂ lə Ndil-mə-nda, kəjə ləde tɔyn to kə̂ dɔ nɛ̂n tə̂ kə̂ mə Ndil-mə-nda ndiki. 6 Dəw kə̂ kəjə laa to kə dɔ bboje tə̂ kə̂ da-rɔ tə̂ a kinga yo. A dəw kə̂ kəjə laa to
         kə̂ dɔ nɛ̂n tə̂ kə̂ Ndil-mə-nda ndiki a kinga təbbə kə mə-wul-lɔm. 7 Dəwje kə̂ kəjə ləde to kə dɔ bboje tə̂ kə̂ da-rɔ tə̂ toje to njê-baanje lə Lubba.
         N̂-mbətəje ta dda nɛ̂n kə turu Ndu lə Lubba, dasəje ang njaa nyɔm. 8 Dəwje kə̂ aw njaje ddəw bbo kə̂ da-rɔde tə̂ a kasəje ta nəəl kəm Lubba tə̂ ang.9 A sese, aw njaje ddəw bbo tə̂ kə̂ da-rɔse tə̂ ang. Aw njaje ddəw tə̂ lə Ndil-mə-nda, mba Ndil lə Lubba dda bbe məse tə̂. Dəw kə̂ Ndil lə Kristə to məɛ̂ tə̂ ang, to dəw laa ang. 10 Bbo Kristə to məse tə̂ a, tɔkɔrɔ da-rɔse a koy mba majang. A Lubba arə ə-ddeeje to dəwje kə̂ gatə gatə kəmɛ̂ tə̂. Mba yeenn bba, Ndil-mə-nda
         arəse təbbə. 11 Bbo Ndil lə Lubba kə̂ ndol Jeju kə̂ oy le dda bbe məse tə̂ a, da-rɔse le a koy njaa. A Lubba kə̂ ndol Kristə kə̂ oy le a karə təbbə da-rɔse le ddəw Ndil tə̂ laa kə̂ dda bbe məse tə̂.12 Yeenn a, ngakɔnʼmje, to tar ləse ta dda marə nɛ̂nje njaa. A da-rɔje a kuwaje kə singa
         karə n-ddaje nɛ̂n kə̂ məɛ̂ ndiki ang. 13 Mba bbo ə-njaje ddəw da-rɔ tə̂ a, â koyje. A bbo ə-njaje ddəw tə̂ lə Ndil-mə-nda ngaâ arəje nɛ̂n-ddaje kə̂ maji ang kə̂ rɔse tə̂ oyje a, â kisije kə təbbə. 14 Mba dəwje tɔyn kə̂ aw njaje ddəw tə̂ lə Ndil lə Lubba toje to ngann lə Lubba. 15 Mba Ndil kə̂ Lubba arəse le to Ndil kə̂ aw ddase bbərə tə̂ ang ddəm aw ula bbəəl məse tə̂ ang ddəm. To Ndil-mə-nda kə̂ ddase to ngannje lə Lubba ngaâ arəje ddəw karə juru əkii kə rɔ Lubba tə̂ nan:
         «Aba! Bɔy!»+16 Ndil lə Lubba le njaa pa arə ndil kə̂ to rɔje tə̂ nan n-toje to ngann lə Lubba. 17 Yeenn a, bbo n-toje to ngannɛ̂ a, ja kingaje nɛ̂nje kə̂ maji kə̂ Lubba unn ndue ta
         karə dəwje laa. Ja kingaje nɛ̂nje le naan tə̂ kâra baa kə Kristə. Mba bbo jaw jooje ndoo saa a, ja kingaje piti saa tɔ.Piti lə Lubba18 Moo a, piti kə̂ Lubba a tɔjuje kə ddaka ndɔ tə̂ kə̂ aw ddee a kuta ndoo kə̂ jaw jooje
         bbokənɛn nəənn. 19 Nɛ̂nje tɔyn kə̂ Lubba dda aw nginanje kar kə̂ Lubba a tɔju nɛ̂n ngannɛ̂ kə̂ ddaka.
         20 Mba nɛ̂nje kə̂ Lubba dda ddeeje to nɛ̂nje kə̂ baa. Nɛ̂nje le njaa ndikije tə̂ baann
         ang. Lubba njaa ndiki tə̂ tokə baann. A nɛ̂nje le a kasəje ta kunda məde dɔ marə nɛ̂n
         tə̂ bbay. 21 Marə ndɔ a, Lubba a kɔru nɛ̂nje kə̂ n̂-dda le ji nɛ̂nje tə̂ kə̂ aw ddade bbərə tə̂
         arə n̂-tujuje le. Yeenn ngaâ dâ kingaje piti tokə ngann lə Lubba kə̂ teeje mə bbərə
         tə̂ le. 22 N-gərəje to bbasinɛn nəənn njaa kara nɛ̂nje tɔyn kə̂ Lubba dda aw nɔnje rɔde ngaâ
         aw ooje ndoo tokə lə dɛnɛ̂n kə̂ aw nduru ndo. 23 Nɛ̂nje tɔyn kə̂ Lubba dda kə karəde baa njaa aw nɔnje rɔde ang. Jeje kə̂ jingaje Ndil-mə-nda to dɔngɔr nɛ̂n-karə-baa lə Lubba njaa kara jaw nɔnje rɔje məje tə̂ tɔ. Jaw nginanje
         karə Lubba arə n-ddeeje to ngannɛ̂ ngaâ karə naji da-rɔje tɔ. 24 Mba Lubba ajije njaa, arə jaw jundaje məje dɔɛ̂ tə̂. A bbo dəw oo nɛ̂n kə̂ naw nunda
         məɛ̂ dɔɛ̂ tə̂ kə kəmɛ̂ mban a, nâ təl kunda məɛ̂ dɔɛ̂ tə̂ to kunda ang ngaa. Nân
         bba a kunda məɛ̂ dɔ nɛ̂n tə̂ kə̂ noo kə kəmɛ̂ mban wa? 25 A bbo jooje nɛ̂n kə kəmje ang bbay bba jaw jundaje məje dɔɛ̂ tə̂ a, jilaje məje pɔn
         jaw nginanje nɛ̂n nɛ̂ɛnn le.26 Ddəw kâra baa, Ndil-mə-nda kara aw umanje ddəw singaje tə̂ kə̂ goto le tɔ. Mba n-gərəje nɛ̂n kə̂ to maji ta
         duju Lubba ang. A Ndil-mə-nda njaa aw duju Lubba mba tar ləje tokə lə dəw kə̂ aw tila məɛ̂, marə tila-mə kə̂ nya
         dəw karə pa to pa. 27 A Lubba kə̂ gərə mə dəw, gərə nɛ̂n kə̂ Ndil-mə-nda ndiki ta duju le. Mba Ndil-mə-nda aw duju Lubba mba tar lə dəwje lə Lubba kə ddəw kə̂ Lubba ndiki.28 N-gərəje to nɛ̂nje tɔyn aw mbɔnje naan ta dda maji kə dəwje kə̂ ndikije Lubba, dede
         kə̂ Lubba bbarde ddəw nɛ̂n tə̂ kə̂ n̂-gɔl tokə kete. 29 Mba Lubba gərəde ngaâ undade dang tokə kete karə n̂-ddeeje tokə lə Ngonnɛ̂, mba karə
         Ngonnɛ̂ le təl to Ngonn-dərə horo njê-mə-kunnje tə̂ kə̂ banya. 30 Njê kə̂ Lubba undade dang tokə kete le n̂-bbarde tɔ. Njê kə̂ n̂-bbarde le narə n̂-ddeeje
         gatə gatə kəmɛ̂ tə̂. Njê kə̂ narə ddeeje gatə gatə kəmɛ̂ tə̂ le narə dingaje piti
         laa tɔ.Marə nɛ̂n kə̂ tin dəw kə ndiki lə Lubba goto31 Ja paje nan ddi bbay wa? Bbo Lubba ee kə je a, nân njaa a kasə ta mbətəje wa? 32 Lubba kə̂ ɔku Ngonnɛ̂ ang, a unnɛ̂ ulɛ̂ ji dəwje tə̂ arə tɔlɛ̂ mba tar ləje tɔyn le
         a karəje nɛ̂n tɔyn kâra baa kə ngonnɛ̂ le ang tokə baânn wa? 33 Nân bba a kunda tar dɔ dəwje tə̂ kə̂ Lubba mbərəde wa? Dəw kâra ang, mba Lubba njaa
         arə n̂-ddeeje gatə gatə kəmɛ̂ tə̂. 34 Nân bba a gangə sariya dɔde tə̂ wa? Dəw kâra ang, mba Jeju-Kristə njaa oy. Uta tɔyn, n̂-təl n̂-ndol, nisi dɔ ji-kɔl Lubba tə̂ ngaâ naw duju Lubba
         mba tar ləje. 35 Nân bba a tinje kə ndiki lə Kristə wa? Nɛ̂n-wungu wase kəjə-tar, nɛ̂n-singa kə̂ dəwje aw ddaje kə je, bbo, ndoo, nɛ̂n-bbəəl
         wase yo wa? 36 Ddəw kâra baa tokə n̂-dda tarɛ̂ Makəturu tə̂ lə Lubba nan:«Kar tɔyn njaa jaw jaw ngɔsi kə yo mbai,dəwje aw oojeje tokə lə batəje kə̂ daw duja gɔsude.»+37 A mə nɛ̂nje tə̂ənn tɔyn n-tətə ddɔ ddəw tə̂ lə Jeju kə̂ ndikije le. 38 Tɔkɔrɔ, m-gərə kə majɛ̂ to marə nɛ̂n kə̂ a tinje kə ndiki laa goto. Yo ang ddəm təbbə
         ang ddəm anjəje ang ddəm marə ndilje kə̂ maji ang kə̂ darâ kə̂ ɔn dɔ dəwje ang ddəm nɛ̂n kə̂ bbokənɛn
         nəənn ang ddəm nɛ̂n kə̂ mə ndɔje tə̂ kə̂ aw ddee ang ddəm 39 singa-mɔnguje kə̂ darâ ang ddəm singa-mɔnguje kə̂ nangə̂ ang ddəm marə nɛ̂n kə̂ Lubba
         dda to dda ang ddəm. Marə nɛ̂n kâra kə̂ a tinje kə ndiki lə Lubba goto. N̂-tɔjuje
         ndiki laa le ddəw tə̂ lə Əbbəjeje Jeju-Kristə.

Lubba mbərə dəwje kə̂ Ijarayɛl91 Ddəw mə-kâra tə̂ kə̂ m-dda kə Kristə le, tar kə̂ tɔkɔrɔ â maw pa bbo mərə ngəm ang. Ndil-mə-nda ɔn dɔm arə kəjə ləm tɔjum to maw pa tar kə̂ tɔkɔrɔ. 2 Mba rɔm nəələm ang ngaâ bbəngərəm aw ti kə ndɔ tɔyn. 3 Kə̂ məm tə̂, m-ndiki karə əman njaa Lubba ubbu nɛ̂n arəm ngaâ ɔrum kə ddang ji Kristə tə̂ mba tar kaji lə ngakɔnʼmje kə̂ gəlje kâra baa. 4 N̂-toje to ngann Ijarayɛlje kə̂ Lubba arə n̂-ddeeje to ngannɛ̂. Lubba arə dooje piti laa, nɔsu dɔnɔn kə̂ de, narəde Ndu laa, narə n̂-toje to dəwje kə̂ aw poleje kə ddəwe ngaâ nunn ndue ta karəde nɛ̂nje. 5 Lubba dda arə ddəw kuju tə̂, Mesi kə̂ to Lubba kə̂ ee dɔ nɛ̂nje tə̂ tɔyn, in gəl kadedeje tə̂ kə̂ to Abaraham, Ijakə
         kə Jakobbo. Maji karə dəwje ɔsuje gajɛ̂ kə ndɔ kə ndɔ! Amɛnn! 6 Yeenn tɔju to tar kə̂ Lubba pa le ture a to baa njaa be ang. Mba dəwje tɔyn kə̂ gəl
         Ijarayɛl tə̂ toje to ngann Ijarayɛlje kə̂ tɔkɔrɔ tɔyn ang. 7 Ngaâ ngaka Abaraham tɔyn njaa toje to ngannɛ̂ kə̂ tɔkɔrɔ ang. Mba Lubba pa arə Abaraham nan: «Ddəw tə̂ lə Ijakə â a kinga nɛ̂n gəl-dəwje kə̂ munn ndum ta kari le.» 8 Yeenn a ta pa nan: Ngannje tɔyn kə̂ Abaraham ujude â toje to ngann lə Lubba ang.
         Ngann lə Lubba kə̂ tɔkɔrɔ â to dede kə̂ Lubba unn ndue ta karə nujude. 9 Mba Lubba unn ndue arɛ̂ nan: «Kar tə̂ kə̂ tokə be nəənn njaa mâ təəl ddee a, Sara a kuju ngonn kə̂ dingaw.»10 Dɔɛ̂ tə̂ənn tɔyn, maji karə joleje məje dɔ Rebeka tə̂ tɔ. Nuju ngannje kə̂ dingaw
         joo, bɔdede kâra baa kə̂ to kajeje Ijakə. 11-12 Lubba njaa gɔl ddəw kə̂ naw mbərə nɛ̂n dəwje. N̂-mbərə dəwje mba bbar kə̂ n̂-bbarde
         bbo mba kula-ddade ang. Ta tɔju dəwje to n̂-to gatə gatə ddəw nɛ̂n tə̂ kə̂ n̂-gɔl
         ta dda le, Lubba le pa arə Rebeka kar tə̂ kə̂ n̂-nayn nuju nɛ̂n ang bbay ngaâ ngannɛ̂
         le nayn ddaje maji wase majang ang bbay nan: «Ne kə̂ tɔkə nâ to nje-kula lə ne kə̂
         mbatə.» 13 Ddəw kâra baa tokə Makəturu lə Lubba pa nan: «M-ndiki Jakobbo, a m-mbətə Ejawu.»
         14 Yeenn pa nan ddi wa? Lubba to gatə gatə ang wa? Baann ang.15 Mba Lubba pa arə Mɔyijə nan:«Maw moo kəm-to-ndoo lə dəw kə̂ m-ndiki ta koo kəm-to-ndoo laa,ngaâ maw dda mə-maji kə dəw kə̂ m-ndiki ta dda saa mə-maji.»+16 Yeenn a, nɛ̂ɛnn le ddee ddəw tə̂ lə Lubba kə̂ aw oo kəm-to-ndoo lə dəwje bbo ddee
         ddəw mə-ndiki tə̂ lə dəw ang ddəm ddəw singa tə̂ kə̂ dəw aw dda dɔ rɔɛ̂ tə̂ ang ddəm.
         17 Lubba pa mə Makəturu tə̂ laa arə Parawɔn nan: «Mula mbay dɔi tə̂ ta tɔju singa-mɔngu ləm dɔi tə̂ ngaâ ta dda karə rim bbar
         tee dɔ nangə tə̂ tɔyn.» 18 Yeenn a, Lubba aw oo kəm-to-ndoo lə dəw kə̂ n̂-ndiki ta koo kəm-to-ndoo laa, dəw kə̂
         n̂-ndiki ta dda karə məɛ̂ kətərə a, n̂-dda narə məɛ̂ kətərə.Lubba aw dda wungu ddəm aw oo kəm-to-ndoo lə dəw ddəm19 A du ang, â dujum pa nan: «Bbo baann â Lubba aw mbərə nɛ̂n dəwje a, mba ddi tɔ bbay
         bba naw nunda tar dɔje tə̂ wa? Nân bba a kasə mbətə nɛ̂n kə̂ mə Lubba ndiki wa?»
         20 Əi, ə-to nân bba a kasə ta mayn tar kə Lubba wa? Jo kə̂ dubba to kubba a kasə ta
         pa karə nje-kubbɛ̂ le nan: «Mba ddi bba ubbam tokə be wa?» Baann ang. 21 Nje-kubba jo asə dda nɛ̂n kə̂ məɛ̂ ndiki. Anjə kə̂ kâra baa njaa nâ kasə kubba nɛ̂n
         jo kə̂ ta wal nɛ̂n dəwje ndɔ kusu tə̂ ddəm jo dda kula kə̂ baa ddəm.22 Lubba ndiki ta tɔju wungu laa ngaâ ta dda karə dəwje gərəje singa-mɔngu laa. A dəwje
         kə̂ asə karə n̂-dda wungu kə̂ de ngaâ asə karə dingaje yo le n̂-tɔ wure narəde nya.
         23 Lubba ndiki ta tɔju piti laa kə̂ bo nya kəsə dəwje, dede kə̂ noo kəm-to-ndoo ləde
         kə̂ n̂-gɔlde tokə kete mba karə dingaje piti saa. 24 Dəwjeenn le toje to jeje kə̂ Lubba mbərəje. N̂-mbərəje horo Jiipije tə̂ kə karəde baa ang, horo dəwje tə̂ kə̂ toje to Jiipije ang tɔ. 25 Ye a Lubba pa tarɛ̂ makəturu tə̂ lə Oje nan:«Dəwje kə̂ toje to dəwje ləm ang,mâ bbarde to dəwje ləm.Gəl-dəwje kə̂ ləw m-ndikide ang,mâ bbarde to gəl-dəwje kə̂ m-ndikide.26 Lo kə̂ daw pa darəde tə̂ nan:‹Ə-toje to dəwje ləm ang!›Dâ bbarde to ngann lə Lubba kə̂ nje-kisi kəm baa.»+27 Ejayi kara ila mbər dɔ ngann Ijarayɛlje tə̂ nan: «Le ngann Ijarayɛlje banyaje tokə ənangara ta-ba kara, dede kə̂ Lubba mbərəde â dâ kingaje kaji. 28 Mba Əbbə-dəwje a dda nɛ̂n tɔyn kə̂ ndue pa le njangə baa dɔ nangə tə̂.»29 Ejayi le njaa pa ləw tɔ nan:«Bbo Əbbə-dəwje kə̂ Nje-singa-mɔngu inya marə dəwje kə̂ gəlje tə̂ ang a,ja koyje tɔyn tokə dəwje kə̂ Sɔdɔm kə Gɔmɔr.»+Dəw ddee gatə gatə kəm Lubba tə̂ ddəw mə-kunn tə̂30 Yeenn a, ja paje nan ddi wa? Dəwje kə̂ toje to Jiipije ang kə̂ aw sangəje ddəw ta
         ddee gatə gatə kəm Lubba tə̂ ang ddəm â Lubba oode to dəwje kə̂ gatə gatə kəmɛ̂ tə̂,
         mba dooje məde tə̂ saa. 31 A ngann Ijarayɛlje kə̂ aw sangəje ddəw ta ddee gatə gatə kəm Lubba tə̂ ddəw Ndu tə̂ le umanje nɛ̂n pin. 32 Mba ddi wa? Mba dəjəje to dâ ddeeje gatə gatə ddəw kula-ddade tə̂ bbo ddəw mə-kunn
         tə̂ ang. N̂-tukaje gɔlde ər tə̂ kə̂ dəwje aw tukaje gɔlde tə̂ aw osoje+, 33 tokə Makəturu lə Lubba pa nan:«Ooje, mila marə ər kə̂ dəwje a tukaje gɔlde tə̂ tɔkə bbe tə̂ kə̂ Sinyɔ,tɔkə ər kə̂ a dda karə dəwje tosoje,dəw kə̂ unn məɛ̂ arɛ̂ a, rɔ-kul a kɔru kəmɛ̂ ang.»
         
            
               	Ɛkəjodə 33:19

               	2:25 ; 2:1-3

               	Jənɛsə 19:23-28

               	Ər le to Jeju-Kristə.

Əbbə-dəwje kâra baa101 Ngakɔnʼmje, nɛ̂n kə̂ m-ndiki nya ngaâ maw duju Lubba mbɛɛ̂, to karə ngann Ijarayɛlje
         ingaje kaji. 2 Tɔkɔrɔ, masə kɔru naji ləm, mba bbo dda kula lə Lubba to məde tə̂ nya njaa, a n̂-ddaje
         kula le ddəw nɛ̂n-gərə tə̂ ang. 3 Mba n̂-gərəje ddəw kə̂ ta ddee nɛ̂n gatə gatə kəm Lubba tə̂ ang. Dede njaa n̂-gɔlje
         ddəw ləde mba ddee nɛ̂n gatə gatə kəmɛ̂ tə̂. Yeenn bba n̂-mbətəje ddəw kə̂ Lubba gɔl
         karə dəwje ddeeje nɛ̂n gatə gatə le. 4 Mba Kristə dda arə Ndu lə Mɔyijə ɔsu kɔyn mban. Baann bba karə dəw kə̂ unn məɛ̂ a, ddee gatə gatə kəm Lubba
         tə̂.Kaji to mba dəwje tɔyn kə̂ unnje məde5 Mɔyijə dda tar ddee gatə gatə kəm Lubba tə̂ le Makəturu tə̂ nan: «Dəw kə̂ dda nɛ̂n kə turu
         Ndu a kisi kə təbbə ɔju dɔ Ndu le.» 6 A ta ddee gatə gatə ddəw mə-kunn tə̂ le, n̂-pa tarɛ̂ nan: Maji karə ə-pa tar nəənn
         məi tə̂ ang: «Nân bba a kin kaw darâ wa?» Bbo ə-pa baann a, nayn to a ta kaw kuwa
         Kristə darâ ddee saa nangə̂. 7 Maji karə ə-pa tar nəənn ang tɔ: «Nân bba a ddisi mə tɔkə buwa tə̂ kə̂ sunrɛ̂ goto wa?» Bbo ə-pa baann a, nayn to kuwa Kristə horo dəwje tə̂ kə̂ oyje tee saa. 8 A tar le nan ddi wa? Tar le nan: «Tar le to mbɔri tə̂ ngɔsi baa, to tai tə̂ ngaâ
         to məi tə̂ tɔ.» Tar le to tar mə-kunn kə̂ jaw jila mbəre. 9 Bbo əi njaa ə-pa kə tai kəm dəwje tə̂ tɔyn nan Jeju to Əbbə-dəwje ngaâ ə-ndiki tə̂ məi tə̂ to noy ngaâ Lubba ndole a, â kinga kaji. 10 Mba bbo dəw unn məɛ̂ a, Lubba ooe to dəw kə̂ gatə gatə. Ngaâ bbo dəw le pa tarɛ̂
         kə ddaka a, Lubba ajɛ̂. 11 Makəturu lə Lubba pa nan: «Dəw kə̂ unn məɛ̂ arɛ̂ a, rɔ-kul a kɔru kəmɛ̂ ang.» 12 Yeenn a, Jiipije kə Gɛrɛkəje toje to dəwje kə̂ kâra baa. Əbbədede kâra baa, naw narə nɛ̂nje kə̂
         maji dəwje tɔyn kə̂ aw bbarɛ̂je. 13 Mba yeenn bba Makəturu lə Lubba pa nan: «Dəw kə̂ bbar Əbbə-dəwje a, a kinga kaji+.»14 Bbo dəwje ooje məde tə̂ kə Əbbə-dəwje ang a, dâ bbarɛ̂je tokə baânn wa? Bbo dəw ila mbər tar laa arə dooje ang a, dâ
         kunnje məde tokə baânn wa? Ngaâ bbo nje-pa tar laa karəde goto a, dâ kooje tar
         laa tokə baânn wa? 15 Bbo dula dəw karə ila mbər tar laa ang a, dəw le a pa tar laa tokə baânn wa? Ddəw
         kâra baa tokə Makəturu lə Lubba pa tɔ nan: To nɛ̂n kə̂ kura nya ta koo dəwje kə̂
         ddeeje kə Tar kə̂ Maji+.16 A dəwje tɔyn â taaje Tar kə̂ Maji le ang. Ddəw kâra baa tokə Ejayi pa nan: «Əbbəmje, nân bba ndiki tə̂ kə tar kə̂
         jila mbəre le wa?» 17 Yeenn a, mə-kunn ddee ddəw tar tə̂ kə̂ dəw aw oo, tar le to tar lə Kristə. 18 Yeenn a, m-duju ta koo: Jiipije le ooje tar kə̂ dila mbəre le ang wa? Dooje tar le
         njaa. Makəturu lə Lubba pa nan:«Dəwje ooje ndu njê-kilaje mbər le dɔ nangə tə̂ tɔyn,dəwje kə̂ eeje kɔyn nangə tə̂ kara ooje tar le tɔ.»+19 M-duju ta koo bbay: Ngann Ijarayɛlje gərəje kandə tar le ang wa? Mɔyijə pa kete nan:«Mâ dda karə mə ddase dɔ dəwje tə̂ kə̂ toje to gəl-dəwje kə̂ tɔkɔrɔ ang.Mâ dda karə wungu ɔnse dɔ gəl-dəwje tə̂ kə̂ gərəje nɛ̂n ang.»+20 Ejayi kara pa tar lə Lubba le kə bbəəl ang. N̂-pa nan:«Dəwje kə̂ sangəmje ang â ingamje.Dəwje kə̂ dujumje nɛ̂n ang ddəm â m-tɔju rɔm marəde.»21 A Lubba pa tar dɔ ngann Ijarayɛlje tə̂ nan:«Kə ndɔ tɔyn njaa m-sangə ddəw pin ta kungu naan tə̂ kə dəwje nəənn,a dooje tam ang,n̂-toje to njê-dɔ-kətərəje.»+

Lubba mbətə dəwje kə̂ Ijarayɛl ang111 M-ndiki ta gərə: Lubba turu gire arə dəwje laa ngaa wa? Ndɔ kâra ang! Mba əman kə
         dɔm njaa m-to ngonn Ijarayɛl tɔ, m-to ngonn-ka Abaraham, dəw kə̂ mə nuju tə̂ lə Bɛnjamɛn. 2 Lubba turu gire arə dəwje laa kə̂ ne njaa n̂-mbərəde ləw baa le ang. Oleje məse dɔ
         nɔn tə̂ kə̂ Eli nɔn rɔɛ̂ mba Ijarayɛl kə̂ n̂-dda tarɛ̂ Makəturu tə̂ lə Lubba le wa? N̂-pa nan: 3 «Əbbəmje, ngann Ijarayɛlje le tɔlje njê-kilaje mbər tar ləi, n̂-tujuje bannje, əman kə karəm â m-nayn ngaâ n̂-ndikije ta tɔləm.» 4 A Lubba ilɛ̂ tə̂ nan: «Dingawje doro siri kə̂ poloje Baal ang, m-ngəmde mbam+.» 5 Dɔ ndɔje tə̂ nəənn kara to tokə baann tɔ. Kəsə dəwje nayn tɛn be kə̂ Lubba mbərəde
         ddəw mə-maji tə̂ laa. 6 Lubba mbərəde ddəw mə-maji tə̂ laa bbo n̂-mbərəde mba marə kula kə̂ n̂-ddaje ang.
         Bbo baann ang a, mə-maji le a to mə-maji ang ngaa. 7 Yeenn pa nan ddi wa? Nɛ̂n kə̂ Ngann Ijarayɛlje aw sangəje le dingaje ang. A dede kə̂ Lubba mbərəde â dingaje nɛ̂n le. Lubba dda
         arə mə kəseje kətərə. 8 Ddəw kâra baa tokə n̂-dda tarɛ̂ makəturu tə̂ nan:«Lubba dda arə kəjə ləde ndol ang,kəmde oo lo ang,mbide oo tar ang.N̂-dda kə de tokə baann ndərəng bbokənɛn.»+9 Dabbiti pa tɔ nan:«Maji karə nɛ̂n-kusaje kə̂ maji kə̂ daw dusajetəlje to nɛ̂n-tuka-gɔl,təlje to bandə arə dosoje tə̂,təlje to nɛ̂n kə̂ a gangə sariya kə̂ gatə gatə dɔde tə̂!10 Maji karə dooje lo kə majɛ̂ ang,maji karə kəmde tɔ.Maji karə ndɔ tɔyn njaa arə dulaje dunnde kə nangə̂ to kula dɔrɔ.»+11 M-nduju ta gərə: Koso kə̂ dosoje le dâ kinje ang nyɔm wa? Baann ang! Mbal dɔ majang
         kə̂ n̂-ddaje â dəwje kə̂ gəlde toje to Jiipije ang ingaje nɛ̂n kaji. Lubba dda baann
         karə mə dda ngann Ijarayɛlje. 12 Mbal dɔ majang kə̂ ngann Ijarayɛlje ddaje â dəwje kə̂ toje to Jiipije ang ingaje
         nɛ̂n nɛ̂n kə̂ maji ngaâ koso ləde dda arə dəwje kə̂ toje to Jiipije ang ingaje nɛ̂nje
         kə̂ maji. Bbo Jiipije tɔyn ooje məde tə̂ kə Jeju a, nɛ̂nje kə̂ maji kə̂ a ddeeje goe
         tə̂ a bo nya.Tar kaji lə dəwje kə̂ toje to Jiipije ang13 Tar kə̂ mâ ta pa karəse nəənn to mba sese kə̂ ə-toje to Jiipije ang. Mba əman le
         njaa m-to nje-kaw-kula lə dəwje kə̂ toje to Jiipije ang. Mba yeenn bba mɔsu gaji kula ləm le nya, 14 karə bbo ddəw to a, mə dda ngakɔnʼmje Jiipije bba karə marɛ̂je turuje məde arə Lubba
         ajide. 15 Lubba dda arə duninya ungu naan tə̂ saa kar tə̂ kə̂ n̂-turu gire narə ngann Ijarayɛlje.
         Ndɔ kə̂ n̂-təl nuwade kə rɔɛ̂ tə̂ a, nɛ̂n kə̂ a ddee goe tə̂ a to tokə lə dəwje kə̂
         oyje bba təl isije kəm baa.Gusu-tar dɔ kakə olibə tə̂ kə̂ mə kɔr tə̂ kə ye kə̂ mə ndɔɔ tə̂16 Bbo dəw unn dɔ nɛ̂n kə̂ dɔngɔr arə Lubba to nɛ̂n-polo a, kəsə nɛ̂n le tɔyn to lə Lubba. Bbo dəw unn ngira kakə arə Lubba a, barkəm kakə
         le tɔyn toje to lə Lubba tɔ. 17 Ngann Ijarayɛlje toje tokə kakə olibə kə̂ maji kə̂ n̂-dubbu ndɔɔ̂, kə̂ n̂-tuka marə barkəmɛ̂je. A əi, ə-to tokə barkəm
         olibə kə̂ muû, kə̂ dunn dɔsu turu ye tə̂ kə̂ maji le. Bbasinɛn, nɛ̂nje kə̂ maji kə̂ ngann
         Ijarayɛlje aw ingaje, əi aw inga tɔ, tokə barkəm kakə kə̂ dɔsu kar marɛ̂ tə̂ aw inga
         singa ddəw ngira kakə tə̂ le. 18 Mba yeenn bba, to tar ləi ta kunda gui pa nan əi uta barkəm kakəje le ang! Ə-ndiki
         ta kunda gui wa? Əi â oto ngira kakə le dɔi tə̂ ang, ngira kakə le â otoi dɔɛ̂ tə̂.
         19 A du ang, marə dəw horose tə̂ a pa nan: «N̂-tuka barkəm kakəje le karə m-taa turude.»
         20 Dɔgɔlɛ̂ njaa. Lubba tuka barkəmde mba dooje məde tə̂ saa ang, a əi ə-nayn aw tinya
         kakə tə̂ le mba oo məi tə̂ kə Lubba le. Yeenn a, maji karə bbəəl â ə-bbəəl bbo unda
         gui ang. 21 Mba, Jiipije kə̂ toje to barkəm kakə kə̂ tɔkɔrɔ le, Lubba tukade, a əi, bbo aa rɔi
         ang a, nâ tukai kə ddang tɔ 22 Maji karə ə-gərə to Lubba to nje-dda maji ddəm nje-gangə sariya kə̂ ngəng ddəm. N̂-gangə
         sariya kə̂ ngəng dɔ dəwje tə̂ kə̂ mbətəje ta koo məde tə̂ ngaâ n̂-dda səi mə-maji.
         Bbo ə-nayn ddəw mə-maji tə̂ le ang a, nâ kɔri kə guku tɔ. 23 A bbo Jiipije le inyaje mə-kətərə ləde ngaâ ooje məde tə̂ a, Lubba a təl kə de lo
         turude tə̂ tɔ, mba Lubba ee kə singa ta təl kə de lo turude tə̂. 24 Sese kə̂ ə-toje to Jiipije ang le ə-toje tokə barkəm kakə olibə kə̂ muû kə̂ n̂-tuka ngaâ tinya kar ye tə̂ kə̂ n̂-dubbu mə ndɔɔ tə̂. Yeenn to nɛ̂n
         kə̂ asə dda ang, a Lubba dda. Yeenn a, ta təl kə Jiipije kə̂ toje to barkəm olibə kə̂ n̂-dubbu ndɔɔ̂ le turude tə̂ a to nɛ̂n kə̂ ngəng ang.Lubba a kaji ngann Ijarayɛlje tɔyn25 Ngakɔnʼmje, m-ndiki karə ə-gərəje marə nɛ̂n dɔ nɛ̂n tə̂ kə̂ Lubba əjə ta dda ngaâ
         nayn lo-kiyɛ̂ tə̂ bbay nəənn nan kin karə ooje rɔse to njê-kəm-karɛje. Marə dəbbə
         dəwje kə̂ Ijarayɛl məde aw kətərə ndərəng karə kɔr dəwje kə̂ toje to Jiipije ang le tɔyn ingaje kaji
         bba. 26 Baann bba ngann Ijarayɛlje tɔyn a kingaje kaji tokə Makəturu lə Lubba pa tarɛ̂ nan:«Nje-kaji-dəwje a kin Sinyɔ bba a ddee,Nâ kɔru tar majang lə dəwje kə̂ gəl Jakobbo tə̂ dɔde tə̂.»+27 Yeenn to dɔnɔn kə̂ mâ kɔsu kə de,kar tə̂ kə̂ mâ kɔru tar majang ləde dɔde tə̂ le. +28 Jiipije toje to njê-baanje lə Lubba, mba n̂-mbətəje Tar kə̂ Maji. Baann bba karə Lubba dda mə-maji kə see dəwje kə̂ ə-toje to Jiipije ang. A Lubba
         mbərə Jiipije to dəwje laa ngaâ naw ndikide ɔju dɔ kadedeje. 29 Mba bbo Lubba arə nɛ̂n dəw kə mə-maji laa a, təl taa ang ddəm Lubba bbar dəw a, təl
         mbəte ang ddəm. 30 Ləw ə-mbətəje ta koo ta Lubba, a bbasinɛn Lubba oo kəm-to-ndoo ləse mba Jiipije kə̂
         mbətəje ta koo tɛɛ̂. 31 Ddəw kâra baa, dede kara bbasinɛn n̂-mbətəje ta koo ta Lubba, mba kəm-to-ndoo ləje
         kə̂ Lubba oo. Yeenn a, Lubba a kasə koo kəm-to-ndoo lə Jiipije tɔ ngaa. 32 Lubba dda arə dəwje tɔyn toje tokə dəwje kə̂ eeje kəy-kula tə̂, mba n̂-mbətəje ndu
         Lubba. N̂-dda baann ta tɔju dəwje tɔyn to noo kəm-to-ndoo ləde.Lubba to nje-tɔkə-mbangə33 Mə-maji lə Lubba bo nya! Kəm-karɛ laa kə nɛ̂n-gərə laa bo nya! Nân bba a kasə gərə
         gəl sariya kə̂ naw gangə wa? Nân bba a kasə gərə ddəw kə̂ naw dda nɛ̂n nɛ̂n wa? 34 Makəturu lə Lubba pa nan:«Nân bba a kasə gərə kəjə lə Əbbə-dəwje wa?Nân to nje-karɛ̂ ndəjə wa?»35 «Nân bba arə nɛ̂n Lubba dɔngɔrbba karə Lubba təl nɛ̂n arɛ̂ wa?»36 Tɔkɔrɔ, nɛ̂nje tɔyn inje rɔɛ̂ tə̂, nɛ̂nje tɔyn toje to laa ngaâ nɛ̂nje tɔyn toje
         ddəw tə̂ laa. Maji karə piti to laa kə ndɔ kə ndɔ Amɛnn!

Pa-nja kə̂ siki121 Ngakɔnʼmje, Lubba tɔju maji laa kə̂ n̂-dda kə je. Yeenn bba, m-walse nya karə unnje
         da-rɔse njaa arəje Lubba tokə nɛ̂n-polo kə̂ to kəm baa, nɛ̂n kə̂ dunda dang ngaâ maji kəm Lubba tə̂. Yeenn â to gusu kə̂ tɔkɔrɔ kə̂ ta polo nɛ̂n Lubba. 2 Maji karə ə-ndajije nɛ̂n-ddaje lə dəwje kə̂ duninya tə̂ nəənn ang, a inyaje ddəw arəje
         Lubba turu kəjə ləse. Baann bba â kasəje ta gərə nɛ̂n kə̂ Lubba ndiki, nɛ̂n kə̂ maji,
         nɛ̂n kə̂ nəəl kəmɛ̂ tə̂ kə nɛ̂n kə̂ maji tɔyn.3 Lubba dda səm mə-maji nya. Mba yeenn bba, m-ndəjəse kâra kâra tɔyn karə ooje rɔse
         bo uta dɔɛ̂ ang. A, maji karə dəw oo rɔɛ̂ ngaji baa asə kəm mə-kunn kə̂ Lubba arə
         dəw kâra kâra. 4 Da-rɔ dəw kâra baa, a barkəm-rɔɛ̂ banya nya ngaâ kula kə̂ kâra baa â daw ddaje
         ang. 5 Jeje kara n-toje tokə baann tɔ. N-toje tokə banya nya njaa, a n-ddeeje to da-rɔ kə̂
         kâra baa ddəw mə-kâra tə̂ kə̂ n-ddaje kə Kristə arə n-ddeeje kâra baa tokə barkəm-rɔ kə̂ kâra baa tɔ. 6 Lubba arəje gusuje dang dang ddəw mə-maji tə̂ laa kə̂ n̂-dda kə je. Dəw kə̂ Lubba
         arɛ̂ gusu karə ila nɛ̂n mbər tar lə Lubba a, maji karə dda kula laa le ddəw mə-kunn
         tə̂. 7 Dəw kə̂ Lubba arɛ̂ gusu karə uman dəwje a, maji karə numande. Dəw kə̂ Lubba arɛ̂ gusu
         karə n̂-tɔju nɛ̂n dəwje a, maji karə n̂-tɔju nɛ̂n dəwje. 8 Dəw kə̂ Lubba arɛ̂ gusu karə n̂-ndəjə dəwje a, maji karə n̂-ndəjə dəwje. Maji karə
         dəw kə̂ to nje-nɛ̂n-karə, arə nɛ̂n kə mə-kâra. Maji karə dəw kə̂ nje-tɔju ddəw dəwje,
         tɔju kə dɔgɔlɛ̂, dəw kə̂ aw dda maji kə dəwje, dda kə rɔ-nəəl.9 Maji karə ə-ndikije dəwje kə mə-kâra. Maji karə ə-mbətəje nɛ̂n kə̂ maji ang, nɛ̂n
         kə̂ maji dɔrɔ â ə-ddaje. 10 Nɛ̂n kə̂ ɔju dɔ ndiki naan, maji karə ə-ndikije naan tokə ngakɔn-naan njaa. Maji karə
         ə-walje naan. 11 Maji karə bbo kula lə Əbbə-dəwje ddase nya, bbo ə-dabbəje ang, undaje kəjə ləse kula tə̂ le kə mə-kâra. 12 Maji karə ə-ddaje rɔ-nəəl mba nɛ̂n kə̂ aw undaje məse dɔɛ̂ tə̂. Maji karə ə-tɔje wurse
         mə nɛ̂n kəm-to-ndooje tə̂ kə̂ aw ingajese, ə-dujuje Lubba kə ndɔ tɔyn. 13 Maji karə umanje njê-mə-kunnje kə̂ nɛ̂n dude, ə-taaje njê-mbaje kə̂ awje rɔse tə̂
         kə rɔ-nəəl.14 Maji karə ə-bbarje tar kə̂ maji dɔ dəwje tə̂ kə̂ aw ulaje kəmse ndoo tə̂. Ə-bbarje
         tar kə̂ maji dɔ dəwje tə̂, bbo ə-ndɔɔljede ang. 15 Maji karə ə-ddaje rɔ-nəəl kə njê kə̂ aw ddaje rɔ-nəəl, ə-nɔnje kə njê kə̂ aw nɔnje.
         16 Maji karə ooje ta naan. Lo kula kə̂ bo dɔrɔ â ə-sangəje ang. Ngonn kula kara ə-ddaje.
         Ooje rɔse to kəmse arɛ̂ nya uta nje-marse ang.17 Nɛ̂n kə̂ maji ang kə̂ dəw dda kə se a, ə-ddaje saa tɔ ang. Ə-sangəje ddəw ta dda nɛ̂n
         kə̂ maji kəm dəwje tə̂ tɔyn. 18 Bbo ddəw to a, arəje mə-wul-lɔm to horose tə̂ kə dəwje tɔyn. 19 «Ngakɔnʼmje kə̂ m-ndikise nya, sese njaa ilaje barə ang, a inyaje arə wungu lə Lubba
         â dda kula. Mba Əbbəjeje pa Makəturu tə̂ laa nan: Əman â mâ kila barə! Əman â
         mâ kuka dəw kâra kâra asə kula-ddɛɛ̂.» 20 N̂-pa tɔ nan: «Bbo nje-baan ləi bbo ddɛɛ̂ a, arɛ̂ nɛ̂n nusa, kunda ɔɛ̂n a, arɛ̂ maann
         nay. Bbo ə-dda baann a, nayn tokə lə yəl-puru â aw ungu dɔɛ̂ tə̂.» 21 Arəje nɛ̂n-dda kə̂ maji ang tɔɔy dɔse ang. Ə-ddaje nɛ̂n-dda kə̂ maji ə-tɔɔyje nɛ̂n
         dɔ nɛ̂n-dda kə̂ maji ang.

Maji ta koo ta njê-kɔn-bbeje131 Maji karə dəwje kâra kâra ooje ta njê kə̂ dundade to njê-kɔn-bbeje, mba kɔn-mbay
         tɔyn in rɔ Lubba tə̂. Lubba â unda njê-kɔn-bbeje lo-kiside tə̂. 2 Yeenn bba bbo dəw aw dda dɔ-ngəng kə njê-kɔn-bbeje a, yeenn pa nan naw mbətə nɛ̂n
         kə̂ to kə dɔgɔlɛ̂ kə̂ Lubba gɔl. Sariya a to dɔ dəwje tə̂ kə̂ mbətəje ta koo ta njê-kɔn-bbeje
         le. 3 Bbo dəw dda maji a, nâ kayn njê-kɔn-bbeje ang ngaa, tokə n̂-dda majang bba nâ kaynde.
         Bbo ə-ndiki ta kayn njê-kɔn-bbeje ang a, ə-dda nɛ̂n kə̂ maji arə n̂-pitije. 4 Mba daw ddaje kula nɔn gɔl Lubba tə̂ ta karə isi nɛ̂n kə majɛ̂. A bbo ə-dda nɛ̂n kə̂
         maji ang a, maji karə ə-bbəəl, mba Lubba arəde singa karə n̂-gangəje sariya dɔ dəwje
         tə̂. A daw gangəje sariya baa njaa baann ang. Daw ddaje kula nɔn gɔl Lubba tə̂ ta
         tɔju wungu laa dɔ dəwje tə̂ kə̂ ddaje nɛ̂n kə̂ maji ang. 5 Mba yeenn bba, to maji ta koo ta njê-kɔn-bbeje, mba tee nɛ̂n ta wungu tə̂ lə Lubba
         kə ddang ddəm karə kəjə ləje jɔkuje ang ddəm.6 Mba yeenn tɔ â aw ukaje nɛ̂n lambo. Dəwje kə̂ aw ukaje lambo jide tə̂ le. Lubba â
         undade dɔ kula tə̂ənn le karə n̂-ddaje kə majɛ̂. 7 Maji karə ukaje bbangə nɛ̂n lə nje-marseje kâra kâra kə̂ to dɔseje tə̂. Ukaje lambo
         ji dəw tə̂ kə̂ to tar ləse ta kuka jia tə̂, ukaje dɔ nɛ̂n ji dəw kə̂ to tar ləse ta
         kuka dɔ nɛ̂n le jia tə̂. Ə-bbəəlje dəwje kə̂ to tar ləse ta bbəəlde, ə-walje dəwje
         kə̂ to tar ləse ta walde.Tar ndiki dəwje8 Arəje bbangə lə dəw to dɔse tə̂ ang. Maji karə ndiki kə̂ ta ndiki naan â to dɔse
         tə̂ to bbangə. Bbo dəw ndiki njê-marɛ̂je a, n̂-to dəw kə̂ dda nɛ̂n kə turu Ndu tɔyn mban. 9 Tɔkɔrɔ njaa, nduje kə̂ nan: «Ə-dda lo-to-majang ang, ə-tɔl dəw ang, ə-bboko ang, nɛ̂n
         kə̂ to ləi ang a, ə-dda bboe ang» kə kəsə nduje tɔyn le toje mə ndu tə̂ kə̂ kâra
         nəənn: «Maji karə ə-ndiki nje-mari tokə da-rɔi njaa.» 10 Bbo dəw ndiki nje-marɛ̂ mban a, nâ dda saa majang ang ngaa. Yeenn a, ndiki dəw to
         dda nɛ̂n kə turu Ndu tɔyn.Maji ta gɔl rɔ mba təl lə Kristə11 Yeenn a, maji karə ə-ddaje tokə baann. Mba ə-gərəje kar kə̂ jee tə̂ nəənn kə majɛ̂.
         Bbasinɛn to kar kə̂ ta karə ə-ndolje, mba kar kə̂ Lubba a kaji nɛ̂n je le nayn ngɔsi
         baa nya kə je uta kar kə̂ jooje nɛ̂n məje tə̂. 12 Ta lo-karɛ ngaa. Yeenn a, maji karə jinyaje nɛ̂n-ddaje kə̂ dəwje aw ddaje lo ndul
         tə̂ ta julaje nɛ̂n-ddɔje kə̂ dəwje aw ddaje nɛ̂n ddɔ dann karâ rɔje tə̂. 13 Maji karə pa-nja ləje to gatə gatə tokə dəwje kə̂ aw njaje dann karâ. Jusaje nɛ̂n
         wase jayje koto jarə uta dɔɛ̂ ang. Maji karə n-ddaje kaya ang ddəm n-ddaje nɛ̂n kə
         ngabula ang ddəm. Jinyaje kɔl-naan ddəm jundaje mə kə naan ang ddəm. 14 Maji karə ulaje Əbbəjeje Jeju-Kristə tokə nɛ̂n-ddɔ rɔse tə̂ ta inyaje arəje da-rɔse ndasəse arə ə-ddaje nɛ̂n kə̂ bboe
         ddɛɛ̂ ang.

Tar nɛ̂n-kusa141 Dəw kə̂ mə-kunn laa sangə ang bbay, maji karə uwɛ̂je kə rɔse tə̂ ta kəjəje kə̂ məɛ̂
         tə̂ ooje to kəjəje kə̂ maji ang ang. 2 Junnje nɛ̂n-kɔju-marɛ̂: Marə dəw a kəjə to nasə ta kusa nɛ̂nje tɔyn, a marə dəw kə̂
         mə-kunn laa sangə ang bbay, kam-naynje njaa dɔrɔ â aw usa. 3 Maji karə ne kə̂ naw nusa nɛ̂n tɔyn n̂-yabbə ne kə̂ naw sangə marə nɛ̂n-kusaje le
         ang. Ngaâ, ne kə̂ naw nusa nɛ̂n tɔyn, maji karə ne kə̂ naw sangə marə nɛ̂n-kusaje
         n̂-yabbɛ̂ ang tɔ, mba ne kara Lubba tɛɛ̂ kə rɔɛ̂ tə̂ mban. 4 Əi kə̂ aw gangə sariya dɔ nje-kula tə̂ lə marə dəw nəənn le, ə-to nân wa? Bbo nje-kula
         le nayn aw dda kula kə majɛ̂ bbay wase n̂-dda kə majɛ̂ ang kara, to tar lə əbbeeje
         njaa. A nâ dda kə majɛ̂ njaa, mba Əbbə-dəwje ee kə singa ta dda karə n̂-dda kə majɛ̂.5 Marə dəw əjə to marə ndɔje utaje marɛ̂je, a marə dəw əjə to ndɔje tɔyn njaa asəje
         naan. Maji karə dəw kâra kâra gərə to tar kə̂ naw nəjə məɛ̂ tə̂ le to kə dɔgɔlɛ̂
         njaa bba. 6 Dəw kə̂ əjə to ndɔje asəje naan ang, əjə baann mba wal nɛ̂n Əbbə-dəwje. Dəw kə̂ usa nɛ̂n tɔyn, usa mba wal nɛ̂n Əbbə-dəwje, mba narə wooyo Lubba mba nɛ̂n-kusa le. A dəw kə̂ usa nɛ̂n tɔyn ang, usa ang mba
         wal nɛ̂n Əbbə-dəwje ngaâ ne kara narə wooyo Lubba tɔ. 7 Dəw kâra horoje tə̂ aw isi kəm baa mba tar laa njaa ang ddəm dəw kâra aw oy mba
         tar laa njaa ang ddəm. 8 Bbo jaw jisije kəm baa a, jaw jisije kəm baa mba Əbbə-dəwje. Le joyje njaa kara, joyje mba Əbbə-dəwje. Yeenn a, le jisije kəm baa wase joyje njaa kara n-toje to ənga Əbbə-dəwje. 9 Mba Kristə oy ngaâ təl isi kəm baa, baann bba nâ to Əbbə dəwje kə̂ oyje ddəm Əbbə dəwje kə̂
         isije kəm baa ddəm. 10 A əi, aw gangə sariya dɔ ngokɔin tə̂ mba ddi wa? Aw mbətə ngokɔin mba ddi wa? Jeje
         tɔyn njaa ja karje nɔn sariya tə̂ lə Lubba. 11 N̂-dda Makəturu tə̂ lə Lubba nan:«Əman Əbbə-dəwje kə̂ misi kəm baa, munda yo m-pa nan:Dəwje tɔyn a kunguje məkəjə-gɔlde nangə̂ nɔnʼm tə̂ ngaâ dede tɔyn dâ kɔsuje gajim.»12 Yeenn a, jeje kâra kâra tɔyn ja kɔruje naji nɛ̂nje kə̂ n-ddaje, nɔn gɔl Lubba tə̂.Maji ta dda karə ngokɔin oso mə majang tə̂ ang13 Yeenn a, maji karə n-gangəje sariya dɔ naan tə̂ ang. A nɛ̂n kə̂ maji ta dda â nəənn:
         Maji karə ila marə nɛ̂n kə̂ nayn to jiki nɔn ngokɔin tə̂ arə n̂-tuka gɔlɛ̂ tə̂ noso
         ang. 14 Ddəw mə-kâra tə̂ kə̂ m-dda kə Əbbə-dəwjeJeju le m-gərə kə majɛ̂ to marə nɛ̂n kə̂ to nɛ̂n-yərəw kâra goto. A bbo dəw əjə to marə
         nɛ̂n to nɛ̂n-yərəw a, nɛ̂n le ddee to nɛ̂n-yərəw mba tar laa njaa. 15 Bbo ə-dda arə rɔ ngokɔin nəəle ang mba nɛ̂n kə̂ naw nusa a, yeenn tɔju to aw dda nɛ̂n
         ddəw ndiki tə̂ ang ngaa. Maji karə ə-dda arə ngokɔin kə̂ Kristə oy mba tar laa tuju mba nɛ̂n-kusa ang. 16 Nɛ̂n kə̂ ooje kəmse tə̂ to nɛ̂n kə̂ maji, maji karə ə-ddaje arəje kəsə dəwje tuju
         rise mbɛɛ̂ ang. 17 Tɔkɔrɔ tə̂, tar Bbe-kɔn lə Lubba to tar nɛ̂n-kusa ang ddəm to tar nɛ̂n-kay ang ddəm. Bbe-kɔn lə Lubba to tar nɛ̂n-dda kə̂ gatə gatə, to mə-wul-lɔm, to rɔ-nəəl kə̂ Ndil-mə-nda aw arə dəwje. 18 Dəw kə̂ dda kə Kristə kə ddəw kə̂ tokə baann a, nəəl kəm Lubba tə̂ ddəm dəwje piteje ddəm.19 Yeenn a, maji karə n-sangəje nɛ̂n kə̂ aw ddee kə mə-wul-lɔm jarə njê-mə-kunnje kâra
         kâra tɔyn ddaje arə njê-marədeje sangəje ddəw mə-kunn tə̂. 20 Maji karə ə-tuju kula lə Lubba mba tar nɛ̂n-kusa ang. Tɔkɔrɔ njaa, nɛ̂n-kusa tɔyn
         njaa maji. A ta kusa nɛ̂n kə̂ a dda karə kəsə dəwje ddaje majang to nɛ̂n kə̂ maji
         ang. 21 Nɛ̂n kə̂ maji â to kusa taal-da ang, kay koto ang, mbətə nɛ̂n tɔyn kə̂ asə dda karə
         ngokɔin oso mə majang tə̂. 22 Mə-kunn ləi le ə-ngəm to ləi njaa hori tə̂ kə Lubba. Maji arɛ̂, ne dəw kə̂ nunn rɔɛ̂
         ta dda marə nɛ̂n a, kəjə laa unda tar dɔɛ̂ tə̂ ang. 23 A dəw kə̂ aw əjə tar mba nɛ̂n kə̂ nusa, sariya to dɔɛ̂ tə̂ mban. Mba n̂-dda nɛ̂n le
         ddəw mə-kunn tə̂ laa ang. Mba nɛ̂n tɔyn kə̂ dəw dda ddəw mə-kunn tə̂ ang to majang.

Maji ta dda nɛ̂n tokə lə Kristə151 Jeje kə̂ jubbaje singa, maji karə n-gərəje tar yɔɔ lə dəwje kə̂ ubbaje singa ang bba
         ta nɛ̂n kə̂ nəəlje jeje dɔrɔ â n-sangəje ang. 2 Maji karə jeje kâra kâra n-sangəje ddəw ta nəəl kəm ngakɔnje tə̂ mba kisi maji ləde.
         Yeenn bba ja ddaje karə njê-mə-kunnje sangəje kə kete ddəw mə-kunn tə̂. 3 Mba Kristə le, nɛ̂n kə̂ nəəle â sangə ang. A Makəturu lə Lubba pa nan: «Nɛ̂n-tajije kə̂ dəwje
         aw tajije oso dɔm tə̂.» 4 Tɔkɔrɔ njaa, tarje tɔyn kə̂ n̂-dda ləw Makəturu tə̂ lə Lubba le, n̂-dda mba tɔju nɛ̂n
         je nɛ̂n bba karə wurje kə̂ jaw tɔje le ddəm singa kə̂ jaw jingaje ddəwe tə̂ le ddəm
         dda arə jundaje məje dɔ nɛ̂n tə̂ kə̂ Lubba pa tarɛ̂. 5 Maji karə Lubba kə̂ to nje-dda karə dəwje aw tɔje wurde ddəm nje-karə singa dəwje
         le ddəm dda arə asəje ta koo-ta-naan horose tə̂ tokə Jeju-Kristə tɔjuse. 6 Yeenn bba, məse a to kâra baa ngaâ â mbɔnje tase mba kɔsu nɛ̂n gaji Lubba kə̂ to
         Bɔ Əbbəjeje Jeju-Kristə. 7 Maji karə ə-taaje naan kə rɔ naan tə̂ mba kɔsu nɛ̂n gaji Lubba tokə Kristə kə̂ taase kə rɔɛ̂ tə̂ le. 8 M-pa marəse, Lubba aw dda nɛ̂n kə turu ndue. Mba yeenn bba Kristə ddee nɛ̂n to nje-kula lə Jiipije bba karə ndu Lubba kə̂ unn arə kajejedede ddee nɛ̂n
         to nɛ̂n kə̂ tɔkɔrɔ. 9 Kristə ddee tɔ bba karə dəwje kə̂ toje to Jiipije ang kara ɔsuje gaji Lubba mba maji laa.
         Ddəw kâra baa tokə Makəturu lə Lubba pa nan:«Mba yeenn bba, mâ kɔsu gajii horo gəl-dəwje tə̂,ngaa mâ kɔsu pa wal nɛ̂n rii.»10 Makəturu lə Lubba pa bbay nan:«See gəl-dəwje, ə-ddaje rɔ-nəəl kə dəwje lə Lubba.»11 «See gəl-dəwje tɔyn,Ɔsuje gaji Əbbə-dəwje,see dəwje kə̂ bbeje tə̂ tɔyn,ə-piteje.»12 Ejayi pa tɔ nan:«Marə ngonn-ka Jese a ddee.Nâ kin ta kɔn dɔ gəl-dəwje,ngaâ nɛ̂n â dəwje le a kundaje məde dɔɛ̂ tə̂.»13 Maji karə Lubba kə̂ aw dda bba dəwje aw undaje məde dɔ marə nɛ̂n tə̂ arə rɔ-nəəl kə
         mə-wul-lɔm ddusu məse ddəw mə-kunn tə̂. Baann bba â kundaje məse nya dɔ nɛ̂n tə̂ənn
         le ddəw singa-mɔngu tə̂ lə Ndil-mə-nda.Kulaje lə Pɔl14 Ngakɔnʼmje, əman njaa m-gərə to isije kə bbo nya ta dda nɛ̂n kə̂ maji. Ə-gərəje nɛ̂nje
         tɔyn kə̂ to tar ləse ta gərə mban ngaâ asəje ta karə naan ndəjə. 15 Muwa rɔm to dingaw bba m-dda makəturu nəənn mba kole nɛ̂n məse dɔ nɛ̂nje tə̂ kə ə-ndoje
         mban. M-dda tokə baann, mba Lubba dda səm mə-maji 16 karə m-ddee to nje-kula lə Jeju-Kristə horo dəwje tə̂ kə̂ toje to Jiipije ang. Nundam dang karə mila mbər Tar kə̂ Maji. Yeenn bba dəwje kə̂ toje to Jiipije ang a ddeeje tokə nɛ̂n-karə-baa kə̂ maji kəm
         Lubba tə̂. Ndil-mə-nda â dda arə nɛ̂n-karə-baa le maji tɔyn. 17 Mba yeenn bba, masə ta kunda gum kə kula kə̂ m-dda mba Lubba, ddəw mə-kâra tə̂ kə̂
         m-dda kə Jeju-Kristə. 18 Mba mâ tay pa marə tar dang ang, tar nɛ̂n kə̂ Kristə dda ddəw tə̂ ləm â mâ pa. Ddəw tə̂ ləm, n̂-dda narə dəwje kə̂ toje to Jiipije ang
         ddaje nɛ̂n kə turu ndu Lubba. N̂-dda nɛ̂ɛnn le ddəw tarje tə̂ ddəm, ddəw kulaje tə̂
         ddəm, 19 ddəw nɛ̂n-mɔri tə̂, ddəw nɛ̂nje tə̂ kə̂ dum dɔ koo, ddəw singa-mɔngu tə̂ lə Ndil-mə-nda. Yeenn bba, unn kute Jerujalɛm ndərəng Iliri, mila mbər Tar kə̂ Maji lə Kristə kə nangə̂ baa. 20 Nɛ̂n kə̂ nəələm to lo kə̂ dəwje gərəje Kristə tə̂ ang bba m-ndiki ta kila mbər Tar kə̂ Maji le tə̂, mba m-ndiki ta kunn ta kula kə̂ dəw kə̂ dang â unda gɔlɛ̂ nangə̂ ang. 21 Mba yeenn bba, m-dda nɛ̂n kə turu ndu Makəturu lə Lubba kə̂ pa nan:«Dəwje kə̂ dila mbər tar laa darəde ang a kooeje,njê kə̂ ooje tar dɔɛ̂ tə̂ kâra ang a gərəje tar laa.»Njaje lə Pɔl22 Nɛ̂ɛnn le njaa â ɔkum ddəw nya karə maw rɔse tə̂. 23 A bbasinɛn nəənn, kula ləm tunga nangəje tə̂ənn ngaa. A bbal banya nya njaa, maal
         kaw bbeê ləse ddam arə 24 bbo kaw ləm kə Ɛspanyə a, mâ tee rɔse tə̂. M-ndiki ta koose karə asəm ngaji bba ta
         nday kaw ddəm munda məm ta karə umanʼmje kaw tə̂ ləm le ddəm. 25 A kə bbasinɛn nəənn, maw maw kə Jerujalɛm ta kuman njê-mə-kunnje. 26 Mba njê-mə-kunnje kə̂ Maseduwann ddəm njê kə̂ Akay ddəm ndikije ta mbɔn nɛ̂n kuman
         nɛ̂n njê-mə-kunnje kə̂ Jerujalɛm kə̂ toje to njê-ndooje. 27 Dede njaa n̂-ndikije ta kumande, mba to nɛ̂n kə̂ to tar ləde ta dda. Mba bbo dede
         le kə̂ n̂-toje to Jiipije ang le dingaje nɛ̂nje lə Lubba kə̂ maji naan tə̂ kâra baa
         kə Jiipije a, to maji karə dede kara n-kaynje nɛ̂n-kingaje ləde dumanje nɛ̂n Jiipije
         le tɔ. 28 Bbo m-dda nɛ̂njeenn le tɔyn, a bbo marəde nɛ̂n-mbɔn le a, mâ tee rɔse tə̂ bba mâ
         nday kaw Ɛspanyə. 29 A m-gərə to bbo maw bbeê ləse a, Kristə a bbar tar kə̂ maji nya nya dɔse tə̂.30 Ngakɔnʼmje, m-walse kə ri Əbbəjeje Jeju-Kristə ddəm ddəw tə̂ lə Ndil-mə-nda kə̂ aw dda arə jaw ndikije naan ddəm karə umanʼmje ddɔ tə̂, ddəw duju Lubba tə̂ mbam
         31 bba karə moso mə ji dəwje tə̂ kə̂ Jude kə̂ mbətəje Kristə le ang. Ə-dujuje Lubba arə njê-mə-kunnje taaje nɛ̂n kə̂ maw nɛ̂n kə Jerujalɛm ta
         karəde nəənn le kə rɔ-nəəl. 32 Yeenn bba bbo Lubba ndiki a, mâ tee rɔse tə̂ kə rɔ-nəəl ngaâ mâ kuwa rɔm rɔse tə̂
         ngaji. 33 Maji karə Lubba kə̂ nje-karə mə-wul-lɔm isi kə se tɔyn. Amɛnn!

Tar lapiya lə Pɔl161 M-dujuse karə ə-taaje kɔn-nannje Poebe kə rɔse tə̂, mba naw dda kula Egilisi tə̂ kə̂ Sankere. 2 Ə-tɛɛ̂je kə rɔse tə̂ kə ri Əbbə-dəwje tokə njê-mə-kunnje aw ddaje le. Nɛ̂n tɔyn kə̂ n̂-dujuse karə umɛ̂nje tə̂ a, umɛ̂nje
         tə̂. Mba numan dəwje nya ddəm əman njaa kara numanʼm ddəm.3 Ə-ddaje lapiya Pirisil de kə Akilas kə̂ toje to njê-kula marəmje kula tə̂ lə Jeju-Kristə. 4 Dunnje rɔde dilaje kɔrɔ̂ bba n̂-teeje səm ta yo tə̂. Marəde wooyo kə karəm baa ang,
         Egilisije lə dəwje tɔyn kə̂ toje to Jiipije ang kara arəde wooyo tɔ. 5 Ə-ddaje lapiya Egilisi kə̂ to mə kəyje tə̂ ləde le tɔ. Ə-ddaje lapiya Əpaynɛtə ngokɔnʼm kə̂ m-ndike nya,
         kə̂ to dɔngɔr dəw kə̂ Aji tə̂ kə̂ unn məɛ̂ arə Kristə. 6 Ə-ddaje lapiya Mari arəmje. N̂-dda kula mbase nya. 7 Ə-ddaje lapiya Andronikus de kə Juniyas. N̂-toje to nujuje ləm ddəm njê-buwa to kəy-kula
         tə̂ marəmje ddəm. N̂-toje to marə njê-kaw-kulaje kə̂ dəwje gərəjede nya. Dunnje məde darə Kristə kete darəm.8 Ə-ddaje lapiya Ampiliyatus ngokɔnʼm kə̂ m-ndike nya ddəw mə-kâra tə̂ kə̂ n-dda kə
         Əbbə-dəwje. 9 Ə-ddaje lapiya Urbɛn kə̂ to nje-kula-marəje kula tə̂ lə Kristə, ne kə Estakis kə̂ m-ndike nya. 10 Ə-ddaje lapiya Apelɛs kə̂ pa-nja laa tɔju to nunn məɛ̂ tɔkɔrɔ narə Kristə, ə-ddaje lapiya dəwje kə̂ mə kəy tə̂ lə Aristobul. 11 Ə-ddaje lapiya Erodiyɔn kə̂ to nuju ləm kə dəwje kə̂ mə kəy tə̂ lə Narsis kə̂ ooje
         məde tə̂ kə Əbbə-dəwje. 12 Ə-ddaje lapiya Tripɛnn de kə Tripoje. N̂-ddaje kula nya mba Əbbə-dəwje. Ə-ddaje lapiya Pɛrsidə kə̂ to kɔn-nannje kə̂ m-ndike nya. Ne kara n̂-dda kula nya
         mba Əbbə-dəwje. 13 Ə-ddaje lapiya Rupus kə̂ Əbbə-dəwje mbəre de kə kɔɛ̂nje kə̂ nayn to kɔnʼmje tɔ. 14 Ə-ddaje lapiya Asɛnkritə, de kə Pelegɔn kə Ɛrmɛs, Patrobas, Ermas kə njê-mə-kunnje
         kə̂ isije kə de. 15 Ə-ddaje lapiya Pilologə, Juli kə Nere de kə kɔn-nannɛ̂ kə Olɛmpas kə njê-mə-kunnje
         tɔyn kə̂ isije kə de.16 Ə-toje mbi naan ə-ddaje nɛ̂n naan lapiya to lapiya kə̂ maji tɔyn. Egilisije lə Kristə tɔyn ddase lapiya.Pɔl ndɔru mbi njê-mə-kunnje17 Ngakɔnʼmje, nɛ̂n kə̂ mâ dujuse â nəənn: Aaje rɔse rɔ dəwje tə̂ kə̂ aw ddaje arə
         njê-mə-kunnje aw tinje naan. Dâ paje tar kə̂ to dang kə nɛ̂n-tɔju kə̂ n-tɔjuse ngaâ
         dâ ddaje karə njê-mə-kunnje osoje mə majang tə̂. Aynjede, 18 mba dəwje kə̂ baann toje to bbərə-kulaje lə Əbbəjeje Kristə ang. A daw dəjəje kə dɔ məde tə̂ njaa. Daw dərəje dəwje kə̂ kəmde ɔru ang ddəw tarje
         tə̂ kə̂ tade tə̂ kə̂ rii to rii ddəm tarje kə̂ daw dərəje nɛ̂n kəm dəwje ddəm. 19 Tɔkɔrɔ njaa, dəwje tɔyn gərəje to aw ooje ta Əbbə-dəwje kə majɛ̂. Yeenn bba, rɔm nəələm nya mbase. A m-ndiki karə kəm-karɛ ddususe bba karə
         ə-ddaje nɛ̂n kə̂ maji, karə ə-ngəmje rɔse, karə aynje nɛ̂n kə̂ maji ang. 20 Mbɔr ang a, Lubba kə̂ nje-karə mə-wul-lɔm a rii Satan nangə̂ kɔ gɔlse tə̂.Maji karə mə-maji lə Əbbəjeje Jeju nayn kə se.21 Timɔte kə̂ to nje-kula marəm ddase lapiya. Lusiyus kə Jajɔn de kə Sosipatɛr kə̂ n̂-toje
         to nujuje ləm, n̂-ddase lapiya tɔ.22 Əman Tɛrtiwus kə̂ m-to nje-kuja makəturu nəənn, m-ddase lapiya kə ri Əbbəjeje.23 Əman Pɔl m-pa marəse, Gayus kə̂ m-to kəy laa kə Egilisi kə̂ to kəy laa ddase lapiya. Erastə kə̂ to nje-ngəm narɛ kə̂ bbe tə̂ le ddase lapiya.
         Ngokɔnje Kartus ddase lapiya tɔ. [24 Maji karə mə-maji lə Əbbəjeje nayn kə se tɔyn. Amɛnn.]Piti to lə Lubba!25 Piti to lə Lubba kə̂ asə ta dda karə ubbaje singa ddəw mə-kunn tə̂, ddəw Tar kə̂ Maji tə̂ lə Jeju-Kristə kə̂ m-ddee mila mbəre marəse le. Ddəw Tar kə̂ Maji tə̂ le bba Lubba dda arə n-gərəje nɛ̂n nɛ̂n kə̂ to lo-kiyɛ̂ tə̂ ləw baa. 26 Nɛ̂n kə̂ to lo-kiyɛ̂ tə̂ le bbasinɛn tee lo-karɛ tə̂ ddəw makəturuje tə̂ lə njê-kilaje
         mbər tar lə Lubba. Lubba kə̂ nje-kisi kə ndɔ kə ndɔ unn ndu tokə baann karə gəl-dəwje
         tɔyn ooje məde tə̂ saa ngaâ ooje tɛɛ̂.27 Lubba kâra baa â to nje-kəm-karɛ, piti to laa ddəw tə̂ lə Jeju-Kristə kə ndɔ kə ndɔ! Amɛnn!

Tar lapiya lə Pɔl11 Əman Pɔl kə̂ Lubba bbarəm kə mə-ndiki laa karə m-to nje-kaw-kula lə Jeju-Kristə, əman kə ngokɔnʼm Sostɛnn, 2 jula kə makəturu nəənn jarə njê-mə-kunnje kə̂ mə Egilisi tə̂ lə Lubba kə̂ bbe tə̂ kə̂ Kɔrɛntə ddəm jarə dəwje kə̂ Lubba bbarde ddəw tə̂ lə
         Jeju-Kristə ngaâ undade dang arə n̂-toje to njê-mə-ndaje ddəm. Jula kə makəturu nəənn jarə
         dəwje tɔyn kə̂ aw bbarje ri Əbbəjeje Jeju-Kristə loje tə̂ tɔyn. Jeju-Kristə kə̂ to Əbbədede ddəm Əbbəjeje ddəm.3 Maji karə Bɔjeje Lubba kə Əbbə-dəwjeJeju-Kristə n̂-ddaje kə se mə-maji ngaâ darə məse wul lɔm.Lubba arəje nɛ̂n kə̂ maji ddəw tə̂ lə Jeju-Kristə4 Kə ndɔ tɔyn maw marə wooyo Lubba ləm ɔju dɔse mba mə-maji kə̂ n̂-dda kə se ddəw tə̂
         lə Jeju-Kristə. 5 Mba, ddəw tə̂ lə Jeju-Kristə le bba ingaje nɛ̂n nɛ̂n-kingaje tɔyn, narəse gusu pa-tar kə gusu nɛ̂n-gərə. 6 Tar lə Kristə kə̂ n̂-pa darəse le ungu ngirɛ̂ nangə̂ horose tə̂ kə majɛ̂. 7 Yeenn bba nɛ̂n-karə-baa lə Lubba kâra duse ang, see njê kə̂ aw ngəbbəje ndɔ təl
         lə Əbbəjeje Jeju-Kristə le. 8 Lubba le njaa a karəse singa ndərəng ddutu ndɔ tə̂ karə ndɔ təl lə Əbbəjeje Jeju-Kristə a, tar to dɔse tə̂ ang. 9 Lubba kə̂ to gatə gatə, ne kə̂ n̂-bbarse karə ə-ddaje mə-kâra kə Ngonnɛ̂ Jeju-Kristə kə̂ to Əbbəjeje le.Tar tin-naan Egilisi tə̂ kə̂ Kɔrɛntə10 Ngakɔnʼmje, m-ndəjəse kə ri Əbbəjeje Jeju-Kristə karə ooje ta naan. Ə-tinje naan ang. Uwaje naan ta arəje kəjəje ləse to kâra baa.
         11 Mba, ngakɔnʼmje, njê kə̂ dɔ Kolowe tə̂ paje arəmje nan koo-ta-naan goto horose tə̂.
         12 Nɛ̂n kə̂ mâ ta pa karəse â nəənn. Horose tə̂, marɛ̂ pa nan: «Əman m-to dəw lə Pɔl»,
         marɛ̂ pa nan: «Əman m-to dəw lə Apolos», marɛ̂ pa nan: «Əman m-to dəw lə Piyɛr», marɛ̂
         pa bbay nan: «Əman m-to dəw lə Kristə.» 13 Kristə le kayn rɔɛ̂ wa? Pɔl â n̂-tɔlɛ̂ kakə-dəsə tə̂ ɔju dɔse wa? Ingaje batɛm kə ri Pɔl wa?14 Marə wooyo Lubba mba m-dda batɛm marə dəw kâra horose tə̂ ang, bbayɛ̂ njaa to Krispus de kə Gayus. 15 Yeenn a, dəw kə̂ a kasə pa nan ingaje batɛm kə rim goto. 16 Tɔkɔrɔ njaa, njê kə̂ kəy lə Ɛstepanas â m-ddade batɛm tɔ. Nayn dɔɛ tə̂ənn bbo m-gərə dəw kə̂ m-ddɛɛ̂ batɛm dang ang. 17 Mba Kristə ulam karə m-dda dəwje batɛm ang. Nulam karə mila mbər Tar kə̂ Maji, a karə munn tar kəm-karɛ lə dəwje mila nɛ̂n mbər Tar kə̂ Maji le ang. Baann bba koy lə Kristə dɔ kakə-dəsə tə̂ a təl to nɛ̂n kə̂ baa ang.Jeju-Kristə to singa-mɔngu ddəm kəm-karɛ lə Lubba ddəm18 Tɔkɔrɔ, tar koy lə Kristə dɔ kakə-dəsə tə̂ to nɛ̂n-mbə baa kəm dəwje tə̂ kə̂ aw unnje ddəw yo. A tar le to singa-mɔngu lə
         Lubba kəmje jeje tə̂ kə̂ naw najije. 19 Mba Makəturu lə Lubba pa nan:«Mâ tuju kəm-karɛ lə njê-kəm-karɛje,mâ dda karə nɛ̂n-gərə lə njê-nɛ̂n-gərəje təl to nɛ̂n kə̂ baa.»20 Nje-kəm-karɛ to dda wa? Nje-gərə-Ndu to dda wa? Nje-nɛ̂n-gərə kə̂ bbasinɛn nəənn to dda wa? Lubba dda arə kəm-karɛ kə̂
         duninya tə̂ nəənn təl to nɛ̂n-mbə.21 Lubba dda ddəw kəm-karɛ tə̂ laa arə dəwje kə̂ duninya tə̂ nəənn asəje ta gəre ddəw
         kəm-karɛ tə̂ ləde njaa ang. Yeenn bba Lubba oo maji ta kaji dəwje kə̂ unnje məde ddəw
         tar tə̂ kə̂ jaw jila nɛ̂n mbər kə̂ to tokə tar mbəjeenn le. 22 Jiipije dujuje nɛ̂n-mɔri, a Gɛrɛkəje aw sangəje kəm-karɛ. 23 A jeje, jaw jila mbər tar lə Kristə kə̂ n̂-tɔlɛ̂ kakə-dəsə tə̂. Jiipije ooje tar le to tar-kɔbbu, a Gɛrɛkəje ooje to tar mbə. 24 A dede kə̂ n̂-toje to Jiipije wase Gɛrɛkəje kə̂ Lubba bbarde kə ddaka, dooje Kristə to singa-mɔngu lə Lubba ddəm kəm-karɛ lə Lubba ddəm. 25 Mba nɛ̂n lə Lubba kə̂ tokə nɛ̂n-mbəjeenn le to kəm-karɛ kə̂ bo nya uta kəm-karɛ lə
         dəwje. Nɛ̂n lə Lubba kə̂ tokə nɛ̂n kə̂ singɛ̂ gotojeenn le ubba singa uta singa lə
         dəwje.26 Ngakɔnʼmje, sese njaa aaje rɔse ooje, sese kə̂ Lubba bbarse: Kə̂ kəm dəwje tə̂, njê-kəm-karɛje
         wase dəwje kə̂ ngəng wase dəwje kə̂ gəlde ngəng banyaje horose tə̂ ang. 27 A Lubba unn nɛ̂n kə̂ to nɛ̂n-mbə duninya tə̂ mba kila nɛ̂n rɔ-kul kəm njê-nɛ̂n-gərəje
         tə̂. Lubba unn nɛ̂n kə̂ singɛ̂ goto kəm dəwje tə̂ mba kila nɛ̂n rɔ-kul kəm njê-singaje
         tə̂. 28 Nɛ̂n kə̂ dɔ nangə tə̂ kə̂ dəwje ooje to nɛ̂n kə̂ ture goto, nɛ̂n kə̂ to nɛ̂n ang,
         nɛ̂n kə̂ dəwje mbətəje bba Lubba unn mba tuju nɛ̂n nɛ̂n kə̂ ngəng. 29 Baann bba dəw a kasə kunda gue nɔn Lubba tə̂ ang. 30 Ddəw mə-maji tə̂ lə Lubba â ə-ddaje nɛ̂n mə-kâra kə Jeju-Kristə kə̂ to kəm-karɛ kə̂ in rɔ Lubba tə̂. Kristə le dda arə n-ddeeje gatə gatə kəm Lubba tə̂, narə n-ngəm rɔje dang ngaâ nɔruje mə-majang
         tə̂. 31 Yeenn bba tokə makəturu lə Lubba pa le: «Bbo marə dəw ndiki ta kunda gue a, unda gue
         kə kula kə̂ Əbbə-dəwje dda.»

Pɔl ila mbər tar lə Kristə kə̂ n̂-tɔlɛ̂ kakə-dəsə tə̂21 Ngakɔnʼmje, ndɔ tə̂ kə̂ m-tee nɛ̂n rɔse tə̂ mba kila mbər tar nɛ̂n kə̂ Lubba ndiki
         ta dda kə̂ nayn lo-kiyɛ̂ tə̂ bbay le, tarje kə̂ toje to ngɔɛ̂ ngɔɛ̂ wase tar kəm-karɛ
         â mila nɛ̂n mbər le marəse ang. 2 Mba kar kə̂ m-nayn nɛ̂n horose tə̂ le, m-ndiki ta gərə marə nɛ̂n dang ang. Bbayɛ̂
         njaa to Jeju-Kristə, Jeju-Kristə kə̂ n̂-tɔlɛ̂ kakə-dəsə tə̂. 3 Mba yeenn bba, ndɔ kə̂ maw nɛ̂n rɔse tə̂ le singam goto, m-bbəəl ngaâ misa nya. 4 Tarje ləm kə nɛ̂n-tɔjuje ləm to tokə lə dəwje kə̂ aw unnje tar kəm-karɛ lə dəwje bba
         aw buje nɛ̂n njê-marədeje ang. Lubba â tɔju ddəw singa-mɔngu tə̂ lə Ndil-mə-nda to tarje ləm toje to tar kə̂ tɔkɔrɔ. 5 Baann bba karə mə-kunn ləse ar dɔ singa-mɔngu tə̂ lə Lubba bbo ar dɔ kəm-karɛ tə̂
         kə̂ nangə̂ nəənn ang.Kəm-karɛ lə Lubba6 Ta koo a, to kəm-karɛ njaa â jaw tɔju njê-mə-kunnje kə̂ sangəje. Kəm-karɛ le to
         kəm-karɛ kə̂ nangə̂ nəənn ang ddəm kəm-karɛ lə njê-kɔn-bbeje kə̂ dɔ nangə tə̂ nəənn
         ang ddəm, mba Lubba a tujude kə ddang. 7 Jaw tɔju kəm-karɛ lə Lubba kə̂ to nɛ̂n kə̂ dum dɔ dəw ngaâ iya rɔɛ̂. Kete bba karə
         duninya to le, Lubba gɔl kəm-karɛ le tokə kete, ta dda karə jinga nɛ̂n piti laa. 8 Dəw kâra horo njê-kɔn-bbeje tə̂ kə̂ nangə̂ nəənn gərə kəm-karɛ le ang. Bbo n̂-gərəje
         kəm-karɛ le a, dâ tɔlje Əbbə-dəwje kə̂ piti to laa le kakə-dəsə tə̂ ang. 9 Ddəw kâra baa tokə Makəturu lə Lubba pa tarɛ̂ nan:«Nɛ̂n kə̂ kəm dəw oo ang ddəmmbi dəw oo ang ddəmNɛ̂n kə̂ dəw əjə ndɔ kâra ang,Lubba gɔl mba dəwje kə̂ ndikeje.»+10 A jeje â Lubba arə Ndil-mə-nda tɔju nɛ̂nje le kə ddaka arəje. Mba Ndil-mə-nda gərə nɛ̂nje tɔyn. Nɛ̂nje lə Lubba kə̂ nayn lo-kiyɛ̂ tə̂ kara n̂-gərə. 11 Nân bba a kasə gərə kəjə lə nje-marɛ̂ wa? Ndil dəw â gərə nɛ̂n kə̂ to mə dəw tə̂.
         Ddəw kâra baa, dəw gərə kəjə lə Lubba ang, Ndil lə Lubba â gərə kəjə laa. 12 Jeje, ndil kə duninya tə̂ nəənn â jingaje ang, Ndil kə̂ in rɔ Lubba tə̂ â jingaje. Baann bba ja gərəje nɛ̂n kə̂ Lubba arəje ddəw mə-maji
         tə̂ laa. 13 Yeenn a, jaw junn tar kəm-karɛ lə dəwje bba jaw pa nɛ̂n tarɛ̂ ang. Jaw pa tarɛ̂ ddəw
         tar tə̂ kə̂ Ndil lə Lubba tɔjuje.14 Dəw kə̂ Ndil lə Lubba goto rɔɛ̂ tə̂ a ndiki tə̂ kə nɛ̂nje lə Ndil lə Lubba ang, mba noo kəmɛ̂ tə̂ to nɛ̂n-mbə baa. Nâ kasə ta gərə gəle ang, mba ddəw Ndil tə̂ bba dəw a kasə ta gərə gəle. 15 A dəw kə̂ Ndil lə Lubba to rɔɛ̂ tə̂ gərə gəl nɛ̂nje tɔyn. A ne, dəw kə̂ nje-gərə gəle
         goto. 16 Mba Makəturu lə Lubba pa nan:«Nân â gərə kəjə lə Əbbə-dəwje wa?Nân â asə ndəjə Əbbə-dəwje wa?»+A jeje, jeeje kə kəjə lə Kristə.

Tar lə njê-kulaje lə Lubba31 Əman, ngakɔnʼmje, m-pa tar marəse tokə lə dəwje kə̂ Ndil-mə-nda goto məde tə̂. M-pa
         tar marəse tokə dəwje kə̂ baa, tokə lə dəwje kə̂ unnje məde arə Kristə kə̂ sangəje ang bbay. 2 Mba â marəse ayje bbo marəse nɛ̂n-kusa kə̂ kətərə ang, mba a kasə singase ang. Kə̂
         bbasinɛn nəənn kara asəje ang bbay. 3 Tɔkɔrɔ, ə-naynje ddəw da-rɔ tə̂ baa bbay, mba kunda-mə kə naan kə kɔl-naan nayn horose
         tə̂. Yeenn a, ə-toje to dəwje kə̂ naynje ddəw da-rɔ tə̂ ngaâ aw ddaje kula-dda lə
         dəwje kə̂ baa ang wa? 4 A bbo marə dəw pa nan: «Əman m-to dəw lə Pɔl», a marɛ̂ pa nan: «Əman m-to dəw lə Apolos»
         a, yeenn tɔju to ə-naynje to dəwje kə̂ baa ang wa?5 Apolos to nân wa? Pɔl to nân wa? N̂-toje to njê-kulaje lə Lubba baa kə̂ ooje məse
         tə̂ ddəw tə̂ ləde. Nân nân kara dda kula ddəw gusu tə̂ kə̂ Əbbə-dəwje arɛ̂. 6 Əman Pɔl, m-dubbu nɛ̂n, Apolos ungu maann dɔɛ tə̂, a Lubba â dda arə nɛ̂n le tee.
         7 Yeenn a, dəw kə̂ dubbu nɛ̂n wase dəw kə̂ ungu maann dɔɛ tə̂ toje to nɛ̂n ang, a Lubba
         kə̂ nje-dda karə nɛ̂n le tee njaa kâra baa â ngəng. 8 Dəw kə̂ nje-dubbu nɛ̂n kə dəw kə̂ nje-kungu maann dɔɛ tə̂, dasəje naan. Dâ kinga
         kuka ləde kâra kâra asə kəm kula kə n̂-ddaje. 9 Mba jeje kə Lubba jaw juman naan kula tə̂ ngaâ ə-toje tokə lə ndɔɔ lə Lubba, sese
         ə-toje tokə lə kəy lə Lubba.10 Lubba dda səm mə-maji arə m-ddee to dəw kə̂ gərə gusu kɔsu kəy. Mungu gɔl kəy nangə̂
         ngaâ marə dəw ɔsu kəy le dɔɛ tə̂. A maji karə dəw kâra kâra kə̂ aw ɔsu kəy le aa
         ddəw kə̂ naw nɔsu nɛ̂n kə majɛ̂ bba. 11 Marə dəw kə̂ dang a təl kungu marə gɔl kəy le nangə̂ ang ngaa. Jeju-Kristə njaa to gɔl kəy le. 12 Bbo marə dəw ɔsu kəy dɔ gɔl kəy tə̂ le kə andə wase narɛ wase ər wase kakə kə muje
         dang dang a, 13 kula lə dəw kâra kâra a tee kə ddaka kəm dəwje tə̂ ndɔ gangə sariya tə̂. Dâ nan
         kula lə dəw kâra kâra kə puru ta gərə. 14 Dəw kə̂ puru ɔn kula laa ang a, a kinga kuka laa. 15 A dəw kə̂ puru ɔn kula laa kə̂ n̂-dda, a kinga kuka laa ang. Nâ tee ta yo tə̂ tokə
         dəw kə̂ unda lo tee kəm puru tə̂.16 Ə-gərəje ang wa? Ə-toje to kəy-polo Lubba ngaâ Ndil lə Lubba isi məse tə̂. 17 Bbo dəw tuju kəy-polo Lubba a, Lubba a tuju dəw le. Mba kəy-polo Lubba maji tɔyn. Sese â ə-toje to kəy-polo Lubba le.18 Maji karə dəw kâra ərə rɔɛ̂ ang. Bbo marə dəw horose tə̂ oo rɔɛ̂ to nje-kəm-karɛ
         ddəw nɛ̂nje tə̂ kə̂ dɔ nangə tə̂ nəənn a, maji karə noo rɔɛ̂ to mbə bba nâ ddee to
         nje-kəm-karɛ kə̂ tɔkɔrɔ. 19 Mba kəm-karɛ kə̂ duninya tə̂ nəənn to nɛ̂n-mbə kəm Lubba tə̂. Mba Makəturu lə Lubba
         pa nan: «Njê-kəm-karɛje aw osoje mə ji Lubba tə̂ ddəw tar ngəm tə̂ ləde njaa.» 20 Duja makəturu tə̂ bbay nan: «Əbbə-dəwje gərə kəjə lə njê-kəm-karɛje. N̂-gərə kə majɛ̂ to ture goto.» 21 Yeenn a, maji karə dəw unda gue mba marə dəw ang. Mba nɛ̂nje tɔyn to nɛ̂nje ləse.
         22 Pɔl, Apolos, wase Sepas, duninya nəənn, təbbə, yo, nɛ̂nje kə̂ bbokənɛn kə nɛ̂nje kə̂
         a ddeeje bara tɔyn to nɛ̂nje ləse. 23 A sese, ə-toje to ənga Kristə ngaâ Kristə to ənga Lubba.

Njê-kaw-kulaje lə Kristə41 Maji karə dəwje oojeje to njê-kulaje lə Kristə, dəwje kə̂ Lubba inya nɛ̂nje kə̂ toje lo-kiyɛ̂ tə̂ jide tə̂ karə n̂-tɔjuje kə ddaka.
         2 A nɛ̂n kə̂ daw duju ji dəwje tə̂ kə̂ dinya nɛ̂nje jide tə̂, to ta karə n̂-toje gatə
         gatə. 3 Kə̂ kəjə tə̂ ləm, bbo sese wase njê-gangəje sariya kə̂ nangə̂ nəənn bba ə-ndikije
         ta gangə sariya dɔm tə̂ kara jɔkəm ang. Əman kara m-gangə sariya dɔm tə̂ ang tɔ. 4 Kəjə ləm jɔkəm mba marə nɛ̂n kâra ang. A m-ddee to dəw kə̂ gatə gatə mba yeenn ang.
         Nje-gangə sariya dɔm tə̂ to Əbbə-dəwje. 5 Yeenn a, ə-gangəje sariya dɔ dəw tə̂ kete bba karə ndɔɛ̂ asə ang. N-nginanje ndɔ təl
         lə Əbbə-dəwje. Ne â nâ tee kə nɛ̂n kə̂ iya rɔɛ̂ lo ndul tə̂ kə ddaka ngaâ nâ tɔju kəjəje kə̂
         mə dəwje tə̂ kə ddaka. Baann bba dəw kâra kâra a kinga piti kə̂ asə kəm kula laa
         ji Lubba tə̂.6 Ngakɔnʼmje, mba tar ləse â munn nɛ̂n nɛ̂n-kɔju-marɛ̂ dɔm tə̂ kə dɔ Apolos tə̂, ta
         karə ə-gərəje nɛ̂n gəl kɔn-tar nəənn: «Nɛ̂n kə̂ n̂-dda makəturu tə̂ njaa maji ta nayn dɔɛ tə̂». Baann bba karə dəw
         kâra horose tə̂ unda gue ngaâ unn go marə dəw mbətə nɛ̂n marɛ̂ ang. 7 Ddi â tɔju to ə-to dəw kə̂ dang wa? Nɛ̂n tɔyn kə̂ ee nɛ̂n to Lubba â ari ang wa?
         Yeenn a, mba ddi bba aw unda nɛ̂n gui tokə Lubba â ari ang wa? 8 A kə̂ ingaje nɛ̂n tɔyn asəse mban le! A kə̂ ə-toje to njê-nɛ̂n-kingaje mban le! A
         kə̂ aw ɔnje mbay mban, a jeje jɔn mbay ang le! Bbo le to ɔnje mbay le tokə tɔkɔrɔ
         a, jeje kara ja kɔn kə se mbay tɔ! 9 Mba kə̂ kəmʼm tə̂, Lubba undaje jee njê-kaw-kulaje to dəwje kə̂ guku, n-toje tokə lə dəwje kə̂ n̂-gangə sariya-yo dɔde tə̂. Mba n-təlje
         to əkarə-koko kə̂ duninya tə̂ tɔyn, kəm anjəje tə̂ kə kəm dəwje tə̂. 10 Jeje n-to mbəje ɔju dɔ Kristə, a sese ə-toje to njê-kəm-karɛje ddəw tə̂ lə Kristə. Jeje, jubba singa ang, a sese ubbaje singa. Dəwje aw ɔsuje gajise, a jeje dooje
         to nɛ̂n ang. 11 Ndərəng kar tə̂ nəənn, bbo aw ddaje, kunda aw ɔnje, kubbu aw goto rɔje tə̂, dəwje
         aw ddajeje maji ang, jaw nja taar jəm jəm, 12 jaw joo ndoo ddəw kula tə̂ kə̂ jaw dda kə jije njaa. Dəwje tajijeje, a n-bbar tar
         kə̂ maji dɔde tə̂, n̂-ddaje kə je singa, a n-tɔ wurje, 13 n̂-tujuje rije, a n-wul məde. Ndərəng bbasinɛn, kəm dəwje tə̂, n-təl to yərəw kə̂
         duninya tə̂, n-təl to san-nɛ̂n kə̂ dungu kɔrɔ̂.Pɔl ndəjə ngannɛ̂14 M-dda nɛ̂nje nəənn makəturu tə̂ mba ndəjə nɛ̂n se tokə lə ngannəm kə̂ m-ndikide, bbo
         m-dda mba kila nɛ̂n rɔ-kul kəmse tə̂ ang. 15 Mba le eeje kə dəwje doro dɔku kə̂ aw tɔjuse ddəw lə Kristə njaa kara, bɔsese kâra baa. Əman â mujuse ddəw tə̂ lə Jeju-Kristə kə̂ mila mbər Tar kə̂ Maji laa marəse. 16 Yeenn bba, m-dujuse nya karə ə-ndajimje. 17 Mba yeenn bba mula nɛ̂n Timɔte marəse. N̂-to ngonn kə̂ m-ndike, ngonn kə̂ to gatə
         gatə ddəw kula tə̂ lə Əbbə-dəwje. Nâ kole məse dɔ ddəw tə̂ kə̂ maw nja nɛ̂n go Jeju-Kristə tə̂, tokə ye kə̂ maw tɔju loje tə̂ tɔyn kə Egilisije tə̂ tɔyn le. 18 Marə dəwje horose tə̂ ooje rɔde bo mba dəjəje to mâ tee horose tə̂ ang. 19 Əbbə-dəwje ndiki a, mâ kaw rɔse tə̂ mbɔr ang. M-tee a, mâ koo tarje ləde kə̂ daw paje ddəm
         mâ koo nɛ̂n kə̂ dasəje ta dda ddəm. 20 Mba kɔn-mbay lə Lubba to tar kə̂ ta tə̂ ang, to singa-mɔngu. 21 Ddi â ə-ndikije wa? Ə-ndikije karə m-ddee rɔse tə̂ kə ndəy wase m-ddee kə ndiki kə
         kəjə kə wul pee?

Tar nɛ̂n rɔ-kul kə̂ Egilisi tə̂ kə̂ Kɔrɛntə51 Dəwje aw paje kə lo tɔyn nan kaya aw to horose tə̂. Dəwje kə̂ gərəje Lubba ang kara
         ddaje nɛ̂n baann ang. Moo nan marə dəw taa dɛnɛ̂n lə bɔɛ̂je. 2 Ngaâ koo-rɔ-bo uta dɔse. Â kasəje ta karə nɛ̂ɛnn le jɔkuse ang wa? To tar ləse ta
         kɔru dəw kə̂ dda nɛ̂ɛnn le horose tə̂ kə ddang ang wa? 3 Əman kə da-rɔm m-goto horose tə̂, a ddəw ndil tə̂, mee horose tə̂. M-gangə sariya
         dɔ dəw tə̂ kə̂ dda nɛ̂ɛnn le mban tokə nɛ̂n kə̂ mee horose tə̂. 4 Ndɔ kə̂ uwaje dɔ naan a, ndilim a to kə se kâra baa ngaâ kə ri Əbbəjeje Jeju kə singa-mɔngu laa, 5 maji karə inyaje dəw kə̂ baann ji Satan tə̂ arəje da-rɔɛ̂ tuju, a ta ndile inga kaji ndɔ tə̂ lə Əbbə-dəwje. 6 Kɔsu gaji rɔ ləse le maji ang. Ə-gərəje to wum kə̂ tɛn baa dda arə nduju kə̂ n̂-bɔkɔlɔ in ang wa? 7 Maji karə arəje wum kə̂ ləw kə̂ to horose tə̂ goto kə ddang ta ə-ddeeje maji. Yeenn bba a ddeeje tokə
         lə nduju kə̂ n̂-bɔkɔlɔ tokə siki kə wum ang. Tɔkɔrɔ njaa ə-ddeeje to nduju kə̂ n̂-bɔkɔlɔ tokə siki mban, mba Kristə to ngonn batə Pakə ləje kə̂ dunn darə to nɛ̂n-polo mban. 8 Maji karə n-ddaje kusu Pakə le kə mapa kə̂ n̂-dda kə wum kə̂ ləw ang. Mba to wum majang, wum yərəw. A n-ddaje kusu Pakə le kə mapa kə̂ wum goto tə̂ ddəw nɛ̂n tə̂ kə̂ tɔkɔrɔ ddəm ddəw nɛ̂n tə̂ kə̂ yərəw ɔru ang ddəm.9 M-dda marə makəturu tə̂ marəse m-pa nan: «Ə-ddaje mə-kâra kə njê-kayaje ang.» 10 Dəwje tɔyn kə̂ dɔ nangə tə̂ nəənn kə̂ toje to njê-kayaje â maw pa tar le mbade ang
         ddəm njê kə̂ aw undaje kəm-nda wase njê-bbokoje kə njê-poloje kɔrje ang ddəm. Bbo
         tokə baann a, a to maji karə ɔruje rɔse rɔ dəwje tə̂ kə̂ nangə̂ nəənn. 11 Baann ang. M-dda makəturu le marəse karə ta bbo marə dəw oo rɔɛ̂ to ngokɔnje ddəw
         mə-kunn tə̂ mban bba aw dda kaya, aw unda kəm-nda, aw polo kɔr, aw nanɛn kə dəw, ddee
         to bbərə lə koto, ddee to nje-bboko a, maji karə nɛ̂n kara usaje saa ang. 12-13 Dəwje kə̂ toje to njê-mə-kunnje ang le to tar ləm ta gangə sariya dɔde tə̂ wa? Dede
         le Lubba â a gangə sariya dɔde tə̂. A maji karə ə-gangəje sariya dɔ dəwje tə̂ kə̂
         lo mbɔn-naan tə̂ ləse tokə makəturu lə Lubba pa. Makəturu le pa nan: «Ɔruje dəw kə̂
         maji ang horose tə̂ kə ddang.»

Tar gangəje sariya lə njê-mə-kunnje horo naan tə̂61 Bbo marə dəw horose tə̂ inga tar kə ngokɔɛ̂n a, ninya njê-mə-kunnje, a dəwje kə̂
         gərəje Lubba ang â narə gangə sariya laa wa? 2 Ə-gərəje to njê-mə-kunnje a gangəje sariya dɔ dəwje tə̂ kə̂ duninya tə̂ nəənn ang
         wa? Bbo sese â, â gangəje sariya dɔ dəwje tə̂ kə̂ duninya tə̂ nəənn a, asəje ta
         gangə sariya ngann tarje kə̂ ture goto tɔ ang wa? 3 Ə-gərəje to ja gangəje sariya dɔ anjəje tə̂ ang wa? Yeenn a, tar gangə sariya ngann tarje kə̂ horose tə̂ a nyase wa? 4 Bbo tarje kə̂ tokə baann to horose tə̂ a, dəwje kə̂ Egilisi oode to nɛ̂n ang â unnjede to njê-gangəje sariyaje ləse mba ddi wa? 5 M-pa baann karə rɔ-kul ddase. Marə dəw kə̂ nje-kəm-karɛ kə̂ a gangə sariya horo ngakɔɛ̂nje
         tə̂ njaa goto wa? 6 Marə dəw lə Kristə aw kə ngokɔɛ̂n nɔn sariya tə̂ lə dəwje kə̂ ddaka le to nɛ̂n kə̂ maji wa? 7 Kə̂ tɔkɔrɔ, osoje mban, mba aw səkəje naan. Mba ddi bba bbo dəw dda nɛ̂n kə̂ to kə
         dɔgɔlɛ̂ ang kə se a, arəje nayn dɔse tə̂ ang wa? Mba ddi bba dəw ndiki ta taa nɛ̂n
         ləse kə singa a, inyaje arɛ̂je ang wa? 8 Sese njaa aw ddaje nɛ̂n kə̂ to gatə gatə ang ngaâ aw bbokoje njê-marəseje, ngaâ
         njê-marəseje le toje to ngakɔnse.Maji karə nje-mə-kunn mbətə nɛ̂n kə̂ maji ang9 Ə-gərəje ang wa? Dəwje kə̂ toje gatə gatə ang, lo ləde goto Bbe-kɔn tə̂ lə Lubba. Ərəje rɔse ang! Njê-kayaje wase njê-poloje kɔrje, njê-ddaje lo-to-majang wase
         dingawje kə̂ aw toje kə dingaw marədeje, 10 njê-bbokoje, njê-kundaje kəm-nda, njê kə̂ toje to bbərəje lə koto, njê-nanɛnje,
         njê-kuwa nɛ̂n lə ngamarəde kə singa, lo ləde to Bbe-kɔn tə̂ lə Lubba ang. 11 Marə dəwje horose tə̂ toje tokə baann ləw. A Lubba tokose, nundase dang. Narə ə-ddeeje to dəwje kə̂ gatə gatə kə ri Əbbəjeje Jeju-Kristə ddəw tə̂ lə Ndil-mə-nda.12 Marə dəwje paje nan: «Ddəw ɔru arəm karə m-dda nɛ̂n tɔyn.» Tɔkɔrɔ njaa, a nɛ̂nje tɔyn
         maji to maji dɔrɔ ang. «Ddəw ɔru arəm karə m-dda nɛ̂n tɔyn.» A əman, mâ təl to bbərə
         lə marə nɛ̂n kâra ang. 13 Ə-paje nan: «Nɛ̂n-kusa to mba mə dəw ngaâ mə dəw to mba nɛ̂n-kusa.» Tɔkɔrɔ njaa,
         a Lubba a tujude joo kəm. A da-rɔ dəw to mba kaya ang. Da-rɔ dəw to mba Əbbə-dəwje ngaâ Əbbə-dəwje to mba da-rɔ dəw. 14 Lubba kə̂ ndol Əbbə-dəwje kə̂ oy le, a ndolje ddəw singa-mɔngu tə̂ laa tɔ. 15 Ə-gərəje to da-rɔse to barkəm-rɔ Kristə ang wa? Mâ kunn barkəm-rɔ Kristə karə təl to barkəm-rɔ dɛnɛ̂n nje-kaya wa? Baann ang! 16 Ə-gərəje to dəw kə̂ mbɔn naan kə dɛnɛ̂n nje-kaya, da-rɔde joo kəm ddee kâra baa ang
         wa? Mba Makəturu lə Lubba pa nan: «Dede joo kəm dâ ddeeje to da-rɔ kə̂ kâra baa
         ngaa.» 17 A dəw kə̂ dda mə-kâra kə Əbbə-dəwje, ne, de saa n̂-ddeeje to ndil kə̂ kâra baa. 18 Aynje kaya. Kəsə nɛ̂nje kə̂ maji ang tɔyn kə̂ dəw aw dda to ddaka bbo to da-rɔɛ̂ tə̂
         ang. A dəw kə̂ dda kaya, dda maji ang kə da-rɔɛ̂ ne njaa. 19 Wase ə-gərəje ang wa? Da-rɔse to kəy-to Ndil-mə-nda kə̂ to rɔse tə̂. Ndil-mə-nda kə̂ in rɔ Lubba tə̂. Da-rɔse to ləse njaa ang. 20 Lubba uka dɔse kə gatə kə̂ ngəng nya. Yeenn a, unnje da-rɔse le ɔsuje nɛ̂n gaji Lubba.

Tar taa-naan lə dɛnɛ̂n de kə dingaw71 Bbasinɛn mâ kila tar tə̂ ləse kə̂ ulaje nɛ̂n kə makəturu arəmje le. Bbo dingaw taa
         dɛnɛ̂n ang a, to nɛ̂n kə̂ maji. 2 A ta karə dəw ngəm rɔɛ̂ ddəw kaya tə̂, maji karə dingawje kâra kâra tɔyn taaje dɛnɛ̂n
         ngaâ dɛnɛ̂nje kâra kâra tɔyn taaje ngaw. 3 Maji karə dingaw arə dɛnɛ̂n laa nɛ̂n kə̂ to tar laa ta karɛ̂. Ngaâ maji karə dɛnɛ̂n
         kara arə ngawɛ̂je nɛ̂n kə̂ to tar laa ta karɛ̂. 4 Dɛnɛ̂n njaa ɔn dɔ rɔɛ̂ ang, dingaw â ɔn dɔ rɔ dɛnɛ̂n. Ddəw kâra baa, dingaw njaa
         ɔn dɔ rɔɛ̂ ang, dɛnɛ̂n â ɔn dɔ rɔ dingaw. 5 Maji karə ɔkuje naan rɔse ang. Bbo ooje ta naan mba marə kar ta duju Lubba a, goe
         tə̂, ə-təlje rɔ naan tə̂ nan Satan a kin nanse, mba â gərəje ta tɔ bbo kə̂ da-rɔse tə̂ ang. 6 Yeenn to ddəw â maw tɔjuse bbo to ndu â munn dɔse tə̂ ang. 7 M-ndiki karə dəwje tɔyn toje tokə əman. A dəwje kâra kâra tɔyn ingaje gusu dang
         dang ji Lubba tə̂. Narə marə dəwje gusu kə̂ be, a narə marɛ̂je gusu kə̂ be.8 M-pa marə dingawje kə̂ taaje dɛnɛ̂n ang bbay wase dɛnɛ̂nje kə̂ taaje ngaw ang bbay
         kə dɛnɛ̂n-ndubbaje karə n̂-naynje baann tokə əman. 9 Bbo dasəje ta tɔ bbo kə̂ da-rɔ tə̂ ang a, maji karə n̂-taaje dɛnɛ̂n wase n̂-taaje
         ngaw. Yeenn maji uta karə bbo kə̂ da-rɔ tə̂ ɔnde to puru.10 M-pa marə dəwje kə̂ taaje dɛnɛ̂n wase taaje ngaw (to əman â m-pa ang, to Əbbə-dəwje â unn ndu nan): Maji karə dɛnɛ̂n mbətə ngawɛ̂je ang. 11 Bbo n̂-mbətə ngawɛ̂je a, maji karə n̂-taa ngaw ang, baann ang a, to tar laa ta təl
         rɔ ngawɛ̂je tə̂. Maji karə dingaw mbətə dɛnɛ̂n laa ang. 12 Ənga kəseje, bbo marə ngokɔnje taa dɛnɛ̂n kə̂ to nje-mə-kunn ang ngaâ dɛnɛ̂n le ndiki
         ta nayn saa a, maji karə n̂-tubbɛ̂ ang. Yeenn to Əbbə-dəwje â pa ang, əman njaa m-pa. 13 Ddəw kâra baa, bbo dɛnɛ̂n kə̂ to nje-mə-kunn taa dingaw kə̂ to nje-mə-kunn ang ngaâ
         dingaw le ndiki ta nayn saa a, maji karə n̂-mbəte ang. 14 Mba dingaw kə̂ to nje-mə-kunn ang le a ddee maji kəm Lubba tə̂ ddəw tə̂ lə dɛnɛ̂n
         laa le ngaâ dɛnɛ̂n kə̂ to nje-mə-kunn ang le a ddee maji kəm Lubba tə̂ ddəw tə̂ lə
         ngokɔnje kə̂ nje-mə-kunn le. Bbo baann ang a, ngannse a majije kəm Lubba tə̂ ang,
         a kə̂ tɔkɔrɔ tə̂, ngannje le majije kəmɛ̂ tə̂ njaa. 15 Bbo dəw kə̂ to nje-mə-kunn ang ndiki ta mbətə dɛnɛ̂n laa wase ngawɛ̂je kə̂ to nje-mə-kunn
         a, tar goto. Mba lo tə̂ənn, marə nɛ̂n kə̂ tɔɛ̂ naan tə̂ kə ngokɔnje kə̂ dingaw wase
         ngokɔnje kə̂ dɛnɛ̂n le goto. Lubba bbarje karə jisi kə mə-wul-lɔm. 16 Əi dɛnɛ̂n kə̂ oo məi tə̂, ə-gərə tokə baânn bba â kaji ngawije wa? Wase əi dingaw
         kə̂ oo məi tə̂, ə-gərə tokə baânn bba â kaji dɛnɛ̂n ləi wa?Ddəw kisi lə njê-mə-kunnje17 Tar kə̂ ta kila dɔ marɛ̂ tə̂ â nəənn. Maji karə dəw kâra kâra nayn kə kisi laa
         kə̂ Əbbə-dəwje arɛ̂ karə nisi nɛ̂n, kisi kə̂ nisi nɛ̂n kete bba Lubba bbarɛ̂ le. Yeenn to ndu kə̂
         munn marə Egilisije tɔyn. 18 Bbo dəw uja ganja kete bba Lubba bbarɛ̂ a, maji karə n̂-nayn baann. Bbo Lubba bbar
         dəw kə̂ uja ganja ang a, maji karə narə dujɛ̂ ganja ang. 19 Kuja ganja wase kuja ganja ang dda marə nɛ̂n kâra ang. Ngəm nduje lə Lubba â to nɛ̂n kə̂ ngəng.
         20 Maji karə dəw kâra kâra nayn kisi tə̂ laa kə̂ nisi nɛ̂n kete bba Lubba bbarɛ̂. 21 Ə-nayn to bbərə bbay bba Lubba bbari wa? Əjə tar ang. Â bbo inga ddəw ta tee kɔ bbərə
         tə̂ le a, ə-tee. 22 Mba dəw kə̂ to bbərə bba Əbbə-dəwje bbarɛ̂ ddee to dəw lə Əbbə-dəwje kə̂ tee kɔ bbərə tə̂. Ddəw kâra baa, dəw kə̂ to bbərə ang bba Əbbə-dəwje bbarɛ̂ ddee to bbərə lə Kristə. 23 Lubba uka dɔse kə gatə kə̂ ngəng nya. Maji karə ə-ddeeje to bbərəje lə dəwje ang.
         24 Ngakɔnʼmje, maji karə nân nân kara isi nɔn Lubba tə̂ kə kisi laa kə̂ nisi nɛ̂n kete
         bba Lubba bbarɛ̂.Tar lə dəwje kə̂ taaje dɛnɛ̂n ang wase taaje ngaw ang bbay25 Dɛnɛ̂nje kə̂ gərəje ngaw ang kə dingawje kə̂ gərəje dɛnɛ̂n ang, Əbbə-dəwje arəm ndu mbade ang. Tar kə̂ məm tə̂ njaa maw pa nəənn, əman kə̂ ddəw maji tə̂ kə̂
         Əbbə-dəwje dda səm, dəwje a kasəje ta kundaje məde dɔm tə̂. 26 Kə̂ kəjə tə̂ ləm, maji taa dɛnɛ̂n ang ddəm taa ngaw ang ddəm maji ta nayn baann mba
         lo ngəng nya. 27 Ə-taa dɛnɛ̂n wa? Maji karə ə-sangə ddəw ta mbəte ang. Ə-taa dɛnɛ̂n ang wa? Maji karə
         ə-sangə ddəw ta taa dɛnɛ̂n ang. 28 Â bbo ə-taa dɛnɛ̂n a, yeenn to majang â ə-dda ang. Bbo dɛnɛ̂n kə̂ gərə ngaw ang bbay taa ngaw a, yeenn to majang â n̂-dda ang. A nɛ̂n a ngəng kə dəwje kə̂ taaje dɛnɛ̂n ddəm njê kə̂ taaje ngaw
         ddəm. M-ndiki ta karə nɛ̂ɛnn le ingase ang. 29 Ngakɔnʼmje, m-pa marəse: Ndɔ nayn banya ang ngaa. Unn kute bbokənɛn, maji karə dingawje
         kə̂ taaje dɛnɛ̂n isije tokə n̂-taaje dɛnɛ̂n ang. 30 Maji karə dəwje kə̂ aw nɔnje isije tokə dəwje kə̂ aw nɔnje ang. Maji karə njê kə̂
         aw ddaje rɔ-nəəl, isije tokə dəwje kə̂ aw ddaje rɔ-nəəl ang. Maji karə dəwje kə̂ ndokoje
         nɛ̂nje isije tokə dəwje kə̂ nɛ̂nje ləde goto. 31 Maji karə dəwje kə̂ aw ubbaje maji nɛ̂nje kə̂ nangə̂ nəənn isije tokə dəwje kə̂ aw
         ubbaje maji nɛ̂nje le ang, mba nangə kə̂ jaw jooje nəənn a nday.32 M-ndiki karə əjəje tar ang. Dəw kə̂ taa dɛnɛ̂n ang wase taa ngaw ang unda kəjə laa
         kə dɔ kula tə̂ lə Əbbə-dəwje. Naw sangə ddəw ta nəəl kəm Əbbə-dəwje tə̂. 33 A dingaw kə̂ taa dɛnɛ̂n aw unda kəjə laa kə dɔ nɛ̂n tə̂ kə̂ duninya tə̂. Naw sangə
         ddəw ta nəəl kəm dɛnɛ̂n tə̂ laa. 34 Yeenn a, kəjə laa to joo. Ddəw kâra baa, dɛnɛ̂n kə̂ taa ngaw ang kə ngonn mandə,
         dundaje kəjə ləde kə dɔ kula tə̂ lə Əbbə-dəwje. Baann bba dâ ngəmje rɔde kə kəjə ləde karə maji tɔyn. Dɛnɛ̂n kə̂ taa ngaw unda
         kəjə laa kə dɔ nɛ̂nje tə̂ kə̂ duninya tə̂. Naw sangə ddəw ta nəəl kəm ngawɛ̂je tə̂.35 M-pa tar nəənn marəse mba kisi maji ləse bbo to buwa â muru karə osoje tə̂ ang. A
         m-ndiki ta karə nɛ̂n kə̂ maji â ta ə-ddaje ngaâ karə ə-naynje ddəw kula tə̂ lə Əbbə-dəwje kə kəjə kə̂ kâra baa.36 Bbo ngonn kə̂ dingaw kə̂ maal nje-mɔrɔ laa uta dɔɛ̂ ngaâ nəjə to nâ kin dda nɛ̂n
         kə̂ maji ang saa, a bbo n̂-ndiki ta tɛɛ̂ a, maji karə n̂-taaje naan. Yeenn to majang â n̂-ddaje ang. 37 A ngonn kə̂ dingaw le, bbo ne njaa n̂-gɔl məɛ̂ tə̂ ta kinya ddəw ta dɛnɛ̂n le ddəm
         ta mbɔn saa naan ddəm a, yeenn n̂-dda maji. Bbo dəw uwɛ̂ kə singa ang ngaâ nasə ta
         tɔ bbo kə da-rɔɛ̂ tə̂ a, taa dɛnɛ̂n laa ang le to nɛ̂n kə maji. 38 Yeenn a, ngonn kə̂ dingaw kə̂ taa nje-mɔrɔ laa dda maji, a ne kə̂ n̂-taa nje-mɔrɔ
         laa ang kara n̂-dda maji nya uta bbay. 39 Bbo dɛnɛ̂n taa ngaw mban a, maji karə n̂-nayn kə ngawɛ̂je ndərəng ndɔ yo lə ngawɛ̂je
         le. Bbo ngawɛ̂je le oy a, ddəw ɔru arɛ̂ ta karə n̂-təl n̂-taa ngaw kə̂ məɛ̂ ndiki.
         A maji karə dəw kə̂ nje-mə-kunn bba n̂-tɛɛ̂. 40 A kə̂ kəjə tə̂ ləm, bbo n̂-taa ngaw ang a, nâ kisi kə rɔ-nəəl nya uta. Əman njaa
         kara məjə to Ndil lə Lubba to rɔm tə̂ tɔ.

Daje kə̂ darə kɔrje to nɛ̂n-polo81 Bbasinɛn nəənn, jooje nɛ̂n kə̂ ɔju dɔ daje kə̂ darə kɔrje to nɛ̂n-polo. Tɔkɔrɔ, jeje tɔyn n-gərəje nɛ̂n. Nɛ̂n-gərə dda arə dəw oo rɔɛ̂ bo, a ndiki dda arə
         mbɔn-naan lə njê-mə-kunnje inga singa. 2 Dəw kə̂ əjə to n̂-gərə nɛ̂n, n̂-nayn n̂-gərə nɛ̂n tɔyn ang bbay. 3 Â bbo dəw ndiki Lubba a, Lubba a gəre. 4 Yeenn a, ja kasəje ta kusa daje kə̂ n̂-polo nɛ̂n kɔrje wa? N-gərəje kə majɛ̂ to kɔr
         goto dɔ nangə tə̂ ngaâ Lubba kâra baa bbo marə lubba dang to ang. 5 Tɔkɔrɔ njaa, marə dəwje aw paje nan lubbaje toje mə dara tə̂ ddəm dɔ nangə tə̂ ddəm.
         Yeenn to nɛ̂n kə̂ tɔkɔrɔ njaa. Kə̂ kəmde tə̂, lubbaje kə əbbə-dəwjeje banyaje. 6 A əngaje, Lubba to kâra baa, Lubba kə̂ bɔ kə̂ dda nɛ̂nje tɔyn arə jisije kə təbbə
         mba tar laa. Ngaâ Əbbə-dəwje kâra baa. To Jeju-Kristə kə̂ dda nɛ̂nje tɔyn arə jisije kə təbbə ddəw tə̂ laa. 7 A dəwje tɔyn â gərəje nɛ̂n nəənn ang. Marə dəwje unnje go kɔrje kete bba inyaje gode
         bbasinɛn nəənn bbay, yeenn â bbo daw dusaje daje kə̂ darə to nɛ̂n-polo a, dəjəje to daje le to nɛ̂n kə̂ darə kɔrje njaa tɔkɔrɔ. Nɛ̂ɛnn le dda arə kəjə ləde
         kə̂ sangə ang jɔkude. 8 Nɛ̂n-kusa â a dda karə n-ddeeje ngɔsi kə Lubba ang. Bbo jusaje ang a, marə nɛ̂n kâra
         kə̂ jinyaje jarə oso kɔrɔ̂ goto ngaâ bbo jusaje a, marə nɛ̂n kâra kə̂ jilaje dɔ
         marɛ̂ tə̂ goto. 9 Aaje kə majɛ̂ nan â karəje nɛ̂n kə̂ aw ddaje kə mə-ndiki ləse njaa le dda arə dəwje
         kə̂ sangəje ang bbay osoje. 10 Mba bbo əi kə̂ ə-gərə tar kə̂ tɔkɔrɔ isi mə kəy-polo kɔr tə̂ aw usa nɛ̂n kəm dəw tə̂
         kə̂ sangə ang bbay a, kəjə lə dəw le a kaw saa karə nusa daje kə̂ n̂-polo nɛ̂n kɔrje
         ang wa? 11 Yeenn a, dəw kə̂ sangə ang bbay, ne kə̂ n̂-to ngokɔnje kə̂ Kristə oy mba tar laa le, nâ kunn ddəw kə̂ maji ang ɔju dɔ nɛ̂n-gərə ləi le. 12 Bbo aw ddaje maji ang kə̂ baann kə ngakɔnseje ngaâ aw tujuje kəjə ləde kə̂ sangə
         ang bbay le a, to Kristə njaa aw ddaje majang ta mbəte nɛ̂n. 13 Mba yeenn bba, bbo nɛ̂n-kusa asə ta dda karə ngokɔnʼm oso mə nɛ̂n tə̂ kə̂ maji ang
         a, mâ kɔn taal-da ndɔ kâra ang nan karə ngokɔnʼm in oso mə majang tə̂.

Pɔl to nje-kaw-kula kə̂ maji91 Masə dda ta nɛ̂n kə̂ məm ndiki ang wa? M-to nje-kaw-kula ang wa? Moo Əbbəjeje Jeju ang wa? Sese â ə-toje to kandə kula kə̂ m-dda nɔn gɔl Əbbə-dəwje tə̂ le ang wa? 2 Bbo marə dəwje oomje to nje-kaw-kula ang kara, kə̂ kəmse tə̂, m-to nje-kaw-kula ləse, mba ə-toje to əndaji kula ləm kə̂ m-dda nɔn gɔl Əbbə-dəwje tə̂.3 Naji ləm kə̂ mâ kɔru nɔn dəwje tə̂ kə̂ undaje tar dɔm tə̂ â nəənn: 4 Jasə ta kusa nɛ̂n, ta kay nɛ̂n ang wa? 5 Jee kə ddəw ta ddee kə marə ngokɔnje kə̂ dɛnɛ̂n to dɛnɛ̂n ləje tokə kəsə njê-kaw-kulaje kə ngakɔn Əbbə-dəwje kə Piyɛr daw ddajeenn ang wa? 6 Wase to tar ləje, əman kə Barnabas joo baa ta dda kula bba ta kinga nɛ̂n nɛ̂n-kusa
         taje wa? 7 Ndɔ kâra dəw andə mbamba tə̂ a, narɛ laa njaa uka nɛ̂n rɔɛ̂ wa? Nân bba ndɔɔ binyə a, usa kandɛ̂ ang wa? Wase nân bba uul nɛ̂n a, ay mba nɛ̂n-kuul le ang wa?8 Nɛ̂n-ddaje lə dəwje â mar dɔɛ tə̂ bba maw pa nɛ̂n tar nəənn ang. Ndu lə Mɔyijə kara pa tokə baann tɔ. 9 Mba, Makəturu-Ndu tə̂ lə Mɔyijə n̂-dda tə̂ nan: «Mangə kə̂ aw dda kula ndɔ kuja ko-ndɔɔ tə̂, dang bba ɔkɛ̂ ddəw karə
         nusa ko-ndɔɔ le ang.»+ Tar lə mangəje â uwa wur Lubba nya wa? 10 Wase jeje â naw pa tar nəənn ɔju dɔje ang wa? Tɔkɔrɔ, n̂-dda nɛ̂nje nəənn makəturu
         tə̂ ɔju dɔje. Mba nje-ndɔɔ aw ngəbbə ta kinga nɛ̂n go kula tə̂ kə̂ n̂-dda ngaâ dəw
         kə̂ aw uja ko-ta-kɔsu aw unda məɛ̂ ta kinga marə ko le to dɔ jia tɔ. 11 N-dubbu nɛ̂nje kə̂ maji kə̂ to lə Ndil məse tə̂. Yeenn bba bbo jinga dəbbə nɛ̂n-kingaje
         ləse kə̂ nangə̂ nəənn to kuka ləje a, to nɛ̂n kə̂ a kɔru singase nya wa? 12 Bbo marə dəwje asəje ta duju nɛ̂n jise tə̂ a, jeje jasə ta duju nɛ̂n jise tə̂ utade
         ang wa?A jeje n-dda tokə baann ang. N-tɔ wurje nɛ̂n tə̂ tɔyn, mba n-ndiki ta dda marə nɛ̂n
         kutu nɛ̂n ddəw Tar kə̂ Maji lə Kristə ang. 13 Ə-gərəje kə majɛ̂ to dəwje kə̂ aw ddaje kula mə kəy-polo Lubba tə̂ ingaje nɛ̂n-kusa ləde ddəw kula tə̂ənn le njaa. Dede kə̂ daw darəje nɛ̂n-polo Lubba dɔ bann tə̂, dingaje dəbbə nɛ̂n kə̂ daw poloje nɛ̂n Lubba le to nɛ̂n-kusa ləde. 14 Ddəw kâra baa, Əbbə-dəwje unn ndu tokə baann tɔ. N̂-pa nan, dəwje kə̂ aw ilaje mbər Tar kə̂ Maji a kisije kə majɛ̂ ddəwe tə̂.15 A əman, masə dujuse nɛ̂n njaa, a m-dda baann ang. M-dda makəturu nəənn mba duju nɛ̂n
         nɛ̂n le ang. Koy ləm maji uta karə m-duju nɛ̂n jise tə̂. Yeenn to nɛ̂n kə̂ maw mɔsu
         nɛ̂n gajim ngaâ dəw kə̂ asə ta kɔru nɛ̂ɛnn le kə ddang goto. 16 A əman, kila mbər Tar kə̂ Maji to nɛ̂n-kɔsu nɛ̂n gajim ang. Mba to kula kə̂ darəm kə singa ta karə m-dda, yeenn
         a bbo mila mbər Tar kə̂ Maji le ang a, a to ndoo nya karəm. 17 Bbo əman njaa m-dda kula le kə dɔm baa a, asə karə minga kuka ləm. A to kula kə̂ darəm
         kə singa arə maw dda to kula kə̂ dinya to kinya jim tə̂. 18 Kuka ləm to ddi wa? Kuka ləm to karə mila mbər Tar kə̂ Maji le baa bbo m-duju kuka kə̂ to ta karə minga goe tə̂ ang.19 Tɔkɔrɔ, dəw kâra asə ta kuwam kə singa karə m-dda marə nɛ̂n ang. M-to bbərə lə dəw
         kâra ang, a əman njaa m-ndiki ta dda rɔm to bbərə ləse tɔyn, mba kinga nɛ̂n dəwje
         tokə banya karə Kristə. 20 Bbo misi kə Jiipije a, m-dda nɛ̂n tokə lə Jiipije, mba kinga nɛ̂n de. Bbo misi kə dəwje kə̂ aw bbəəlje ndu lə Mɔyijə a, m-dda nɛ̂n kə turu Ndu, mba kinga nɛ̂n de. To dəw bba uwam kə singa ang. 21 Ddəw kâra baa, bbo misi kə dəwje kə̂ gərəje Ndu lə Mɔyijə ang a, m-dda tokə dəw kə̂ gərə Ndu le ang tɔ, mba kinga nɛ̂n de. Tɔkɔrɔ m-gərə ndu lə Lubba, mba maw dda nɛ̂n kə turu nduKristə. 22 Bbo misi kə dəwje kə̂ mə-kunn ləde sangə ang a, m-dda tokə dəw kə̂ mə-kunn laa sangə
         ang, mba kinga nɛ̂n de. M-dda rɔm tokə lə dəwje tɔyn marə dəwje tɔyn karə bbo ddəw
         to a, marɛ̂je kâra kâra ingaje kaji. 23 Maw dda nɛ̂njeenn tɔyn ɔju dɔ Tar kə̂ Maji, mba kinga nɛ̂n nɛ̂n kə̂ maji kə̂ a ddee ddəwe tə̂.24 Ə-gərəje kə majɛ̂ to, horo dəwje tə̂ tɔyn kə̂ aw aynje ngɔru natâ mba kuta nɛ̂n naan,
         dəw kâra baa â a kinga kuka. Yeenn a, aynje ngɔru kə gusu kə̂ â kingaje nɛ̂n kuka.
         25 Dəwje tɔyn kə̂ aw gɔlje rɔde mba kayn ngɔru aw sangəje rɔde marə nɛ̂nje tə̂ nya. Daw
         ddaje baann, mba kinga nɛ̂n kuka kə̂ a tuju marə ndɔ. A jeje jaw ddaje tokə baann,
         mba kinga nɛ̂n kuka kə̂ a tuju ang ndɔ kâra ang. 26 Yeenn bba maw mayn ngɔru baa njaa baann ang. M-to tokə nje-kunda kutu-bɔn kə̂ aa dəw
         kə majɛ̂ bba undɛ̂ bbo unda ləl baa ang. 27 M-dda singa nya kə rɔm njaa, mba kɔn dɔ rɔm le. Baann ang a, əman nje-kila mbər tar
         karə kəsə dəwje le njaa dâ kɔrum kə guku.

Nɛ̂n kə̂ inga ngann Ijarayɛlje təl to nɛ̂n-kɔju-marɛ̂101 Ngakɔnʼmje, m-ndiki kole məse dɔ nɛ̂n tə̂ kə̂ inga kajejedede dɔ ndɔ tə̂ lə Mɔyijə.
         Dede tɔyn njaa mum ɔru nɔnde ngaâ dede tɔyn n̂-gangəje ba-katə. 2 Kajejedede le tɔyn ingaje batɛm mə mum tə̂ ddəm mə ba-katə tə̂ ddəm ddəw mə-kâra tə̂ kə̂ n̂-ddaje kə Mɔyijə. 3 Dede tɔyn dɔnje muru Ndil kə̂ kâra baa, 4 ngaâ dayje maann Ndil kə̂ kâra baa. Mba dayje maann kə̂ tee mə ər Ndil tə̂ kə̂ aw
         nja gode tə̂. Ər le to Kristə. 5 A nya ləde majije kəm Lubba tə̂ ang. Mba yeenn bba, doyje nɛ̂n mə kɔr tə̂.6 Nɛ̂njeenn le ingade karə təl to nɛ̂n-kɔju-marɛ̂ horoje tə̂. Baann bba nɛ̂nje kə̂ maji
         ang kə̂ kajejedede ddaje ləw le ja ddaje bboe ang. 7 Maji karə ə-poloje kɔr tokə marɛ̂je horode tə̂ ddaje le ang. Ddəw kâra baa tokə Makəturu
         lə Lubba pa nan: «Dəwje isije nangə̂ mba kusa nɛ̂n, mba kay nɛ̂n. Goe tə̂ a, dinje
         tar mba ndam.» 8 Maji karə n-dda lo-to-majang tokə marə kajejedede ddaje le ang, mba ndɔ kâra baa
         njaa dəwje doro dɔjoo gire mota oyje. 9 Maji karə n-nanje Kristə tokə marə kajejedede nɛɛ̂nje le ang, mba lije tɔnde tɔlde. 10 Maji karə n-nyuruje tokə marə kajejedede nyuruje le ang, mba anjə kə̂ nje-rasə dəwje
         rasəde.11 Nɛ̂njeenn ingaje kajejedede karə ddee to nɛ̂n-kɔju-marɛ̂. N̂-dda tarɛ̂ makəturu tə̂
         ta ndəjə nɛ̂n jeje kə̂ n-ddee ngɔsi kə ddutu ndɔ. 12 Yeenn a, maji karə dəw kə̂ oo to nar taar a, aa rɔɛ̂, mba nâ kin koso. 13 Nɛ̂n-nanje kə̂ nanse to nɛ̂nje kə̂ aw ingaje dəwje. Lubba to gatə gatə, nâ kinya
         ddəw karə nɛ̂n nanse uta singase ang. Bbo nɛ̂n-nan to a, nâ karəse singa karə uwaje
         arə ngəng ngaâ nâ karəse ddəw karə ə-teeje məɛ tə̂ kə ddang.Maji karə dəwje kə̂ Kɔrɛntə awje kusu polo kɔr tə̂ ang14 Mba yeenn bba, ngakɔnʼmje kə̂ m-ndikise nya, to maji karə ə-ngəmje rɔse ddəw polo
         kɔr tə̂. 15 Maw pa tar marəse tokə dəwje kə̂ toje to njê-kəm-karɛje. Sese njaa aaje mə tar kə̂
         maw pa marəse le ooje. 16 Jaw jarəje wooyo Lubba mba əngo-narɛ kə̂ jaw ddaje nɛ̂n mə-kâra. Yeenn to mə-kâra
         â jaw ddaje ddəw məsə Kristə tə̂ ang wa? Mapa kə̂ jaw tətəje jusaje to mə-kâra â jaw ddaje kə da-rɔ Kristə ang wa?17 Mapa kə̂ kâra baa tɔju to jeje tɔyn da-rɔje kâra baa, mba jeje tɔyn â jusaje mapa
         kə̂ kâra baa le. 18 Ooje ngann Ijarayɛlje: Njê kə̂ usaje da kə̂ n̂-polo nɛ̂n Lubba dɔ bann tə̂ ddaje mə-kâra kə Lubba. 19 Yeenn mâ ta pa nan ddi wa? Da kə̂ n̂-polo nɛ̂n kɔr to marə nɛ̂n wase kɔr to marə
         nɛ̂n wa? 20 Baann ang. Mâ ta pa nan, nɛ̂nje kə̂ n̂-polo nɛ̂n kɔrje le, n̂-polo nɛ̂n ndilje kə̂ maji ang bbo n̂-polo nɛ̂n Lubba ang. Mba yeenn bba, m-ndiki karə ə-ddaje mə-kâra kə ndilje kə̂ maji ang ang. 21 Asəje ta kay nɛ̂n mə əngo-narɛ tə̂ lə Əbbə-dəwje ddəm mə əngo-narɛ tə̂ le ndilje kə̂ maji ang ddəm ang. 22 Wase n-ndikije ta dda karə Əbbə-dəwje dda nin wa? Əjəje to jarɛje jutɛ̂ wa?Maji ta dda nɛ̂n tɔyn mba kɔsu nɛ̂n gaji Lubba23 Marə dəwje paje nan: Ddəw ɔru arəm karə m-dda nɛ̂n tɔyn. A nɛ̂n tɔyn njaa maji to
         maji dɔrɔ ang. Dəw ee kə ddəw ta dda nɛ̂n tɔyn, a nɛ̂n tɔyn njaa dda maji kə Egilisi
         ang. 24 Maji karə dəw sangə kisi maji laa kə karɛ̂ baa njaa ang. Maji karə n̂-sangə kisi maji
         lə nje-marɛ̂ tɔ bba.25 Maji karə usaje nɛ̂n tɔyn kə̂ dəwje aw labbəje lo nɛ̂n-labbə tə̂ bbo ə-dujuje tar
         dɔɛ tə̂ mba kəjə ləse kə̂ aw jɔkuse le ang, 26 mba nangə kə nɛ̂n tɔyn kə̂ to tə̂ toje to lə Əbbə-dəwje. 27 Bbo dəw kə̂ to nje-mə-kunn ang bbarse kə nɛ̂n-kusa, â bbo ə-ndikije tə̂ ngaâ awje
         mban a, maji karə usaje nɛ̂n tɔyn kə̂ narəse bbo ə-dujuje tar dɔɛ tə̂ mba kəjə ləse
         kə̂ aw jɔkuse le ang. 28 Â bbo marə dəw pa arəse nan: «Da kə̂ darə ndilje kə̂ maji ang to nɛ̂n-polo â nəənn» a, maji karə usaje ang mba dəw kə̂ pa tar arəse le ddəm mba kəjə laa kə
         a jɔkɛ̂ ddəm. 29 Maw pa tar nəənn mba kəjə lə dəw le kə̂ a jɔkɛ̂ bbo maw pa mba kəjə ləse ang.A mba ddi bba kəjə lə dəw a gangə sariya dɔ nɛ̂n tə̂ kə̂ ddəw ɔru arəm karə m-dda
         wa? 30 Bbo marə wooyo Lubba bba musa nɛ̂n a, dâ tuju rim mba nɛ̂n kə̂ marə wooyo Lubba mbɛɛ̂
         le mba ddi wa? 31 Yeenn bba, bbo aw usaje nɛ̂n, aw ayje nɛ̂n wase nɛ̂n ddi bba aw ddaje kara, maji karə
         ə-ddaje nɛ̂n tɔyn mba kɔsu nɛ̂n gaji Lubba. 32 Maji karə ə-ddaje marə nɛ̂n kə̂ a dda karə Jiipije wase Gɛrɛkəje wase Egilisi lə Lubba osoje ang. 33 Mba yeenn bba, maw sangə ddəw ta ddee maji kəm dəwje tə̂ tɔyn, ddəw nɛ̂nje tə̂ tɔyn.
         Maw sangə kisi maji lə dəwje tokə banya, mba karə dingaje kaji bbo maw sangə kisi
         maji ləm njaa ang.

111 Maji karə ə-ndajimje tokə əman, maw ndaji Kristə le.Ddəw kisi lə dɛnɛ̂n de kə dingaw lo mbɔn-naan tə̂ lə njê-mə-kunnje2 Mɔsu gajise mba aw oleje məse dɔm tə̂ kə ndɔ tɔyn ddəm aw ngəmje nɛ̂nje kə̂ m-tɔjuse
         kə ddəwe ddəm. 3 A m-ndiki karə ə-gərəje tar nəənn tɔ. Nje-kɔn dɔ dingaw â to Kristə, nje-kɔn dɔ dɛnɛ̂n to dingaw, a Lubba â to nje-kɔn dɔ Kristə. 4 Bbo dingaw tɔ dɔɛ̂ bba aw duju Lubba wase aw ila mbər tar kə̂ ta Lubba tə̂ a, yeenn
         to rɔ-kul â nila kəm Kristə tə̂. 5 Â bbo dɛnɛ̂n tɔ dɔɛ̂ ang bba aw duju Lubba wase aw ila mbər tar kə̂ ta Lubba tə̂
         a, yeenn to rɔ-kul â nila kəm ngawɛ̂je tə̂. N̂-to ddəw kâra baa kə dɛnɛ̂n kə̂ ngisa
         dɔɛ̂. 6 Bbo dɛnɛ̂n tɔ dɔɛ̂ ang a, maji karə narə n̂-ngisa dɔɛ̂. Â bbo, to nɛ̂n-rɔ-kul karə
         dɛnɛ̂n ngisa dɔɛ̂ a, maji karə n̂-tɔ dɔɛ̂. 7 Maji karə dingaw tɔ dɔɛ̂ ang, mba n̂-to ətaar Lubba ddəm n̂-to nɛ̂n piti Lubba ddəm,
         a dɛnɛ̂n to nɛ̂n piti dingaw. 8 Lubba unn dəbbə rɔ dɛnɛ̂n bba dda nɛ̂n dingaw ang. Dəbbə rɔ dingaw â n̂-dda nɛ̂n
         dɛnɛ̂n. 9 Ngaâ, n̂-dda dingaw mba dɛnɛ̂n ang, dɛnɛ̂n a n̂-ddɛɛ̂ mba dingaw. 10 Mba yeenn bba, maji karə dɛnɛ̂n tɔ dɔɛ̂ mba anjəje, ta tɔju to nee kɔ dingaw tə̂. 11 A kə̂ kisi tə̂ ləje nɔn Əbbə-dəwje tə̂, dingaw goto a, dɛnɛ̂n goto tɔ, dɛnɛ̂n goto a, dingaw goto tɔ. 12 Mba dəbbə rɔ dingaw â Lubba dda nɛ̂n dɛnɛ̂n, a dɛnɛ̂n â uju dingaw. A nɛ̂n tɔyn
         ddee ddəw tə̂ lə Lubba. 13 Sese njaa maji karə ujaje kəm tar nəənn: To maji karə dɛnɛ̂n tɔ dɔɛ̂ ang, a duju Lubba
         wa? 14 Nɛ̂nje kə̂ Lubba dda njaa kara tɔjuse to, bbo biin-dɔ dingaw ngal a, to nɛ̂n-rɔ-kul
         laa. 15 Â bbo biin-dɔ dɛnɛ̂n ngal a, to nɛ̂n-piti laa, mba Lubba arɛ̂ biin-dɔ kə̂ ngal to
         nɛ̂n-kɔnn dɔɛ̂. 16 Bbo marə dəw ndiki mayn tar dɔ tar tə̂ nəənn bbay a, jeje kə Egilisije lə Lubba tɔyn joo marə ddəw kə̂ dang kə̂ jaw dda nɛ̂n lo mbɔn-naan tə̂ ang.Tar kə̂ dɔ muru mə-kâra tə̂17 Maw ndɔru mbise bbo mâ ta pitise ang. Mba mbɔn-naanje ləse tuju â tujuse nya bbo
         ddase maji ang. 18 Dɔngɔr nɛ̂n â nəənn: Moo nan bbo aw mbɔnje naan a, tin-naan to horose tə̂. Moo a,
         to tar ngəm tɔyn ang. 19 A maji karə tin-naan to horose tə̂ bba dâ gərə nɛ̂n dəwje kə̂ aw ddaje nɛ̂n kə ddəwe.
         20 Yeenn bba bbo uwaje dɔ naan a, nɛ̂n kə̂ aw ɔnje le to muru lə Əbbə-dəwje ang. 21 Mba kar nɛ̂n-kusa a, nân nân kara aw kə ngɔru mba kusa nɛ̂n laa njaa ngaâ bbo dda
         marɛ̂je, a koto dda marɛ̂je. 22 Kəy ləse to ta kusa nɛ̂n tə̂ ddəm ta kay nɛ̂n tə̂ ddəm ang wa? Wase ə-ndikije ta koo
         Egilisi lə Lubba to nɛ̂n ang kəmse tə̂ wa? Ə-ndikije ta kila rɔ-kul kəm dəwje tə̂ kə̂ nɛ̂n
         dude wa? Mâ pa nan ddi karəse wa? Baann ang, m-pitise mba yeenn ang.23 Nɛ̂n kə̂ moo ta Əbbəmje tə̂ ngaâ m-tɔjuse â nəənn: Əbbə-dəwjeJeju unn mapa tile tə̂ kə̂ n̂-labbɛ̂ nɛ̂n le, 24 narə wooyo Lubba, goe tə̂ a, n̂-tətə mapa le ngaâ n̂-pa nan: «Nɛ̂n nəənn to da-rɔm
         kə̂ munn marə mbase. Maji karə ə-ddaje nɛ̂n nəənn mba kole nɛ̂n məse dɔm tə̂.» 25 Ddəw kâra baa, nusa nɛ̂n ngaâ nunn əngo-narɛ, n̂-pa nan: «Əngo-narɛ nəənn to dɔnɔn kə̂ siki kə̂ Lubba ɔsu kə se kə məsəm. Ndɔ tɔyn kə̂ aw ayje a, ayje mba kole nɛ̂n
         məse dɔm tə̂.» 26 Mba kə ndɔ tɔyn kə̂ aw usaje mapa nəənn ngaâ aw ayje nɛ̂n kə̂ mə əngo-narɛ tə̂ nəənn,
         nayn to aw ilaje mbər tar yo lə Əbbə-dəwje ndərəng ndɔ kə̂ nâ təl.27 Mba yeenn bba, dəw kə̂ usa mapa lə Əbbə-dəwje wase ay nɛ̂n mə əngo-narɛ tə̂ laa le kə ddəwe ang a, sariya da-rɔ Əbbə-dəwje kə sariya məse Əbbə-dəwje to dɔɛ̂ tə̂. 28 Maji karə dəw kâra kâra aa go rɔɛ̂ oo kə majɛ̂ bba usa mapa nəənn ngaâ ay nɛ̂n
         mə əngo-narɛ tə̂ nəənn. 29 Mba dəw kə̂ usa mapa le ngaâ ay nɛ̂n mə əngo-narɛ tə̂ le, a oo to da-rɔ Əbbə-dəwje ang, sariya â n̂-sangə nila dɔɛ̂ tə̂. 30 Mba yeenn bba marə dəwje nya horose tə̂ toje rɔ-to, marɛ̂je ingaje singa ang ngaâ
         marɛ̂je nya oyje. 31 Bbo jeje njaa jaaje go rɔje joo kə majɛ̂ a, Lubba a gangə sariya dɔje tə̂ ang. 32 A Əbbə-dəwje gangə sariya dɔje tə̂ ngaâ tɔjuje ddəw. Yeenn bba nâ kunda tar dɔje tə̂ ddəw kâra
         baa kə dəwje kə̂ duninya tə̂ nəənn ang. 33 Yeenn a, ngakɔnʼmje, bbo ə-mbɔnje naan mba kɔn muru a, maji karə ə-ngəbbəje naan.
         34 Tokə bbo dda dəw a, maji karə nusa nɛ̂n kəy laa. Baann bba bbo ə-mbɔnje naan a, sariya
         lə Lubba a to dɔse tə̂ ang. Bbo m-tee horose tə̂ a, mâ gɔl kəsə tarje bbay.

Gusuje kə̂ Ndil-mə-nda aw arə dəwje121 Ngakɔnʼmje, m-ndiki karə ə-gərəje tar dɔ gusuje tə̂ kə̂ Ndil-mə-nda aw arə dəwje le
         kə majɛ̂. 2 Ə-gərəje kə majɛ̂ to ləw kə̂ ə-gərəje Lubba ang bbay le, bbo polo kɔrje kə̂ aw paje
         tar ang uta dɔse. 3 Yeenn bba, m-ndiki ta pa karəse, dəw kə̂ pa nan: «Ndu-ndɔɔl to dɔ Jeju tə̂» a, dəw le aw pa tar ddəw Ndil tə̂ lə Lubba ang. A dəw kə̂ aw pa tar ddəw Ndil tə̂ lə Lubba bba a kasə pa nan: «Jeju to Əbbə-dəwje.»4 Gusuje dang dang banyaje nya. A Ndil kə̂ nje-karə gusujeenn le kâra baa. 5 Gusu kə̂ ta dda nɛ̂n kula lə Əbbə-dəwje banya nya. A Əbbə-dəwje kə̂ kâra baa njaa â jaw ddaje kula jarɛ̂. 6 Kulaje dang dang banya nya, a Lubba kə̂ kâra baa njaa aw dda kulaje tɔyn ddəw tə̂
         lə dəwje. 7 Ndil aw dda kula mə dəwje tə̂ kâra kâra ddəw gusu tə̂ mba kisi maji lə dəwje tɔyn. 8 Ndil aw arə marə dəw tar kəm-karɛ. Ndil kə̂ kâra baa le njaa tɔ â aw arə dəw tar nɛ̂n-gərə. 9 Ndil kə̂ kâra baa le njaa arə marə dəw mə-kunn ngaâ arə marə dəw dang gusu kaji nɛ̂n
         njê-rɔ-toje. 10 Ndil le arə marə dəw singa dda nɛ̂n-mɔri, narə marə dəw dang gusu kila mbər tar, narə
         marə dəw gusu gərə Ndil kə̂ maji kə ndil kə̂ maji ang. Narə marə dəw dang bbay gusu
         pa tar kə ndɔn-tar kə̂ dəw gərə ang ngaâ narə marə dəw gusu ndaji kandə tarjeenn
         le. 11 Ne Ndil kə̂ kâra le njaa naw dda nɛ̂njeenn tɔyn. Narə gusu dəwje kâra kâra tokə məɛ̂ ndiki.Njê-mə-kunnje toje to barkəm-rɔ Kristə12 Junnje nɛ̂n-kɔju-marɛ̂. Da-rɔ dəw kâra baa, a barkəm-rɔ dəw â banya. Barkəm-rɔ kə̂
         dang dang le mbɔnje naan ngaâ toje kâra baa. Nɛ̂ɛnn to ddəw kâra baa kə Kristə. 13 Mba jeje tɔyn, Jiipije wase Gɛrɛkəje, bbərəje wase bbərəje ang kara n-ddaje batɛm tɔyn ddəw Ndil tə̂ kə̂ kâra baa karə n-ddeeje da-rɔ kə̂ kâra baa ngaa. Ndil kə̂ kâra baa le â Lubba arəje tɔyn. 14 Mba barkəm-rɔ kâra baa â to da-rɔ ang. Barkəm-rɔ tokə banya â tɔsuje naan bba ddee
         to da-rɔ. 15 Bbo gɔl pa nan: «M-to dəbbə rɔ dəw ang, mba m-to ji ang», a mba yeenn â, nâ to nɛ̂n
         to dəbbə rɔ dəw le ang wa? 16 Bbo mbi pa nan: «M-to dəbbə rɔ dəw ang, mba m-to kəm ang», a mba yeenn â, nâ to
         nɛ̂n to dəbbə rɔ dəw le ang wa? 17 Bbo da-rɔ to kəm njaa tɔyn a, dəw a koo tar tokə baânn wa? Wase da-rɔ to mbi njaa
         tɔyn a, dəw a gərə nɛ̂n kə̂ aw ətə tokə baânn wa? 18 A Lubba tula barkəm-rɔje dang dang rɔ dəw tə̂ tokə məɛ̂ ndiki. 19 Bbo barkəm-rɔ kə̂ kâra baa njaa to da-rɔ dəw tɔyn a, da-rɔ dəw a goto. 20 Yeenn a, barkəm-rɔ banya nya, a da-rɔ kâra baa.21 Kəm asə ta pa karə ji nan: «M-ndiki karə umam ang» wa? Wase dɔ a pa karə gɔl nan:
         «M-ndiki karə umam ang» wa? 22 Dəbbə rɔjeje kə̂ dəw oo to nɛ̂n kə̂ ubba singa ang kara toje to nɛ̂n kə̂ ngəng. 23 Dəbbə rɔjeje kə̂ joode kəmje tə̂ to nɛ̂n ang â n-walde nya. Barkəm-rɔjeje kə̂ asə
         bbar ride baa ang aw ddaje nɛ̂n kə̂ maji, 24 a kəseje kə̂ kura le, tar goto. A Lubba dda da-rɔ dəw kə gusu kə̂ karə dəw wal barkəm-rɔje
         kə̂ dəw oo to nɛ̂n ang le. 25 Yeenn bba tin-naan to horo barkəm-rɔje tə̂ ang, a ta barkəm-rɔje le tɔyn əjəje dɔ
         naan tə̂. 26 Bbo marə barkəm-rɔ kâra aw oo ndoo a, kəseje tɔyn ooje saa ndoo. Bbo barkəm-rɔ kâra
         inga piti a, rɔ kəseje tɔyn nəəlde.27 A sese, ə-toje to da-rɔ Kristə ngaâ sese kâra kâra tɔyn ə-toje to barkəm-rɔɛ̂. 28 Mba yeenn bba, mə Egilisi tə̂, Lubba unda Njê-kaw-kulaje to dəwje kə̂ dɔngɔr. Njê-kilaje mbər tar lə Lubba toje to joo ləde. Njê-nɛ̂n-tɔjuje toje to mota ləde. A goe tə̂ to njê-ddaje
         nɛ̂n-mɔri, goe tə̂ a narə gusu kaji njê-rɔ-toje, gusu kuman dəwje, gusu kɔn dɔ dəwje
         kə gusu pa ndɔn-tarje dang dang. 29 Dəwje tɔyn toje to njê-kaw-kulaje ang. Dəwje tɔyn toje to njê-kilaje mbər tar lə Lubba ang. Dəwje tɔyn toje to njê-nɛ̂n-tɔjuje ang ddəm toje to njê-ddaje nɛ̂n-mɔri
         ang ddəm. 30 Dəwje tɔyn njaa ingaje gusu kaji njê-rɔ-to wa? Dəwje tɔyn njaa aw paje ndɔn-tarje
         kə̂ dang wa? Dede tɔyn njaa daw ndajije kandə tarje wa? 31 Yeenn a, arəje bbo kinga gusuje kə̂ maji nya uta kəseje ddase. A bbasinɛn, mâ tɔjuse
         marə ddəw kə̂ maji uta kəseje tɔyn.

Ndiki uta nɛ̂nje tɔyn131 Bbo maw pa tar kə ndɔn-tarje kə̂ dəwje aw paje wase anjəje aw paje ngaâ ndiki goto məm tə̂ a, m-to tokə dalɛ kə̂ aw bbar baa wase gan sambe
         kə̂ daw tunda. 2 Bbo mee kə gusu kila mbər tar lə Lubba wase gusu kɔru gəl nɛ̂nje tɔyn kə̂ toje lo-kiyɛ̂
         tə̂ ngaâ m-gərə nɛ̂nje tɔyn wase mə-kunn ləm asə ngəsə ddingirije, a bbo ndiki goto
         məm tə̂ a, m-to nɛ̂n kə̂ baa. 3 Bbo m-kayn nɛ̂n-kingaje ləm dəwje kə̂ bbo aw ddade wase munn rɔm marə karə n̂-ro,
         a bbo ndiki goto məm tə̂ a, mâ kinga nɛ̂n goe tə̂ ang.4 Ndiki to kore-wur, ndiki to dda maji, mə ddɛɛ̂ ang. Naw nunda gue ang ddəm noo rɔɛ̂
         bo ang ddəm. 5 N̂-dda nɛ̂n-rɔ-kul ang, n̂-sangə kisi maji laa njaa ang, tar ɔɛ̂n ang, nuwa baan tar
         ang. 6 Nɛ̂n-dda kə̂ gatə gatə ang â ninga rɔ-nəəl tə̂ ang. Tar kə̂ tɔkɔrɔ â ninga rɔ-nəəl
         tə̂. 7 Ndiki to tɔ-wur nɛ̂nje tə̂ tɔyn, n̂-ngəm mə-kunn nɛ̂nje tə̂ tɔyn, kunda-mə dɔ nɛ̂n
         tə̂ tɔyn, kuwa karə ngəng mə nɛ̂nje tə̂ tɔyn.8 Ndiki a goto ndɔ kâra ang, a kila mbər tarje lə Lubba a goto. Gusu pa tar kə ndɔn-tarje
         kə̂ dəw gərə ang a goto, gusu nɛ̂n-gərə a goto. 9 Tɔkɔrɔ n-gərə nɛ̂n tɔyn ang ngaâ jilaje mbər tarje lə Lubba tɔyn ang bbay. 10 A bbo nɛ̂n kə̂ to kə majɛ̂ tɔyn ddee a, nɛ̂nje kə̂ toje to ta-gɛɛ̂n baa a gotoje.11 Kar kə̂ m-nayn to ngonn, maw pa tar tokə lə ngannje, maw məjə tar tokə lə ngannje.
         A kar kə̂ m-ddee dingaw a, minya nɛ̂n-dda lə ngannje. 12 Bbokənɛn jaw jooje nɛ̂n kəmje tə̂ ndoko ang tokə nɛ̂n kə̂ jaw joo nɛ̂n-koo-rɔ tə̂.
         A marə ndɔ a, ja kooje kəm kə kəm. Bbokənɛn m-gərə nɛ̂n tɔyn ang bbay. A bbo ndɔɛ̂
         asə a, mâ gərə nɛ̂n tokə Lubba gərəm le.13 Bbasinɛn nɛ̂nje kə̂ mota nəənn naynje bbay: mə-kunn, kunda-mə dɔ nɛ̂n tə̂ kə ndiki.
         A horo nɛ̂nje tə̂ kə̂ mota nəənn, ndiki â utade tɔyn.

Ndəjəje dɔ gusuje tə̂ kə̂ Ndil-mə-nda arə dəwje141 To tar ləse ta sangə ddəw nya mba ndiki njê-marəseje. To tar ləse ta dda bbo gusu
         kulaje lə Ndil, uta tɔyn gusu kila mbər tar lə Lubba. 2 Dəw kə̂ aw pa tar kə ndɔn-tarje kə̂ dəw gərə ang, pa tar le arə Lubba bbo n̂-pa narə
         dəwje ang. Mba dəw kâra oo kandə tar laa le ang. Naw pa nɛ̂nje kə̂ to lo-kiyɛ̂ tə̂
         ddəw tə̂ lə Ndil-mə-nda. 3 A dəw kə̂ aw ila mbər tar lə Lubba, ila mbər le arə dəwje karə mə-kunn ləde sangə,
         karə dingaje singa ngaâ məde wul. 4 Dəw kə̂ aw pa tar kə ndɔn-tarje kə̂ dəw gərə ang dda arə mə-kunn laa njaa sangə. A
         dəw kə̂ aw ila mbər tar lə Lubba dda arə njê-mə-kunnje tɔyn sangəje. 5 M-ndiki karə sese tɔyn ə-paje tar kə ndɔn-tarje kə̂ dəw gərə ang le njaa. A m-ndiki
         nya karə ilaje mbər tar lə Lubba. Mba dəw kə̂ aw ila mbər tar lə Lubba arə njê-marɛ̂je
         â ngəng uta dəw kə̂ aw pa tar kə ndɔn-tarje kə̂ dəw gərə ang. Baann ang a, maji kar
         marə dəw ndaji tar kə̂ dəw aw pa kə ndɔn-tar kə̂ dang le bba a kuman Egilisi. 6 Ngakɔnʼmje, bbo m-tee horose tə̂ ngaâ maw pa kəsə tar kə ndɔn-tarje kə̂ dəw gərə
         ang a, ddi kə̂ maji â, â kingaje ddəw tə̂ ləm wa? Maji karə m-pa tar nɛ̂n kə̂ Lubba
         tɔjum marəse, m-pa tar nɛ̂n-gərə marəse, m-ndaji tar kə̂ ta Lubba tə̂ marəse wase
         m-tɔjuse nɛ̂n bba a dda kə se maji. 7 Junnje nɛ̂n-kɔju-marɛ̂ dɔ nɛ̂n-kəmje tə̂ kə̂ kɔrɛ̂ aw bbar tokə kɔl mbula wase kəm
         konde. Bbo kɔru nɛ̂njeenn bbarje ddəw kâra baa a, ja kayn horode tokə baânn wa?
         8 Â bbo təbbə-ddɔ bbar kə majɛ̂ ang a, nân bba a gɔl rɔɛ̂ mba ddɔ wa? 9 Ddəw kâra baa, bbo ndɔn-tar kə̂ aw paje le kandɛ̂ goto a, dəw a gərə nɛ̂n kə̂ aw
         paje tokə baânn wa? Nayn to aw paje tar mə ləl tə̂ baa. 10 Ndɔn-tarje dang dang kə̂ dɔ nangə tə̂ nəənn banya nya njaa, a kandə tarje le toje
         tɔyn. 11 Bbo moo marə ndɔn-tar ang a, mâ koo dəw kə̂ aw pa ndɔn-tar le to nje-mba kəmʼm tə̂
         ngaâ nâ koom to nje-mba kəmɛ̂ tə̂ tɔ. 12 Ddəw kâra baa, sese ə-ndikije nya ta kinga gusuje lə Ndil. Yeenn a, maji karə ə-sangəje
         gusuje kə̂ a kasəje ta dda karə Egilisi ubba singa.13 Yeenn bba, maji karə dəw kə̂ aw pa ndɔn-tar kə̂ dəw gərə ang duju Lubba mba kinga
         gusu ndaji nɛ̂n kandə tar le. 14 Bbo maw duju Lubba kə ndɔn-tar kə̂ dang a, ndilim â aw duju Lubba. A nɛ̂n-gərə ləm
         dda nɛ̂n kâra ang. 15 Yeenn a, ddi â mâ dda wa? Mâ duju Lubba kə ndilim, a mâ duju Lubba kə nɛ̂n-gərə
         ləm tɔ. Mâ kɔsu pa kə ndilim, a mâ kusa pa kə nɛ̂n-gərə ləm tɔ. 16 Bbo aw duju Lubba mba karə nɛ̂n wooyo kə ndili a, dəw kə̂ oo ndɔn-tar kə̂ aw pa le
         ang le a pa nan «Amɛnn» mba duju ləi le tɔkə baânn wa? Mba ne n̂-gərə kandə tar kə̂ aw pa le ang. 17 Tɔkɔrɔ aw arə wooyo Lubba kə majɛ̂ njaa. A nje-mari ubba singa ddəwe tə̂ ang. 18 Marə wooyo Lubba, mba m-pa tar kə ndɔn-tarje kə̂ dang mutase tɔyn. 19 A bbo mar nɔn njê-mə-kunnje tə̂ a, m-ndiki nya ta pa kandə tar min kə ndɔn-tar kə̂
         dəwje gərəje uta ye kə̂ ta pa kandə tar doro dɔku kə ndɔn-tarje kə̂ dəwje gərəje ang.
         Baann bba mâ tɔju nɛ̂n kəsə dəwje.20 Ngakɔnʼmje, maji karə ə-paje tar tokə lə ngannje ang. Maji karə ə-ddeeje tokə lə ngannje
         kə̂ ngaji kə̂ gərəje ta dda majang ang. A ə-paje tar tokə njê kə̂ tɔkə. 21 Mə Makəturu-Ndu tə̂ Lubba pa nan:«Əbbə-dəwje pa nan: Mâ pa tar kə dəwje kə̂ Ijarayɛl ddəw tə̂ lə dəwje kə̂ aw paje ndɔn-tarje
         kə̂ dəw gərə ang.Mâ pa tar kə de ddəw tə̂ lə njê-mbaje.Yeenn njaa kara dâ ndikije ta koo tar ləm ang.»22 Yeenn a, pa tar kə ndɔn-tarje kə̂ dang to nɛ̂n kə̂ aw tɔju marə nɛ̂n mba dəwje kə̂
         ooje məde tə̂ ang, bbo to mba dəwje kə̂ ooje məde tə̂ mban ang. Mbər-tar lə Lubba
         to nɛ̂n kə̂ aw tɔju marə nɛ̂n mba dəwje kə̂ ooje məde tə̂ mban, bbo to mba dəwje kə̂
         ooje məde tə̂ ang bbay ang.23 Bbo njê-mə-kunnje tɔyn uwaje dɔ naan lo tə̂ kâra baa ngaâ dede tɔyn daw paje ndɔn-tarje
         kə̂ dang dang ngaâ bbo dəwje kə̂ baa wase dəwje kə̂ ooje məde tə̂ ang aw ingade a,
         dâ koode to njê-wooyje ang wa? 24 Bbo sese tɔyn aw ilaje mbər tar lə Lubba ngaâ marə dəw kə̂ unn məɛ̂ ang wase marə
         dəw kə̂ baa andə dɔse tə̂ a, nâ gərə majang laa. Tar kə̂ noo le a gangə sariya dɔɛ̂
         tə̂. 25 Nɛ̂nje kə̂ toje lo-kiyɛ̂ tə̂ məɛ̂ tə̂ a teeje kə ddaka ngaâ nâ tee koso dəbbə kəmɛ̂
         nangə̂, nâ wal Lubba ngaâ nâ pa nan Lubba ee horose tə̂ tɔkɔrɔ njaa.Nɛ̂n kə̂ ta dda lo mbɔn-naan tə̂26 Yeenn a, ngakɔnjeje, ddi â to maji ta dda wa? Bbo ə-mbɔnje naan a, nân nân kara
         a kasə ta kɔsu pa, ta tɔju nɛ̂n wase pa tar marə nɛ̂n kə̂ Lubba tɔjɛ̂ kə ddaka, pa
         tar kə ndɔn-tarje kə̂ dang wase ndaji kandə tarje le. A maji karə ə-ddaje nɛ̂nje tɔyn
         karə arə singa dəwje tɔyn. 27 Bbo marə dəwje ndikije ta pa ndɔn-tarje kə̂ dang a, maji karə dəwje joo wase motajeenn
         be â paje tar le go naan tə̂. A maji karə marɛ̂ ndaji kandə tar le. 28 Bbo nje-ndaji kandə tar le goto a, maji karə ngakɔnje kə̂ a ta pa tar kə ndɔn-tarje
         kə̂ dang le utuje tade lo mbɔn-naan tə̂ le. Maji karə n̂-paje tar le məde tə̂ ngaâ
         n̂-paje tar le darəje Lubba. 29 Nɛ̂n kə̂ ɔju dɔ kila mbər tar lə Lubba, maji karə dəwje joo wase mota paje tar. A
         kəseje isaje tar le ooje. 30 Â bbo Lubba pa marə nɛ̂n arə marə dəw horo njê-mbɔn naanje tə̂ le a, maji karə dəw
         kə̂ nayn aw pa tar bbay əw rɔɛ̂. 31 Sese tɔyn asəje ta kila mbər tar lə Lubba. A maji karə ə-paje tar le kâra kâra go
         naan tə̂, mba karə dəwje tɔyn gərəje nɛ̂n ngaâ ingaje singa. 32 Njê-kilaje mbər tar lə Lubba ɔnje dɔ gusu kila mbər tar kə̂ Ndil arəde le. 33 Mba Lubba to nje-nɛ̂n-dda kə̂ ngabula ang, n̂-to Lubba kə̂ nje-mə-wul-lɔm. Ddəw kâra
         baa tokə daw ddaje Egilisije tə̂ lə dəwje lə Lubba tɔyn le, 34 to tar lə dɛnɛ̂nje ta kutu tade lo mbɔn-naan tə̂. Darəde ddəw karə n̂-paje tar ang.
         Maji karə disije ddekeke ngaâ dooje ta dingawje tokə Makəturu-Ndu pa. 35 Bbo n̂-ndikije ta gərə tar dɔ marə nɛ̂n tə̂ a, maji karə n̂-dujuje ngawdedeje ta-kəy
         tə̂. Bbo dɛnɛ̂n pa tar lo mbɔn-naanje tə̂ a, to kə ddəwe ang. 36 Wase, əjəje to tar lə Lubba le unn kute bbe ləse wa? Wase sese kə karəse baa njaa
         tar le tee bbe ləse wa? 37 Bbo marə dəw oo rɔɛ̂ to nje-kila mbər tar lə Lubba wase oo to Ndil tɔjɛ̂ marə nɛ̂n a, maji karə n̂-gərə to tar kə̂ makəturu
         tə̂ kə̂ maw dda marəse nəənn to ndu kə̂ Əbbəjeje â unn. 38 Â bbo marə dəw gərə to ndu nəənn to ndu lə Əbbə-dəwje ang a, Lubba a gərə dəw le ang tɔ. 39 Yeenn a, ngakɔnʼmje, maji karə ə-sangəje ddəw ta kila mbər tar lə Lubba, a ɔkuje ddəw
         karə dəwje paje tar kə ndɔn-tarje kə̂ dang ang. 40 A maji karə ə-ddaje nɛ̂nje kə majɛ̂ ddəm kə dɔgɔlɛ̂ ddəm.

Kristə le oy ngaâ ndol151 Ngakɔnʼmje, m-ndiki ta kole məse dɔ Tar tə̂ kə̂ Maji kə̂ mila mbəre marəse ngaâ ə-taaje, aw uwaje arə ngəng le. 2 Bbo ə-ngəmje Tar kə̂ Maji le kə ddəwe kə̂ m-tɔju nɛ̂n se a, Tar le a kajise. Baann ang a, mə-kunn ləse a to
         nɛ̂n kə̂ baa.3 Nɛ̂n kə̂ m-tɔjuse dɔngɔr le, to nɛ̂n kə̂ əman njaa n̂-tɔjum: Kristə le oy mba majang ləje tokə makəturu lə Lubba pa kete le. 4 N̂-dubbe dda ndɔ mota a, n̂-ndol tokə makəturu lə Lubba pa le. 5 N̂-tee ninga Piyɛr, goe tə̂ a, ninga njê-njaje goe tə̂ kə̂ dɔku gire joo le.6 Goe tə̂ a, n̂-tee ninga njê-mə-kunnje kə̂ kɔrde uta kɔr min naan tə̂ kâra baa. Marɛ̂je
         nya horode tə̂ isije kəm baa bbay, a marɛ̂je oyje mban. 7 Goe tə̂ a, n̂-tee ninga Jakə ngaâ ninga njê-kaw-kulaje tɔyn. 8 Ta kutu nɛ̂n dɔɛ̂ a, gode tə̂ tɔyn, n̂-tee ningam tɔ, əman kə̂ m-to tokə ngonn kə̂
         kɔɛ̂nje ɔrɛ̂ to kɔru. 9 Mba m-to tɛn baa horo njê-kaw-kulaje tə̂ tɔyn. Masə karə n̂-bbarəm to nje-kaw-kula ang, mba mula kəm Egilisi lə Lubba ndoo tə̂.+10 A ddəw mə-maji tə̂ lə Lubba â m-ddee tokə be nəənn. Mə-maji laa kə̂ n̂-dda səm le
         to baa njaa baann ang. M-dda kula nya muta kəsə njê-kaw-kulaje tɔyn. Əman njaa m-dda
         kula le dɔ singam tə̂ ang, mə-maji lə Lubba le â dda kula ddəw tə̂ ləm. 11 Yeenn a, le to əman wase marə njê-kaw-kulaje kara, nɛ̂ɛnn â jila mbəre. Nɛ̂ɛnn â
         ooje nɛ̂n məse tə̂.Tar ndol lə dəwje kə̂ oyje12 Bbo jaw jila mbər n-pa nan Kristə kə̂ oy le ndol a, tokə baânn bba marə dəwje horose tə̂ aw paje nan dəwje kə̂ oyje
         a ndolje ang wa? 13 A bbo ndol lə dəwje kə̂ oyje goto a, yeenn, Kristə le kara ndol ang tɔ. 14 A bbo Kristə le ndol ang a, tar kə̂ jaw jila nɛ̂n mbər to nɛ̂n kə̂ baa ngaâ mə-kunn ləse to nɛ̂n
         kə̂ baa tɔ. 15 Tɔ bbay, bbo dəwje kə̂ oyje aw ndolje tɔkɔrɔ ang a, yeenn pa nan Lubba ndol Kristə kə̂ oy le ang tɔ. Yeenn a, ja toje to njê-tar-najije lə Lubba kə̂ toje to njê-ngəmje,
         mba jaw pa nan Lubba ndol Kristə kə̂ oy le. 16 Bbo njê kə̂ oyje a ndolje ang a, Kristə le ndol ang tɔ. 17 A bbo Kristə le ndol ang a, mə-kunn ləse to nɛ̂n kə̂ baa, ə-naynje mə nɛ̂n-dda tə̂ kə̂ maji ang
         ləse bbay. 18 Yeenn tɔju to dəwje kə̂ ooje məde tə̂ kə Kristə bba oyje le naynje kə kɔrɔ̂ baa. 19 Bbo jaw jundaje məje dɔ Kristə tə̂ mba təbbə kə̂ jisi nɛ̂n bbokənɛn nəənn njaa a, n-toje to ndoo uta kəsə dəwje
         tɔyn.20 A tɔkɔrɔ njaa, Kristə le ndol. Horo dəwje tə̂ kə̂ oyje, n̂-to dɔngɔr dəw kə̂ ndol ta tɔju to dəwje kə̂
         oyje a ndolje tɔ. 21 Mba yo ddee ddəw tə̂ lə marə dəw kara, a ndol lə dəwje kə̂ oyje ddee ddəw tə̂ lə marə
         dəw kâra tɔ. 22 Dəwje tɔyn oyje mba n̂-toje kâra baa kə Adam, ddəw kâra baa, dəwje tɔyn a kingaje təbbə mba n̂-toje kâra baa kə Kristə le. 23 A dəwje kâra kâra tɔyn a ndolje kə goe goe. Kristə to dɔngɔr dəw kə̂ ndol. Goe tə̂ a, dəwje kə̂ toje to dəwje laa a ndolje ndɔ tə̂ kə̂
         nâ ddee. 24 Kristə a guru singa ndilje kə̂ maji ang tɔyn kə̂ aw ɔnje mbay kə singa-mɔnguje tɔyn. Goe
         tə̂ a, to dɔbɔyn nɛ̂n. Nâ təl kə kɔn-mbay le karə Lubba kə Bɔ. 25 Mba maji karə nɔn bbe ndərəng ndɔ kə̂ bɔɛ̂je a kungu njê-baanje laa tɔyn kɔ gɔlɛ̂
         tə̂. 26 Yo a to dɔbɔyn nje-baan kə̂ nâ tuje. 27 Mba makəturu lə Lubba pa nan: «Lubba ungu nɛ̂nje tɔyn kɔ gɔlɛ̂ tə̂.» A tar nəənn a
         ta pa nan Lubba kə̂ ungu nɛ̂n tɔyn kɔ gɔl Kristə tə̂ le njaa kara ee kɔ gɔl Kristə tə̂ tɔ ang. 28 Bbo nɛ̂n tɔyn ddee kɔ gɔl Kristə tə̂ le mban a, Ngonn le a təl kɔ gɔl Lubba tə̂. Baann bba Lubba a kɔn dɔ nɛ̂nje tɔyn
         tɔyn. 29 Əjəje tar lə marə dəwje kə̂ aw ddaje batɛm mba dəwje kə̂ oyje. Ddi â daw sangəje wa? Bbo dəwje kə̂ oyje a ndolje ang a, mba
         ddi bba daw ddaje batɛm mbade wa? 30 A jeje njaa, mba ddi bba kə ndɔ tɔyn jaw jilaje rɔje kɔrɔ̂ wa? 31 Mərəse ang, ngakɔnʼmje kə ndɔ kâra kâra tɔyn yo aw bbərə gom. Tɔkɔrɔ njaa rɔm nəələm
         nya mbase, sese kə̂ əman kə se n-ddaje mə-kâra kə Əbbəjeje Jeju-Kristə le. 32 Bbo maw məjə tar tokə lə dəwje a, mâ dda ddɔ kə dəwje kə̂ Epɛjə kə̂ toje tokə lə
         daje kə̂ muû mba ddi wa? Bbo ndol lə dəwje kə̂ oyje goto a, maji karə n-ddaje tokə
         marə dəwje kə̂ aw paje nan: «Jusaje ta jayje mba ndɔ kə̂ bara a, ja koyje.» 33 Ərəje rɔse ang: «Dəw kə̂ uwa go nje-nɛ̂n-dda kə̂ maji ang, a ddee to nje-nɛ̂n-dda
         kə̂ maji ang tɔ.» 34 Maji karə ə-təlje uwaje dɔse kə majɛ̂, inyaje nɛ̂n-ddaje kə̂ maji ang. Mba marə dəwje
         horose tə̂ gərəje Lubba ang. M-pa baann karə rɔ-kul ddase.Dəwje kə̂ oyje a ndolje tokə baânn wa?35 A marə dəwje a paje nan: «Dəwje kə̂ oyje a ndolje tokə baânn wa? Da-rɔ kə̂ baânn
         bba dâ ndol nɛ̂n wa?» 36 Mbə! Kandə-ko kə̂ əi njaa ə-dubbu le oy bba tee. 37 Nɛ̂n kə̂ ə-dubbu le to da-rɔ nɛ̂n le njaa ə-dubbu ang, to kandə-ko baa. A du ang to
         kandə waa wase marə kandə-ko kə̂ dang â ə-dubbu. 38 Goe tə̂ a, Lubba dda arə kandə-ko le unn rɔ nɛ̂n le tokə məɛ̂ ndiki ngaâ narə kandə-ko
         kâra kâra tee kə kakɛ̂ kakɛ̂. 39 Taal rɔ asə naan tɔyn ang. Taal dəwje to dang kə taal daje, taal əəlje to dang kə
         taal kanjije tɔ. 40 Rɔ nɛ̂nje kə̂ darâ to dang, a rɔ nɛ̂nje kə̂ nangə̂ to dang. Ndoko lə nɛ̂n kə̂ darâ
         to dang, a ndoko lə nɛ̂n kə̂ nangə̂ to dang tɔ. 41 Ndoko lə kar to dang, nda lə nɛyn to dang, ndoko lə əndɛtɛrɛndɛnje to dang. Horo əndɛtɛrɛndɛnje
         tə̂ kara ndoko ləde to dang dang tɔ.42 Ndol lə dəwje kə̂ oyje to tokə baann tɔ. Rɔ kə̂ n̂-dubbu le tuju. A rɔ kə̂ a ndol
         le tuju ang. 43 Rɔ kə̂ n̂-dubbu le to ndoo, a rɔ kə̂ a ndol le to nɛ̂n piti. Rɔ kə̂ n̂-ndubbu le ubba
         singa ang, a rɔ kə̂ a ndol le ubba singa. 44 Rɔ kə̂ n̂-dubbu le to rɔ dəw kə̂ baa. A rɔ kə̂ a ndol le to rɔ kə̂ Ndil lə Lubba arɛ̂
         təbbə. Bbo rɔ kə̂ to rɔ dəw baa to a, yeenn pa nan rɔ kə̂ Ndil arɛ̂ təbbə to tɔ. 45 Yeenn bba, Makəturu lə Lubba pa nan: «Adam kə̂ to dəw kə̂ dɔngɔr le ddee to dəw kə̂ ee kə təbbə+. A Adam kə̂ dɔ guku a to ndil kə̂ aw arə təbbə dəwje.» 46 A ne kə̂ n̂-to dəw-ndil le â n̂-ddee dɔngɔr ang. Ne kə̂ n̂-to dəw kə̂ baa â n̂-ddee
         dɔngɔr. Goe tə̂ bba dəw-ndil le ddee. 47 Lubba dda Adam kə̂ dɔngɔr kə əbaburu nangə. A Adam kə̂ joo laa in darâ bba ddee.
         48 Dəwje kə̂ nangə̂ toje ddəw kâra baa kə dəw kə̂ Lubba ddɛɛ̂ kə əbaburu nangə. Dəwje
         kə̂ darâ toje ddəw kâra baa kə dəw kə̂ in darâ bba ddee.49 Ddəw kâra baa tokə jundaje rɔ dəw kə̂ Lubba ddɛɛ̂ kə əbaburu nangə le, ja kundaje
         rɔ dəw kə̂ in darâ bba ddee le tɔ. 50 Ngakɔnʼmje, nɛ̂n kə̂ m-ndiki ta pa â nəənn: Da-rɔ dəw a kasə ta kandə mə Bbe-kɔn tə̂ lə Lubba ang. Nɛ̂n kə̂ aw oy a kasə ta nayn kə təbbə kə̂ to kə ndɔ kə ndɔ ang.51 Mâ pa tar nɛ̂n kə̂ to lo-kiyɛ̂ tə̂ karə ooje. Jeje tɔyn ja koyje ang, a jeje tɔyn
         ja turuje to dang 52 kə ngɔru baa tokə dəw kə̂ tuka kəmɛ̂, kar tə̂ kə̂ dɔbɔyn təbbə-narɛ a bbar. Mba bbo
         təbbə-narɛ bbar a, dəwje kə̂ oyje a ndolje kə rɔ kə̂ a tuju ang, a jeje, ja turuje
         to dang. 53 Mba maji karə rɔ kə̂ a tuju le turu to rɔ kə̂ a tuju ang. Maji karə rɔ kə̂ a koy turu
         to rɔ kə̂ a koy ang. 54 Ndɔ kə̂ rɔ kə̂ a tuju le turu to rɔ kə̂ a tuju ang ngaâ rɔ kə̂ a koy le turu to rɔ
         kə̂ a koy ang a, tar kə̂ makəturu tə̂ lə Lubba a ddee to nɛ̂n kə̂ tɔkɔrɔ. Tar le nan:«N̂-tuju yo kə ddang ngaa,to ndɔ tətə ddɔ kə bo.»55 «Yo, singai kə̂ aw tɔl nɛ̂n dəwje le ee dda wa?Yo, nɛ̂n kə̂ aw tɔl nɛ̂n dəwje le ee dda wa?»+56 Nɛ̂n kə̂ yo aw tɔl nɛ̂n dəwje to majang, a ndu aw dda arə majang aw inga singa. 57 A jarəje wooyo Lubba kə̂ dda arə n-tətə ddɔ ddəw tə̂ lə Əbbəjeje Jeju-Kristə. 58 Yeenn a, ngakɔnʼmje kə̂ m-ndikise nya, uwaje arə ngəng, arəje nɛ̂n yəkəse ang. Ə-ddaje
         arə kula lə Əbbə-dəwje aw kə kete kete bbo inyaje ddəwe ang, mba ə-gərəje kə majɛ̂ to kula kə̂ aw ddaje
         ddəw mə-kâra tə̂ kə Əbbə-dəwje a to baa ang.
         
            
               	Kulaje 9:3-6

               	Jənɛsə 2:7

               	Ejayi 25:8 ; Oje 13:14

Tar mbɔn nɛ̂n mba Egilisi kə̂ Jerujalɛm161 Tar kə̂ ɔju dɔ nɛ̂n-mbɔn mba njê-mə-kunnje kə̂ Jerujalɛm le, maji karə sese kara,
         ə-ddaje kə turu ndu kə̂ munn marə Egilisije kə̂ Galasi le. 2 Kə ndɔ-kuwa-rɔ kâra kâra tɔyn, maji karə dəw kâra kâra unn marə nɛ̂n ngəm dang
         kə̂y laa, mba karə ndɔ kə̂ m-tee bba unnje kutu mbɔn nɛ̂n-karə-baa le ang. 3 Ndɔ kə̂ m-tee nu a, mâ dda makəturu kula ji dəwje tə̂ kə̂ ə-mbərəjede le bba karə
         dawje nɛ̂n kə nɛ̂n-karə-baa le Jerujalɛm. 4 Bbo to maji karə əman njaa maw tɔ a, dâ kaw səm.Pɔl ndiki ta kaw marə lo tə̂5 Mâ kaw bbe ləse kə ddəw kə̂ Maseduwann mba mâ nday dɔ nangə tə̂ kə̂ Maseduwann le.
         6 Ddəw to a, mâ nayn rɔse tə̂ ngaji, ang a, nɛyn-kul a nday tɔyn dɔm tə̂ rɔse tə̂ karə
         ta umamje nja tə̂ ləm kə̂ nayn kə kete bbay.+7 M-ndiki ta koose a nday to nday ang. Bbo Əbbə-dəwje ndiki a, munda məm ta nayn kə se ngaji.8 A mâ nayn Epɛjə ndərəng ndɔ Pantekotə tə̂. 9 Mba ddəw ɔru tokə bo arəm karə m-dda kula lo tə̂ənn, a njê-baanje ləm banyaje nya.
         10 Bbo Timɔte ddee a, ə-ddaje arə nisi horose tə̂ kə bbəəl ang. Mba naw dda kula lə Əbbə-dəwje tokə ləm tɔ. 11 Maji karə dəw kâra yabbɛ̂ ang. Umɛ̂nje arəje n̂-təl kə mə-wul-lɔm n̂-ddee rɔm tə̂,
         mba əman je kə njê-mə-kunnje jaw ngəbbe.12 Tar kə̂ ɔju dɔ ngokɔnje Apolos le, mɔsu kute nya karə naw kə marə njê-mə-kunnje naw
         noose. A n̂-ndiki ta kaw kə bbasinɛn nəənn ang. Ninga ddəw bba nâ kaw.Kəsə tarje13 Maji karə undaje kəmse dɔ rɔse tə̂, uwaje mə-kunn ləse arə ngəng, uwaje rɔse to dingawje,
         ə-ngəngje dɔ rɔse tə̂. 14 Ə-ddaje nɛ̂n tɔyn ddəw ndiki tə̂. 15 Ngakɔnʼmje, ə-gərəje to Ɛstepanas de kə njê kə̂ kə̂y laa n̂-toje to dəwje kə̂ Akay
         kə̂ dɔngɔr kə̂ ooje məde tə̂ ngaâ dumanje njê-mə-kunnje nya. 16 Yeenn a, maji karə ooje ta dəwje kə̂ tokə baann ddəm ooje ta dəwje kə̂ aw ilaje rɔde
         kula tə̂ kə de ddəm.17 Rɔm nəələm nya mba Ɛstepanas, Porutunatus kə Asaykus kə̂ n̂-ddee doomje. Dede ngaâ
         n̂-ndayje turuse. 18 N̂-ddaje darə wurum ddəm wurse ddəm oso nangə̂. Maji karə ə-gərəje go kula kə̂ maji
         kə̂ dəwje kə̂ baann aw ddaje.19 Njê-mə-kunnje kə̂ Aji ddase lapiya. Akilas de kə Pirisil kə njê-mə-kunnje kə̂ aw
         mbɔnje naan mə kəy tə̂ ləde n̂-ddase lapiya kə ri Əbbə-dəwje. 20 Njê-mə-kunnje tɔyn kə̂ eeje nəənn ddase lapiya. Ə-ddaje naan lapiya ə-toje nɛ̂n mbi
         naan tokə ngakɔn-naan. 21 Əman Pɔl muja tar lapiya nəənn makəturu tə̂ kə jim njaa. 22 Bbo marə dəw to nam Əbbə-dəwje ang a, maji karə ndu-ndɔɔl to dɔɛ̂ tə̂! Maranata+. 23 Maji karə mə-maji lə Əbbə-dəwjeJeju nayn kə se. 24 M-ndikise tɔyn ddəw mə-kâra tə̂ kə̂ n-ddaje kə Jeju-Kristə.
         
            
               	Dɔ nɛyn-kul tə̂, nja dɔ maann tə̂ to nɛ̂n kə̂ to bbəəl nya.

               	Maranata kə tar lə ebərəje nan: Ə-bbəəjeje ə-ddee.

Tar lapiya lə Pɔl11 Əman Pɔl kə̂ Lubba ndiki tə̂ karə m-ddee to nje-kaw-kula lə Jeju-Kristə, əman kə ngokɔnje Timɔte, n-dda makəturu nəənn jarə Egilisi lə Lubba kə̂ to Kɔrɛntə ddəm jarə dəwje lə Lubba kə̂ isije nangə tə̂ kə̂ Akay tɔyn
         ddəm.2 Maji karə Bɔjeje Lubba ddəm Əbbəjeje Jeju-Kristə ddəm n̂-ddaje kə se mə-maji ngaâ darəje məse wul lɔm.Pɔl ɔsu gaji Lubba3 Jɔsuje gaji Lubba kə̂ to Bɔ Əbbəjeje Jeju-Kristə. N̂-to Bɔ kə̂ aw oo kəm-to-ndoo lə dəwje ddəm n̂-to Lubba kə̂ aw wul mə dəwje mə
         nɛ̂nje tə̂ tɔyn ddəm. 4 Naw wul məje mə nɛ̂n kəm-to-ndooje tə̂ kə̂ aw ingaje, karə ddəw məje tə̂ kə̂ n̂-wul
         le, jasəje ta wul mə dəwje tɔyn kə̂ nɛ̂n kəm-to-ndooje dang dang aw ingade tɔ. 5 Ddəw kâra baa tokə jaw joo ndoo nya kə Kristə le, Kristə kara aw dda arə məje aw wul nya tɔ. 6 Â bbo jaw joo ndoo a, jaw dda karə məse wul ngaâ karə ingaje kaji. Â bbo məje wul
         a, to mba karə məse wul tɔ. Yeenn le aw dda arə asəje ta tɔ wurse mə nɛ̂n kəm-to-ndooje
         tə̂ kə̂ kâra baa kə̂ aw ingajeje le. 7 Jaw junda məje dɔse tə̂ nya. Mba n-gərə to ndoo kə̂ jaw joo le ooje kə je tɔ arə məse
         a wul kə je tɔ.8 Ngakɔnʼmje, n-ndiki ta karə ə-gərəje tar ndoo kə̂ joo nangə tə̂ kə̂ Aji le. Dula kəmje
         ndoo tə̂ darə uta singaje arə jəjə to ja nayn kəm baa ang. 9 Jəjə to n̂-gangə sariya-yo dɔje tə̂ mban. A nɛ̂ɛnn to tokə baann bba karə jundaje
         məje dɔje tə̂ jeje njaa ang. A junda məje dɔ Lubba tə̂ kə̂ aw ndol dəwje kə̂ oyje.
         10 Ne â n̂-tee kə je ta yo tə̂ arə nâ təl tee kə je ta yo tə̂ kə̂ baann bbay. Baann
         njaa, junda məje dɔɛ̂ tə̂ to nâ tee kə je tɛɛ tə̂ bbay. 11 Sese njaa kara aw umanjeje ddəwe tə̂, ddəw duju tə̂ kə̂ aw dujuje Lubba mba tar ləje.
         Yeenn a, Lubba a kila tar-duju tə̂ lə dəwje kə̂ banya kə̂ aw dujeje mba tar ləje le.
         Nâ karəje nɛ̂ɛnn kə mə-maji laa ngaâ dəwje nya a karɛ̂je wooyo mbaje.Pɔl inya ta kaw Kɔrɛntə12 Nɛ̂n kə̂ jaw junda nɛ̂n guje to kəjə ləje kə̂ aw ɔru naji ləje pa-nja tə̂ ləje dɔ
         nangə tə̂ nəənn, uta tɔyn, pa-nja ləje horose tə̂. Lubba dda arə n-nja horose tə̂
         kə mə-nda kayn ddəm jula nɛ̂n naan tə̂ ang ddəm. Nɛ̂ɛnn le to ddəw kəm-karɛ tə̂ lə
         dəwje ang, to ddəw mə-maji tə̂ lə Lubba. 13 N-dda nɛ̂n kə̂ dang makəturuje tə̂ jarəse ang. To nɛ̂nje kə̂ aw turaje ngaâ asəje
         ta gərə kandɛ̂. Munda məm to a gərəje kandɛ̂ tɔyn njaa. 14 Mba ə-gərəje ngaji mban to n-to nɛ̂n-kunda guse, tokə sese â toje to nɛ̂n-kunda guje
         ndɔ tə̂ kə̂ Əbbəjeje Jeju a təl ddee le.15 M-gərə to nɛ̂ɛnn a to tokə baann njaa. Ngaâ m-ndiki ta kaw rɔse tə̂ kete, karə tar
         kə̂ maji to dɔse tə̂ to gɔl joo laa. 16 Goe tə̂ a, mâ kin rɔse tə̂ kaw nangə tə̂ kə̂ Maseduwann. Ngaâ bbo min Maseduwann
         le a, mâ təl rɔse tə̂ bbay karə umanʼmje kaw tə̂ ləm kə mba tə̂ nangə tə̂ kə̂ Jude.
         17 Bbo m-ndiki ta dda tokə baann a, to nɛ̂n-dda ndam baa wa? Wase nɛ̂nje kə̂ m-ndiki
         ta dda le toje to nɛ̂nje kə̂ da-rɔ tə̂ bba karə m-təl m-pa nan: «An än» ddəm «Ân
         an» ddəm wa? 18 Lubba njaa kara gərə to tar kə̂ n-pa jarəse le to «An än» ddəm «Ân an» ddəm ang.
         19 Mba Jeju-Kristə Ngonn lə Lubba, kə̂ əman kə Silas kə Timɔte, jila mbər tar laa bbe ləse le, n̂-ddee
         ta pa nan «An än» ddəm «Ân an» ddəm ang. Tar laa tɔyn njaa to «An än» dɔrɔ. 20 Ddəw tə̂ lə Jeju le â Lubba pa nan «An än» ta karə nɛ̂n je nɛ̂nje tɔyn kə̂ ne njaa
         nunn ndue ta karəje le. Ddəw tə̂ laa tɔ a, jeje kara n-pa nan «Amɛnn» jarə Lubba ta kɔsu nɛ̂n gajɛ̂. 21 Lubba njaa dda arə jeje kə sese tɔyn, jubbaje singa ddəw mə-kâra tə̂ kə̂ jaw ddaje
         kə Kristə le ngaâ nundaje dang. 22 Nula Ndil-mə-nda məje tə̂ to əndaji laa, ta nginan nɛ̂n kəsə nɛ̂nje kə̂ n̂-gɔl mba tar ləje.23 Kəm Lubba tə̂, m-pa tar kə̂ tɔkɔrɔ marəse. Bbo mərə ngəm a, narə moy kə ddang. M-təl
         maw Kɔrɛntə ang, mba m-ndiki ta kula kəmse ndoo tə̂ ang. 24 To kɔn bba jaw jɔn dɔse ddəw mə-kunn tə̂ ləse ang. Uwaje mə-kunn ləse arəje ngəng
         mban. Yeenn bba n-ndiki ta karə jeje ddəm sese ddəm n-ddaje kula kə naan jarə rɔse
         nəəlse.

21 Mba yeenn bba, moo maji ta təl kaw rɔse tə̂ ang, mba rɔse a təl nəəlse ang. 2 Mba sese â asəje ta dda karə rɔm nəələm. Â bbo m-dda marə rɔse nəəlse ang a, nân
         bba a dda karə rɔm nəələm bbay wa? 3 Mba yeenn bba, m-dda nɛ̂n makəturu kə̂ keteenn le+ marəse, mba bbo m-tee rɔse tə̂ a, â ddaje karə rɔm nəələm ang. Mba sese â, â kasəje
         ta dda karə rɔm nəələm. M-gərə kə majɛ̂ to, rɔ-nəəl ləm to rɔ-nəəl ləse tɔyn tɔ. 4 Makəturu kə̂ kete le, m-dda marəse kə mə-kɔn kə maann-nɔn, wurum a ta ti. Ta dda karə
         rɔse nəəlse ang bba m-dda nɛ̂n makəturu le marəse ang. M-dda karə ə-gərəje to m-ndikise
         nya.Tar kɔru tar dɔ dəw tə̂5 Bbo marə dəw dda arə rɔ nje-marɛ̂ nəəle ang a, to əman â n̂-dda səm ang. To sese
         tɔyn â narə rɔse nəəlse ang. A ta kɔju tar ang a, n̂-dda narə rɔ marə dəwje horose
         tə̂ nəəlde ang njaa. 6 Â bbo dəwje nya horose tə̂ gangəje sariya dɔɛ̂ tə̂ mban a, asə. 7 Mba yeenn bba, maji karə ɔruje tar dɔɛ̂ tə̂ ngaâ arɛ̂je ndəjə arə məɛ̂ wul. Baann
         ang a, â ddaje karə rɔɛ̂ nəəle ang uta dɔɛ̂. 8 Yeenn a, m-dujuse karə ə-tɔjɛ̂je ndiki kə̂ ə-ndikeje. 9 M-dda makəturu le marəse tɔ ta nan nɛ̂n se koo se ə-naynje aw ddaje nɛ̂nje tɔyn kə̂
         m-dujuse karə ə-ddaje le njaa wa? 10 Bbo ɔruje tar dɔ dəw tə̂ a, əman kara mɔru tar dɔɛ̂ tə̂ tɔ. Bbo mɔru tar dɔ dəw tə̂
         le a, tar tɔyn kə̂ mɔru dɔɛ̂ tə̂ le, mɔru mba tar ləse kəm Kristə tə̂. 11 Yeenn bba ta kinya karə Satan taa ddəw ləje ang. Mba n-gərə nɛ̂n kə̂ naw sangə kə majɛ̂.Pɔl aw Torowas12 Kar tə̂ kə̂ m-tee tɔkə bbe tə̂ kə̂ Torowas ta kila mbər Tar kə̂ Maji lə Kristə le, Əbbə-dəwje ɔru ddəw arəm kə̂ majɛ̂ njaa. 13 A wurum oso nangə̂ ang, mba minga ngokɔnʼm Titə ang. Yeenn bba minya dəwje kə̂ Torowas
         le a maw Maseduwann.Jeju-Kristə tətə ddɔ14 Jarəje wooyo Lubba, kə̂ dda arə ddəw tə̂ lə Kristə jee horo dəwje tə̂ kə̂ aw ɔsuje nja kə go kulɛ̂ go Kristə tə̂ kə̂ tətə ddɔ le. Ddəw tə̂ ləje, narə dəwje gərəje Kristə loje tə̂ tɔyn, tokə yambo kə̂ banyɛ̂ taa lo tɔyn. 15 Kəm Lubba tə̂, n-toje tokə lə bayn yambo lə Kristə horo dəwje tə̂ kə̂ aw ingaje kaji ddəm horo dəwje tə̂ kə̂ aw naynje kə kɔrɔ̂ ddəm.
         16 Ənga marɛ̂je, bayn yambo le to bayn yo kə̂ aw aw kə dəw karə oy. A ənga marɛ̂je to
         bayn təbbə kə̂ aw aw kə dəw karə inga təbbə. Nân bba a kasə ta dda kula be nəənn
         wa?17 Mba dəwje nya ddaje tar lə Lubba to nɛ̂n-kinga narɛ ləde. A jeje n-toje tokə ləde
         ang. Jula nɛ̂n naan tə̂ ang. Lubba â ulaje arə jaw pa tar le nɔn Lubba tə̂, ddəw
         mə-kâra tə̂ kə̂ n-dda kə Kristə.
         
            
               	Makəturu kə̂ Pɔl aw pa tarɛ̂ nəənn to makəturu kə̂ nayn kə kɔrɔ̂ nyɔm.

Nje-kula dɔnɔn kə̂ siki31 Jeje njaa ja təl pa tar ləje maji karə dəwje bbay wa? Ja duju ta karə n̂-dda makəturu
         dɔje tə̂ darəse wase karə ə-ddaje makəturu dɔje tə̂ arəjeje bbay tokə marɛ̂je aw dujuje
         le wa? 2 Sese â ə-toje to makəturu ləje kə̂ n̂-dda məje tə̂. Dəwje tɔyn gərəje makəturu le
         ngaâ n̂-turaje. 3 Sese njaa ə-toje to makəturu kə̂ Kristə dda ngaâ ula jije jee njê-kulaje tə̂ arə n-ddee nɛ̂n. N̂-dda kə maann nɛ̂n-dda
         makəturu ang, n̂-dda kə Ndil lə Lubba kə̂ nje-kisi kəm baa. N̂-dda bəkərə-ər tə̂ ang. N̂-dda da-rɔse tə̂, bbəngərəse tə̂.4 Nɛ̂ɛnn dda arə məje oso pɔn nɔn Lubba tə̂ ddəw tə̂ lə Kristə. 5 Jeje njaa jasə ta dda kula nəənn le ang. Lubba â dda arə jasə ta dda kula kə̂ jaw
         dda le. 6 Ne â n̂-dda narə jasə ta to njê-kula dɔnɔn kə̂ siki le. Dɔnɔn kə̂ siki le in mə Ndu tə̂ kə̂ duja makəturu tə̂ to kuja ang. To dɔnɔn kə̂ in rɔ Ndil tə̂. Mba Ndu kə̂ duja makəturu tə̂ aw kə dəw kə yo tə̂, a Ndil aw arə təbbə.7 A kula lə Ndu kə̂ aw aw kə dəw ta yo tə̂ ngaâ duja gɔlɛ̂ kâra kâra dɔ Bəkərə-ərje tə̂ le ndoko
         nya. Yeenn bba ngann Ijarayɛlje asəje ta kaa kəm Mɔyijə ang, mba kəmɛ̂ ndoko nya. A ndoko lə kəm Mɔyijə le a nday to nday. 8 Kula lə Ndil a ndoko nya kuta yeenn ang tokə baânn wa? 9 Bbo kula lə ndu kə̂ aw gangə sariya-yo dɔ dəwje tə̂ ləw ndoko a, kula kə̂ aw dda arə
         dəw aw ddee gatə gatə kəm Lubba tə̂ a ndoko kuta yeenn ang wa? 10 Yeenn a, nɛ̂n kə̂ ndoko ləw le ndoko ang ngaa ɔju dɔ nɛ̂n kə̂ bbasinɛn nəənn kə̂ ndoko
         nya uta le. 11 Mba bbo nɛ̂n kə̂ aw nday to nday ndoko ləw a, nɛ̂n kə̂ a nayn kə ndɔ kə ndɔ a ndoko
         kuta.12 Junda məje tokə baann le arə məje oso pɔn. 13 Jeje jaw dda tokə Mɔyijə kə̂ ɔnn kəmɛ̂ kə ta-kubbu le ang. Mɔyijə le dda baann mba ngann Ijarayɛlje a kooje kɔtu lə ndoko kə̂ to nɛ̂n kə̂ aw nday to nday kə̂ to kəmɛ̂ tə̂ le. 14 A ddəw nɛ̂n-gərə ləde utu ngaa. Ndərəng bbokənɛn nəənn, bbo daw turaje makəturu Dɔnɔn kə̂ Ləw le a, tokə nɛ̂n kə̂ ta-kubbu le nayn kə lo-toe bbay, tokə kɔru ang. Mba dəw
         kə̂ unn məɛ̂ arə Kristə bba ta-kubbu le a kɔru kəmɛ̂ tə̂. 15 Ndərəng bbokənɛn nəənn, bbo daw turaje Makəturu-Ndu lə Mɔyijə a, tokə nɛ̂n kə̂ marə kubbu aw ɔku ddəw nɛ̂n-gərə ləde bbay. 16 A bbo dəw təl kə rɔ Əbbə-dəwje tə̂ a, ta-kubbu le ɔru kə ddang. 17 Mba Əbbə-dəwje to Ndil. Lo kə̂ Ndil lə Əbbə-dəwje to tə̂ a, dəw dda bbərə tə̂ ang ngaa. 18 Jeje tɔyn kə̂ marə nɛ̂n ɔnn kəmje ang, ndoko lə Əbbə-dəwje aw təəl rɔje tə̂ tokə lə nɛ̂n-koo-rɔ. N̂-turuje narə n-to tokə laa, jaw ndoko kə
         kete kete tokə lə Əbbə-dəwje kə̂ to Ndil.

Nɛ̂n-kinga kə̂ to mə jo nangə tə̂41 Lubba â arəje kula le ddəw maji tə̂ laa. Mba yeenn bba, rɔje nyaje ddəwe tə̂ ang.
         2 Jaw mbətə nɛ̂n-rɔ-kulje kə̂ toje lo-kiyɛ̂ tə̂. Jaw jərə dəwje ang ddəm jaw turu tar
         lə Lubba ang ddəm. Jaw tɔju tar kə̂ tɔkɔrɔ bba karə kəm Lubba tə̂, dəwje tɔyn undaje
         kəjə ləde dɔje tə̂. 3 Bbo Tar kə̂ Maji kə̂ jaw jila mbəre le nayn uja mbi marə dəwje tə̂ ang bbay a, to dəwje kə̂ aw naynje
         kə kɔrɔ̂ â nayn uja mbide tə̂ ang bbay. 4 Dooje məde tə̂ ang, mba Satan kə̂ to lubba kə̂ nangə̂ nəənn ɔku ddəw nɛ̂n-gərə ləde karə dooje ndoko lə Tar kə̂ Maji kə̂ aw tɔju piti lə Kristə. Kristə kə̂ to tokə Lubba le. 5 Jeje njaa jaw jila mbər tar ləje ang. Jeju-Kristə kə̂ to Əbbə-dəwje â jaw jila mbər tar laa. Jaw dda rɔje to njê-kulaje ləse ɔju dɔ Jeju. 6 Mba Lubba kə̂ pa nan: «Maji karə lo ndoko lo tə̂ kə̂ ndul» le, ne njaa n̂-ndoko məje
         tə̂, ta dda karə joo ndoko laa kə̂ aw ndoko kəm Kristə tə̂.7 A nɛ̂n-kinga kə̂ ngəng nəənn le to rɔje tə̂ tokə jo anji, bba karə dəwje gərəje to
         singa-mɔngu kə̂ garɛ̂ goto nəənn le in rɔ Lubba tə̂ bbo in rɔje tə̂ ang. 8 Nɛ̂n-singaje aw oreje kə yo kə nəənn, a n-nyanrɛ ang. Kəjə-tar aw tɔlje, a singaje
         ɔru ang. 9 Dəwje aw ulaje kəmje ndoo tə̂, a Lubba inyaje ang. Daw dakəje, a n̂-tɔlje ang. 10 Jaw joto yo lə Jeju rɔje tə̂ kə ndɔ tɔyn, bba karə dəwje ooje təbbə lə Jeju rɔje tə̂. 11 Mba jeje kə̂ n-naynje kəm baa le jaw ngɔsi ngɔsi kə yo kə ndɔ tɔyn ɔju dɔ Jeju. Baann bba karə dəwje ooje təbbə lə Jeju rɔje tə̂ kə̂ to rɔ kə̂ a koy marə ndɔ le. 12 Yeenn a, yo aw dda kula rɔje tə̂, a təbbə aw dda kula rɔse tə̂.13 Makəturu lə Lubba pa nan: «Moo məm tə̂. Mba yeenn bba m-pa tar.» Kəjə ləje to kâra
         baa kə dəw kə̂ pa tar nəənn le. Yeenn bba jeje kara joo məje tə̂ tɔ ngaâ jaw pa tar.
         14 N-gərə to, Lubba kə̂ ndol Əbbə-dəwjeJeju le, a ndolje saa tɔ. Ngaâ nâ karə jeje kə se jar nɔɛ̂n tə̂ kâra baa. 15 Nɛ̂nje tɔyn kə̂ aw ingajeje, ingajeje mbase. Baann bba karə bbo Lubba aw dda mə-maji
         nya nya kə dəwje a, dəwje arəje wooyo Lubba nya tɔ ngaâ piteje.Piti kə̂ ja kinga a to kə ndɔ kə ndɔ16 Mba yeenn bba, rɔje oy ang. Ngaâ, le da-rɔje aw tuju jann jann kara, jaw jubba singa
         məje tə̂ tokə siki kə ndɔ tɔyn. 17 Mba nɛ̂n kəm-to-ndooje kə̂ aw ingajeje mba gɔju kar le, turude goto. A piti kə̂ a
         to kə ndɔ kə ndɔ kə̂ nɛ̂njeenn le a karəje a to piti kə̂ bo nya. 18 Nɛ̂n kə̂ kəm dəw aw oo â jaw jaa lo kə tə̂ ang. Nɛ̂n kə̂ kəm dəw oo ang â jaw jaa
         lo kə tə̂. Mba nɛ̂n kə kəm dəw oo, to nɛ̂n kə̂ a nday. A nɛ̂n kə̂ kəm dəw oo ang,
         to nɛ̂n kə̂ a to kə ndɔ kə ndɔ.

51 N-gərə, da-rɔje kə̂ nangə̂ nəənn kə̂ tokə kəy-kam baa to nɛ̂n kə̂ aw tuju. A marə
         kəy ləje kə̂ Lubba dda darâ to. To kəy kə̂ ji dəw â dda ang ngaâ a nayn kə ndɔ
         kə ndɔ. 2 A jaw sɔmje nya mə kəy-kam tə̂ nəənn le, jaw ndiki ta kula da-rɔ kə̂ siki tokə lə
         kubbu dɔ ye tə̂ kə̂ nangə̂ nəənn le. Da-rɔ kə̂ siki le to kəy ləje kə̂ to darâ le.
         3 Yeenn bba kubbu a to rɔje tə̂ bbo ja kisi rɔje baa ang. 4 Mba, kar tə̂ kə̂ n-naynje mə da-rɔ tə̂ nəənn kə̂ to kəy-kam bbay le, jaw sɔmje tokə
         nɛ̂n-koto â aw ɔɔyje nya. A n-ndiki ta kɔru da-rɔje kə̂ nangə̂ nəənn le kə ddang
         ang. N-ndiki ta kula marɛ̂ dɔɛ tə̂, karə təbbə taa turu nɛ̂n kə̂ a ta koy to koy le.
         5 Lubba â gɔlje mba nɛ̂ɛnn le ngaâ narəje Ndil laa ta nginan nɛ̂n nɛ̂nje kə̂ n̂-gɔl mba tar ləje.6 Yeenn a, rɔje nayn oy njururu ang bbay. A n-gərə to, kar kə̂ n-naynje mə da-rɔ tə̂
         nəənn bbay le, jisi ddəw əw kə Əbbə-dəwje. 7 Mba mə-kunn â jaw nja ddəwe tə̂ bbo ddəw kəmje tə̂ kə̂ aw oo lo ang. 8 Tɔkɔrɔ njaa, rɔje oy njururu ang bbay ngaâ n-ndiki nya ta kinya da-rɔje nəənn le
         ta kaw kisi mbɔr Əbbə-dəwje tə̂. 9 Mba yeenn bba, le n-nayn mə da-rɔ tə̂ nəənn wase n-tee mə tə̂ kə ddang kara, nɛ̂n
         kə̂ n-ndiki to, karə nooje maji kəmɛ̂ tə̂. 10 Mba, a to tar ləje tɔyn ta kar nɔn sariya tə̂ lə Kristə, karə dəw kâra kâra inga kuka laa mba kula-dda kə̂ maji wase kə̂ maji ang kə̂ n̂-dda
         kə da-rɔɛ̂ le, kar tə̂ kə̂ n̂-nayn nɛ̂n dɔ nangə tə̂.Kungu naan tə̂ lə Lubba kə dəwje11 N-gərə nɛ̂n kə̂ to bbəəl Əbbə-dəwje kə majɛ̂. Ngaâ, n-sangə ddəw ta dda karə dəwje ndikije tə̂ kə tar ləje. Lubba gərəje
         kə majɛ̂ ngaâ munda məm to ə-gərəjeje kəjə tə̂ ləse kə majɛ̂ tɔ. 12 Jeje njaa n-ndiki ta təl pa tar dɔje tə̂ maji karəse ang ngaa. Jinya ddəw karə undaje
         guse mbaje. Baann bba â kasəje ta kila tar tə̂ lə dəwje kə̂ aw unda gude mba nɛ̂n
         kə̂ daw dooje kə kəmde, a dinya nɛ̂n kə̂ to mə dəw tə̂. 13 Bbo n-to tokə dəwje kə̂ dɔde goto a, n-to tokə baann mba Lubba. Â bbo n-to tokə dəwje
         kə̂ dɔde to tə̂ a, n-to tokə baann mbase. 14 Mba n-gərə to Kristə ndikije nya, jeje kə̂ n-gərə to dəw kâra baa kə̂ to Kristə le oy mba dəwje tɔyn, yeenn a, dəwje tɔyn oyje tɔ. 15 Noy mba dəwje tɔyn bba karə dəwje kə̂ isije kəm baa, isije kəm baa mba tar ləde njaa
         ang, a disije kəm baa mba dəw kə̂ oy ngaâ ndol mbade.16 Mba yeenn bba, bbasinɛn nəənn jaw joo dəw kə kəm kə̂ to dang kə kəm kə̂ jooe nɛ̂n
         ddəw da-rɔ tə̂ ngaa. Bbo ləw, jaw joo Kristə ddəw da-rɔ tə̂ a, bbasinɛn nəənn, jaw jooe tokə baann ang ngaa. 17 Mba yeenn bba, bbo dəw dda mə-kâra kə Kristə a, dəw le ddee to dəw kə̂ n̂-ddɛɛ̂ tokə siki ngaa. Nɛ̂nje kə̂ ləw ndayje mban, a
         ooje: Nɛ̂n kə̂ siki ddee ngaa. 18 Lubba â dda nɛ̂njeenn tɔyn. Ne â nunguje naan tə̂ saa ddəw tə̂ lə Kristə ngaâ narəje kula kungu dəwje naan tə̂ saa karə n-ddaje. 19 Mba Lubba â təl ungu dəwje kə̂ duninya tə̂ naan tə̂ saa ddəw tə̂ lə Kristə. Naa lo kə majang tə̂ ləde ang. Nula tar kungu dəwje naan tə̂ saa məje tə̂.20 Jeje, Kristə â ulaje karə n-paje tar kə ria. Yeenn nayn to Lubba njaa aw bbarse ddəw tə̂ ləje.
         Jaw walse nya kə ri Kristə, maji karə unguje naan tə̂ kə Lubba. 21 Kristə dda majang kâra ang. A Lubba arə noto majang ləje. Yeenn bba karə n-ddeeje to dəwje kə̂ gatə gatə kəm Lubba tə̂ ddəw tə̂ lə Kristə.

61 Jaw dda kula kə Lubba le. Mba yeenn bba n-walse nya karə mə-maji kə̂ Lubba dda kə
         se le to baa ang. 2 Mba Lubba pa nan:«Kar kə̂ maji asə a, m-dda nɛ̂n kə̂ ə-duju le.Ndɔ kaji dəwje asə a, m-ddee mumain.»+Oo, kar kə̂ maji â nəənn. Oo, ndɔ kaji dəwje â nəənn.3 N-dda marə nɛ̂n jarə dəw tuka gɔlɛ̂ tə̂ oso kâra ang, bba karə dəw inga marə tar
         kə̂ maji ang ta pa dɔ kula tə̂ ləje le ang. 4 A mə nɛ̂nje tə̂ tɔyn, n-tɔju to n-to njê-kulaje lə Lubba njaa. Juwa jarə ngəng mə
         nɛ̂n kəm-to-ndooje tə̂, mə nɛ̂n-singaje tə̂ kə mə nɛ̂n-bbəəlje tə̂. 5 Dəwje tundajeje, dilajeje kəy-kula tə̂, wooy dda dəwje dɔje tə̂, kula ɔru singaje,
         n̂-ddaje darə n-tibbi ang, joso labbə. 6 A n-ngəm rɔje, n-tɔju nɛ̂n-gərə ləje, n-tɔ wurje, n-dda maji kə dəwje, Ndil-mə-nda umanje, n-ndiki dəwje kə məje tɔyn, 7 n-pa tar kə̂ tɔkɔrɔ, Lubba arəje singa-mɔngu laa. Junn nɛ̂n-dda kə̂ gatə gatə to nɛ̂n-dda
         ddɔ ləje ddəm to dər ləje ddəm. 8 Dəwje aw waljeje ddəm daw dabbəjeje ddəm. Daw tajijeje ddəm daw dɔsuje gajije ddəm.
         Jaw pa tar kə̂ tɔkɔrɔ, a daw doojeje to njê-ngəmje. 9 Dəwje gərəjeje kə majɛ̂, a daw doojeje tokə dəwje kə̂ n̂-gərəjede ang. Dəwje oojeje
         to dəwje kə̂ a ta koy to koy, a ooje, jisi kəm baa. Dəwje aw tundajeje, a n̂-tɔljeje
         ang. 10 Dəwje aw ddaje arə rɔje nəəlje ang, a jaw jisi kə rɔ-nəəl kə ndɔ tɔyn. Dəwje aw oojeje
         to njê-ndooje, a jaw dda jarə dəwje nya aw ddeeje to njê-nɛ̂n-kingaje. Dəwje oojeje
         to marə nɛ̂n ləje goto, a jee kə nɛ̂n tɔyn.11 Ngakɔnje kə̂ Kɔrɛntə, n-pa tar kə̂ tɔkɔrɔ kə ddaka jarəse mban. Junn məje tɔyn jarəse.
         12 Jeje junn məje jarəse. A sese â ə-mbətəje ta kunn məse karəje. 13 Yeenn a, maw pa tar kə se tokə nganəm njaa. Maji karə sese kara unnje məse arəjeje
         tɔ.Maji karə nje-mə-kunn ngəm rɔɛ̂ mba Lubba14 Daw mbɔn daje naan tə̂ joo bba daw dda nɛ̂n kula. A dəwje kə̂ ooje məde tə̂ ang le,
         maji karə ə-mbɔnje naan kə de tokə baann ang. Ddi bba a mbɔn nɛ̂n kə̂ gatə gatə kə
         nɛ̂n kə̂ maji ang naan tə̂ wa? Lo-karɛ a dda mə-kâra kə lo ndul tokə baânn wa? 15 Kristə de kə Əsu dâ koo-ta-naan tokə baânn wa? Wase, ddi bba a mbɔn nje-mə-kunn kə nje-mə-kunn
         ang naan tə̂ wa? 16 Ddi bba a mbɔn kəy-polo Lubba kə kɔrje naan tə̂ wa? Mba jeje, n-to kəy-polo Lubba kə̂ nje-kisi kəm baa. Lubba le njaa pa nan:«Mâ kisi horode tə̂ ddəm mâ nja horode tə̂ ddəm.Mâ to Lubba ləde ngaâ dâ toje to dəwje ləm.»17 Mba yeenn bba, Əbbə-dəwje pa bbay nan:«Ə-teeje horode tə̂ kə ddang ta isije dang.Ɔruje nɛ̂n-yərəw kâra kə jise ang,a əman, mâ taase kə̂ rɔm tə̂.»18 Əbbə-dəwje kə̂ Nje-singa-mɔngu pa bbay nan:«Mâ to Bɔsese,a sese, â toje to ngannəm kə̂ dingaw kə ngannəm kə̂ dɛnɛ̂n.»+

71 See ngakɔnʼmje kə̂ m-ndikise nya, Lubba unn ndue ta dda nɛ̂njeenn tɔyn mba tar ləje.
         Yeenn a, maji karə jeje njaa jɔru nɛ̂n-yərəwje tɔyn da-rɔje tə̂ kə kəjə tə̂ ləje kə
         ddang. Maji karə n-ddaje singa ta ddee maji tɔyn ddəw bbəəl Lubba tə̂.Rɔ-nəəl lə Pɔl2 Maji karə unnje məse arəjeje. Jeje, n-dda dəw maji ang kâra ang, n-tuju dəw kâra
         ang, jərə dəw kâra jusɛ̂ ddəw gusu tə̂ ang. 3 M-pa yeenn ta gangə nɛ̂n sariya dɔse tə̂ ang, mba m-pa marəse mban: N-ndikise nya,
         le n-nayn kəm baa wase joy kara n-ndikise nya. 4 Munda məm tɔyn kə dɔse tə̂. Maw munda gum mbase nya. Wurum oso pɔn ddəm maw minga
         rɔ-nəəl nya ddəm mə nɛ̂n kəm-to-ndooje tə̂ ləje.5 Mba kar kə̂ n-tee Maseduwann be njaa nɛ̂n kəm-to-ndooje dang dang tɔyn ingajeje. Juwa
         rɔje ang. Dəwje uruje dɔje tə̂ kə kɔl ngaâ jisi kə bbəəl məje tə̂. 6 A Lubba kə̂ nje-wul mə dəwje kə̂ singade ɔru wul məje ddəw ddee tə̂ lə Titə. 7 Ddəw ddee tə̂ laa kâra baa ang. Ddəw məɛ̂ tə̂ kə̂ ə-wulje tɔ. N̂-pa tar maaləm kə̂
         ddase nya, tar nɔn kə̂ aw nɔnʼmje kə tar to kə̂ ə-toje ngɔsi ngɔsi mba mayn tar dɔm
         tə̂ le. Mba yeenn bba, rɔm təl nəələm uta bbay.8 Bbo le makəturu kə̂ m-dda marəse le dda arə rɔse nəəlse ang kara, yeenn jɔkəm ang.
         Le jɔkəm njaa kara, m-gərə to makəturu le dda arə rɔse nəəlse ang mba gɔju kar baa.
         9 A bbasinɛn rɔm nəələm. Rɔse kə̂ nəəlse ang le â rɔm nəələm mbɛɛ̂ ang. Rɔm nəələm,
         mba rɔse kə̂ nəəlse ang le dda arə ə-turuje məse. Rɔse kə̂ nəəlse ang le to ddəw mə-ndiki tə̂ lə Lubba. Yeenn a, n-dda marə nɛ̂n kə̂
         maji ang kâra kə se ang. 10 Mba rɔ-katə kə̂ to ddəw mə-ndiki tə̂ lə Lubba aw dda arə dəw aw turu məɛ̂ ngaâ inga kaji. Yeenn jɔku dəw le ang. A rɔ-katə kə̂ in dɔ nangə tə̂ nəənn aw dda
         arə dəw aw inga yo. 11 Ooje: Nɛ̂nje kə̂ rɔ-katə kə̂ Lubba ndiki tə̂ dda rɔse tə̂ a nəənn: Ə-toje ngɔsi ngɔsi
         ta dda kula. Ə-toje ngɔsi ngɔsi ta duju karə dɔru tar dɔse tə̂. Bbo ooje nɛ̂n-dda
         kə̂ maji ang a, aw arəse wungu nya. Bbəəl aw to məse tə̂ nya. Maal təl koom aw ddase
         nya. Bbo dda kula to məse tə̂ nya. Aw ə-gangəje sariya dɔ dəw tə̂ kə̂ dda majang.
         Uta tɔyn, ə-tɔjuje to aw ngəmje rɔse ddəw nɛ̂n tə̂ənn le.12 Yeenn bba, bbo m-dda makəturu le marəse a, m-dda ɔju dɔ dəw kə̂ dda nje-marɛ̂ maji
         ang ddəm ɔju dɔ dəw kə̂ nje-marɛ̂ ddɛɛ̂ maji ang le ddəm. A m-dda ta tɔju kəm Lubba
         tə̂ to ə-toje ngɔsi ta dda nɛ̂n njangə njangə mbaje.13 Nɛ̂ɛnn le dda arə məje oso pɔn. Dɔ ye tə̂ənn bbay, rɔje nəəlje nya mba rɔ-nəəl lə
         Titə kə̂ sese tɔyn njaa ə-ddaje arə məɛ̂ wul. 14 Mba gum kə̂ munda ngaji mbase kəmɛ̂ tə̂ le təl to nɛ̂n-rɔ-kul ləm ang. Jeje jaw pa
         tar kə̂ tɔkɔrɔ kə ndɔ tɔyn jarəse, yeenn bba guje kə̂ jaw junda mbase kəm Titə tə̂
         le ddee to nɛ̂n kə̂ to kə dɔgɔlɛ̂ njaa. 15 Bbo məɛ̂ ole dɔ gusu tə̂ kə̂ ooje nɛ̂n tɛɛ̂ kə gusu tə̂ kə̂ ə-tɛɛ̂je nɛ̂n kə rɔse
         tə̂ kə bbəəl ddəm kə rɔ-kisa ddəm a, ndiki laa kə̂ naw ndikise le təl bo nya bbay.
         16 Rɔm nəələm nya mba masə ta kunda məm dɔse tə̂ mə nɛ̂nje tə̂ tɔyn.

Tar karə nɛ̂n kə mə-kâra81 Ngakɔnje, n-ndiki ta dda karə ə-gərəje mə-maji kə̂ Lubba dda kə Egilisije kə̂ Maseduwann. 2 Nɛ̂n kəm-to-ndooje nya ingajede njaa, a rɔde nəəlde nya. N̂-ndooje nya njaa, a darəje
         nɛ̂n kə nangə̂ baa. 3 Kəmʼm tə̂ njaa, darəje nɛ̂nje kə̂ asə gude, darəje darə uta dɔɛ̂ kə mə-ndiki ləde
         njaa. 4 Dumanje kə je nya nya mba karə n-dda kə de mə-maji jarə dumanje dəwje lə Lubba. 5 N̂-ddaje nɛ̂n kə̂ uta dɔ ye kə̂ junda məje karə n̂-ddaje: Dunnje rɔde darə Əbbə-dəwje ngaâ dunnje rɔde darəjeje tɔ ddəw mə-ndiki tə̂ lə Lubba. 6 Mba yeenn bba, n-duju Titə nya karə dda kula mə-maji kə̂ nunn kute bbeê ləse nəənn
         le ndərəng nɔsu kɔnyɛ̂. 7 Nɛ̂nje tɔyn toje rɔse tə̂ nya mban. Nɛ̂nje tokə lə mə-kunn, gusu pa tar, nɛ̂n-gərə
         dang dang, bbo kula kə ndiki kə̂ ə-ndikijeje. Yeenn a, maji karə ə-ddaje kula mə-maji
         nəənn le nya nya tɔ.8 To ndu â munn marəse ang. Â bbo m-pa tar bbo dda kula kə̂ to mə marə dəwje marəse
         a, yeenn to ddəw â marəse karə sese kara ə-tɔjuje ndiki ləse kə̂ tɔkɔrɔ kə ddaka.
         9 Mba ə-gərəje mə-maji lə Əbbəjeje Jeju-Kristə kə̂ to nje-nɛ̂n-kinga, bba təl dda rɔɛ̂ to nje-ndoo mba tar ləse, bba karə ndoo laa
         dda arə ə-ddeeje to njê-nɛ̂n-kingaje.10 M-ndiki ta pa kəjə ləm kə̂ dɔ tar tə̂ nəənn. To tar kə̂ a ddase maji. Kaal nɛ̂n, sese
         â ə-toje to dəwje kə̂ dɔngɔr kə̂ ndikije ta mbɔn nɛ̂n ngaâ ə-toje to dəwje kə̂ dɔngɔr
         kə̂ mbɔnje nɛ̂n le. 11 Yeenn a, bbasinɛn nəənn maji karə ə-ddaje kula nəənn le ə-tungaje. Maji karə bbo kə̂
         to məse tə̂ ta dda nɛ̂n nəənn le njaa ə-ddaje nɛ̂n kula le ə-tungaje. Ə-ddaje arə
         asə guse. 12 Bbo dəw ee kə kəjə kə̂ maji ta karə nɛ̂n nɛ̂n kə̂ to jia tə̂ a, Lubba a koo nɛ̂n le
         maji kəmɛ̂ tə̂. Nɛ̂n kə̂ to ji dəw tə̂ ang â Lubba a duju ang.13 Kəjə ləje to karə otoje nɛ̂nje ləse tɔyn umanje nɛ̂n ngakɔnse ta ə-təlje isije to
         ndoo ndoo ang. N-ndiki ta karə asəje naan. 14 Bbasinɛn nəənn, nɛ̂nje kə̂ to jise tə̂ nya le asə ta kuman nɛ̂n dəwje kə̂ nɛ̂n dude.
         Â bbo ndɔ kə̂ nɛ̂n duse ngaâ dede nɛ̂n to jide tə̂ nya a, dâ kumanje nɛ̂n se tɔ.
         Baann bba â kasəje naan. 15 Ddəw kâra baa tokə Makəturu lə Lubba pa nan:«Dəw kə̂ inga nɛ̂n nya, inga nɛ̂n uta dɔɛ̂ kâra angngaa dəw kə̂ inga nɛ̂n nya ang, marə nɛ̂n due ang.»Titə kə marə njê-mə-kunnje dawje Kɔrɛntə16 Jarə wooyo Lubba kə̂ ila bbo kumanse mə Titə tə̂ tokə ləje le tɔ. 17 N̂-ndiki tə̂ ta dda nɛ̂n kə̂ n-duje le ngaâ nunn məɛ̂ tɔyn ta dda. Ne njaa nin kə
         dɔɛ̂ baa naw rɔse tə̂. 18 Julɛ̂ kə marə ngokɔnje kə̂ Egilisije tɔyn aw piteje mba kula kə̂ naw dda mba Tar kə̂ Maji le. 19 Uta tɔyn, Egilisije â unnɛ̂ karə naw kə je nja tə̂ ləje, karə n-dda kula mə-maji nəənn. To kula kə̂
         darəje n-dda karə arə piti Əbbə-dəwje njaa ddəm karə tɔju kəjə ləje kə̂ maji ddəm.20 Nɛ̂n-mbɔn kə̂ kɔrɛ̂ bo nya kə̂ dinya jije tə̂ karə n-dda nɛ̂n kula le, n-ndiki karə
         dəwje paje tar kə̂ maji ang dɔɛ tə̂ ang. 21 Mba jaw sangə ddəw ta dda nɛ̂n kə̂ maji kəm Əbbə-dəwje tə̂ kə karɛ̂ baa ang, kəm dəwje tə̂ tɔ.22 Jula marə ngokɔnje kə de tɔ. Joo a, bbo dda kula to məɛ̂ tə̂, ddəw nɛ̂nje tə̂ dang
         dang kə̂ naw dda. Bbasinɛn nəənn njaa kara naw tɔju bbo dda kula kə̂ to məɛ̂ tə̂ le,
         mba nunda məɛ̂ dɔse tə̂ nya. 23 Titə to nje-buwa-nja ləm ddəm nje-kula marəm ddəm horose tə̂. A ngakɔnje kə̂ dannɛ̂je
         le toje to njê-kaw-kulaje kə̂ Egilisije â ulajede arə daw ddaje kula kə̂ aw arə piti Kristə. 24 Yeenn bba, maji karə ə-tɔjuje ndiki kə̂ ə-ndikijede kəm Egilisije tə̂, karə n̂-gərəje to guje kə̂ jaw junda mbase le to kə ddəwe.

Lubba ndiki dəw kə̂ aw arə nɛ̂n kə rɔ-nəəl91 Nɛ̂n kə̂ ta kuman nɛ̂n dəwje lə Lubba le, to marə nɛ̂n kə̂ ta dda makəturu to dda
         mbɛɛ̂ karəse ang. 2 M-gərə kəjə kə̂ maji kə̂ to məse tə̂ arə maw munda nɛ̂n gum marə dəwje kə̂ Maseduwann,
         m-pa nan, kaal baa njaa, Egilisije kə̂ Akay gɔlje rɔde ta karə nɛ̂n. Ngaâ bbo karə
         nɛ̂n kə̂ to məse tə̂ le dda arə nya lə Egilisije ddaje bbo ta karə nɛ̂n tɔ. 3 Mula ngakɔnje marəse karə ə-gɔlje rɔse tokə m-pa marəse le, bba karə guje kə̂ junda
         mbase le təl to nɛ̂n kə̂ baa ang. 4 Bbo njê kə̂ Maseduwann ddeeje səm ngaâ gərəje to ə-gɔlje rɔse ang a, məje kə̂ junda
         dɔse tə̂ le a təl to nɛ̂n-rɔ-kul ləje ddəm ləse ddəm. 5 Mba yeenn bba, moo maji ta duju ngakɔnje le karə awje rɔse tə̂ kete, karə n̂-gɔlje
         nɛ̂n-mbɔn kə̂ unnje nduse ta mbɔn le. Yeenn bba bbo m-tee ngaâ nɛ̂nje le toje dɔ
         naan tə̂ lo kâra a, a tɔju to arəje nɛ̂nje le kə mə-kâra bbo arəje kə̂ mə kə̂ joo
         ang.6 Maji karə ə-gərəje: Dəw kə̂ dubbu nɛ̂n tɛn baa, a kuja nɛ̂n tɛn baa tɔ. A dəw kə̂
         dubbu nɛ̂n nya, a kuja nɛ̂n nya tɔ. 7 Maji karə dəw kâra kâra arə nɛ̂n kə̂ ne njaa nəjə məɛ̂ tə̂ ta karə, bbo narə kə
         kəjə-tar ang ddəm dɔ singa tə̂ ang ddəm. Mba Lubba ndiki dəw kə̂ arə nɛ̂n kə rɔ-nəəl.
         8 Lubba ee kə singa ta karəse nɛ̂nje kə̂ maji dang dang tɔyn baa kə nangə̂. Baann bba
         karə nɛ̂n to jise tə̂ kə ndɔ tɔyn ddəm marə nɛ̂n kâra duse ang ddəm ngaâ karə ingaje
         marɛ̂ dɔɛ tə̂ ə-ddaje nɛ̂n-kulaje kə̂ maji tɔyn. 9 Ddəw kâra baa tokə Makəturu lə Lubba pa nan: «Narə nɛ̂n nya nya njê-ndooje. Gatə
         gatə laa aw to kə ndɔ kə ndɔ.»10 Lubba kə̂ to nje-karə kandə-ko nje-nɛ̂n-dubbu ngaâ aw arɛ̂ nɛ̂n-kusa tɛɛ̂ le, a karəse
         kandə-ko tɔ. Nâ dda karə kandə-ko le banya ngaâ nâ dda karə nɛ̂n-dda ləse kə̂ gatə
         gatə banya. 11 Nâ dda karə ingaje nɛ̂n nya nya, bba karə arəje nɛ̂n kə mə-kâra, baann bba dəwje
         nya a karəje wooyo Lubba mba nɛ̂n-mbɔn ləse kə̂ ja kaw nɛ̂n karəde kə rise le. 12 Mba kula nɛ̂n-mbɔn nəənn le aw uman dəwje lə Lubba njaa a bbayɛ̂ ang. Aw dda arə daw
         darəje wooyo Lubba nya. 13 Dâ kooje nɛ̂n kə̂ ə-ddaje nəənn le ngaâ dâ kɔsuje gaji Lubba mba aw ddaje nɛ̂n
         kə turu ndu Tar kə̂ Maji lə Kristə ddəm mba mə-kâra kə̂ aw ddaje kə de ddəm kə kəsə dəwje lə Lubba tɔyn ddəm ddəw nɛ̂n
         tə̂ kə̂ aw arəjede le. 14 Dâ tɔjuje ndiki kə̂ n̂-ndikise ddəw duju tə̂ kə̂ daw dujuje Lubba mba tar ləse, mba
         mə-maji kə̂ Lubba dda kə se tokə bo nya le. 15 Maji karə jarəje wooyo Lubba mba narəje nɛ̂n kə̂ garɛ̂ goto!

Pɔl pa tar kula laa101 Əman Pɔl, maw dujuse marə nɛ̂n kə ri Kristə kə̂ wul pee ddəm to nje-mə-maji ddəm. Aw paje nan, bbo misi horose tə̂ a m-wul, â
         bbo misi ddəw əw kə se a, maw nya dɔse tə̂ nya. 2 M-walse nya: Dang bba ə-ddaje arə bbo m-tee horose tə̂ a, m-nya dɔse tə̂ ang. Mba
         marə dəwje paje nan, kulaje kə̂ jaw dda to kulaje kə̂ ddəw da-rɔ tə̂ baa. Yeenn bba
         m-ndiki ta kin kə de karə ngəng. 3 N-toje to dəwje ddəw da-rɔ tə̂ njaa, a jaw ddaje ddɔ ddəw da-rɔ tə̂ ang. 4 Mba nɛ̂n-ddɔje kə̂ jaw ddɔje nɛ̂n toje to nɛ̂n-ddɔje kə̂ dəw â dda ang. Singa nɛ̂n-ddɔje
         le in rɔ Lubba tə̂ mba guru nɛ̂n ndokoje kə̂ ngəng, jaw tujuje kəjəje kə̂ toje kə
         dɔgɔlɛ̂ ang. 5 Jaw tujuje tarje tɔyn kə̂ dəwje kə̂ ooje rɔde bo nya aw paje mba kɔku nɛ̂n ddəw dəw
         karə gərə Lubba. Jaw juwa kəjəje lə dəwje tɔyn bbərə tə̂ karə dooje ta Kristə. 6 Bbo sese kə̂ Kɔrɛntə ooje tɛɛ̂ mə nɛ̂nje tə̂ tɔyn a, n-to ngɔsi ta gangə sariya dɔ
         dəwje tə̂ tɔyn kə̂ mbətəje ta koo tɛɛ̂.7 Maji karə aaje nɛ̂n kə̂ to kəmse tə̂ ddaka baa nəənn ooje: Bbo dəw əjə to n̂-to dəw lə Kristə a, maji karə n̂-gərə kə majɛ̂ to, jeje kara n-to dəwje lə Kristə tɔ. 8 Əbbə-dəwje arəje singa karə n-dda jarə ubbaje singa, bbo ta dda karə singase ɔru ang. Yeenn
         bba bbo munda nɛ̂n gum uta dɔɛ̂ ngaji kara, rɔm a wul ang. 9 M-ndiki karə oomje to dəw kə̂ aw ula bbəəl məse tə̂ ddəw makəturuje tə̂ kə̂ maw mula
         nɛ̂n marəse le ang. 10 Mba marə dəwje paje nan: Makəturuje lə Pɔl ngəng nya ddəm mɔngu nya ddəm. Â bbo ne
         njaa kə da-rɔɛ̂ nisi horoje tə̂ a, singɛ̂ goto ddəm turu tar kə̂ naw pa goto ddəm.
         11 Maji karə dəw kə̂ aw pa tar tokə baann le gərə bba: Kar kə̂ n-goto horose tə̂ le,
         tarje kə̂ n-dda makəturu tə̂ ngəng, a bbo n-ddee horose tə̂ a, ja dda kula karə ngəng
         tokə tar ləje le tɔ.12 Mba marə dəwje ooje rɔde bo nya. A ja tay sangə mba kasə kə de naan ang ddəm ta kunn
         rɔje kɔju nɛ̂n de ang ddəm. Dede njaa dunnje nɛ̂n dɔju nɛ̂n rɔde ngaâ dede njaa dunn
         rɔde dɔju nɛ̂n kəsə dəwje. N̂-toje to mbəje. 13 Jeje, ja kunda guje karə nday dɔɛ̂ ang. Ja kunda guje tee nɛ̂n lo tə̂ kə̂ Lubba ɔju
         arəje ta dda kula tə̂, ja dda kula le ndərəng tee nɛ̂n rɔse tə̂. 14 Tee kə̂ n-tee rɔse tə̂ le, nayn to n-nday ngangə lo kə̂ Lubba tɔjuje le ang. Mba jeje
         njaa jaw ndərəng rɔse tə̂ dɔngɔr kə Tar kə̂ Maji lə Kristə. 15 Kulaje lə marə dəwje â junda nɛ̂n guje jarə nday dɔɛ̂ ang. A junda məje ta bbo mə-kunn
         ləse bo kə kete kete a, ja kasə ta dda karə kula ləje kara aw kə kete kete horose
         tə̂. A ja nday ngangə lo kə̂ n̂-tɔjuje le ang. 16 Ja kaw kila mbər Tar kə̂ Maji ndərəng nday nɛ̂n bbe ləse, bbo ja kunda guje kə kulaje kə̂ dəwje kə̂ dang â ddaje
         loje tə̂ kə̂ n̂-gangə darəde le ang.17 Makəturu lə Lubba pa nan: «Bbo marə dəw ndiki ta kunda gue a, unda gue kə kula kə̂
         Əbbə-dəwje dda.»+18 Dəw kə̂ maji kəm Əbbə-dəwje tə̂, to dəw kə̂ ne njaa naw pa tar kə̂ maji maji dɔ rɔɛ̂ tə̂ ang. Dəw kə̂ Əbbə-dəwje njaa pa tar dɔɛ̂ tə̂ maji bba.

Tar lə Pɔl kə njê-kaw-kulaje kə̂ tɔkɔrɔ ang111 Ddəw to a, ə-tɔje wurse arəmje, mba mâ pa tar tokə nje-wooy ngaji. Tɔkɔrɔ, ə-tɔje
         wurse arəmje. 2 Maw mayn jangə dɔse tə̂ tokə Lubba aw ayn jangə dɔse tə̂ le. M-dda mɔrɔ ləse marə
         dingaw kâra baa kə̂ to Kristə. M-ndiki ta ddee kə se nɔɛ̂n tə̂ tokə ngonn mandə kə̂ gərə ngaw ang bbay kə̂ aw ngəm
         rɔɛ̂. 3 A tokə li ərə Ɛbə le, m-bbəəl mba karə kəjə ləse təl turu ngaâ karə awje ddəw əw kə Kristə kə̂ unnje rɔse tɔyn arɛ̂je kə mə-kâra le. 4 Mba bbo marə dəw ddee aw ila mbər tar lə marə Jeju dang kə Jeju kə̂ n-pa tar laa jarəse le wase ə-taaje marə ndil dang kə Ndil kə̂ ingaje dɔngɔr
         le wase n̂-ddee kə marə tar kə̂ maji dang kə ye kə̂ ə-taaje dɔngɔr le a, aw ndikije
         tə̂ saa kə majɛ̂.5 Məjə to njê-kaw-kulaje kə̂ ooje rɔde bo nya nəənn le utamje kə marə nɛ̂n kâra ang. 6 M-gərə ta pa tar karə kura ang njaa. A nɛ̂n kə̂ ɔju dɔ nɛ̂n-gərə, tarɛ̂ to dang. N-tɔjuse
         nɛ̂n-gərə le ddaka baa mə nɛ̂nje tə̂ tɔyn.7 M-dda rɔm tɛn baa bba ta dda karə sese ə-ddeeje to dəwje kə̂ bo ngaâ mila mbər Tar kə̂ Maji lə Lubba baa marəse. A yeenn to majang â m-dda wa? 8 M-taa nɛ̂n lə marə Egilisije tɔyn jide tə̂, mba dukamje bba karə m-dda nɛ̂n kula horose tə̂. 9 Ngaâ, kar tə̂ kə̂ mee nɛ̂n rɔse tə̂ le, bbo m-ndiki ta kinga marə nɛ̂n a, m-duju
         nɛ̂n ji dəw tə̂ kâra ang. Mba ngakɔnʼmje kə̂ inje Maseduwann ddeeje kə nɛ̂nje kə̂
         dum arəmje. M-dda bba karə m-ddee to nɛ̂n-koto dɔse tə̂ ang. Mâ nayn nɛ̂n baann nyɔm.
         10 Ddəw tar tə̂ kə̂ tɔkɔrɔ lə Kristə kə̂ to məm tə̂ le, m-pa nan: Dəw kâra a kɔkəm ddəw karə munda gum kə tar nəənn nangə
         tə̂ kə̂ Akay ang. 11 M-pa tar baann mba ddi wa? Mba to ndiki â m-ndikise ang wa? Lubba gərə to m-ndikise.12 Nɛ̂n kə̂ maw dda nəənn, mâ dda bbay, bba karə njê kə̂ aw sangəje marə nɛ̂n ta kunda
         nɛ̂n gude, to daw ddaje kula tokə ləje le ingaje marə nɛ̂n ta kunda nɛ̂n gude ang.
         13 Dede, n̂-toje to njê-kaw-kulaje kə̂ tɔkɔrɔ ang. N̂-toje to njê-ngəmje kə̂ ddaje rɔde to njê-kaw-kulaje lə Kristə. 14 Yeenn to nɛ̂n kə̂ siki ang. Satan njaa kara dda rɔɛ̂ to anjə kə̂ lo-karɛ tə̂. 15 Yeenn bba bbo njê-kulaje lə Satan ddaje rɔde to njê-kulaje kə̂ nɛ̂n-dda ləde to gatə gatə a, to marə nɛ̂n kə̂ siki
         ang tɔ. Nɛ̂n kə̂ a kingade ddutu ndɔ tə̂ ləde a kasə kəm kula-ddade.Ndooje kə̂ Pɔl oo16 M-təl m-pa bbay: Maji karə dəw oom to nje-wooy ang. Wase bbo oomje tokə baann a, maji
         karə ə-ndikije tə̂ karə əman njaa kara munda gum ngaji. 17 Tar kə̂ m-pa nəənn, Əbbə-dəwje â ndiki karə m-pa ang. M-pa tokə dəw kə̂ wooy ddɛɛ̂, mba m-gərə to mâ kinga marə
         nɛ̂n ta kunda nɛ̂n gum. 18 Dəwje nya aw undaje gude ddəw nɛ̂n tə̂ kə̂ da-rɔ tə̂. Mba yeenn bba, əman kara mâ
         kunda gum tɔ. 19 Sese kə̂ ə-toje to njê-kəm-karɛje le, aw ndikije tə̂ ta tɔ wurse koo nɛ̂n tarje ləde!
         20 Aw ə-tɔje wurse arəje daw ddase to bbərəje, daw taaje nɛ̂nje ləse baa, daw bbokose,
         daw doose to dəwje ang ngaâ daw tundaje kəmse! 21 To rɔ-kul ləm ta pa: Moo a, tokə nɛ̂n kə̂ n-toje to njê-yɔɔje njaa nyɔm. M-pa tar
         tokə nje-wooy, m-pa nan: Bbo dəw tay unda gue mba marə nɛ̂n a, əman kara, mâ tay
         kunda gum tɔ. 22 N̂-toje to Ebərəje, a əman kara m-to Ebərə tɔ. N̂-toje to dəwje kə̂ Ijarayɛl, a əman kara m-to dəw kə̂ Ijarayɛl tɔ. N̂-toje to ngaka Abaraham, a əman kara m-to ngoka Abaraham tɔ. 23 N̂-toje to njê-kulaje lə Kristə wa? Mâ pa tar tokə nje-wooy: M-to nje-kula lə Kristə kə̂ utade bbay. M-dda kula mutade, dilam kəy-kula tə̂ gɔl banya utade, n̂-tundam
         dutade ngaâ maw ta yo tə̂ ngɔsi mutade. 24 Gɔl min njaa, Jiipije tundamje ndəy dɔmota gire jikara. 25 Gɔl mota njaa dəwje tundamje kə kakə, dəwje tilamje kə ər gɔl kâra, tɔkə to dii səm
         gɔl mota, m-nayn mə maann tə̂ kə əsindɔɔ ndərəng lo arɛ gɔl kâra. 26 Njaje tə̂ ləm kə̂ maw nja, nɛ̂n-singaje ingam: Baje a ta kuwam. Njê-bbokoje, ngakɔm
         Jiipije kə dəwje kə̂ toje to Jiipije ang a ta tɔləmje. Nɛ̂n-singaje ingamje mə tɔkə
         bbeje tə̂, mə kɔr tə̂, dɔ ba-katəje tə̂, ngakɔnʼmje kə̂ tɔkɔrɔ ang aw ddaje səm singa.
         27 Maw dda kulaje kə̂ aw ɔru singam. Nya njaa bbi ɔru kəm ang. Bbo nɛ̂n-kusa kə kunda
         maann aw tɔləm. Nya njaa maw mɔku rɔm nɛ̂n-kusa mba duju Lubba. Kul tɔləm ddəm kubbu
         dum ddəm. 28 Mâ pa kəsə nɛ̂nje ang. A tar kə̂ uwa wurum nya to tar lə Egilisije tɔyn. 29 Bbo marə dəw singɛ̂ goto a, əman kara moo rɔm to mee kə singa ang tɔ. Bbo mə-kunn
         lə marə dəw oso a, tarɛ̂ sanʼm nya.30 Bbo ta kunda gum a, singam kə̂ goto a mâ kunda nɛ̂n gum. 31 Lubba kə̂ Bɔ Əbbə-dəwjeJeju, kə̂ dəwje aw piteje kə ndɔ kə ndɔ gərə to maw mərə ngəm ang. 32 Bbe tə̂ kə̂ Damas, ngonn mbay kə dda kula kə ri tɔkə mbay Aretas unda dəwje ta ddəwje
         tə̂ kə̂ daw dandəje nɛ̂n mə bbe le karə duwam. 33 A dilam mə karɛ tə̂, dulam kə kəm lo kar ndoko tə̂, darə m-ddisi, ngaâ m-tee jia
         tə̂ mayn.
         
            

         
      

   
      
         12
Nɛ̂nje kə̂ Lubba tɔju kə ddaka arə Pɔl121 To tar ləm ta kunda gum wa? Yeenn to marə nɛ̂n kâra ang njaa. A bbasinɛn mâ pa tar
         nɛ̂nje kə̂ moo tokə lə ninjeenn kə tar nɛ̂nje kə̂ Əbbə-dəwje tɔju kə ddaka arə moo. 2 Dda bbal dɔku gire sɔ ngaa, m-gərə marə dəw kə̂ unn məɛ̂ arə Kristə kə̂ Lubba unnɛ̂ aw saa ndərəng ddutu dara tə̂. Se ndile â naw nɛ̂n wase nunnɛ̂ kə
         da-rɔɛ̂ tɔyn njaa wa kara m-gərə ang. Lubba â gərə. 3 Se Lubba unnɛ̂ kə da-rɔɛ̂ njaa tɔyn wase nunn ndile a ninya da-rɔɛ̂ kara m-gərə ang,
         Lubba â gərə. 4 Dəw le, Lubba unnɛ̂ aw nɛ̂n paradis tə̂ arə noo marə tarje kə̂ dəw a kuman ta pa pin ddəm darə ddəw dəw karə pa ang ddəm.
         5 Mâ kunda gum mba dəw nəənn le, a əman, singam kə̂ goto â mâ kunda gum mbɛɛ̂. 6 Bbo m-ndiki ta kunda gum a, mâ to nje-wooy ang, mba tar kə̂ tɔkɔrɔ njaa â mâ pa.
         A mâ dda yeenn ang, mba karə dəwje inje pitimje a inyaje kula kə̂ maw dda wase tar
         kə̂ maw pa.7 Nɛ̂nje kə̂ Lubba tɔju kə̂ ddaka arə moo le to nɛ̂nje kə̂ maji kə̂ dum dɔ dəw. Mba
         yeenn bba, karə moo rɔm bo nya ang a, dula marə nɛ̂n rɔm tə̂, Satan ula marə dəw laa karə undam, bba karə moo rɔm bo nya ang. 8 M-duju Əbbə-dəwje gɔl mota karə nɔru nɛ̂ɛnn le rɔm tə̂ kə ddang. 9 A n̂-pa narəm nan: «Mə-maji kə̂ m-dda səi njaa asi. Kar tə̂ kə̂ singa dəw goto bba
         maw tɔju singa-mɔngu ləm.» Yeenn bba, m-ndiki nya ta kunda gum mba singam kə̂ goto,
         bba karə singa-mɔngu lə Kristə to dɔm tə̂. 10 Mba yeenn bba, rɔm nəələm nya mə karje tə̂ kə̂ singam goto, mə nɛ̂n-tajije tə̂, mə
         nɛ̂n-singaje tə̂, mə ndooje tə̂ kə̂ dəwje aw ulaje kəmʼm tə̂, mə nɛ̂n-bbəəlje tə̂
         kə̂ aw ingamje ɔju dɔ Kristə. Mba, mə kar tə̂ kə̂ singam goto bba maw mubba singa.Pɔl aw əjə tar mba njê-mə-kunnje kə̂ Kɔrɛntə11 Ə-ddaje arə m-ddee tokə nje-wooy ngaa. Sese â to tar ləse ta pa tar ləm maji. Mba
         le m-to marə nɛ̂n ang kara, njê-kaw-kulaje kə̂ ooje rɔde to nutamje le, utamje kə̂ marə nɛ̂n kâra ang. 12 M-tɔ wurum mə nɛ̂nje tə̂ tɔyn kə̂ ingamje, m-dda nɛ̂nje kə̂ dum dɔ koo kə nɛ̂n-mɔrije
         dang dang bbeê ləse. Yeenn tɔju to m-to nje-kaw-kula njaa. 13 Ddi â kəsə Egilisije ingaje utase wa? M-dda bba m-ddee to nɛ̂n-koto dɔse tə̂ ang. Â bbo yeenn to nɛ̂n
         kə̂ gatə gatə ang â m-dda a, ɔruje tarɛ̂ dɔm tə̂!14 M-nayn ngɔsi baa ngaa ta kaw rɔse tə̂, to gɔl mota laa ngaa. A mâ kaw to nɛ̂n-koto
         dɔse tə̂ ang. Mba sese â maw sangəse bbo nɛ̂n-kinga ləse ang. To tar lə ngannje ta
         ngəm nɛ̂n dang mba koto nɛ̂n njê-kujude ang, to tar lə njê-kujude ta ngəm nɛ̂n dang
         mbade. 15 Əman, m-ndiki ta tuju nɛ̂nje ləm ddəm ta tuju singam ddəm tɔyn mbase. Â ndikimje
         nya ang, mba ndiki kə̂ m-ndikise nya le wa?16 M-to nɛ̂n-koto dɔse tə̂ ang njaa. A marə dəwje paje nan, m-to nje-gusu, m-dda marə
         osoje jim tə̂ ddəw gusu tə̂. 17 Dəwje kə̂ mulade marəse le, marə marɛ̂ kâra horode tə̂ ərəse usase wa? 18 M-duju Titə nya karə aw rɔse tə̂, ne kə marə ngokɔnje kâra. Titə le ərəse usase wa?
         Əman je saa joo kəm n-dda nɛ̂n kə kəjə kə̂ kâra baa ddəm junn ddəw kə̂ kâra baa
         ddəm.19 Aw əjəje ləw baa to jaw ko rɔje nɔnse tə̂ wa? Baann ang. Kəm Lubba tə̂, ddəw tə̂ lə
         Kristə â jaw pa tar nəənn. See ngakɔnje kə̂ n-ndikise nya, jaw pa tarje nəənn tɔyn jarəse
         bba karə mə-kunn ləse ubba singa. 20 M-bbəəl mba kin karə m-tee bbeê ləse a, ə-toje dang kə ye kə̂ m-ndiki ddəm əman kara
         m-to dang kə ye kə̂ ə-ndikije le ddəm. Ngaâ, m-bbəəl mba kin karə nɛ̂nje kə̂ maji
         ang to horose tə̂. Nɛ̂nje tokə: Koo-ta-naan ang, kunda-mə kə naan, dda wungu, nɛ̂n-dda
         kə̂ ta kuta nɛ̂n naan, nanɛn kə naan, tura tarje baa baa, koo-rɔ-bo kə nɛ̂nje kə̂
         ngabula. 21 M-bbəəl mba kin karə maw ta koose kə̂ guku a, Lubba ləm ila rɔ-kul kəmʼm tə̂ nɔnse
         tə̂. Ngaâ, karə m-nɔn, mba dəwje nya horose tə̂ kə̂ naynje ddəw majang tə̂ tokə ye
         kə̂ ləw, ddəw nɛ̂n-yərəwje tə̂, ddəw kaya tə̂ kə ddəw lo-to-majang tə̂.

Dɔbɔyn ndəjeje lə Pɔl131 Gɔl mota laa ngaa â maw maw kə bbe ləse nəənn. A Makəturu lə Lubba pa nan: «Maji
         ta koo tar-najije lə dəwje joo wase mota bba ta gangə sariya» 2 Gɔl joo laa kə̂ maw rɔse tə̂ le, m-pa mban. A bbokənɛn kə̂ mee horose tə̂ ang nəənn
         kara m-təl m-pa marə njê kə̂ osoje mə majang tə̂ kete ddəm kəsə dəwje tɔyn ddəm:
         Bbo m-təl maw bbeê ləse bbay a, mâ kɔru kəm dəw kâra ang, 3 mba aw sangəje nɛ̂n kə̂ tɔju to Kristə njaa unda tar tam tə̂ arə maw pa. Bbo Kristə aw dda nɛ̂n mba tar ləse a, singɛ̂ to kə ndɔ tɔyn. Naw tɔju singa-mɔngu laa horose
         tə̂. 4 Tɔkɔrɔ njaa, n̂-tɔlɛ̂ kakə-dəsə tə̂ mba singɛ̂ kə̂ goto. A bbasinɛn, nisi kəm baa
         ddəw singa-mɔngu tə̂ lə Lubba. Jeje kara, singaje goto ddəw tə̂ laa tɔ. A ja kisi
         kəm baa saa ddəw singa-mɔngu tə̂ lə Lubba mbase.5 Maji karə sese njaa ə-tənnje rɔse ooje se ə-naynje ddəw mə-kunn tə̂ ləse wa? Ə-gərəje
         kə majɛ̂ to Jeju-Kristə to məse tə̂ ang wa? Baann ang a, yeenn tɔju to rɔse kə̂ ə-tənnje le tɔjuse to ə-naynje
         ddəw mə-kunn tə̂ ləse ang. 6 A munda məm to, â gərəje to jeje jasə ta tɔju to n-nayn ddəw mə-kunn tə̂ ləje. 7 Jaw duju Lubba karə ə-ddaje marə nɛ̂n kə̂ maji ang kâra ang. Le dəwje oojeje to n-nayn
         ddəw mə-kunn tə̂ ləje ang njaa kara, n-ndiki karə ə-ddaje maji kə dəwje bbo to mə-kunn
         ləje kə̂ n-nayn ddəwe tə̂ le â n-ndiki ta tɔju ang. 8 Mba jee kə singa ta kutu ddəw karə tar kə̂ tɔkɔrɔ ang. Singa kuman nɛ̂n tar kə̂ tɔkɔrɔ
         karə aw kə kete kete â jee nɛ̂n. 9 Kar tɔyn kə̂ jeje jee kə singa ang, â bbo sese eeje nɛ̂n a, rɔje nəəlje. Nɛ̂n kə̂
         jaw duju Lubba to, karə ə-ddeeje to dəwje kə̂ maji tɔyn. 10 Mba yeenn bba, kar kə̂ m-goto horose tə̂ le, m-dda makəturu nəənn marəse, bba karə
         bbo m-tee horose tə̂ a, m-pa tar kə singa singa kə se ang ngaa. Mba Əbbə-dəwje arəm singa ta dda karə ubbaje singa bbo ta tujuse ang.11 Ta kutu nɛ̂n dɔɛ̂ a, ngakɔnʼmje, maji karə isije kə rɔ-nəəl. Ə-sangəje ddəw ta ddee
         maji tɔyn. Ə-ndəjəje naan bba karə rɔse oy njururu ang, ooje ta naan, isije kə mə-wul-lɔm.
         A Lubba kə̂ nje-ndiki dəwje ddəm nje-karə mə-wul-lɔm ddəm a nayn kə se.12 Maji karə ə-ddaje naan lapiya, ə-toje nɛ̂n mbi naan to lapiya kə̂ maji tɔyn.Dəwje lə Lubba tɔyn ddase lapiya.13 Maji karə mə-maji lə Əbbə-dəwjeJeju-Kristə kə ndiki lə Lubba nayn kə se tɔyn ngaâ karə Ndil-mə-nda dda arə sese tɔyn ə-ddaje
         mə-kâra kə naan.

Tar lapiya lə Pɔl11 Əman Pɔl, m-to nje-kaw-kula. To dəwje â bbarəmje karə m-ddee to nje-kaw-kula le ang ddəm ddəw tə̂ lə marə dəw ang ddəm. Jeju-Kristə kə Lubba kə̂ Bɔ kə̂ ndol Jeju kə̂ oy â n̂-bbarəmje. 2 Əman kə njê-mə-kunnje tɔyn kə̂ eeje səm nəənn n-dda makəturu nəənn jarəse, sese kə̂
         Egilisije tə̂ kə̂ Galasi.3 Maji karə Bɔjeje Lubba de kə Əbbə-dəwjeJeju-Kristə n̂-ddaje kə se mə-maji ddəm darə məse wul lɔm ddəm. 4 Jeju njaa unn rɔɛ̂ arə yo mba majangje ləje, mba tee nɛ̂n kə je mə karje tə̂ kə̂ maji ang nəənn kə ddang, tokə ye kə̂ mə
         Lubba kə̂ to Bɔjeje ndiki. 5 Maji karə dəwje piteje kə ndɔ kə ndɔ. Amɛnn.Tar kə̂ Maji kâra baa6 Nɛ̂n kə̂ ə-ddaje le məjə pin. Lubba kə̂ bbarse ddəw mə-maji tə̂ lə Kristə le â ə-tuseje njangə baa inyɛ̂je a unnje go marə Tar kə̂ Maji kə̂ dang wa? 7 To marə Tar kə̂ Maji kə̂ dang bba to ang. Marə dəwje â aw turuje dɔse ngaâ ndikije ta turu Tar kə̂ Maji lə Kristə le. 8 A bbo marə dəw wase jeje njaa wase marə anjə kə̂ darâ bba ddee ila mbər marə Tar kə̂ Maji kə̂ dang kə ye kə̂ jila mbəre jarəse le a, maji karə ndu-ndɔɔl to dɔɛ̂ tə̂. 9 N-pa kete mban. A m-təl m-pa bbay: Bbo marə dəw ddee ila mbər marə Tar kə̂ Maji kə̂ dang kə ye kə̂ ooje le a, maji karə ndu-ndɔɔl to dɔɛ̂ tə̂.10 A bbasinɛn nəənn, maw sangə ddəw ta ddee maji kəm dəwje tə̂ wase kəm Lubba tə̂ wa?
         Maw sangə ddəw ta nəəl kəm dəwje tə̂ wa? A bbo maw sangə ddəw ta nəəl kəm dəwje tə̂
         a, mâ to bbərə-kula lə Kristə ang ngaa.Lubba mbərə Pɔl to nje-kaw-kula11 Ngakɔnʼmje, m-pa marəse: Tar kə̂ Maji kə̂ mila mbəre marəse le in rɔ dəw tə̂ ang. 12 Dəw â ndaji tar le arəm ang ddəm dəw â tɔjum ang ddəm. Jeju-Kristə â tee kə tar le kə ddaka arə m-gərə.13 Mba ooje tar nɛ̂n-ddaje ləm kə̂ dɔngɔr, kar tə̂ kə̂ m-nayn maw polo nɛ̂n Lubba tokə
         lə Jiipije le. Maw mula kəm Egilisi lə Lubba ndoo tə̂ nya ddəm maw tuju Egilisi le ddəm. 14 Karɛ̂ tə̂ənn le ngamarəm Jiipije kə̂ bbaləm kə de asə naan, mutade tɔyn ddəwe tə̂,
         mba munn rɔm tɔyn ta ngəm nɛ̂n-ji-bbeje lə kajeje.15 A Lubba bbarəm ddəw mə-maji tə̂ laa, kar tə̂ kə̂ m-nayn mə kɔnʼmje tə̂ bbay undam
         dang. 16 Noo maji kəmɛ̂ tə̂ ta karə m-gərə Ngonnɛ̂ ngaâ karə mila mbər tar laa marə dəwje
         kə̂ toje to Jiipije ang. Karɛ̂ tə̂ənn le m-duju dəw ndəjə ang ddəm 17 njê-kaw-kulaje kə̂ toje dɔngɔr arəm, maw rɔde tə̂ Jerujalɛm ang ddəm a mɔtu maw nangə tə̂ kə̂ Arabi,
         goe tə̂ a, m-təl m-ddee Damas. 18 Bbal mota goe tə̂ a, maw Jerujalɛm ta koo Piyɛr ta gəre ngaâ m-nayn saa ndɔ dɔku
         gire min. 19 Karɛ̂ tə̂ənn, moo marə nje-kaw-kula dang ang. Bbayɛ̂ njaa to Jakə ngokɔn Əbbə-dəwje â mooe.20 Tar kə̂ maw dda makəturu tə̂ marəse nəənn, maw pa kəm Lubba tə̂, to ngəm ang.21 Goe tə̂ a, maw nangə tə̂ kə̂ Siri kə Silisi. 22 A Egilisije kə̂ Jude, dede kə̂ n̂-toje ənga Kristə, n̂-gərəmje to əman le ang. 23 Tar kə̂ dooje â nan: «Dəw kə̂ aw ula kəmje ndoo tə̂ le, bbasinɛn aw ila mbər tar
         mə-kunn kə̂ n̂-ndiki ta tuju ddəwe le ngaa.» 24 Ngaâ, njê-mə-kunnje le aw ɔsuje gaji Lubba mbam.

Pɔl kə njê-kayn-kulaje dooje ta naan Jerujalɛm21 Bbal dɔku gire sɔ goe tə̂ a, m-təl maw Jerujalɛm kə Barnabas. Maw kə Titə tɔ. 2 Maw nunn, mba Lubba â pa arəm karə maw. Lo tə̂ənn, mɔru gəl Tar kə̂ Maji kə̂ maw mila mbəre marə dəwje kə̂ toje to Jiipije ang le. Mɔru gəle marə tɔkəje kə̂
         dɔ Egilisi tə̂ marə mbɔn-naan tə̂ kə̂ m-dda kə de dang tɔ. M-dda baann mba m-ndiki
         karə kulaje ləm kə̂ takənɛn kə yəje kə̂ bbokənɛn kara toje to kulaje kə̂ baa ang.
         3 Titə kə̂ to Gɛrɛkə kə̂ aw səm le, dəw kâra duje karə nuja ganja bba ang. 4 A marə ngakɔnje kə̂ tɔkɔrɔ ang dujuje karə nuja ganja bba. To dede kə̂ dandəje horoje
         tə̂ hɔy baa. N̂-ddeeje horoje tə̂ ta tənn kisi ləje go bbərə tə̂ kə̂ n-tee kɔɛ tə̂
         kə ddang ddəw tə̂ lə Jeju-Kristə le koo. N̂-ndikije ta təl kə je kɔ bbərə tə̂ le guku. 5 A n-ndiki tə̂ tɛn kə de ang, bba karə tar kə̂ tɔkɔrɔ kə̂ to mə Tar kə̂ Maji tə̂ le nayn kə lo-toe mba tar ləse.6 A ənga tɔkəje kə̂ dɔ Egilisije tə̂ kə̂ dəwje oojede to dəwje kə̂ ngəng nya le, ngəng
         ləde le osom tə̂ ang. Mba Lubba aw ɔru kəm dəw ang. Dede le marə nɛ̂n dang kə̂ duwamje
         kə singa karə m-dda goto. 7 A dooje a, n̂-gərəje to Lubba inya Tar kə̂ Maji le jim tə̂ karə mila mbəre marə dəwje kə̂ ujaje ganja ang, tokə ninya ji Piyɛr tə̂ karə ila mbəre arə dəwje kə̂ ujaje ganja le. 8 Mba Lubba kə̂ dda Piyɛr to nje-kaw-kula lə Jiipije le ddam to nje-kaw-kula lə dəwje kə̂ toje to Jiipije ang tɔ. 9 Jakə kə Piyɛr kə Jan kə̂ dəwje oojede to singa Egilisi le ooje mə-maji kə̂ Lubba dda səm le a, duwajeje
         əman kə Barnabas n̂-ddajeje lapiya ta tɔju to n̂-ddaje mə-kâra kə je. Yeenn bba joo
         ta naan ta karə jeje jaw kə rɔ dəwje tə̂ kə̂ toje to Jiipije ang. A dede, dawje kə
         rɔ Jiipije tə̂. 10 A nɛ̂n kə̂ n̂-dujujeje â to karə jole məje dɔ njê-ndooje tə̂. To nɛ̂n kə̂ to məm
         tə̂ ta dda njaa.Pɔl in kə Piyɛr bbe tə̂ Antiyos11 A kar kə̂ Piyɛr ddee Antiyos a, min saa kəm dəwje tə̂ tɔyn, mba n̂-dda nɛ̂n kə dɔgɔlɛ̂
         ang. 12 Kete bba karə dəwje kə̂ Jakə ulade le ddee teeje a, Piyɛr le aw usa nɛ̂n kə njê-mə-kunnje
         kə̂ toje to Jiipije ang. A go ddee tə̂ lə dəwje le a, nayn njê-mə-kunnje le ngaâ
         nusa nɛ̂n kə de ang ngaa, mba n̂-bbəəl dəwje kə̂ aw ngəmje ndu kuja ganja le. 13 Marə ngakɔnjejeje kə̂ toje to Jiipije unnje nɛ̂n-dda ngəm laa le tɔ arə Barnabas kara unn gode tɔ. 14 Moo a, daw njaje ddəw tar tə̂ kə̂ tɔkɔrɔ kə̂ Tar kə̂ Maji pa le ang. Mba yeenn bba, m-pa marə Piyɛr kəm dəwje tə̂ tɔyn m-pa nan: «Bbo əi kə̂
         ə-to Jiipi, kisi ləi to tokə dəwje kə̂ toje to Jiipije ang a, â kuwa dəwje kə̂ toje to Jiipije ang le kə singa karə n̂-ddaje nɛ̂n tokə lə Jiipije tokə baânn wa?»Dəwje tɔyn aw ingaje kaji ddəw mə-kunn tə̂15 Jeje, gəl-kujuje tə̂ nu njaa n-toje to Jiipije. N-to kəsə gəl-dəwje kə̂ toje to njê-nɛ̂n-ddaje kə̂ maji ang nəənn le ang. 16 N-gərə to dəw ddee gatə gatə kəm Lubba tə̂ ddəw məɛ̂ tə̂ kə̂ nunn narə Jeju-Kristə, bbo ddəw ngəm Ndu tə̂ ang. Mba yeenn bba, jeje njaa kara junn məje jarə Jeju-Kristə ta ddee to dəwje kə̂ gatə gatə kəm Lubba tə̂, ddəw mə-kunn tə̂ bbo ddəw ngəm Ndu tə̂ ang. Mba, dəw a kasə ddee gatə gatə kəm Lubba tə̂ ddəw ngəm Ndu tə̂ ang. 17 Jaw sangə ddəw ta ddee gatə gatə kəm Lubba tə̂ ddəw tə̂ lə Kristə. Jaw dda baann le a, jeje njaa kara joo rɔje to njê-nɛ̂n-ddaje kə̂ maji ang tokə
         njê kə̂ toje to Jiipije le ang tɔ. Yeenn tɔju to Kristə le to nje-dda karə n-dda majang wa? Baann ang. 18 Bbo m-təl maw ngəm Ndu kə̂ m-mbətə le a, əman njaa m-dda rɔm to nje-mbətə Ndu le. 19 Əman, to dəw kə̂ oy yo Ndu mban bba ta nayn kəm baa mba Lubba. Moy kə Kristə naan tə̂ kâra baa dɔ kakə-dəsə tə̂. 20 To əman â misi kəm baa ang ngaa, to Kristə â isi kəm baa mə da-rɔm tə̂. Mba, kisi ləm kəm baa mə da-rɔ tə̂ bbokənɛn nəənn,
         misi kəm baa mba məm kə̂ munn marə Ngonn lə Lubba kə̂ ndikim ngaâ unn rɔɛ̂ arə yo
         mbam. 21 M-ndiki ta mbətə mə-maji kə̂ Lubba dda le ang. Mba bbo dəw aw ddee gatə gatə ddəw
         Ndu tə̂ kəm Lubba tə̂ a, yeenn pa nan Kristə oy baa be.

Pɔl duju tar dəwje kə̂ Galasi31 See dəwje kə̂ Galasi, mbə ddi â ə-mbəje be wa? N̂-tɔjuse tar koy lə Jeju-Kristə kakə-dəsə tə̂ kə majɛ̂, a nân bba n̂-turu kəmse wa? 2 M-ndiki karə tar nəənn njaa ilamje tə̂: Ngəm kə̂ ə-ngəmje Ndu lə Mɔyijə â ingaje nɛ̂n Ndil-mə-nda wase mə-kunn â ingaje nɛ̂n Ndil-mə-nda le wa? 3 Mbə ddi bba uta dɔse be wa? Nɛ̂n kə̂ unnje kute ddəw Ndil tə̂ le ə-ndikije ta tunga ddəw da-rɔ tə̂ wa? 4 Nɛ̂nje tɔyn kə̂ ingase le ingase baa be wa? A to baa ang. 5 Lubba kə̂ arəse Ndil ngaâ aw dda nɛ̂n-mɔrije horose tə̂ le aw dda mba Ndu lə Mɔyijə kə̂ aw ngəmje wase mba mə-kunn wa?Dəw a kasə ddee gatə gatə ddəw Ndu tə̂ ang6 Makəturu lə Lubba pa nan: «Abaraham unn məɛ̂ arə Lubba. Yeenn bba Lubba ooe to dəw kə̂ gatə gatə mba mə-kunn laa le.+» 7 Yeenn a, maji karə ə-gərəje to njê kə̂ unnje məde â toje to ngann lə Abaraham. 8 Tɔ bbay, Makəturu lə Lubba pa kete mban nan Lubba a koo dəwje kə̂ toje to Jiipije
         ang to dəwje kə̂ gatə gatə kəmɛ̂ tə̂ ddəw mə-kunn tə̂ le. Mba yeenn bba, Makəturu
         le pa tar kə̂ maji nəənn tokə kete arə Abaraham nan: «Lubba a bbar tar kə̂ maji dɔ kəsə gəl-dəwje tə̂ tɔyn ddəw tə̂ ləi.»+9 Yeenn a, Lubba bbar tar kə̂ maji dɔ dəwje tə̂ tɔyn kə̂ unnje məde le naan tə̂ kə Abaraham kə̂ to nje-mə-kunn.10 A ndu-ndɔɔl to dɔ dəwje tə̂ tɔyn kə̂ aw undaje məde dɔ ngəm Ndu tə̂. Mba Makəturu lə Lubba pa nan: «Tarje tɔyn kə̂ to Makəturu-Ndu tə̂, bbo dəw ngəm
         ang ddəm dda nɛ̂n kula ang ddəm a, Ndu-ndɔɔl to dɔɛ̂ tə̂.+» 11 Tɔkɔrɔ njaa, dəw a kasə ddee gatə gatə kəm Lubba tə̂ ddəw ngəm Ndu tə̂ ang. Mba Makəturu lə Lubba pa nan: «Dəw kə̂ ddee gatə gatə ddəw mə-kunn tə̂ a
         kisi kə təbbə.+» 12 Ndu ar dɔ mə-kunn ang. A Makəturu lə Lubba pa tɔ nan: «Dəw kə̂ dda nɛ̂n kə turu Ndu a kisi kə təbbə ɔju dɔ Ndu le.»13 A Kristə ɔruje kɔ ndu-ndɔɔl tə̂ kə̂ Ndu ddee nɛ̂n dɔje tə̂ mban, n̂-ddee to dəw kə̂ ndu-ndɔɔl to dɔɛ̂ tə̂ ɔju dɔje. Mba Makəturu
         lə Lubba pa nan: «Dəw kə̂ n̂-tɔɛ̂ kakə tə̂ n̂-tɔlɛ̂ to dəw kə̂ ndu-ndɔɔl to dɔɛ̂ tə̂.» 14 Baann bba karə tar kə̂ maji kə̂ Lubba bbar dɔ Abaraham tə̂ le ddee dɔ dəwje tə̂ kə̂ toje to Jiipije ang le ddəw tə̂ lə Jeju-Kristə. Ngaâ karə jingaje Ndil kə̂ Lubba unn ndue ta karə le ddəw mə-kunn tə̂.Lubba unn ndue kete bba Ndu lə Mɔyijə tee15 Ngakɔnʼmje, junnje nɛ̂n-kɔju-marɛ̂ dɔ nɛ̂n-ddaje tə̂ lə dəwje. Bbo dəw gɔl makəturu
         nɛ̂n-ndubba laa kə dɔgɔlɛ̂ a, dəw a kasə tuju ang ddəm a kasə kila marə nɛ̂n dɔɛ̂
         tə̂ ang ddəm. 16 Abaraham kə Ngokɛɛ̂ â Lubba unn ndue ta karəde nɛ̂nje. Makəturu lə Lubba pa nan: «Ngakɛɛ̂»
         ang. Lubba unn ndue le arə dəwje kə̂ banya ang. Makəturu le nan: «Ngokɛɛ̂.» Yeenn
         pa nan nunn ndue le narə dəw kâra baa kə̂ to Kristə. 17 Tar kə̂ m-ndiki ta pa â nəənn: Lubba dda makəturu nɛ̂n-ndubba kə dɔgɔlɛ̂ tokə kete
         mban. A Ndu lə Mɔyijə kə̂ tee bbal kɔr sɔ gire dɔmota goe tə̂ a kasə tuju makəturu kə̂ Lubba
         dda le ang. Bbo baann a, ndu Lubba kə̂ unn le a to nɛ̂n kə̂ baa. 18 Mba bbo ddəw ngəm Ndu tə̂ Lubba bba a kasə karə nɛ̂n nɛ̂n dəw a, yeenn tɔju to nâ kasə karə nɛ̂n dəw ddəw
         ndu-kunn tə̂ ang ngaa. Lubba dda mə-maji kə Abaraham ddəw ndue ne Lubba tə̂ kə̂ nunn. 19 Yeenn a, Ndu to mba ddi bbay wa? Lubba arə Ndu to bba karə n-gərəje nɛ̂n nɛ̂nje kə̂ dəwje aw ddaje kə dɔgɔlɛ̂ ang, ndərəng ta nginan
         nɛ̂n ddee lə ngoka Abaraham kə̂ Lubba unn ndue ta karɛ̂ nɛ̂n le. Lubba ula anjəje kə Ndu le ddəw tə̂ lə marə nje-gɔl-tar. 20 Nje-gɔl-tar to mba dəw kâra baa ang. A Lubba kâra baa.+21 Yeenn pa nan, Ndu lə Mɔyijə mbətə ndu-kunnje lə Lubba le wa? Baann ang. Mba bbo marə Ndu aw dda arə dəw aw isi kəm baa a, Ndu a dda karə dəw ddee gatə gatə kəm Lubba tə̂ tɔ. 22 A Makəturu lə Lubba pa nan majang ɔn dɔ dəwje tɔyn. Baann bba dəwje tɔyn kə̂ unnje məde a kingaje nɛ̂n kə̂ Lubba unn
         ndue ta karəde mba məde kə̂ dunn darə Jeju-Kristə.23 Kete bba karə tar mə-kunn tee le, jee kɔ Ndu tə̂ tokə dəwje kə̂ eeje kəy-kula tə̂ ta nginan nɛ̂n kar kə̂ Lubba a tee nɛ̂n kə tar
         mə-kunn kə ddaka. 24 Yeenn a, Ndu to nje-kaa dɔje ndərəng ndɔ ddee tə̂ lə Kristə, bba karə mə-kunn le dda arə n-ddeeje gatə gatə kəm Lubba tə̂. 25 A kar kə̂ tar mə-kunn le tee, jee kɔ nje-kaa dɔje tə̂ le ang ngaa.26 Mba sese tɔyn ə-ddeeje to ngann lə Lubba ddəw məse tə̂ kə̂ unnje arəje Jeju-Kristə le. 27 Sese tɔyn n̂-ddase batɛm kə ri Kristə arə ə-ddeeje tokə Kristə ngaa. 28 Jiipi wase Gɛrɛkə goto ngaa, bbərə wase dəw kə̂ to bbərə ang goto ngaa, dingaw wase dɛnɛ̂n
         goto ngaa. Mba sese tɔyn ə-ddeeje to dəwje kə̂ kâra baa ddəw mə-kâra tə̂ kə̂ ə-ddaje
         kə Jeju-Kristə. 29 Bbo ə-toje to ənga Kristə a, yeenn pa nan, ə-toje to ngaka Abaraham. Ə-toje to dəwje kə̂ Lubba unn ndue ta karəse nɛ̂n le.

Njê-mə-kunnje toje to bbərəje ang ngaa41 Tar kə̂ m-ndiki ta pa â nəənn: Kar kə̂ nje-kuwa nɛ̂n-ndubba nayn ngonn bbay le, n̂-to
         nje-nɛ̂nje le tɔyn njaa. A n̂-to dang kə bbərə ang. 2 Naw noo ta dəwje kə̂ aw ngəmɛ̂ ngaâ aw ngəm nɛ̂nje laa le ndərəng karə ndɔ kə̂ bɔɛ̂je
         ɔju asə. 3 Jeje kara, ləw nayn tokə ngannje, n-toje to bbərəje lə kəjəje kə̂ duninya tə̂ nəənn.
         4 A tokə karɛ̂ asə a, Lubba ula Ngonnɛ̂, dɛnɛ̂n uje, n̂-ngəmɛ̂ kɔ Ndu tə̂ lə Mɔyijə, 5 bba ta tee nɛ̂n kə dəwje kə̂ eeje kɔ Ndu tə̂ kə ddang karə n-ddeeje to ngann lə Lubba.6 Lubba ula Ndil lə Ngonnɛ̂ məje tə̂ ta tɔju to n-to ngannɛ̂ njaa. Ndil le aw uru əkii nan: «Aba», kandə tar le nan «Bɔy!» 7 Yeenn a, ə-to bbərə ang ngaa, ə-to Ngonn lə Lubba. A bbo ə-to Ngonn lə Lubba a, nɛ̂nje
         kə̂ Lubba gɔl mba karə ngannɛ̂ le to mbai tɔ.Pɔl əjə tar nya mba dəwje kə̂ Galasi8 Ləw, ə-gərəje Lubba ang, ə-toje to bbərəje lə kɔrje kə̂ toje to lubbaje kə̂ tɔkɔrɔ
         ang. 9 A bbasinɛn, ə-gərəje Lubba ngaa, uta tɔyn Lubba gərəse ngaa. A, â təl bbəəlje ndilje
         kə̂ duninya tə̂ kə̂ singade goto ddəm ture goto ddəm tokə baânn wa? 10 Aw ooje marə ndɔje, marə nɛynje, marə karje kə marə bbalje to nɛ̂nje kə̂ ngəngje nya
         kəmse tə̂ bbay. 11 M-bbəəl nya, mba kin karə kulaje tɔyn kə̂ m-dda mba tar ləse təlje to nɛ̂nje kə̂ baa
         be.12 M-walse nya ngakɔnʼmje, maji karə ə-toje tokə əman. Mba m-to tokə sese tɔ. Ə-ddaje
         marə nɛ̂n kə̂ maji ang səm ndɔ kâra ang. 13 Ə-gərəje kə majɛ̂ to, rɔm kə̂ tom â dda arə m-nayn horose tə̂ ngaâ mila mbər Tar kə̂ Maji marəse to dɔngɔrɛ̂ bbay. 14 Rɔm kə̂ tom le asə karə dəw oom ang. A ə-yabbəmje ang ddəm ə-sangəmje ang ddəm. Ə-taamje
         kə rɔse tə̂ tokə m-to marə anjə lə Lubba, tokə m-to Jeju-Kristə le njaa. 15 Yeenn a, rɔ-nəəl ləse to dda wa? Mɔru naji ləse m-pa nan: Bbo ddəw kɔru kandə kəmse
         karəm to a le â kɔruje karəm. 16 A bbasinɛn, m-ddee to nje-baan ləse mba tar kə̂ tɔkɔrɔ kə̂ m-pa marəse le wa?17 Dəwjeenn le aw dda dda ləse baa, a kəjə ləde maji ang. N̂-ndikije karə ə-tinje səm
         bba ta unnje rɔse arəde. 18 To maji ta dda bbo nɛ̂n kə̂ maji kə kar tɔyn, bbo ta dda kar tə̂ kə̂ mee nɛ̂n horose
         tə̂ njaa bba ang. 19 Ngannəm, maw moo ndoo tokə siki mba tar ləse tokə dɛnɛ̂n kə̂ aw nduru ndo, mâ koo
         ndoo le ndərəng ndɔ kə̂ kisi ləse a to tokə lə Kristə. 20 M-ndiki nya ta kee horose tə̂ kar tə̂ nəənn, ta gərə gusu kə̂ ta pa nɛ̂n tar karəse.
         Mba m-gərə nɛ̂n kə̂ ta dda kə se ang.Agar de kə Sara toje tokə dɔnɔnje kə̂ joo21 Ə-paje arəje moo: Sese kə̂ ə-ndikije ta nayn kɔ Ndu tə̂ le ooje tar kə̂ Ndu pa ang wa? 22 Makəturu lə Lubba pa nan: «Abaraham ee kə ngannje kə̂ dingaw joo. Marɛ̂ kâra nuje kə Agar kə̂ to bbərə. A ne kâra nuje
         kə Sara kə̂ to bbərə ang.» 23 Ngonn kə̂ kɔɛ̂nje to bbərə le nuje tokə dəwje aw ujuje ngannje. A ngonn kə̂ kɔɛ̂nje
         to bbərə ang le nuje ddəw ndu Lubba tə̂ kə̂ unn+. 24 Tar nəənn tɔju marə nɛ̂n dang. Dɛnɛ̂nje kə̂ joo le toje tokə dɔnɔnje kə̂ joo. Dɔnɔn kə̂ dɔngɔr to Agar. To dɔnɔn kə̂ dɔ ddingiri tə̂ kə̂ ria nan Sinayi. Naw nuju ngannje kə̂ toje to bbərəje. 25 Mba Agar to ddingiri kə̂ Sinayi kə̂ to nangə tə̂ kə̂ Arabi. Agar le to tokə Jerujalɛm kə̂ bbokənɛn nəənn kə̂ to bbərə ddəm dəwje kə̂ məɛ tə̂ tɔyn
         ddəm. 26 A Jerujalɛm kə̂ darâ to bbərə ang. Ne a n̂-to kɔnjeje. 27 Mba Makəturu lə Lubba pa nan:«Ə-dda rɔ-nəəl, əi kə̂ uju ang,uru əkii bbo ə-dda rɔ-nəəl,əi kə̂ ə-gərə to lə ndo kə̂ aw to dɛnɛ̂n ang,mba dɛnɛ̂n kə̂ dingaw mbəte a kuju ngannje banya kuta dɛnɛ̂n kə̂ nayn kəy ngaw tə̂.»28 A see ngakɔnʼmje, ə-toje to ngannje kə̂ dujude ddəw ndu Lubba tə̂ kə̂ unn tokə lə
         Ijakə. 29 A ləw, ngonn kə̂ duje tokə dəwje aw ujuje le ula kəm ngonn kə̂ duje ddəw Ndil tə̂ lə Lubba ndoo tə̂. Nɛ̂ɛnn le bbokənɛn to tokə baann tɔ. 30 A Makəturu lə Lubba pa nan ddi wa? Makəturu le nan: «Ə-tubba dɛnɛ̂n kə̂ to bbərə le
         kə ngonnɛ̂. Mba ngonn lə bbərə a kasə kuwa nɛ̂n-ndubba kə ngonn lə dɛnɛ̂n kə̂ to bbərə
         ang le ang.» 31 Yeenn a, ngakɔnʼmje, dɛnɛ̂n kə̂ to bbərə â n-to ngannɛ̂ ang. Dɛnɛ̂n kə̂ to bbərə
         ang â n-to ngannɛ̂.

Kristə aw ɔru dəwje kɔ bbərə tə̂51 Kristə ɔruje kɔ bbərə tə̂ karə jisi to bbərəje ang ngaa. Yeenn a, uwaje arə ngəng bbo arəje
         n̂-təl kə se kɔ bbərə tə̂ ang.2 Əman Pɔl, m-pa marəse: Bbo arəje dujase ganja a, Kristə a to marə nɛ̂n kâra karəse ang ngaa 3 M-təl m-pa bbay marə dəw kə̂ arə dujɛ̂ ganja: To tar laa ta dda nɛ̂n tɔyn kə̂ Ndu pa. 4 Sese kə̂ aw sangəje ta ddee gatə gatə kəm Lubba tə̂ ddəw Ndu tə̂ le ə-tinje naan kə Kristə mban. Mə-maji lə Lubba to mbase ang ngaa. 5 Jeje, jaw junda məje dɔ Lubba tə̂ kə̂ a dda karə n-ddee gatə gatə kəmɛ̂ tə̂ ddəw mə-kunn
         tə̂. Ndil-mə-nda â a dda karə n-nginan nɛ̂ɛnn le. 6 Mba dəw kə̂ to lə Jeju-Kristə a, kuja ganja wase kuja ganja ang dda marə nɛ̂n kâra ang. Tɔkə nɛ̂n â to mə-kunn kə̂ aw dda bba
         dəw aw ndiki nje-marɛ̂.7 Dɔngɔr, aw ddaje nɛ̂n kə majɛ̂. A nân bba gangəse ddəwe tə̂ ngaâ ɔkuse ddəw karə
         ə-ddaje nɛ̂n ddəw tar tə̂ kə̂ tɔkɔrɔ wa? 8 Kəjə kə̂ be nəənn le in rɔ Lubba tə̂ kə̂ bbarse le ang. 9 Wum tɛn be kara aw dda arə bɔru nduju aw in. 10 A Əbbə-dəwje dda arə munda məm dɔse tə̂ to â kəjəje marə tar dang ang. A dəw kə̂ aw turu dɔse
         le n̂-to nân njaa kara, sariya lə Lubba a to dɔɛ̂ tə̂.11 A əman, ngakɔnʼmje, m-nayn maw mila mbər kuja ganja bbay wa? A bbo maw mila mbər kuja ganja a, mba ddi bba dəwje a kulaje kəmʼm ndoo
         tə̂ bbay wa? Bbo mbər kuja ganja â maw mila a, tar koy lə Kristə dɔ kakə-dəsə tə̂ a to marə jiki karə dəw tuka gɔlɛ̂ tə̂ ang ngaa. 12 Yeenn a, maji karə dəwje kə̂ aw tujuje kəjə ləse nəənn gangəje rɔde kə̂ dingaw njaa
         tɔyn ilaje kɔrɔ̂.Maji karə njê-mə-kunnje nja ddəw Ndil tə̂ bbo ddəw da-rɔ tə̂ ang13 See ngakɔnʼmje, Lubba bbarse karə ə-teeje kɔ bbərə tə̂ kə ddang. A maji karə tee ləse
         kɔ bbərə tə̂ le to ddəw â ɔru arəse karə ə-ddaje nɛ̂n nɛ̂n ddəw bboje tə̂ kə̂ da-rɔ
         tə̂ ang. Maji karə ə-ndikije naan ta ə-ddaje kula arəje 14 Mba Ndu lə Mɔyijə tɔyn njaa to mə tar tə̂ kə̂ kâra nəənn. Tar kə̂ nan: «Maji karə ə-ndiki
         nje-mari tokə da-rɔi njaa.» 15 A bbo aw tɔnje naan ngaâ aw tiirje naan a, aaje kə majɛ̂ nan â tujuje naan. 16 Mba yeenn bba, m-pa marəse, arəje Ndil-mə-nda tɔjuse ddəw a, â ddaje nɛ̂n ddəw bbo tə̂ kə̂ da-rɔ tə̂ ang. 17 Mba nɛ̂nje kə̂ da-rɔ ndiki ta dda toje dang kə nɛ̂nje kə̂ Ndil-mə-nda ndiki. A nɛ̂nje kə̂ Ndil-mə-nda ndiki kara toje dang kə nɛ̂nje kə̂ da-rɔ ndiki tɔ. Daw ddaje ddɔ kə naan. Baann bba
         karə nɛ̂n kə̂ məse ndiki ta dda a, ə-ddaje ang. 18 A bbo Ndil-mə-nda â aw tɔjuse ddəw a, eeje kɔ Ndu tə̂ ang ngaa.19 N-gərə nɛ̂nje kə̂ bboje kə̂ da-rɔ tə̂ aw dda: Kaya, nɛ̂n-yərəw, lo-to-majang ang,
         20 polo kɔr, maal, ndiki naan ang, koo-ta-naan ang, kunda-mə, dda wungu, nɛ̂n-dda kə̂
         ta kuta nɛ̂n naan, kar go marə dəw tə̂ a kinya marɛ̂, tin-naan, 21 dda bbo nɛ̂n lə dəw, kay koto kə kusa nɛ̂n karə uta dɔɛ̂ kə marə nɛ̂nje kə̂ baann.
         M-pa marəse kete mban, a m-təl m-pa bbay, dəwje kə̂ aw ddaje nɛ̂nje kə̂ baann le.
         Bbe-kɔn lə Lubba a to ləde ang.22 A nɛ̂nje kə̂ Ndil-mə-nda aw ddee nɛ̂n to: Ndiki naan, rɔ-nəəl, mə-wul-lɔm, tɔ-wur, mə-maji, dda maji kə dəwje,
         mə-kunn, 23 wul pee, ngəm-rɔ. Ndu mbətə nɛ̂nje kə̂ baann ang. 24 Dəwje kə̂ toje to ənga Jeju-Kristə ddaje arə bboje kə̂ da-rɔde tə̂ oy kakə-dəsə tə̂ mban. 25 Ndil-mə-nda dda arə jisije kəm baa. Yeenn a, maji karə jinya jarə Ndil-mə-nda le tɔjuje ddəw.Dəw kâra kâra a kuja kandə nɛ̂n kə̂ n̂-dubbu26 Maji karə boro uta dɔje ang, n-ngaan naan ang, jundaje mə kə naan ang.

61 Ngakɔnʼmje, sese kə̂ Ndil-mə-nda aw tɔjuse ddəw le bbo ingaje marə dəw dɔ majang tə̂
         a, maji karə ə-təlje saa ddəw tə̂ kə̂ maji kə ndu kə̂ wul pee. A aa rɔi kə majɛ̂ mba
         əi kara, nɛ̂n a kasə ta nain tɔ. 2 Maji karə otoje nɛ̂n-koto kə naan, yeenn â to dda kula kə ndu Kristə. 3 Bbo dəw kə̂ to marə nɛ̂n ang oo rɔɛ̂ bo nya a, ne njaa naw nərə rɔɛ̂. 4 Maji karə dəw kâra kâra aa go kula-ddɛɛ̂ njaa oo. A bbo noo marə nɛ̂n kə̂ asə karə
         nunda nɛ̂n gue a, ne njaa nunda nɛ̂n gue, bbo ta nunn kula laa nɔju nɛ̂n kula lə marə
         dəw ang. 5 Mba dəw kâra kâra a kɔru naji nɛ̂nje kə̂ n̂-dda nɔn gɔl Lubba tə̂.+6 Maji karə dəw kə̂ daw tɔjɛ̂ Tar lə Lubba kayn dəbbə nɛ̂n-kingaje laa tɔyn arə dəw
         kə̂ aw tɔjɛ̂ Tar le.7 Ərəje rɔse ang: Dəw asə koko Lubba ang, nɛ̂n kə̂ dəw dubbu a, a kuja kandɛ̂. 8 Dəw kə̂ dubbu nɛ̂n kə̂ bbo kə̂ da-rɔɛ̂ tə̂ ndiki a, nâ kuja nɛ̂n kə̂ bbo kə̂ da-rɔ
         tə̂ le aw ddee nɛ̂n: Nɛ̂n le to yo. Dəw kə̂ dubbu nɛ̂n kə̂ Ndil-mə-nda ndiki a, nâ kuja nɛ̂n kə̂ Ndil-mə-nda le aw ddee nɛ̂n: Nɛ̂n le to təbbə kə̂ to kə ndɔ kə ndɔ. 9 Maji karə n-ddaje maji, jarə rɔje nyaje tə̂ ang. Mba bbo juwa jarə ngəng ngaâ karɛ̂
         asə a, ja kuja kandɛ̂. 10 Yeenn a, kar kə̂ jee kə ddəw bbay nəənn, maji karə n-ddaje maji kə dəwje tɔyn. Uta
         tɔyn, n-dda maji kə ngakɔnje njê-mə-kunnje.Dɔbɔyn tar11 Ooje kəm makəturu kə̂ ngɔngu nəənn. Əman njaa m-dda marəse kə jim. 12 Dəwje tɔyn kə̂ uwajese karə ujaje ganja le ndikije karə dəwje oojede maji kəmde tə̂.
         Nɛ̂n kə̂ daw sangə njaa to, karə koy lə Kristə dɔ kakə-dəsə tə̂ le dəwje ulaje kəmde ndoo mbɛɛ̂ ang. 13 Dede kə̂ dujade ganja le njaa kara n̂-ngəmje Ndu ang. A n̂-ndikije karə arəje dujase ganja bba ta kunda nɛ̂n gude. 14 A əman, bbayɛ̂ njaa koy lə Əbbəjeje Jeju-Kristəkakə-dəsə tə̂ njaa mâ kunda nɛ̂n gum. Ddəw koy tə̂ laa le moo nɛ̂nje kə̂ duninya tə̂ nəənn
         tokə nɛ̂nje kə̂ oy ngaâ nɛ̂nje kə̂ duninya tə̂ oomje tokə dəw kə̂ oy tɔ. 15 Mba kuja ganja wase kuja ganja ang to marə nɛ̂n ang. Nɛ̂n kə̂ ngəng â to, dda kə̂ Lubba dda arə
         n-ddeeje to dəwje kə̂ siki. 16 Dəwje tɔyn kə̂ a ddaje nɛ̂nje kə ddəw kə̂ m-tɔju nəənn kə dəwje lə Lubba tɔyn, maji
         karə Lubba dda arə məde wul lɔm ngaâ oo kəm-to-ndoo ləde tokə dəwje laa Ijarayɛlje.17 Bbasinɛn nəənn, m-ndiki karə dəw dda arə məje tar ang ngaa. Mba koro-doje kə̂ rɔm
         tə̂ tɔju to m-to dəw lə Jeju.18 Ngakɔnʼmje, maji karə mə-maji lə Əbbəjeje Jeju-Kristə nayn kə se. Amɛnn.
         
            
               	Rɔmɛnje 14:12

            

         
      

   
      
         Epɛjinyɛje
123456
   
      
         1
Tar lapiya lə Pɔl11 Əman Pɔl kə̂ Lubba ndiki tə̂ karə m-ddee to nje-kaw-kula lə Jeju-Kristə, mula kə makəturu nəənn marə dəwje lə Lubba kə̂ ooje məde tə̂ kə Jeju-Kristə kə̂ isije Epɛjə.2 Maji karə Bɔjeje Lubba kə Əbbəjeje Jeju-Kristə n̂-ddaje kə se mə-maji ddəm darə məse wul lɔm ddəm.Lubba arəje nɛ̂nje kə̂ maji ddəw tə̂ lə Kristə3 Jɔsuje gaji Lubba kə̂ to Bɔ Əbbəjeje Jeju-Kristə. Mba narəje gusuje lə Ndil kə̂ in darâ ddee ddəw mə-kâra tə̂ kə̂ n-ddaje kə Kristə. 4 N̂-mbərəje ddəw tə̂ lə Kristə kete bba n̂-dda duninya, karə n-ddee to dəwje kə̂ maji tɔyn ddəm dəwje kə̂ tar to
         dɔde tə̂ ang ddəm kəmɛ̂ tə̂. Ddəw ndiki tə̂ laa, 5 Lubba gɔl tokə kete karə n-təl to ngannɛ̂ ddəw tə̂ lə Jeju-Kristə kə mə-maji laa njaa. 6 Yeenn a, maji karə jɔsuje gaji Lubba mba mə-maji kə̂ n̂-dda kə je kə nangə̂ baa, ddəw
         tə̂ lə Ngonnɛ̂ kə̂ n̂-ndike nya. 7 Ddəw məsə tə̂ lə Kristə, Lubba tee kə je mə nɛ̂n-dda tə̂ kə̂ maji ang kə ddang ngaâ nɔru tar majang ləje
         dɔje tə̂, ddəw mə-maji tə̂ laa kə̂ bo nya. 8 Tɔkɔrɔ njaa, n̂-dda kə je mə-maji bo nya ngaâ narəje nɛ̂n-gərə tɔyn kə kəm-karɛ tɔyn.
         9 Narə n-gərə nɛ̂n kə̂ nayn lo-kiyɛ̂ tə̂ kə̂ n̂-gɔl ta dda kə mə-maji laa njaa baa le
         ddəw tə̂ lə Kristə. 10 Nɛ̂n kə̂ n̂-ndiki ta dda le bbo karɛ̂ asə a, ta mbɔn nɛ̂nje tɔyn kə̂ toje mə dara
         tə̂ kə nɛ̂nje kə̂ toje dɔ nangə tə̂ kungu kɔ gɔl mbay tə̂ kə̂ kâra baa, kə̂ to Kristə.11 Ddəw mə-kâra tə̂ kə̂ n-ddaje kə Kristə le jinga nɛ̂n kə̂ to ɔju dɔje. Mba Lubba mbərəje kete, ne njaa n̂-gɔl tokə baann.
         Naw dda nɛ̂nje tɔyn kə turu ndue tokə məɛ̂ ndiki. 12 Yeenn a, maji karə jeje kə̂ n-toje to dɔngɔr dəwje kə̂ unda məde dɔ Kristə tə̂ jɔsuje gajɛ̂.13 Ddəw tə̂ lə Kristə le tɔ a, sese kara ooje nɛ̂n tar kə̂ tɔkɔrɔ, Tar kə̂ Maji kə̂ ajise, ooje məse tə̂ kə Kristə ngaâ Lubba uja əndaji rɔse tə̂. Əndaji le to Ndil-mə-nda kə̂ nunn ndue ta karə le. 14 Ndil-mə-nda kə̂ jingaje le tɔju to ja kingaje nɛ̂nje kə̂ maji kə̂ Lubba a ta karəje
         le. Ja kinga nɛ̂njeenn le dɔ ndɔ tə̂ kə̂ Lubba a tee kə je mə nɛ̂n-ddaje tə̂ kə̂ maji
         ang kə ddang njaa nyɔm. Yeenn a, maji karə jɔsuje gaji Lubba.Pɔl duju Lubba mba njê-mə-kunnje15 Mba yeenn bba, əman njaa kara, unn kute ndɔ tə̂ kə̂ moo nan ooje məse tə̂ kə Əbbə-dəwjeJeju ddəm aw ndikije njê-mə-kunnje tɔyn ddəm le 16 kar kə̂ maw nduju Lubba a, maw marɛ̂ wooyo mbase ngaâ maw milase mə duju tə̂ kə̂
         maw duje le kə ndɔ tɔyn. 17 M-duju karə Lubba lə Əbbəjeje Jeju-Kristə, Bɔ kə̂ piti to laa, arəse Ndil kə̂ aw arə kəm-karɛ, karə tɔju Bɔ le arəse kə ddaka
         ngaâ arə ə-gəreje kə majɛ̂. 18 M-duju karə Lubba ɔru kəmse arə ə-gərəje nɛ̂n kə̂ aw undaje məse dɔɛ tə̂, kə̂ n̂-bbarse
         mbɛɛ̂ le karə ə-gərəje nɛ̂n-kingaje kə̂ to nɛ̂n piti kə̂ narə dəwje laa ingaje, sese
         ddəm njê-mə-kunnje ddəm. 19 M-duju Lubba tɔ karə ə-gərəje singa-mɔngu kə̂ bo uta dɔɛ̂, kə̂ Lubba ngəm mba tar
         le jee njê-mə-kunnje. Singa-mɔngu laa kə̂ bo le njaa â 20 n̂-tɔju kə ddaka dɔ Kristə tə̂, kar tə̂ kə̂ noy, a n̂-ndole ngaâ narə nisi dɔ ji-kɔlɛ̂ tə̂ darâ, 21 dɔ ndilje tə̂ tɔyn kə̂ aw ɔnje mbay, dɔ singa-mɔnguje tə̂ tɔyn kə dɔ rije tə̂ tɔyn
         kə̂ dəwje aw bbar nangə̂ nəənn, ndɔ tə̂ kə̂ bbokənɛn ddəm kə̂ bara ddəm. 22 Tɔkɔrɔ, Lubba ungu nɛ̂nje tɔyn kɔ gɔl Kristə tə̂, nundɛ̂ dɔ nɛ̂nje tə̂ tɔyn ngaâ n̂-ddɛɛ̂ to tɔkə mbay dɔ Egilisi tə̂. 23 Egilisi le to da-rɔ Kristə ngaâ Kristə ddusu Egilisi tɔyn ngaâ Lubba ddusu Kristə tɔyn.

Lubba arə təbbə ddəw tə̂ lə Kristə21 Ləw, kəm Lubba tə̂, ə-toje tokə lə dəwje kə̂ oy mba nɛ̂n-ddaje ləse kə̂ to kə dɔgɔlɛ̂
         ang ddəm nɛ̂n-ddaje kə̂ maji ang ddəm. 2 Aw unnje go kula-dda lə dəwje kə̂ duninya tə̂ nəənn. Aw ooje ta mbay le ndilje kə̂
         maji ang kə̂ eeje mə ləl tə̂. Ne mbay le â n̂-to ndil kə̂ maji ang kə̂ aw dda kula
         rɔ dəwje tə̂ kə̂ aw mbətəje ta Lubba. 3 Ləw, jeje tɔyn njaa jee horo dəwje tə̂ənn le mba jaw nja ddəw bbo kə̂ da-rɔ tə̂: Jaw
         dda nɛ̂nje ddəw bbo kə̂ da-rɔje tə̂ kə ddəw kəjəje tə̂ ləje kə̂ maji ang. Jeje kara,
         n-to ddəw kâra baa kə kəsə dəwje kə̂ asə karə wungu lə Lubba to dɔde tə̂.4 A Lubba oo kəm-to-ndoo ləje nya, mba n̂-ndikije nya. 5 Jeje kə̂ n-to tokə dəwje kə̂ oy mba nɛ̂n-ddaje kə̂ to kə dɔgɔlɛ̂ ang le, narəje təbbə
         kə̂ siki naan tə̂ kâra baa kə Kristə. Ddəw mə-maji tə̂ lə Lubba â aji nɛ̂n se. 6 Ddəw mə-kâra tə̂ kə̂ n-ddaje kə Jeju-Kristə, Lubba ndolje naan tə̂ saa ngaâ arə jisije darâ naan tə̂ kâra baa kə Kristə le. 7 Yeenn a, ddəw mə-maji tə̂ kə̂ n̂-dda kə je ddəw tə̂ lə Jeju-Kristə le, Lubba ndiki ta tɔju maji laa kə̂ uta dɔɛ̂ kə ndɔ kə ndɔ. 8 Mə-maji lə Lubba â aji nɛ̂n se ddəw koo kə̂ ooje məse tə̂ saa, bbo ə-ddaje marə nɛ̂n
         kâra mbɛɛ̂ ang. To nɛ̂n kə̂ Lubba arəse baa. 9 Lubba ajise mba kula-ddase ang. Baann bba karə marə dəw unda nɛ̂n gue baa ang. 10 Mba n-to dəw-kundaje lə Lubba. N̂-ddaje ddəw tə̂ lə Jeju-Kristə karə n-dda kulaje kə̂ maji kə̂ n̂-gɔl kete karə n-ddaje.Dəwje tɔyn ddeeje to dəwje kə̂ kâra baa ddəw tə̂ lə Kristə11 Sese kə̂ dujuse to Jiipije ang le, Jiipije kə̂ dəwje â ujade ganja ndikije karə dəwje bbarde to njê-ganjaje. A daw bbarse to «njê-kuja ganja ang». 12 Oleje məse to, dɔ ndɔɛ̂ tə̂ənn, ə-gərəje Kristə ang, â kasəje ta ddee to ngann njê-bbeje kə Ijarayɛlje ang. Nɛ̂nje kə̂ Lubba unn ndue ta karə dəwje kə̂ Ijarayɛl ddəw dɔnɔn tə̂ kə̂ nɔsu kə de kara oose ang. Nɛ̂n kə̂ undaje məse dɔɛ tə̂ kâra goto. Eeje kə
         Lubba dɔ nangə tə̂ nəənn ang. 13 A bbasinɛn, ddəw tə̂ lə Jeju-Kristə, sese kə̂ eeje ddəw əw ə-təl ə-ddeeje ngɔsi baa, ddəw məsə Kristə tə̂ le. 14 Mba ne Kristə le njaa n̂-dda narə jisi kə mə-wul-lɔm. N̂-dda narə Jiipije kə dəwje kə̂ toje to
         Jiipije ang ddeeje to dəwje kə̂ kâra baa. Ddəw koy tə̂ laa, mbətə-naan kə̂ to tokə
         ndoko kə̂ kayn horode le n̂-guru kə ddang. 15 Nɔru Ndu lə Mɔyijə kə tarje kə̂ məɛ tə̂ kə ddang. N̂-dda baann ta mbɔn Jiipije kə dəwje kə̂
         toje to Jiipije ang karə n̂-ddeeje to gəl-dəwje kə̂ siki kə̂ kâra baa ddəw mə-kâra
         tə̂ kə̂ n̂-ddaje kə Kristə ngaâ karə mə-wul-lɔm to horode tə̂. 16 Ddəw koy tə̂ laa dɔ kakə-dəsə tə̂, Kristə mbɔnde arə n̂-ddeeje to dəwje kə̂ kâra baa ngaâ nungude naan tə̂ kə Lubba. Ddəw
         koy tə̂ laa le n̂-dda narə mbətə-naan unda ngangɛ̂. 17 Kristə ddee ta kila mbər Tar kə̂ Maji kə̂ ɔju dɔ kisi kə mə-wul-lɔm karəse, sese kə̂ eeje ddəw əw kə Lubba ddəm karə dəwje
         kə̂ eeje saa ngɔsi ddəm. 18 Mba ddəw tə̂ lə Kristə le â jeje tɔyn ja kasəje ta ddee nɔn Bɔjeje Lubba tə̂, ddəw tə̂ lə Ndil-mə-nda kə̂ kâra baa le.19 Yeenn a, sese kə̂ ə-toje to Jiipije ang le ə-toje to njê-mbaje ang ngaa ddəm ə-toje
         to dəwje kə̂ aw ndayje to nday ang ngaa ddəm. A sese kə njê-mə-kunnje ə-toje to ngann
         njê-bbeje kə̂ kâra baa, eeje mə nuju tə̂ lə Lubba. 20 Ə-toje tokə lə dəbbə ərje kə̂ dɔsu nɛ̂n kəy, kə̂ gɔl kəy le to njê-kaw-kulaje kə njê-kilaje mbər tar lə Lubba ngaâ Jeju-Kristə njaa to singa gɔl kəy kə̂ dungu nangə̂ le. 21 Ne â n̂-dda bba kəy kə̂ daw dɔsu mɔngu ngaâ ndəw arə ddee to kəy-polo Lubba kə̂ dunda dang mba Əbbə-dəwje. 22 Ddəw mə-kâra tə̂ kə̂ ə-ddaje kə Kristə le â, sese kə kəseje ə-ddeeje tokə kəy lə Lubba kə̂ Ndil-mə-nda isi məɛ tə̂.

Kula lə Pɔl horo dəwje tə̂ kə̂ toje to Jiipije ang31 Mba yeenn bba, əman Pɔl, dilam kəy-kula tə̂ mba tar lə Jeju-Kristə kə̂ maw mila mbəre marəse, see dəwje kə̂ ə-toje to Jiipije ang. 2 Məjə to ooje tar kula kə̂ Lubba inya jim tə̂ ddəw mə-maji tə̂ laa mbase le njaa. 3 Lubba tɔjum nɛ̂nje kə̂ n̂-gɔl ta dda kə̂ naynje lo-kiyɛ̂ tə̂. M-pa tar dɔ nɛ̂nje tə̂ənn
         ngaji marəse kete makəturu tə̂ nəənn mban. 4 Aw turaje makəturu nəənn a, â kasəje ta gərə to nɛ̂nje lə Kristə kə̂ naynje lo-kiyɛ̂ tə̂ le m-gərə nya. 5 Ləw, Lubba tɔju nɛ̂nje kə̂ naynje lo-kiyɛ̂ tə̂ le arə dəwje ang. A bbasinɛn, ddəw
         tə̂ lə Ndil-mə-nda, n̂-tee nɛ̂n kə ddaka narə njê-kaw-kulaje laa kə njê-kilaje mbər tar laa kə̂ nundade dang. 6 Nɛ̂n kə̂ to lo-kiyɛ̂ tə̂ le tokə be: Ddəw Tar tə̂ kə̂ Maji, Lubba gɔl dəwje kə̂ toje to Jiipije ang karə ingaje nɛ̂nje kə̂ n̂-gɔl mba Jiipije
         naan tə̂ kə de. N̂-ddeeje to da-rɔ kə̂ kâra baa ngaâ nɛ̂n kə̂ Lubba unn ndue ta
         karə ddəw tə̂ lə Jeju-Kristə to mbade tɔ.7 M-ddee to nje-kula Tar kə̂ Maji ddəw mə-maji tə̂ lə Lubba kə̂ dda səm baa kə singa-mɔngu
         laa. 8 Əman, m-to tɛn baa nya horo dəwje tə̂ lə Lubba tɔyn. A n̂-dda səm mə-maji karə mila
         mbər tar lə Kristə, kə̂ to nɛ̂n-kinga kə̂ uta nɛ̂n-kingaje tɔyn marə dəwje kə̂ toje to Jiipije ang.
         9 Narəm ddəw tɔ karə m-tɔju gusu kə̂ n̂-dda nɛ̂n nɛ̂nje kə̂ n̂-gɔl kə̂ toje lo-kiyɛ̂
         tə̂ le marə uja kəm dəwje tə̂ kə majɛ̂. Ne Lubba kə̂ n̂-dda nɛ̂nje tɔyn le n̂-ngəm
         nɛ̂nje kə̂ n̂-gɔl le lo-kiyɛ̂ tə̂ ləw baa. 10 Yeenn bba bbasinɛn, ddəw tə̂ lə Egilisi, singa-mɔnguje kə singa kɔn-mbayje kə̂ mə dara tə̂ gərəje nɛ̂n kəm-karɛ lə Lubba
         dang dang, 11 ddəw kâra baa kə nɛ̂n kə̂ n̂-gɔl ta dda kunn-kutu nɛ̂n tə̂ nu ngaâ n̂-dda ddəw tə̂
         lə Əbbəjeje Jeju-Kristə le. 12 Ddəw məje tə̂ kə̂ junnje jarəje Jeju-Kristə ngaâ n-ddaje mə-kâra saa le jingaje ddəw ta ddee ngɔsi kə Lubba kə bbəəl ang. 13 Mba yeenn bba, m-dujuse karə rɔse oy njururu mba ndoo kə̂ maw moo mbase le ang. Yeenn
         to nɛ̂n kə̂ a karəse piti.Ndiki kə̂ Kristə ndiki dəwje14 Mba yeenn bba, mungu məkəjə-gɔləm nangə̂ nɔn Bɔy Lubba tə̂. 15 Ne â gəl nɛ̂nje tɔyn kə̂ mə dara tə̂ kə dɔ nangə tə̂ inje rɔɛ̂ tə̂. 16 M-duje nya karə ddəw piti tə̂ laa kə̂ uta dɔɛ̂, narəse singa nya məse tə̂ ddəw tə̂
         lə Ndil-mə-nda. 17 M-duje karə narə Kristə dda bbe məse tə̂ ddəw mə-kunn tə̂ le, karə ndiki naan ləse dda arə ubbaje singa tokə
         lə kakə kə̂ ngirɛ̂ ungu nangə̂ arə kətərə ddəm tokə kəy kə̂ gɔlɛ̂ uwa nangə kə majɛ̂
         ddəm. 18 Baann bba sese kə kəsə njê-mə-kunnje tɔyn â kasəje ta gərə ndiki lə Kristə kə̂ uta dɔɛ̂, kə̂ kɔnyɛ̂ goto le. 19 Ngaâ â gərəje ndiki lə Kristə kə̂ uta nɛ̂n-gərəje tɔyn. Baann bba karə nɛ̂nje lə Lubba ddususe tɔyn.20 Lubba aw dda kə je ddəw singa-mɔngu tə̂ laa kə̂ aw dda kula rɔje tə̂. Nasə dda karə
         jingaje nɛ̂nje uta yeje kə̂ n-dujeje wase yeje kə̂ jaw jəjəje. 21 Maji karə Egilisi pite, ddəw tə̂ lə Jeju-Kristə kə kar tɔyn kə ndɔ kə ndɔ. Amɛnn.

Mə-kâra lə njê-mə-kunnje41 Yeenn bba, əman kə̂ dilam kəy-kula tə̂ mba Əbbə-dəwje, m-dujuse nya karə pa-nja ləse to pa-nja lə dəwje kə̂ Lubba bbarde njaa. 2 Maji karə ə-ddaje rɔse ngaji, ə-wulje pee, ə-tɔje wurse ə-nginanje. Ə-tɔje wurse arəje
         naan ddəw ndiki naan tə̂. 3 Maji karə ə-ddaje singa mba ngəm mə-kâra kə̂ Ndil-mə-nda arə ə-ddaje kə naan ddəw kisi kə naan kə mə-wul-lɔm tə̂. 4 Da-rɔ kâra baa ngaâ Ndil-mə-nda kâra baa, tokə Lubba bbarse karə undaje məse dɔ nɛ̂n tə̂ kâra kə̂ n̂-bbarse mbɛɛ̂
         le. 5 Əbbə-dəwje kâra baa, mə-kunn kâra baa, batɛm kâra baa. 6 Lubba kâra baa to Bɔ dəwje tɔyn. Nɔn dɔ dəwje tɔyn, naw dda kula ddəw tə̂ lə dəwje
         tɔyn, nee mə dəwje tə̂ tɔyn. 7 A jeje tɔyn njaa Lubba dda kə je mə-maji asə kəm gusu kə̂ Kristə arəje kâra kâra. 8 Mba yeenn bba, Makəturu lə Lubba pa nan:«Kin laa kə̂ nin naw taar nu le,nuwa bbərəje naw kə de,narə nɛ̂n dəwje baa.+»9 A tar kə̂ nan: «Nin naw taar» le a ta pa nan ddi wa? Yeenn pa nan, dɔngɔr n̂-ddisi
         ndərəng gəl nangə tə̂ bəər. 10 Dəw kə̂ ddisi le ne tɔ â, nin naw nday daraje tɔyn le. Yeenn bba ta ddusu nɛ̂n loje
         tɔyn kə̂ Lubba dda. 11 Ne â narə gusu dəwje. Ne â narə marɛ̂je ddeeje to njê-kaw-kulaje, marɛ̂je to njê-kilaje mbər tar lə Lubba, marɛ̂je to njê-kilaje mbər Tar kə̂ Maji, marɛ̂je to njê-kulaje, a marɛ̂je to njê-nɛ̂n-tɔjuje. 12 N̂-dda baann bba karə dəwje lə Lubba asəje tɔyn ta dda kula karə Egilisi kə̂ to da-rɔ
         Kristə sangə. 13 N̂-dda baann ndərəng karə jeje tɔyn mə-kunn ləje to kâra baa ngaâ karə n-gərəje
         Ngonn lə Lubba. Ngaâ karə n-ddeeje to dəwje kə̂ sangəje kə majɛ̂ asə naan kə Kristə. 14 Baann bba ja toje tokə lə ngannje ang ngaâ ləl nɛ̂n-tɔjuje tɔyn njaa a yəkəje ang
         ddəm a kuwaje kaw nɛ̂n kə yo kə nəənn tokə lə to kə̂ ləl aw yəkə dɔ maann tə̂ ang
         ddəm. Dəwje a ddaje gusu kərə nɛ̂n je karə n-ndəəm ddəw ang. 15 Bbo jaw pa tar kə̂ tɔkɔrɔ ddəw ndiki tə̂ a, ja sangə mə nɛ̂nje tə̂ tɔyn ndərəng ta
         ddee tokə lə Kristə kə̂ to dɔ Egilisi. 16 Tambal dɔɛ̂ â, dəbbə rɔ dang dang tɔyn mbɔn naan to da-rɔ kə̂ kâra baa ngaâ kətərə
         mba mənrə-rɔje le tɔje naan kə majɛ̂. A bbo dəbbə rɔ kə̂ dang dang le kâra kâra
         dda kula kə majɛ̂ a, da-rɔ le tɔyn njaa a tee kə mbi ngaâ a sangə ddəw ndiki tə̂.Pa-nja kə̂ ləw kə pa-nja kə̂ siki17 Mba yeenn bba, nɛ̂n kə̂ m-dujuse nya kə ri Əbbə-dəwje â nəənn: Dəwje kə̂ gərəje Lubba ang le arəje pa-nja ləse to tokə ləde ang. Kəjəje
         ləde aw aw kə de nɛ̂nje tə̂ kə̂ baa. 18 Kəjəje ləde toje to kəjəje kə̂ tuju. Təbbə kə̂ Lubba aw arə dəwje to mbade ang. N̂-gərəje
         nɛ̂n kâra ang, mba məde kətərə. 19 Kəjə ləde maji ang. Dunnje rɔde dila kula-ddaje tə̂ kə̂ maji ang. Daw ddaje kaya dawje
         nɛ̂n kə kete kete.20 A sese, nɛ̂nje kə̂ n̂-tɔjuse dɔ Kristə tə̂ toje tokə baann ang. 21 Bbo n̂-pa tar laa darəse ngaâ n̂-tɔjuse tar laa kə̂ to tar kə̂ tɔkɔrɔ kə̂ ddee ddəw
         tə̂ lə Jeju a, 22 maji karə inyaje pa-nja ləse kə̂ ləw. Inyaje da-rɔ kə ləw kə̂ bbo kə̂ to tə̂ aw dda
         arə aw tuju. 23 Maji karə ə-ddaje arə məse ddəm kəjə ləse ddəm ddeeje to yeje kə̂ siki. 24 Maji karə ə-ddeeje to dəwje kə̂ siki kə̂ Lubba ddade tokə ye kə̂ məɛ̂ ndiki ngaâ
         tar kə̂ tɔkɔrɔ ddade arə n̂-ddeeje to dəwje kə̂ gatə gatə ddəm dəwje kə̂ nɛ̂n-yərəw
         ɔrude ang ddəm.25 Yeenn a, maji karə inyaje ngəm, ta dəw kâra kâra pa tar kə̂ tɔkɔrɔ arə nje-marɛ̂,
         mba jeje tɔyn njaa n-toje da-rɔ kə̂ kâra baa+. 26 Bbo wungu ɔnse a, ə-ddaje majang ang, arəje lo ndul dɔ wungu tə̂ le ang+. 27 Inyaje ddəw arəje Əsu aal isi dɔse tə̂ ang. 28 Maji karə nje-bboko inya bboko laa, a unn rɔɛ̂ dda kula kə jia mba kinga nɛ̂n kə ddəwe.
         Baann bba nâ kinga nɛ̂n mba kuman nɛ̂n njê kə̂ nɛ̂n dude. 29 Maji karə tar kə̂ maji ang kâra tee tase tə̂ ang. Tar kə̂ maji kə̂ a kuman dəw, kə̂
         aw arə singa dəw ngaâ a dda maji kə dəwje kə̂ aw ooje tar kə̂ aw paje, tarje kə̂
         baann â ta ə-paje. 30 Maji karə ulaje wungu mə Ndil-mə-nda tə̂ kə̂ Lubba arəse le ang. Ndil-mə-nda to tokə əndaji kə̂ Lubba unda rɔse tə̂ ta tɔju to marə ndɔ a, nâ kɔruse mə majang
         tə̂ tɔyn njaa kə ddang. 31 Maji karə inyaje rɔ-katə, kila dəw mə tə̂, dda wungu, nɛ̂n-ndangə, nɛ̂n-taji, mə-majangje
         dang dang. 32 Maji karə ə-ddaje maji kə naan. Ooje ndoo lə naan. Ɔruje tar dɔ naan tə̂, tokə Lubba
         ɔru tar dɔse tə̂ ddəw tə̂ lə Kristə le.

Maji ta nja lo-karɛ tə̂51 Ə-toje to ngannje kə̂ Lubba ndikise nya. Yeenn a, maji karə ə-ndajɛ̂je. 2 Ə-ndikije njê-marəse tokə Kristə ndikije ngaâ unn təbbə laa arə Lubba to nɛ̂n-karə-baa ddəm to nɛ̂n-polo kə̂ tokə dukann kə̂ ətə maji ddəm.3 Ə-toje to dəwje lə Lubba. Mba yeenn bba, maji karə dəw bbar ri nɛ̂nje tokə kaya, nɛ̂n-yərəw,
         kunda kəm-nda horose tə̂ ang. 4 Maji karə tar mbəje wase tar kə̂ asə pa ang kə tar rɔ-kul tee tase tə̂ ang. To nɛ̂nje
         kə̂ karə ə-ddaje ang. A wooyo â ta arəje Lubba. 5 Mba maji karə ə-gərəje kə majɛ̂: Dəw kə̂ aw dda kaya, dəw kə̂ aw dda nɛ̂n-yərəw, dəw
         kə̂ aw unda kəm-nda, mba kunda kəm-nda to polo kɔr. Bbe-kɔn lə Kristə de kə Lubba a to lə dəwje kə̂ baann ang.6 Aaje kə majɛ̂ arəje dəw ərəse kə tarje kə̂ baa baa ang. Nɛ̂nje kə̂ baann â aw dda
         arə wungu aw ɔn Lubba dɔ dəwje tə̂ kə̂ aw ddaje dɔ-kətərə saa. 7 Maji karə ə-ddaje mə-kâra kə de marə nɛ̂n tə̂ ang. 8 Ləw, aw njaje lo ndul tə̂, a bbasinɛn aw njaje lo-karɛ tə̂ ddəw mə-kâra tə̂ kə̂ ə-ddaje
         kə Əbbə-dəwje. Yeenn a, maji karə ə-njaje tokə dəwje kə̂ aw njaje lo-karɛ tə̂. 9 Lo-karɛ aw ddee kə nɛ̂nje kə̂ maji dang dang kə̂ to nɛ̂nje kə̂ gatə gatə kə nɛ̂nje
         kə̂ tɔkɔrɔ. 10 Maji karə ə-sangəje ddəw ta gərə nɛ̂n kə̂ nəəl kəm Əbbə-dəwje tə̂. 11 Nɛ̂nje kə̂ dəwje kə̂ aw njaje lo ndul tə̂ aw ddaje to nɛ̂nje kə̂ aw ddaje maji kə
         dəw ang. Maji karə ulaje rɔse kə tə̂ ang. A maji karə ə-teeje kə tarɛ̂ kə ddaka. 12 Nɛ̂nje kə̂ dəwje le aw ddaje lo-kiyɛ̂ tə̂ le to rɔ-kul, asə karə dəw pa tarɛ̂ ang.
         13 A nɛ̂n tɔyn kə̂ n̂-tee nɛ̂n kə ddaka, to nɛ̂n kə̂ ddee lo-karɛ tə̂. 14 Mba nɛ̂n tɔyn kə̂ tee kə ddaka to lo-karɛ. Mba yeenn bba Makəturu lə Lubba pa nan:«Əi kə̂ aw tibbi nəənn, ə-ndolIn taar horo dəwje tə̂ kə̂ oyje,a Kristə a kuru ndoko laa dɔi tə̂.»15 Maji karə aaje pa-njaje ləse ooje kə majɛ̂ bba. Ə-njaje tokə lə mbəje ang. Maji karə
         ə-njaje to njê-kəm-karɛje. 16 Maji karə unnje kar ləse mba dda nɛ̂n nɛ̂n kə̂ maji. Mba ndɔje kə̂ jisije tə̂ nəənn
         to ndɔje kə̂ maji ang. 17 Yeenn a, maji karə isije to mbəje ang. A maji karə ə-sangəje ta gərə nɛ̂n kə̂ mə Əbbəjeje
         ndiki karə ə-ddaje.18 Ayje koto arə ddase ang. Mba koto aw kə dəw arə tuju. A arəje Ndil â ddususe. 19 Maji karə ɔsuje pa wal Lubba, pa piti Lubba kə paje kə̂ Ndil tɔjuse. Ɔsuje pa ə-ndɔije
         nɛ̂n ri Əbbə-dəwje kə məse tɔyn. 20 Maji karə arəje wooyo Lubba kə̂ Bɔ kə kar tɔyn mba nɛ̂nje tɔyn kə ri Əbbəjeje Jeju-Kristə.Kisi lə dingawje kə dɛnɛ̂nje ləde21 Maji karə ə-bbəəlje naan ɔju dɔ bbəəl kə̂ aw bbəəlje Kristə. 22 Dɛnɛ̂nje, maji karə ooje ta ngawsese tokə aw ooje ta Əbbə-dəwje. 23 Mba dingaw â to dɔ dɛnɛ̂n tokə Kristə to dɔ Egilisi. Kristə le â aji Egilisi kə̂ to da-rɔɛ̂ le. 24 Maji karə dɛnɛ̂nje bbəəlje ngawdede mə nɛ̂nje tə̂ tɔyn tokə Egilisi bbəəl Kristə.25 Dingawje, maji karə ə-ndikije dɛnɛ̂nje ləse tokə Kristə ndiki Egilisi, ndərəng arə təbbə laa mbɛɛ̂. 26 N̂-dda baann karə Egilisi ddee to nɛ̂n kə̂ dunda dang mba Lubba. Mba n̂-toko Egilisi le kə maann ddəm kə Tar ddəm. 27 N̂-ndiki karə Egilisi le tee ar nɔɛ̂n tə̂ kura, nɛ̂n-yərəw ɔru ang ddəm kəmɛ̂ ayn mbara ang ddəm marə nɛ̂n
         tuju tə̂ ang ddəm. N̂-ndiki karə Egilisi laa le to nɛ̂n kə̂ maji tɔyn ngaâ marə tar to dɔɛ tə̂ ang. 28 Yeenn a, maji karə dingaw ndiki dɛnɛ̂n laa tokə da-rɔɛ̂ njaa. Dəw kə̂ ndiki dɛnɛ̂n
         laa a, to ne njaa â n̂-ndiki rɔɛ̂. 29 Ndɔ kâra dəw mbətə da-rɔɛ̂ ang. Dəw aw ngəm da-rɔɛ̂ kə nɛ̂n-kusa tokə Kristə aw dda kə Egilisi laa. 30 Mba jeje n-toje to dəbbə rɔ Kristə le. 31 Makəturu lə Lubba pa nan: «Mba yeenn bba, dingaw a kinya bɔɛ̂je kə kɔɛ̂nje ta nayn
         kə dɛnɛ̂n laa ngaâ dede joo kəm dâ ddeeje to da-rɔ kə̂ kâra baa ngaa+.» 32 Nɛ̂n kə̂ iya rɔɛ̂ mə tar tə̂ nəənn bo nya. A əman, m-pa marəse, tar nəənn to tar lə
         Kristə kə Egilisi. 33 A tar le to mbase tɔ: Maji karə dəw kâra kâra ndiki dɛnɛ̂n laa tokə da-rɔɛ̂ njaa.
         Ngaâ maji karə dɛnɛ̂nje kâra kâra bbəəlje ngawdede.

Tar lə ngannje kə njê-kujudeje61 Ngannje, Əbbə-dəwje ndiki karə ooje ta kɔnsese kə bɔsese. Mba yeenn to nɛ̂n kə̂ to kə dɔgɔlɛ̂. 2 «Maji karə ə-bbəəl bɔije kə kɔinje.» Yeenn to dɔngɔr tar kə̂ mə Ndu tə̂ lə Lubba kə̂ ndu-kunn to dɔɛ tə̂. 3 Ndu-kunn le nan: «Bbo ə-dda tokə baann a, â kisi kə majɛ̂ ngaâ ndɔi a banya dɔ nangə
         tə̂.»+4 See bɔje, arəje wungu ngannse ang. Ə-ngəmjede, ə-tɔjujede nɛ̂n ta ə-ndɔruje mbide
         kə turu ndu Əbbə-dəwje.Tar lə bbərəje kə lə əbbədedeje5 See bbərəje, ooje ta əbbəsese kə̂ nangə̂ nəənn, ə-bbəəljede, ə-ddaje kula arəjede
         kə mə ngonn-kasə tokə Kristə â aw ddaje kula laa. 6 Ə-ddaje kə de baann mba nəəl nɛ̂n kəmde tə̂ ang. A ə-ddaje tokə bbərəje lə Kristə kə̂ unnje rɔde tɔyn ta dda nɛ̂n nɛ̂n kə̂ mə Lubba ndiki. 7 Ə-ddaje kə əbbəseseje kə mə-kâra, tokə lə Əbbə-dəwje â aw ddaje saa bbo dəwje ang. 8 Ə-gərəje kə majɛ̂: Dəw kə̂ to bbərə wase dəw kə̂ to bbərə ang kara a kinga kuka ji
         Əbbə-dəwje tə̂ asə kəm maji laa kə̂ n̂-dda. 9 See dəwje kə̂ eeje kə bbərəje, ə-ddaje tokə baann tɔ kə bbərəje le. Ə-sirijede ang.
         Mba ə-gərəje to, sese kə bbərəje le tɔyn, Əbbəsese ee darâ ngaâ ɔru kəm dəw ang.Nɛ̂n-ddɔje lə njê-mə-kunnje10 Ta kutu nɛ̂n dɔɛ̂ a, maji karə ingaje singa ddəw mə-kâra tə̂ kə̂ ə-ddaje kə Əbbə-dəwje, ddəw singa-mɔngu tə̂ laa kə̂ bo nya. 11 Otoje nɛ̂n-ddɔje tɔyn kə̂ Lubba arəse ulaje rɔse tə̂ bba â kasəje ta kuwa karə ngəng
         nɔn kula-ddaje tə̂ lə Əsu kə̂ aw dda kə gusu. 12 To dəw â jaw ddaje ddɔ saa ang. Jaw ddaje ddɔ kə ndilje kə̂ aw ɔnje mbay, njê-singaje
         kə̂ duninya tə̂ nəənn kə̂ to lo ndul tə̂ kə ndilje kə̂ maji ang kə̂ mə dara tə̂. 13 Mba yeenn bba, maji karə otoje nɛ̂n-ddɔje lə Lubba tɔyn. Baann bba, bbo ndɔ kə̂ maji
         ang tee a, â kasəje ta maan gɔlse nangə̂ nɔn nje-baan tə̂ le karə ngəng ngaâ bbo
         ə-ddaje ddɔ le ndərəng ə-teeje nɛ̂n a, â naynje dɔ gɔlse tə̂.14 Arje dɔ gɔlse tə̂, arəje tar kə̂ tɔkɔrɔ to bbərəse tə̂ tokə əndaar-kuwa-bbər. Arəje
         kula-dda kə̂ gatə gatə to karse tə̂ tokə kubbu andə-narɛ lə njê-ddɔje 15 ngaâ arəje bbo tɔju Tar kə̂ Maji kə̂ aw arə mə-wul-lɔm to rɔse tə̂ tokə nɛ̂n-gɔl kə̂ dəw ula. 16 Uta tɔyn, mə nɛ̂nje tə̂ tɔyn, uwaje mə-kunn ləse tokə dər. Baann bba a tɔlje nɛ̂n
         puru-kɔndɔrɔje lə Nje-mə-majang le kə ddang. 17 Unnje kaji kə̂ Lubba ajije le tokə əjɔkudɔ andə-narɛ lə njê-ddɔje. Ngaâ unnje tar lə Lubba tokə tɔkə kiya kə̂ Ndil-mə-nda arəse. 18 Mə karje tə̂ tɔyn arəje Ndil tɔjuse ddəw kə̂ â dujuje nɛ̂n Lubba. Maji karə ə-tibbije ang ngaâ ə-dujuje Lubba
         nya mba njê-mə-kunnje. 19 Ə-dujuje Lubba nya mbam tɔ, karə bbo mâ ta pa tar a, n̂-tɔjum tar kə̂ mâ pa, ta
         kila nɛ̂n mbər nɛ̂n kə̂ iya rɔɛ̂ mə Tar kə̂ Maji tə̂ le kə bbəəl ang. 20 Kar tə̂ kə̂ mee nɛ̂n kəy-kula tə̂ nəənn kâra, m-to dəw kə̂ aw dda kula kə ri Kristə ta kila mbər Tar kə̂ Maji. Yeenn a, ə-dujuje Lubba karə mila mbər tar le kə bbəəl
         ang ddəm kə dɔgɔlɛ̂ ddəm.Dɔbɔyn lapiya lə Pɔl21 M-ndiki karə ə-gərəje tar dɔ kisi tə̂ ləm kə dɔ nɛ̂nje tə̂ kə̂ maw dda. Tisikə kə̂
         to ngokɔnʼm kə̂ m-ndike ngaâ to dəw kə̂ aw dda kula lə Əbbə-dəwje kə dɔgɔlɛ̂ a pa tar dɔ nɛ̂nje tə̂ tɔyn karəse. 22 M-gərə kə majɛ̂ njaa bba mulɛ̂ marəse karə n̂-pa tar dɔ kisi tə̂ ləje narəse ddəm
         karə n̂-pa tarje kə̂ a karəse singa ddəm narəse.23 Maji karə Lubba kə̂ Bɔ kə Əbbəjeje Jeju-Kristə ddaje arə njê-mə-kunnje isije kə mə-wul-lɔm, karə n̂-ndikije naan ngaâ darəde mə-kunn.
         24 Maji karə Lubba dda mə-maji kə dəwje tɔyn kə̂ ndikije Əbbəjeje Jeju-Kristə kə ndiki kə̂ a goto ndɔ kâra ang.

Tar lapiya lə Pɔl11 Əman Pɔl kə Timɔte kə̂ n-to bbərə-kulaje lə Jeju-Kristə n-dda makəturu nəənn jula nɛ̂n jarə dəwje tɔyn kə̂ isije Pilipi kə̂ toje to njê-mə-ndaje
         ddəw tə̂ lə Jeju-Kristə. Jula nɛ̂n jarə njê-kɔnje dɔ Egilisi kə diyakərəje tɔ. 2 Maji karə Bɔjeje Lubba kə Əbbə-dəwjeJeju-Kristə n̂-ddaje kə se mə-maji ngaâ darə məse wul lɔm.Tar wooyo lə Pɔl3 Kar tɔyn njaa bbo maw məjə tar ləse a, maw marə wooyo Lubba ləm. 4 Kar tɔyn njaa bbo maw duju Lubba mba tar ləse tɔyn a, maw duje kə rɔ-nəəl nya, 5 mba kuman kə̂ aw umanʼmje ddəw kila mbər Tar tə̂ kə̂ Maji arəje aw kə kete kete, kunn-kute tə̂ nu ndərəng bbokənɛn. 6 Nɛ̂n kə̂ m-gərə â tokə be: Lubba kə̂ unn kutu kula kə̂ maji tɔyn nəənn ddəw tə̂ ləse
         a kaw nɛ̂n ndərəng karə tunga ndɔ tə̂ kə̂ Jeju-Kristə a təl. 7 To kə dɔgɔlɛ̂ karə kəjə ləm to dɔse tə̂ tokə baann njaa, mba m-ndikise. Əsese tɔyn
         njaa umanʼmje ddəw mə-maji tə̂ kə̂ Lubba dda səm kar tə̂ kə̂ mee nɛ̂n kəy-kula tə̂
         bbasinɛn nəənn ddəm kar tə̂ kə̂ maw mɔru nɛ̂n naji Tar tə̂ kə̂ Maji marə ngəng le ddəm. 8 Tɔkɔrɔ Lubba kara gərə ndiki kə̂ m-dikise nya tokə Jeju-Kristə ndikise nya le tɔ.9 Maw duju Lubba karə n̂-dda narə ndiki ləse aw kə kete kete, narə ə-gərəje nɛ̂n kə̂
         gatə gatə ngaâ karə narə kəmse ɔru. 10 Yeenn bba â gərəje nɛ̂n kə̂ maji. Yeenn tɔ bba â toje kə majɛ̂ ddəm tar a to dɔse
         tə̂ ang ddəm ndɔ tə̂ kə̂ Kristə a təl. 11 Jeju-Kristə a dda karə kulaje kə̂ gatə gatə dɔrɔ â ə-ddaje. Â kɔsuje gaji Lubba ngaâ â piteje
         ddəw nɛ̂nje tə̂ənn le.Pɔl isi kə rɔ-nəəl kəy-kula tə̂12 Ngakɔnʼmje, m-ndiki karə ə-gərəje to nɛ̂n kə̂ ingam le təl dda arə Tar kə̂ Maji aw kə kete kete. 13 Mba dəwje tɔyn kə̂ aw ddaje kula kə̂y mbay tə̂ wase dəwje tɔyn kə lo lo gərəje to
         dilam kəy-kula tə̂ ɔju dɔ tar lə Kristə. 14 Ngakɔnjeje nya kə̂ oomje kəy-kula tə̂ ingaje singa nya ddəw tə̂ lə Əbbə-dəwje ta kila mbər tar lə Lubba kə bbəəl ang. 15 Tɔkɔrɔ njaa, marə dəwje aw ilaje mbər tar lə Kristə mba mə â aw ddade ddəm n̂-ndikije ta ngaan tam ddəm, a marɛ̂je aw ilaje mbər tar
         le kə kəjə kə̂ maji. 16 Dedeenn le ndiki to məde tə̂ bba daw tɔjuje nɛ̂n tar lə Kristə le, mba n̂-gərəje to mee nəənn ta kayn ngɔru-ddɔ Tar kə̂ Maji le. 17 Kəsəje unnje mbər tar lə Kristə le to nɛ̂n ta-naan. N̂-ddaje kə kəjə kə̂ maji ang, mba dəjəje to n̂-ddaje baann bba
         kəm-to-ndoo ləm a kaw kə kete kete kəy-kula tə̂.18 Yeenn dda nɛ̂n ang. Le daw tɔjuje tar lə Kristə le kə̂ kəjə kə̂ maji ang wase ddəw tar tə̂ kə̂ tɔkɔrɔ ang njaa kara nayn to dila
         mbər tar lə Kristə darə dəwje mban, minga rɔ-nəəl ddəwe tə̂. Rɔm a nəələm nya ddəwe tə̂ kə ləw. 19 Mba m-gərə to nɛ̂ɛnn a dda karə m-tee ta yo tə̂ ddəw duju Lubba tə̂ kə̂ aw dujuje
         mbam kə Ndil lə Jeju-Kristə kə̂ aw umanʼm le. 20 Nɛ̂n kə̂ maw ngəbbə kə̂ munda məm dɔɛ̂ tə̂ nya dda arə rɔm a wul ang. A unn kute bbokənɛn
         nyɔm kə ləw, bbo misi kəm baa wase moy kara, pa-nja ləm a tɔju to Kristə le to nje-tɔkə-mbangə. 21 Mba kə̂ kəjə tə̂ ləm, kisi kə təbbə to Kristə, a koy to kinga nɛ̂n. 22 A bbo, nayn ləm kəm baa a kunn ddəw karə m-dda kulaje kə̂ a dda dəwje maji a, m-gərə
         tar kə̂ mâ pa ang. 23 Kəjə ləm ee joo joo: M-ndiki ta kinya nangə nəənn ta kaw kisi kə Kristə. Yeenn bba a maji nya. 24 A nayn ləm dɔ nangə tə̂ a dda kə se maji nya bbay. 25 A m-gərə maji to mâ nayn kəm baa ta kisi mbɔrse tə̂ tɔyn mba kumanse karə kula le
         nja kə kete ddəm mba karə ingaje rɔ-nəəl ddəw mə-kunn tə̂ le ddəm. 26 Yeenn bba kar kə̂ m-təl horose tə̂ a, ddəw tə̂ ləm, rɔse nəəlse nya mba Jeju-Kristə.Maji ta dda ddɔ mba Tar kə̂ Maji27 A maji karə pa-nja ləse dda mə-kâra kə Tar kə̂ Maji lə Kristə le. Baann bba karə bbo m-ddee ta koose wase mee horose tə̂ ang njaa kara, moo tamse.
         Maji karə dəwje paje arəm nan aw uwaje arəje ngəng ddəw kəjə tə̂ kə kâra baa. Ngaâ
         məse to kâra baa bba aw ddaje nɛ̂n ddɔ tokə dəwje kə̂ kâra baa, mba mə-kunn kə̂
         ddee ddəw Tar tə̂ kə̂ Maji le. 28 Ə-bbəəlje njê-baanje le ang. Yeenn bba a tɔjujede to dunnje ddəw yo, a sese unnje
         ddəw kaji, mba nɛ̂ɛnn le in rɔ Lubba tə̂. 29 Mba Lubba dda kə se mə-maji karə ooje məse tə̂ kə Kristə njaa a bbayɛ̂ ang, n̂-dda kə se mə-maji karə ooje ndoo mbɛɛ̂ tɔ. 30 Ndoo le to ddɔ kə̂ aw ddaje tokə m-dda le ngaâ m-nayn tɛɛ̂ tə̂ baa bbay arə aw ooje
         tarɛ̂ le.

Kristə dda rɔɛ̂ tɛn baa21 Mə-kâra kə̂ ə-ddaje kə Kristə le dda arə ingaje singa, ndiki kə̂ n̂-ndikise le dda arə rɔse ndɔɔ, ə-ddaje mə-kâra
         kə Ndil-mə-nda, ə-ndikije naan ddəm ə-ddaje mə-maji kə̂ naan ddəm. 2 Yeenn a, maji karə ə-ddaje arə minga rɔ-nəəl nya ddəw koo-ta-naan tə̂ ləse. Arəje
         ndiki ləse to kâra baa, məse to kâra baa ngaâ kəjə ləse to kâra baa. 3 Ə-ddaje nɛ̂n to nɛ̂n-dda kuta nɛ̂n naan ang ddəm to nɛ̂n-kɔsu rɔ ang ddəm. A maji
         karə ooje rɔse ngaji ta ooje njê-marəseje to dəwje kə̂ utajese. 4 Maji karə dəw kâra kâra sangə nɛ̂n mba kisi maji laa njaa ang. A n̂-sangə nɛ̂n mba
         kisi maji lə njê-marɛ̂je tɔ. 5 Maji karə pa-nja ləse horo naan tə̂ to ddəw kâra baa kə pa-nja lə Jeju-Kristə:6 N̂-to to Lubba njaa,a n̂-nar ddəw ta nayn kisi to Lubba le dɔrɔ ang. 7 Ninya nɛ̂nje tɔyn ər kâra tə̂ kə mə-ndiki laa njaa,n̂-dda rɔɛ̂ to nje-kula,n̂-ddee to dəw horo dəwje tə̂,ngaâ dəwje ooeje a, n̂-to tokə lə dəw.8 N̂-dda rɔɛ̂ ngaji baa.Noo ndu Lubba ndərəng,noy nɛ̂n yo kə̂ dɔ kakə-dəsə tə̂.9 Mba yeenn a, Lubba unnɛ̂ undɛ̂ lo tə̂ kə̂ bongaâ unda ri kə̂ uta rije tɔyn dɔɛ̂ tə̂.10 Baann bba dəwje kə̂ isije mə dara tə̂wase dede kə̂ disije dɔ nangə tə̂ kə kɔ nangə tə̂dâ kɔsuje məkəjə-gɔlde nangə̂ nɔn Jeju tə̂ le ta kɔsu nɛ̂n gaji ria,11 ngaâ karə dəwje tɔyn paje kə tade nanJeju-Kristə to Əbbə-dəwjemba kɔsu nɛ̂n gaji Lubba kə̂ Bɔ.Maji karə ə-ndokoje to puru-ngeel dɔ nangə tə̂12 Yeenn a, ngakɔnʼmje kə̂ m-dikise nya, ooje ta Lubba kə majɛ̂ njaa, kar tə̂ kə̂ mee
         nɛ̂n horose tə̂. A maji karə ooje tɛɛ̂ uta nya bbay, kar tə̂ kə̂ bbasinɛn nəənn kə̂
         m-goto horose tə̂ le. Maji karə ə-ddaje kula kaji kə̂ ingaje le kə bbəəl ddəm rɔ-kisa
         ddəm. 13 Mba Lubba njaa a kila bbo kula məse tə̂ ddəm nâ karəse singa dda kula le ddəm ddəw
         kâra baa kə nɛ̂n kə̂ n̂-gɔl ta dda kə mə-ndiki laa.14 Nɛ̂n tɔyn njaa kə̂ aw ddaje a, maji karə ə-ddaje ddəw kəm-rɔ tə̂ ang ddəm ddəw mayn-tar
         tə̂ ang ddəm. 15 Yeenn bba â toje to dəwje kə̂ tar a to dɔde tə̂ ang, dəwje kə̂ nɛ̂n-yərəw ɔrude ang.
         A toje to ngannje lə Lubba kə̂ majang ɔrude ang, horo dəwje tə̂ kə̂ bbasinɛn nəənn
         kə̂ toje gatə gatə ang ddəm majije ang ddəm. Maji karə ə-ndokoje horode tə̂ tokə lə
         puru-ngeel dɔ nangə tə̂, 16 sese kə̂ aw paje tar kə̂ aw arə təbbə arəjede le. Yeenn bba ndɔ kə̂ Kristə təl a, mâ kunda gum mbase. Nɛ̂ɛnn le a tɔju to m-dda kula m-tuju nɛ̂n singam baa
         ang ddəm moo nɛ̂n ndoo baa ang ddəm.17 Le mə-kunn ləse aw dda arə aw ddaje kula arəje Lubba to nɛ̂n-polo njaa kara, əman,
         bbo n̂-tɔləm a, rɔm a nəələm, mba məsəm a to nɛ̂n-polo dɔ marɛ̂ tə̂ ləse ngaâ mâ dda rɔ-nəəl kə se.+18 Maji karə sese kara rɔse nəəlse ta isije kə rɔ-nəəl səm tɔ.Tar lə Epaporoditə de kə Timɔte19 Munda məm to Əbbə-dəwjeJeju a karəm ddəw karə mula Timɔte rɔse tə̂ mə ndɔje tə̂ nəənn, karə n̂-pa tar ləse narə
         moo bba mâ kinga singa. 20 Ne kə karɛ̂ baa njaa naw nəjə dɔse tə̂. Marə dəw dang kə̂ kəjə laa to tokə ləm goto.
         21 Kəsə dəwje tɔyn aw əjəje kə dɔ nɛ̂nje tə̂ ləde njaa bbo dəjəje dɔ nɛ̂nje tə̂ lə Jeju-Kristə ang. 22 A ne Timɔte le ə-gərəje pa-nja laa kə majɛ̂. Nunn rɔɛ̂ nila kula tɔju Tar kə̂ Maji tə̂ səm tokə lə ngonn kə̂ aw uman bɔɛ̂je. 23 Ne â munda məm ta bbo moo gəl tar ləm le kə majɛ̂ a, mâ kulɛ̂ karəse kə ngɔru. 24 M-gərə to ddəw tə̂ lə Əbbəjeje, əman njaa kara, mbɔr ang a, mâ tee horose tə̂ tɔ.25 A moo maji tɔ ta təl kula Epaporoditə rɔse tə̂. Ne kə̂ n̂-to ngokɔnʼm ddəm nje-kula
         marəm ddəm nje-ddɔ marəm mba Lubba ddəm. Ne â n̂-to nje-kaw-kula kə̂ ulɛ̂je arəmje kar tə̂ kə̂ m-ndiki karə marə dəw ddee umanʼm le. 26 N̂-dda bbo nya ta təl kaw koose tɔyn ddəm n̂-jɔku rɔɛ̂ nya mba tar rɔ-to laa kə̂ ooje
         le ddəm. 27 Tɔkɔrɔ njaa, rɔɛ̂ toe ngɔsi kə yo, a Lubba oo kəm-to-ndoo laa. Noo kəm-to-ndoo laa
         kə karɛ̂ baa ang, noo kəm-to-ndoo ləm tɔ, yeenn bba karə nɛ̂n kəm-to-ndoo təl ddee
         dɔ marɛ̂ tə̂ bbay ang. 28 Yeenn a, mulɛ̂ kə ngɔru marəse karə ta ooeje a, isije kə rɔ-nəəl ngaâ karə əman kara
         wurum oso nangə̂ bbəəl. 29 Maji karə ə-tɛɛ̂je kə rɔse tə̂ kə rɔ-nəəl ddəw mə-kâra tə̂ kə n-dda kə Əbbə-dəwje. Maji karə ə-walje dəwje kə̂ toje tokə laa nəənn, 30 mba nayn tɛn baa a noy mba kula lə Kristə. Nila rɔɛ̂ kɔrɔ̂ mba kumanʼm kula tə̂ kə̂ sese njaa ingaje ddəw ta kumanʼm tə̂ ang.

Pɔl inya rɔɛ̂ mə ji Lubba tə̂31 Bbasinɛn ngakɔnʼmje, maji karə ə-ddaje rɔ-nəəl, mba ə-ddaje mə-kâra kə Əbbə-dəwje. Ta karə muja tar kə̂ m-pa kete mban le makəturu tə̂ marəse bbay jɔkəm ang, mba a
         dda karə nɛ̂n yəkəse ang. 2 Maji karə aaje rɔse rɔ dəwje tə̂ kə aw ddaje majang. Aaje rɔse rɔ dəwje tə̂ kə̂ toje
         tokə lə bisije baann. Dujaje ganja kə̂ tɔkɔrɔ ang. 3 Jeje â juja ganja kə̂ tɔkɔrɔ, mba jaw poloje Lubba ddəw Ndil tə̂ laa, jaw junda guje ddəw tə̂ lə Jeju-Kristə ngaâ junda məje kə dɔ rɔje tə̂ njaa ang.+4 A əman njaa kara mee kə ddəw ta kunda məm kə dɔ rɔm tə̂ njaa tɔ. A bbo marə dəw əjə
         to naw nunda məɛ̂ kə dɔ rɔɛ̂ tə̂ njaa a, mâ kasə dda yeenn kutɛ̂. 5 Dujum ngaâ m-dda ndɔ jijoo a, dujam ganja. M-to dəw kə̂ Ijarayɛl, dəw kə̂ gəl Bɛnjamɛn tə̂. M-to Ebərə, njê-kujumje to Ebərəje. Maw ngəm ndu lə Mɔyijə
         tokə Parijinyɛ njaa. 6 Bbo dda kula lə Lubba to məm tə̂ nya arə m-dda singa kə Egilisi nya. Tar to dɔm tə̂ ang, mba maw dda nɛ̂nje kə̂ gatə gatə ddəw ndu tə̂. 7 Məjə to nɛ̂njeenn toje to nɛ̂n-kingaje kə̂ bo nya. A bbasinɛn nɛ̂njeenn moo to nɛ̂n
         kə̂ baa kəmʼm tə̂ ɔju dɔ Kristə. 8 Tɔkɔrɔ, moo nɛ̂njeenn le tɔyn to nɛ̂n kə̂ baa. Tɔkə nɛ̂n-kinga â to ta gərə Əbbəmje
         Jeju-Kristə. Minya nɛ̂nje tɔyn ɔju dɔ Kristə ngaâ moo nɛ̂n tɔyn tokə lə yərəw mba kinga Kristə le 9 ngaâ m-dda mə-kâra saa. M-ddee gatə gatə mba məm kə̂ munn marə Kristə bbo mba ngəm kə̂ m-ngəm ndu lə Mɔyijə le ang. Lubba â to nje-karə ddəw dəw karə
         ddee to dəw kə̂ gatə gatə, tokə dəw le unn məɛ̂ arɛ̂. 10 Nɛ̂n kə̂ m-ndiki kâra baa njaa to gərə Kristə kə gərə singa-mɔngu kə̂ noy, a ndole, ta koo ndoo saa ngaâ ta ddee tokə laa ddəw
         yo tə̂ kə̂ noy. 11 Yeenn bba munda məm to əman njaa kara moy a, mâ ndol tɔ.Pɔl ayn ngɔru ta tee kɔnyɛ̂ tə̂12 Məjə to minga nɛ̂n kə̂ m-ndiki le mban ang wase məjə to m-ddee maji tɔyn mban ang.
         A maw mayn ngɔru bbay, maw nar rɔm ta kuwa nɛ̂n le kə jim, mba əman njaa kara Jeju-Kristə uwam mban. 13 Ngakɔnʼmje, m-gərə to əman njaa kara m-nayn muwa nɛ̂n le kə jim ang bbay. A nɛ̂n kə̂
         uwa wurum a nəənn: mɔru məm dɔ nɛ̂n tə̂ kə̂ nday mban, a munda kəmʼm kə nɛ̂n tə̂ kə̂
         to nɔnʼm tə̂. 14 Yeenn bba, maw mayn ngɔru ta tee kɔnyɛ̂ tə̂, mba kinga kuka kə̂ Lubba bbarje karə
         jinga darâ ddəw tə̂ lə Jeju-Kristə. 15 Jeje kə̂ n-tɔkəje ddəw Ndil tə̂ lə Lubba mban, maji karə kəjə ləse to tokə baann.
         A bbo kəjə ləm to dang dɔ marə nɛ̂n tə̂ a, Lubba a kilaje ddəw-boô. 16 Mə nɛ̂n tə̂ tɔyn, ddəw kə̂ junnje ndərəng bbokənɛn nəənn le, maji karə yeenn njaa
         jawje nɛ̂n nyɔm.17 Ngakɔnʼmje, maji karə sese tɔyn njaa ə-ndajije kula ddam. Jeje n-toje to nɛ̂n-kɔju-marɛ̂.
         Yeenn a, arəje kəmse to kə dɔ dəwje tə̂ kə̂ pa-nja ləde to tokə pa-nja ləm kə̂ n-nja
         nɛ̂n. 18 M-pa marəse gɔl banya nya mban. A, m-təl ta pa karəse bbokənɛn kə maann-nɔn kəmʼm
         tə̂: dəwje nya aw njaje tokə dəwje kə̂ mbətəje tar koy lə Kristə kə̂ oy dɔ kakə-dəsə tə̂. 19 Dunnje ddəw yo, mba məde â to lubba ləde. Daw dɔsuje rɔde mba nɛ̂n-rɔ-kul ləde. Kəjə
         ləde to kə dɔ nɛ̂nje tə̂ kə̂ nangə̂ dɔrɔ. 20 A jeje, bbe ləje to darâ. Jeje jaw ngəbbə Əbbə-dəwjeJeju-Kristə kə̂ to Nje-kajije kə̂ a kin darâ ddee. 21 Ne â nâ turu da-rɔje kə̂ to ndoo karə unn da-rɔɛ̂ kə̂ to nɛ̂n-piti. Nâ dda baann
         ddəw singa-mɔngu tə̂ kə̂ nee nɛ̂n mba kɔn nɛ̂n dɔ nɛ̂nje tɔyn.

Pɔl arə ndəjəje41 Yeenn a, ngakɔnʼmje kə̂ m-dikise nya, sese kə̂ m-ndiki nya ta təl koose bbay, sese
         kə̂ ə-ddaje arə misi kə rɔ-nəəl, sese â minga nɛ̂n piti. Ngakɔnʼmje kə̂ m-dikise
         nya, maji karə ə-naynje ddəw mə-kâra tə̂ kə̂ ə-ddaje kə Əbbə-dəwje le arəje ngəng.2 Əi Ebodi kə Sɛntis, m-dujuse nya karə ooje ta naan ddəw mə-kâra tə̂ kə̂ aw ddaje
         kə Əbbə-dəwje. 3 A əi, kə̂ ə-to nje-buwa-kula marəm kə̂ tɔkɔrɔ, m-duji karə uman dɛnɛ̂nje nəənn le.
         Mba dumanʼmje darə n-dda ddɔ n-tɔju nɛ̂n Tar kə̂ Maji jarə dəwje, dede kə Kleman kə marə njê-kula marəmje kə ride to makəturu təbbə tə̂.4 Maji karə ə-ddaje rɔ-nəəl kə ndɔ tɔyn, mba ə-toje to dəwje lə Əbbə-dəwje. M-təl m-pa bbay, ə-ddaje rɔ-nəəl. 5 Maji karə dəwje tɔyn gərəje mə-maji ləse. Əbbə-dəwje a təl ngɔsi baa. 6 Maji karə əjəje tar mba marə nɛ̂n kâra ang. A mə nɛ̂nje tə̂ tɔyn, ə-dujuje Lubba
         nɛ̂n kə̂ ə-ndikije. A duju tə̂ kə̂ aw dujeje le arɛ̂je wooyo tɔ. 7 Baann a, mə-wul-lɔm lə Lubba kə̂ uta nɛ̂n-gərə lə dəwje tɔyn a ngəm məse ddəm kəjə
         ləse ddəm mba ə-ddaje mə-kâra kə Jeju-Kristə.8 Ngakɔnʼmje, tar kə̂ mâ kutu nɛ̂n dɔɛ̂ â nəənn: undaje kəjə ləse kə dɔ nɛ̂nje tə̂
         kə̂ tɔkɔrɔ, nɛ̂n kə̂ asə karə dəwje ooje to nɛ̂n kə̂ ngəng kəmde tə̂, nɛ̂n kə̂ gatə
         gatə, nɛ̂n kə̂ to nɛ̂n-yərəw ang, nɛ̂n kə̂ asə karə dəw ndiki, nɛ̂n kə̂ maji kə̂ dəwje
         asəje ta piti, nɛ̂n tɔyn kə̂ maji, nɛ̂n kə̂ asə ta kɔsu gajɛ̂. 9 Nɛ̂n kə̂ m-ndose, nɛ̂n kə̂ ingaje wase nɛ̂n kə̂ m-dda kə̂ ooje tarɛ̂ kə mbise ddəm
         kəmse ddəm le, maji karə ə-ddaje. Lubba kə̂ Nje-mə-wul-lɔm a nayn kə se.Pɔl arə wooyo njê-mə-kunnje kə̂ Pilipi10 Rɔm nəələm nya ddəw tə̂ lə Əbbə-dəwje, mba məse to dɔm tə̂ bbay. Məse le to dɔm tə̂ njaa, a ddəw kə̂ ta tɔjum nɛ̂n məse
         le â ingaje ang bbay. 11 Maw pa tar baann mba nɛ̂n â dum wa? Baann ang. M-gərə ta kunda məm kə dɔ nɛ̂n tə̂
         kə̂ to jim tə̂ njaa. 12 M-gərə ta kisi dann ndoo tə̂ ddəm dann nɛ̂n-kinga tə̂ ddəm. Kə kar tɔyn, mə nɛ̂nje
         tə̂ tɔyn, bbo musa nɛ̂n məm ndann wase bbo ddam, minga nɛ̂n uta dɔm wase nɛ̂n dum
         njaa kara osom tə̂ ang. 13 Masə ta dda nɛ̂n tɔyn ddəw tə̂ lə Kristə kə̂ aw arəm singa. 14 A ə-ddaje nɛ̂n maji, mba otoje səm dəbbə nɛ̂n kəm-to-ndoo kə̂ ingam.15 Pilipinyɛje, sese njaa kara ə-gərəje kə majɛ̂. Kar tə̂ kə̂ mɔtu Maseduwann kunn-kutu
         kila mbər Tar kə̂ Maji tə̂, Egilisi ləse kâra baa njaa aw arəm nɛ̂n, mba kumanʼm nɛ̂n kula tə̂ kə̂ maw dda. 16 Mba kar kə̂ m-nayn Tesalonikə bbay a, ulaje kə nɛ̂n arəje umanʼm gɔl banya nya. 17 Maw sangə ddəw ta kinga nɛ̂n jise tə̂ ang. Nɛ̂n kə̂ maw sangə to karə Lubba ila nɛ̂n
         dɔ marə tə̂ arəse. 18 Minga nɛ̂n tɔyn jim tə̂ asə loe mban. M-təl minga uta dɔɛ̂ bbay. Nɛ̂n kə̂ arəje Epaporoditə
         ddee nɛ̂n arəm le minga kə majɛ̂. Nɛ̂n dum ang ngaa. Nɛ̂n kə̂ arəmje le to tokə yambo
         kə̂ ətə maji nya wase nɛ̂n-polo kə̂ maji kəm Lubba tə̂ ddəm nəəle ddəm. 19 Lubba le a karəse nɛ̂nje tɔyn kə̂ ə-ndikije ddəw tə̂ lə Jeju-Kristə, mba nɛ̂n-kinga laa to baa kə nangə̂. 20 Maji karə n-pitije Lubba kə̂ to Bɔjeje nyɔm kə ləw. Amɛnn.Dɔbɔyn lapiya lə Pɔl21 Maji karə ə-ddaje lapiya njê-mə-kunnje kâra kâra tɔyn kə ri Jeju-Kristə. Ngakɔnjeje kə̂ eeje səm nəənn ddase lapiya. 22 Njê-mə-kunnje tɔyn ddase lapiya, uta tɔyn dede kə̂ daw ddaje kula mə kəy tə̂ lə tɔkə
         mbay kə̂ Rɔm n̂-ddase lapiya.23 Maji karə mə-maji lə Əbbə-dəwjeJeju-Kristə nayn kə se tɔyn!

Tar lapiya lə Pɔl11 Əman Pɔl kə̂ Lubba ndiki tə̂ arə m-ddee to nje-kaw-kula lə Jeju-Kristə kə ngokɔnʼm Timɔte, 2 n-dda makəturu nəənn jarə ngakɔnje kə̂ toje to dəwje lə Lubba, kə̂ ooje məde tə̂ kə
         Kristə ngaâ ddaje saa mə-kâra, kə̂ isije tɔkə bbe tə̂ kə̂ Kolosə. Maji karə Bɔjeje Lubba
         dda kə se mə-maji ddəm arə məse wul lɔm ddəm.Pɔl arə wooyo Lubba3 Kar kə̂ jaw nduju Lubba kə̂ to Bɔ Əbbəjeje Jeju-Kristə a, jaw jarɛ̂ wooyo mbase ngaâ jaw jilase duju tə̂ ləje kə ndɔ tɔyn. 4 Joo tar məse kə̂ unnje arəje Jeju-Kristə kə tar ndiki kə̂ aw ndikije dəwje lə Lubba tɔyn le. 5 Mba aw undaje məse dɔ nɛ̂nje tə̂ kə̂ maji kə̂ Lubba ngəm mba tar ləse mə dara tə̂.
         Ndɔ kə̂ dila nɛ̂n mbər Tar kə̂ Maji kə̂ to tar kə̂ tɔkɔrɔ darəse njaa ooje nɛ̂n tar nɛ̂n kə̂ Lubba gɔl mba tar ləse mə
         dara tə̂ le. 6 Tar kə̂ Maji nəənn le aw andə kandə aw nɛ̂n kə kete kete dɔ nangə tə̂ tɔyn. Kar kə̂
         Tar le tee bbeê ləse le to tokə baann tɔ, unn kute ndɔ tə̂ kə̂ ooje nɛ̂n tar mə-maji
         kə̂ tɔkɔrɔ kə̂ Lubba dda kə se le. 7 Epaparas kə̂ to nje-kula marəje kə̂ n-ndike nya le â tɔjuse nɛ̂ɛnn. Naw dda kula
         mba tar le, to nje-kula lə Kristə kə̂ aw dda kula laa kə dɔgɔlɛ̂. 8 N̂-pa tar ndiki kə̂ Ndil-mə-nda ula məse tə̂ le narəje.9 Mba yeenn bba, jeje kara, unn kute ndɔ tə̂ kə̂ joo nɛ̂n tar le, jaw duju Lubba kə
         ndɔ tɔyn mba tar ləse. Ngaâ jaw duje karə narə ə-gərəje nɛ̂n kə̂ məɛ̂ ndiki narə
         ddususe, narə ingaje kəm-karɛ kə nɛ̂n-gərə dang dang kə̂ Ndil-mə-nda aw arə dəwje.
         10 Yeenn bba pa-nja ləse a to tokə ye kə̂ Əbbə-dəwje ndiki ngaâ â ddaje nɛ̂n kə̂ nəəle kə ndɔ tɔyn. Â ddaje kulaje kə̂ maji dang dang
         ngaâ â gərəje Lubba kə kete kete. 11 Lubba a dda karə ingaje singa mə nɛ̂nje tə̂ tɔyn ddəw singa-mɔngu tə̂ laa kə̂ to nɛ̂n-piti.
         Baann bba â tɔje wurse ngaâ â kuwaje karə ngəng mə nɛ̂nje tə̂ tɔyn. 12 Maji karə arəje wooyo Lubba kə̂ Bɔ kə rɔ-nəəl. Ne â n̂-dda narə asəje ta kinga nɛ̂nje
         kə̂ maji kə̂ to ɔju dɔ dəwje laa lo-karɛ tə̂. 13 N̂-tee kə je kɔ singa tə̂ lə mbay kə̂ lo ndul tə̂ kə ddang ngaâ naw kə je mə Bbe-kɔn
         tə̂ lə Ngonnɛ̂ kə̂ n̂-ndike nya. 14 Ddəw tə̂ lə Ngonnɛ̂ le, Lubba ɔruje mə majang tə̂ kə ddang ngaâ tar majangje ləje ɔru dɔje tə̂.Kristə ee dɔ nɛ̂nje tə̂ tɔyn15 Dəw kâra oo Lubba ang. A Kristə le dəw kə̂ ooe a, oo Lubba. N̂-to Ngonn-dərə kə̂ uta nɛ̂nje tɔyn kə̂ Lubba dda. 16 Mba ddəw tə̂ laa â Lubba dda nɛ̂nje tɔyn kə̂ mə dara tə̂ ddəm dɔ nangə tə̂ ddəm nɛ̂nje
         kə̂ kəm dəw oo ddəm yeje kə̂ kəm dəw oo ang ddəm. N̂-dda ndilje kə̂ toje to njê-singaje,
         ndilje kə̂ aw ɔnje mbay. Lubba dda nɛ̂nje tɔyn ddəw tə̂ lə Kristə le ddəm mba Kristə le ddəm. 17 Kristə to kete arə nɛ̂nje tɔyn ngaâ nɛ̂nje tɔyn aw naynje kə lo-tode ddəw tə̂ laa. 18 Ne â n̂-to dɔ Egilisi kə̂ to da-rɔɛ̂. N̂-to kunn-kutu nɛ̂n, n̂-to dɔngɔr dəw kə̂ oy, a ndol, baann bba
         nâ kuta dəwje tɔyn ngaâ nâ kuta nɛ̂nje tɔyn. 19 Mba Lubba oo maji ta kisi tɔyn njaa mə ngonnɛ̂ tə̂ ta dduse tɔyn. 20 Ddəw tə̂ lə Ngonnɛ̂ le n̂-ndiki ta təl kula nuju naan tə̂ kə nɛ̂nje tɔyn kə̂ dɔ nangə
         tə̂ ddəm nɛ̂nje tɔyn kə̂ darâ ddəm. Ddəw məsə Ngonnɛ̂ tə̂ kə̂ kayn kakə-dəsə tə̂ le, n̂-dda narə mə-wul-lɔm to dɔ nangə tə̂ ddəm darâ ddəm.21 Ləw, ə-tinje naan kə Lubba. Ə-toje to njê-baanje laa mba majangje kə̂ aw əjəje məse
         tə̂ ddəm aw ddaje ddəm. 22 A bbasinɛn, Lubba unguse naan tə̂ saa ddəw koy tə̂ lə Ngonnɛ̂ kə̂ unn da-rɔ dəw ngaâ
         oo ndoo. N̂-dda baann bba karə ə-ddeeje maji kəmɛ̂ tə̂, karə nɛ̂n kâra tuju rɔse
         tə̂ ang, karə tar kâra to dɔse tə̂ ang. 23 A maji karə ə-naynje ddəw mə-kunn tə̂ le ta arje dɔɛ tə̂ arə ngəng tokə kəy kə̂ gɔlɛ̂
         uwa nangə kə majɛ̂. Nɛ̂n kə̂ Tar kə̂ Maji dda arə aw undaje məse dɔɛ tə̂ le, inyaje ddəwe ang. Tar kə̂ Maji le dila mbəre darə dəwje tɔyn kə̂ dɔ nangə tə̂. Ngaâ əman Pɔl, m-ddee to nje-kula
         Tar kə̂ Maji le.Pɔl oo ndoo ngaâ dda ddɔ mba Egilisi24 Bbasinɛn maw dda rɔ-nəəl mba ndoo kə̂ maw moo mba tar ləse. Ngaâ, maw moo kəsə ndoo
         lə Kristə mba Egilisi kə̂ to da-rɔɛ̂. 25 Egilisi le â m-ddee to nje-kulɛ̂ mba Lubba â inya kula le jim tə̂ karə mila mbər
         tar laa tɔyn marəse. 26 Nɛ̂n nəənn le Lubba ngəm lo-kiyɛ̂ tə̂ bbal kə bbal ləw baa arə dəwje tɔyn gərəje ang.
         A bbasinɛn n̂-tee nɛ̂n kə ddaka narə dəwje laa. 27 N̂-ndiki ta dda bba karə dəwje laa le gərəje nɛ̂n kə̂ n̂-ngəm lo-kiyɛ̂ tə̂ le kə̂
         to nɛ̂n-piti ddəm nɛ̂n-kinga ddəm horo dəwje tə̂ tɔyn. Nɛ̂n kə̂ n̂-ngəm lo-kiyɛ̂ tə̂
         le â nəənn: Kristə kə̂ to məse tə̂ le, asəje ta kunda məse to â kingaje piti lə Lubba tɔ. 28 Kristə le â jaw jila mbər laa. Jaw jarə ndəjə dəwje tɔyn ngaâ jaw tɔjude nɛ̂n dəwje tɔyn
         ddəw kəm-karɛ tə̂ dang dang, karə dəwje tɔyn sangəje ddəw tə̂ lə Kristə. 29 Mba yeenn bba maw dda kula ddəm maw dda ddɔ ddəm ddəw singa tə̂ kə̂ Kristə arəm ngaâ aw dda kula rɔm tə̂ ngəng nya.

21 M-ndiki karə ə-gərəje to ddɔ kə̂ maw dda to ddɔ kə̂ ngəng nya: Maw dda ddɔ mba tar
         ləse, mba tar lə dəwje kə̂ Lawodise kə marə dəwje nya kə̂ oomje ndɔ kâra ang. 2 M-ndiki ta karə dingaje singa məde tə̂ ngaâ n̂-ddeeje kâra baa ddəw ndiki naan tə̂,
         karə nɛ̂n-gərə kə̂ maji dda arə məde oso pɔn. Ngaâ n̂-gərəje nɛ̂n kə̂ Lubba ngəm
         lo-kiyɛ̂ tə̂. Nɛ̂n le to Kristə. 3 Lubba iya dam kəm-karɛ kə dam nɛ̂n-gərə rɔ Kristə tə̂.4 Maw pa tar nəənn bba karə dəw kâra ərəse kə tarje kə̂ tɛɛ̂ tə̂ kə̂ kura kura ang.
         5 Tɔkɔrɔ njaa, mee horose tə̂ kə da-rɔm njaa ang. A, ndilim ee horose tə̂. Rɔm nəələm
         nya mba moo a, kula ləse aw nja kə dɔgɔlɛ̂ ngaâ aw uwaje məse kə̂ unnje arəje Kristə le arə ngəng.Jinga nɛ̂n tɔyn ddəw tə̂ lə Kristə6 Ə-taaje Jeju-Kristə to Əbbəsese mban. Yeenn a, maji karə ə-naynje ddəw mə-kâra tə̂ kə̂ ə-ddaje saa le.
         7 Maji karə ə-maanje gɔlse dɔ Kristə tə̂ arəje ngəng, tokə lə kakə kə̂ ngirɛ̂ uwa nangə arə kətərə. Uwaje mə-kunn ləse
         arəje ngəng ddəw kâra baa kə nɛ̂n kə̂ n̂-tɔjuse, ta arəje wooyo Lubba nya nya mba
         maji kə̂ n̂-dda kə se.8 Ə-ngəmje rɔse kə majɛ̂ arəje dəw ərəse ddəw kəjəje tə̂ laa ang, mba to ngəmje ddəm
         to kəjəje lə dəwje baa ddəm. To kəjəje kə̂ inje mə nɛ̂n-ji-bbeje tə̂ lə dəwje ddəm
         to kəjəje kə̂ dɔ nangə tə̂ nəənn ddəm. To kəjəje kə̂ inje ddəw tə̂ lə Kristə ang. 9 Mba ne Kristə kə̂ nunn da-rɔ dəw le, nɛ̂nje kə̂ to rɔ Lubba tə̂ tɔyn njaa to rɔɛ̂ tə̂. 10 Sese kara, ingaje nɛ̂nje tɔyn kə nangə̂ baa ddəw mə-kâra tə̂ kə̂ ə-ddaje saa, ne
         kə̂ nɔn dɔ ndilje tɔyn kə̂ aw ɔnje mbay ddəm singa-mɔnguje tɔyn ddəm. 11 Ddəw tə̂ laa, ujaje ganja kə̂ dəw â aw uja ang. To ganja lə Kristə â ujaje. Ganja lə Kristə le ɔru bbo nɛ̂n-dda kə̂ maji ang kə̂ to da-rɔje tə̂ kə ddang. 12 Batɛm kə̂ ingaje le nayn to n̂-dubbuse kə Kristə naan tə̂. Goe tə̂ a, ə-ndolje saa naan tə̂, mba ooje məse tə̂ to singa lə Lubba â
         ndole. 13 Yeenn a, sese kə̂ ləw, nayn to oyje mba majang ləse ddəm mba ganja kə̂ da-rɔ tə̂ kə̂
         ujaje ang le ddəm, Lubba dda arə ə-təlje isije kəm baa kə Kristə. Nɔru tar majangje ləje tɔyn dɔje tə̂. 14 Tarje kə̂ makəturu tə̂ kə̂ unda tar dɔje tə̂ ngaâ aw dda singa kə je le. Lubba ɔru
         kə ddang. N̂-bbərə tarje le dɔ kakə-dəsə tə̂, n̂-tuju kə ddang. 15 Lubba ɔru singa lə ndilje tɔyn kə̂ aw ɔnje mbay. N̂-tɔjude kəm dəwje tə̂ tɔyn ngaâ
         nuwade to bbərəje narə dɔsuje nja kə go kulɛ̂ go Ngonnɛ̂ tə̂ kə̂ tətə ddɔ le.16 Yeenn a, arəje dəw kâra gangə sariya dɔse tə̂ mba nɛ̂n kə̂ aw usaje ang ddəm mba
         nɛ̂n kə̂ aw ayje ang ddəm mba marə kusu ang ddəm mba kusu nɛyn kə̂ siki wase ndɔ-kuwa-rɔ ang ddəm. 17 Nɛ̂njeenn tɔyn toje to ndil nɛ̂n kə̂ a ddee ndɔ tə̂ kə̂ bara. A nɛ̂n kə̂ tɔkɔrɔ to
         da-rɔ Kristə. 18 Dang bba arəje dəwje kə̂ aw ddaje rɔde tɛn baa kəm dəwje tə̂ ngaâ aw poloje anjəje, undaje tar dɔse tə̂ ang. Dooje ninje ləde kəmde tə̂ to nɛ̂nje kə̂ ngəng nya ngaâ
         kəjəje ləde kə̂ toje to kəjəje lə dəwje baa ddaje arə dooje rɔde bo nya. 19 Dinyaje ta nayn kə Kristə kə̂ to tokə dɔ dəw le. Dɔ â aw dda arə da-rɔ tɔyn mbɔn naan to kâra baa. Ddəw tə̂
         le dɔ â, mbara-rɔje kə mənrə-rɔje uwaje naan ngaâ ubbaje singa tokə ye kə̂ Lubba
         ndiki.Koy kə kisi kəm baa kə Kristə20 Oyje ddəw kâra baa kə Kristə mban arə singaje kə̂ duninya tə̂ toje to nɛ̂n kâra ang kəmse tə̂. A mba ddi bba
         kisi ləse to tokə dəwje kə̂ dɔ nangə tə̂ nəənn ngaâ aw bbəəlje nduje wa? 21 Nduje tokə ye kə̂ nan: «Unn nɛ̂n nəənn ang, ə-nan nɛ̂n nəənn ang, ɔru nɛ̂n nəənn kə
         jii ang.» 22 Ndujeenn le to mba nɛ̂nje kə̂ bbo kunn njaa dəw unn dda nɛ̂n kula be a, a goto kə
         ddang. To nduje kə nɛ̂n-tɔjuje lə dəwje. 23 Tɔkɔrɔ, ndujeenn le toje to nɛ̂n kəm-karɛ kəm dəwje tə̂: Polo nɛ̂nje kə̂ mə dəw ndiki,
         dda rɔ tɛn baa kə dda rɔ ndoo tə̂. A ndujeenn toje to nɛ̂nje kə̂ baa, a ta dda karə
         dəw tɔ bboje kə̂ da-rɔɛ̂ tə̂, ndujeenn le asəje ta dda ang.

Pa-nja kə̂ ləw kə ye kə̂ siki31 Ə-ndolje kâra baa kə Kristə kə̂ oy ngaâ ndol le mban. Yeenn a, maji karə kəmse to kə dɔ nɛ̂n tə̂ kə̂ darâ,
         lo tə̂ kə̂ Kristə isi tə̂, dɔ ji-kɔl Lubba tə̂. 2 Maji karə əjəje kə dɔ nɛ̂n tə̂ kə̂ darâ, bbo dɔ nɛ̂n tə̂ kə̂ nangə̂ nəənn ang. 3 Mba oyje mban ngaâ təbbə ləse kə̂ tɔkɔrɔ to lo-kiyɛ̂ tə̂ kə Kristə rɔ Lubba tə̂. 4 Kar kə̂ Kristə kə̂ to təbbə le unda lo tee a, sese kara â kundaje lo tee saa tɔ ta kinga piti laa
         saa.5 Mba yeenn bba, maji karə arəje bbo nɛ̂nje kə̂ nangə̂ nəənn oy rɔse tə̂ kə ddang. Nɛ̂nje
         tokə: Kaya, nɛ̂n-yərəw, dda bbo nɛ̂n karə uta dɔɛ̂, dda bbo nɛ̂nje kə̂ maji ang, kunda
         kəm-nda kə̂ to ddəw kâra baa kə polo kɔr. 6 Yeenn to nɛ̂nje kə̂ aw ddee kə wungu lə Lubba dɔ dəwje tə̂ kə̂ toje to njê-dɔ-kətərəje.
         7 Kisi ləse ləw to tokə baann, kar tə̂ kə̂ aw ddaje nɛ̂n majangje le.8 A bbasinɛn nəənn, maji karə inyaje nɛ̂njeenn tɔyn. Nɛ̂nje kə̂ tokə: Wungu, rɔ-katə,
         mə-majang, nɛ̂n-tajije, tar mbəje kə̂ aw tee tase tə̂. 9 Maji karə ə-paje tar ngəm arəje naan ang ngaa, mba ɔruje da-rɔ kə̂ ləw kə nɛ̂n-ddaje
         laa ilaje kɔrɔ̂ tokə lə bar kubbu mban. 10 Ngaâ ulaje da-rɔ kə̂ siki arə ə-ddeeje to dəwje kə̂ siki. Lubba aw dda arə ə-ddeeje
         siki kə ndɔ tɔyn ngaâ aw undaje rɔ Lubba kə̂ nje-ddase le kə kete kete. Baann bba
         â gərəje Lubba le kə majɛ̂. 11 Bbasinɛn, Gɛrɛkə wase Jiipi goto ngaa. Dəw kə̂ uja ganja wase uja ganja ang goto. Dəw kə̂ gəle to dang wase dəw kə̂ kəmɛ̂ ɔru ang goto. Dəw kə̂ to bbərə
         wase to bbərə ang goto ngaa. A Kristə â to nɛ̂n tɔyn, ne â nee mə dəwje tə̂ tɔyn.12 Lubba â mbərəse arə ə-ddeeje to dəwje laa kə̂ n̂-ndikise nya. Yeenn bba, maji karə
         ooje ndoo lə dəwje, ə-ddaje maji kə dəwje, ə-ddaje rɔse ngaji, ə-wulje pee ngaâ ə-tɔje
         wurse. 13 Maji karə ə-tɔje wurse arəje naan. Bbo dəw dda marə nɛ̂n kə̂ maji ang kə nje-marɛ̂
         a, ɔruje tar dɔ naan tə̂. Ddəw kâra baa tokə Əbbə-dəwje ɔru tar dɔse tə̂ le ə-ddaje tokə baann tɔ. 14 A uta tɔyn, maji karə ndiki to rɔse tə̂ tokə lə kubbu. To nɛ̂n kə̂ a tɔse naan tə̂
         kuta nɛ̂n tɔyn. 15 Maji karə mə-wul-lɔm lə Kristə â ɔn dɔ kəjəje kə̂ məse tə̂. Mba Lubba bbarse karə ingaje mə-wul-lɔm le bba karə
         ə-ddeeje to da-rɔ kə̂ kâra baa. Maji karə ə-gərəje go maji kə̂ n̂-dda kə se. 16 Maji karə tar lə Kristə kə̂ nɛ̂nje kə̂ maji to məɛ tə̂ nayn horose tə̂ nya nya. Maji karə ə-tɔjuje naan nɛ̂n
         ddəm ə-ndəjəje naan ddəm kə kəm-karɛ tɔyn. Ɔsuje paje dang dang kə məse tɔyn ə-walje
         nɛ̂n Lubba ddəw tə̂ lə Ndil-mə-nda mba majije kə̂ n̂-dda kə se. 17 Nɛ̂n tɔyn kə̂ aw ddaje wase aw paje, maji karə ə-ddaje kə ri Əbbə-dəwjeJeju ngaâ arəje wooyo Lubba kə̂ Bɔ ddəw tə̂ laa.Kisi lə njê-mə-kunnje horo naan tə̂18 Dɛnɛ̂nje, maji karə ə-bbəəlje ngawsese tokə ye kə̂ Əbbə-dəwje ndiki karə ə-ddaje. 19 Dingawje, maji karə ə-ndikije dɛnɛ̂nje ləse ngaâ arəje rɔse atəse dɔde tə̂ ang.20 Ngannje, ooje ta njê-kujuse mə nɛ̂nje tə̂ tɔyn. Yeenn to nɛ̂n kə̂ kura kə̂ Əbbə-dəwje ndiki karə ə-ddaje. 21 Bɔ ngannje, ulaje wungu mə ngannse tə̂ ang. Mba rɔde a koy njururu. 22 Bbərəje, maji karə ooje ta əbbəsese kə̂ dɔ nangə tə̂ nəənn mə nɛ̂n tə̂ tɔyn. Ə-ddaje
         baann mba kunda kə̂ daw dundaje kəmde dɔse tə̂ bba ta nəəl nɛ̂n kəmde tə̂ ang. Ə-ddaje
         kula arəjede kə mə ngonn-kasə tokə dəwje kə̂ aw bbəəlje Əbbə-dəwje. 23 Nɛ̂n tɔyn kə̂ aw ddaje a, ə-ddaje kə mə-kâra, tokə nɛ̂n le aw ddaje mba Əbbə-dəwje, bbo mba dəwje ang. 24 Mba ə-gərəje to â kingaje nɛ̂nje kə̂ maji kə̂ Əbbə-dəwje ngəm mba dəwje laa to kuka ləde. Əbbəsese to Kristə, ne â aw ddaje saa. 25 Mba dəw kə̂ aw dda nɛ̂n kə̂ gatə gatə ang, a kinga kuka laa asə kəm nɛ̂n-dda laa kə̂
         gatə gatə ang le. Lubba a kɔru kəm dəw kâra ang.

41 Sese kə̂ eeje kə bbərəje, maji karə ə-ddaje kə de nɛ̂n kə̂ gatə gatə ddəm nɛ̂n kə̂
         to kə dɔgɔlɛ̂ ddəm. Mba maji karə ə-gərəje to sese kara eeje kə Əbbəsese darâ tɔ.Dɔbɔyn ndəjəje2 Maji karə ə-naynje ddəw duju Lubba tə̂. Arəje məse to dɔɛ tə̂ ngaâ arəje wooyo Lubba.
         3 Maji karə ə-dujuje Lubba mba tar ləje tɔ, karə nɔru ddəw narə n-pa tar laa. Baann
         bba karə mila mbər tar lə Kristə kə̂ to lo-kiyɛ̂ tə̂ le. Mba nɛ̂ɛnn le â dilam kəy-kula tə̂ mbɛɛ̂. 4 Maji karə ə-dujuje Lubba bba karə m-pa tar nəənn kə̂ ləw nayn lo-kiyɛ̂ tə̂ le kə ddaka
         kə dɔgɔlɛ̂.5 Maji karə ə-njaje horo dəwje tə̂ kə̂ ooje məde tə̂ ang kə kəm-karɛ. Arəje kar kə̂
         Lubba inya arəse nday baa ang. 6 Maji karə tar kə̂ tase tə̂ maji to maji dɔrɔ ngaâ nəəl dəwje. Maji karə ə-gərəje
         gusu kə̂ â kilaje nɛ̂n tar tə̂ lə dəwje kâra kâra.Dɔbɔyn lapiya7 Ngokɔnje Tisikə kə̂ m-ndike nya â a pa tar kisi ləm kə̂ misi tɔyn karəse. N̂-to nje-kula
         marəm kə̂ aw dda kula lə Əbbə-dəwje kə dɔgɔlɛ̂. 8 Əman njaa m-ndiki tə̂ ta kulɛ̂ karəse karə n̂-pa tar kə̂ dɔje tə̂ narəse karə arəse
         singa. 9 Marə ngokɔnje Onejim kə̂ n-ndike nya ngaâ aw dda kula kə dɔgɔlɛ̂ aw saa tɔ. N̂-to
         dəw kə̂ bbeê ləse. Dede â dâ paje tar nɛ̂nje tɔyn kə̂ aw nja nəənn karəse.10 Aristarkə kə̂ to nje-kəy-kula marəm kə Markə kə̂ to ngonn-nann Barnabas n̂-ddajese
         lapiya. Ingaje ndu ɔju dɔ Markə le mban. Yeenn bba bbo n̂-tee horose tə̂ a, ə-tɛɛ̂je
         kə rɔse tə̂ kə majɛ̂. 11 Jeju+, kə̂ daw bbarɛ̂ nan Justus ddase lapiya tɔ. Horo Jiipije tə̂ tɔyn kə̂ ooje məde tə̂
         kə Jeju, dede kə̂ mota nəənn le â daw dumanʼmje kula tə̂ mba Bbe-kɔn lə Lubba. Dede â minga nɛ̂n singa. 12 Epaparas kə̂ to dəw kə̂ bbeê ləse ddase lapiya. Ne kə̂ n̂-to bbərə-kula lə Jeju-Kristə le naw dda ddɔ mba tar ləse kə ndɔ tɔyn, ddəw duju Lubba tə̂ bba karə uwaje arəje
         ngəng, karə ə-ddeeje maji tɔyn, bba karə unnje rɔse tɔyn ta dda nɛ̂n tɔyn kə̂ mə Lubba
         ndiki. 13 Mɔru naji lə Epaparas marəse to naw noo ndoo nya mba tar ləse ddəm mba njê-mə-kunnje
         kə̂ Lawodise ddəm mba njê kə̂ Iyerapolis ddəm. 14 Luku kə̂ n-ndike nya, kə̂ to nje-karə-kuman, de kə Demas n̂-ddase lapiya.15 Maji karə ə-ddaje lapiya ngakɔnje kə̂ Lawodise, ə-ddaje lapiya Nɛnpa kə̂ njê-mə-kunnje
         aw mbɔnje naan mə kəy tə̂ laa. 16 Bbo ə-turaje makəturu nəənn bbeê ləse a, arəje n̂-tura Egilisi tə̂ kə̂ Lawodise tɔ. Ta sese ə-turaje makəturu kə̂ a kin Lawodise ddee+.17 Ə-paje arəje Arəsipə ə-paje nan, maji karə nunda kəmɛ̂ dɔ kula tə̂ lə Əbbə-dəwje kə̂ darɛ̂, ta n̂-dda kə majɛ̂.18 M-ddase lapiya, əman Pɔl njaa muja lapiya nəənn makəturu tə̂ kə jim. Maji karə oleje
         məse to m-nayn kəy-kula tə̂ bbay. Mə-maji lə Lubba nayn kə se.
         
            
               	Lo tə̂ nəənn, to Jeju kə̂ Najarɛtə ang. To marə dəw dang kə̂ ria nan Jeju â Pɔl aw
                     pa tar laa nəənn.

               	Makəturu kə̂ a kin Lawodise ddee le dəw gərə ang se nayn kɔrɔ̂ wase to makəturu kə̂
                     Pɔl ula nɛ̂n arə Epɛjinyɛje wa? 

Tar lapiya lə Pɔl11 Əman Pɔl kə Silas kə Timɔte, n-dda makəturu nəənn jarə njê-mə-kunnje kə̂ Egilisi tə̂ kə̂ Tesalonikə, kə̂ toje to dəwje lə Lubba kə̂ Bɔ ddəm lə Əbbə-dəwjeJeju-Kristə ddəm. Maji karə Lubba arə məse wul lɔm ngaâ n̂-dda kə se mə-maji.2 Jaw jarə wooyo Lubba kə ndɔ tɔyn mbase ngaâ kar kə̂ jaw duju Lubba a, jaw duje mbase
         tɔ. 3 Kəm Lubba tə̂ kə̂ to Bɔjeje, jaw jole məje dɔ kulaje tə̂ kə̂ aw ddaje ddəw mə-kunn
         tə̂ ləse kə dɔ ndiki tə̂ ləse kə̂ aw dda kula. Jole məje dɔ məse tə̂ kə̂ aw undaje
         dɔ Əbbəjeje Jeju-Kristə tə̂ arəje ngəng le tɔ. 4 See ngakɔnje kə̂ Lubba ndikise nya, n-gərə to ne Lubba njaa n̂-mbərəse, 5 mba Tar kə̂ Maji kə̂ jila mbəre bbeê ləse le, to tarje kə̂ baa ang. Jila mbər le kə singa-mɔngu kə̂
         Ndil-mə-nda arəje ngaâ n-gərə to tar kə̂ jaw pa jarəse le to tar kə̂ tɔkɔrɔ. Ə-gərəje ddəw kə̂
         jisi nɛ̂n horose tə̂ le kə majɛ̂, n-dda baann mba maji ləse. 6 Sese le, ə-ddaje nɛ̂n tokə jeje ddəm ə-ddaje nɛ̂n tokə lə Əbbə-dəwje ddəm mba mə nɛ̂n-singaje tə̂ kə̂ ingase, ə-taaje tar le kə rɔ-nəəl kə̂ Ndil-mə-nda arəse. 7 Yeenn a, ə-ddeeje to nɛ̂n-kɔju-marɛ̂ lə njê-mə-kunnje kə̂ Maseduwann kə lə njê kə̂
         Akay tɔyn. 8 Mba tar lə Əbbə-dəwje in bbeê ləse bba tee Maseduwann kə nangə tə̂ kə̂ Akay. Ngaâ, dəwje ooje tam məse
         kə̂ unnje arəje Lubba le kə lo tɔyn, yeenn a, ja təl pa tar dɔɛ̂ tə̂ ang ngaa. 9 Dəwje tɔyn aw paje tar tee kə̂ n-tee rɔse tə̂, ndɔ tə̂ kə̂ jaw nɛ̂n bbeê ləse kə
         gusu kə̂ inyaje nɛ̂n kɔrje kə̂ aw poloje, a ə-turuje rɔse kə rɔ Lubba tə̂ ta dda saa,
         ne Lubba kə̂ nisi kəm baa ddəm n̂-to Lubba kə̂ tɔkɔrɔ ddəm le 10 ngaâ aw nginanje Ngonnɛ̂ Jeju kə̂ oy, a n̂-ndole, ne kə̂ nâ kin darâ ta ddee. Ne ngonnɛ̂ kə̂ nɔruje ta wungu
         tə̂ lə Lubba kə̂ aw ddee le.

Kula kə̂ Pɔl dda bbe tə̂ kə̂ Tesalonikə21 Ngakɔnʼmje, sese njaa ə-gərəje kə majɛ̂ to tee kə̂ n-tee rɔse tə̂ le, ture to baa
         ang. 2 Ə-gərəje kə majɛ̂ to joo ndoo ngaâ dəwje tajije bbe tə̂ kə̂ Pilipi. A Lubba arə jubba
         singa mə nɛ̂n-singaje tə̂ nya nya, narə jila mbər Tar kə̂ Maji laa jarəse. 3 Tarje kə̂ jaw pa jarəse le ngəm ɔru ang ddəm nɛ̂n-yərəw ɔru ang ddəm kəjə kə̂ maji
         ang kâra ɔru ang ddəm. 4 A Lubba nanje oo bba inya Tar kə̂ Maji laa le mə jije tə̂. Yeenn bba jaw pa tar lə Lubba mba nəəl nɛ̂n kəm dəwje tə̂ ang.
         Jaw pa mba nəəl nɛ̂n kəm Lubba tə̂ kə̂ aw nan məje. 5 Sese kara ə-gərəje kə majɛ̂, jaw pa tarje ta kərə nɛ̂n dəw ndɔ kâra ang ngaâ kəjə
         ləje to dɔ nɛ̂n-kinga tə̂ ndɔ kâra ang. Lubba njaa kara a kɔru naji ləje. 6 Jaw sangə ddəw ta kinga piti ta dəwje tə̂ ang ddəm tase tə̂ ang ddəm ta marə dəwje
         tə̂ ang ddəm. 7 Kə tɔkɔrɔ tə̂, n-to njê-kaw-kulaje lə Kristə, yeenn a, jee kə ddəw ta nya dɔse tə̂ njaa. A n-dda bba n-wul pee horose tə̂, tokə
         lə kɔn ngannje kə̂ aw ngəm ngannɛ̂. 8 N-ndikise nya, n-to ngɔsi ta pa Tar kə̂ Maji lə Lubba karəse ddəm ta karə təbbə ləje njaa mbase ddəm. Mba ə-ddeeje to dəwje kə̂
         n-ndikise nya. 9 Ngakɔnje, oleje məse dɔ kulaje tə̂ ləje kə dɔ ndoo tə̂ kə̂ joo. Til kə kar, n-dda
         kula bba ta ddee to nɛ̂n-koto dɔ dəw tə̂ kâra horose tə̂ ang. Baann â jila nɛ̂n
         mbər Tar kə̂ Maji lə Lubba jarəse.10 Ə-toje to njê-tar-najije ləje, sese ddəm Lubba ddəm. Pa-nja ləje horose tə̂ see njê-mə-kunnje
         to pa-nja kə̂ nɛ̂n-yərəw ɔru ang, to pa-nja kə̂ gatə gatə, kə̂ tar to dɔɛ tə̂ ang.
         11 Ə-gərəje to, n-dda nɛ̂n kə se kâra kâra tɔyn tokə bɔ aw dda kə ngannɛ̂. 12 N-ndəjəse, n-dda jarə ubbaje singa ngaâ n-dujuse nya karə pa-nja ləse to tokə ye
         kə̂ Lubba ndiki, ne kə̂ n̂-bbarse karə andəje mə Bbe-kɔn tə̂ laa, karə ingaje Piti
         laa saa.13 Jaw jarə wooyo Lubba kə ndɔ tɔyn mba kar kə̂ jila mbər tar lə Lubba jarəse le, ooje
         ngaâ ə-taaje to tar lə Lubba njaa, bbo to tar lə dəwje ang. Tar le aw dda kula məse
         tə̂, see njê-mə-kunnje. 14 Ngakɔnje kə̂ Tesalonikə, ə-ndajije nɛ̂n-dda lə dəwje kə̂ Egilisi tə̂ kə̂ nangə tə̂ kə̂ Jude mban, dede kə̂ dooje məde tə̂ kə Jeju-Kristə le. Dede le dooje ndoo ji Jiipije tə̂, a bbasinɛn sese kara njê kə̂ ləse njaa aw ula kəmse ndoo tə̂ tokə baann tɔ.
         15 Jiipije â tɔlje Əbbə-dəwjeJeju kə njê-kilaje mbər tar lə Lubba. Dulaje kəmje ndoo tə̂ tɔ. N̂-nəəlje kəm Lubba tə̂ ang ngaâ n̂-toje to
         njê-baanje lə dəwje tɔyn. 16 Dɔkuje ddəw kila mbər tar karə dəwje kə̂ toje to Jiipije ang darəje dəwje le ingaje
         kaji ang. Nɛ̂ɛnn dda arə majangje lə Jiipije le uta dɔɛ̂. A ta tee kɔnyɛ̂ tə̂ a, wungu lə Lubba oso dɔde tə̂.Pɔl ndiki ta təl koo njê kə̂ Tesalonikə17 Ngakɔnje, jinya naan mba gɔju kar. Ja kooje naan ang, a məje tə̂ jinyase ang. A n-dda
         singa nya tɔ ta təl koose, mba maal təl koose ddaje nya. 18 Mba yeenn bba, n-ndiki ta təl kaw rɔse tə̂. Ngaâ əman Pɔl njaa m-sangə ddəw gɔl banya
         nya ta kaw. A Satan ɔkuje ddəw. 19 Sese â jaw junda məje dɔse tə̂, sese â ja kinga rɔ-nəəl mbase, sese tɔ â, â toje
         to nɛ̂n-piti ləje nɔn Əbbə-dəwjeJeju tə̂ ndɔ tə̂ kə̂ nâ ddee. 20 Tɔkɔrɔ njaa, ə-toje to nɛ̂n-piti ləje ddəm nɛ̂n-rɔ-nəəl ləje ddəm.

31 N-tɔ wurje n-nginan ndərəng pin a, joo maji ta nayn kə karəje baa Atɛnn. 2 Ngaâ jula ngokɔnje Timɔte jarəse. Ne le naw numanje kula tə̂ lə Lubba mba kila mbər
         Tar kə̂ Maji lə Kristə. Julɛ̂ bba karə n̂-dda narə ingaje singa ddəm karə uwaje arəje ngəng ddəw mə-kunn
         tə̂ ləse ddəm. 3 Baann bba karə mə nɛ̂n-singaje tə̂ kə̂ aw ingase nəənn, dəw kâra təl kə guku ang.
         Mba ə-gərəje kə majɛ̂ to, nɛ̂n-singaje kə̂ baann le a kingajeje njaa. 4 Kar kə̂ n-nayn rɔse tə̂ le, n-pa jarəse to ja kooje ndoo nya njaa. A nɛ̂n kə̂ n-pa
         le njaa tee arə sese kara ə-gərəje kə majɛ̂. 5 Mba yeenn bba, m-tɔ wurum pin le ngaâ, mula Timɔte karə aw oo tar dɔ mə-kunn tə̂
         ləse. M-bbəəl mba karə Əsu in nanse arə kulaje ləje ddee to nɛ̂n kə̂ baa.6 A bbasinɛn Timɔte le in rɔse tə̂ təl ngaa. N̂-pa tar kə̂ maji dɔ mə-kunn tə̂ ləse
         kə dɔ ndiki tə̂ kə̂ to məse tə̂ narəje. N̂-pa narəje nan aw əjəjeje dɔje tə̂ kə ndɔ
         tɔyn ngaâ maal kooje aw ddase tokə jeje kara maal təl koose aw ddaje le tɔ. 7 Yeenn bba ngakɔnjeje, mə nɛ̂n-singaje tə̂ tɔyn kə mə nɛ̂n kəm-to-ndooje tə̂ tɔyn kə̂
         aw ingajeje, jaw jubba singa mba mə-kunn ləse. 8 Bbasinɛn dɔje ndol, mba aw uwaje arəje ngəng ddəw mə-kâra tə̂ kə̂ ə-ddaje kə Əbbə-dəwje. 9 Wooyo kə̂ baânn â ja karə Lubba mbase, karə asə kəm rɔ-nəəl kə̂ jinga mbase nɔn
         Lubba tə̂ ləje le wa? 10 Til kə kar, jaw duju Lubba nya karə ɔru ddəw arə jaw joose, bba karə ingaje nɛ̂n kə̂
         du mə-kunn tə̂ ləse.11 Maji karə Bɔjeje Lubba njaa kə Əbbəjeje Jeju, dɔruje ddəw darə jaw tee rɔse tə̂! 12 Maji karə Əbbə-dəwje dda arə ndiki kə̂ aw ndikije naan kə ndiki kə̂ aw ndikije nɛ̂n dəwje tɔyn aw kə kete
         kete, tokə ndiki kə̂ jaw ndikise le tɔ. 13 Maji karə narə ubbaje singa ngaâ n̂-dda narə ə-ddeeje to dəwje kə̂ maji tɔyn ddəm
         dəwje kə̂ tar kâra to dɔde tə̂ ang ddəm nɔn Bɔjeje Lubba tə̂, ndɔ tə̂ kə̂ Əbbəjeje
         Jeju a ddee, ne kə dəwje laa tɔyn. Amɛnn!

Pa-nja kə̂ maji kəm Lubba tə̂41 Kəsə tar ləje tokə be: Ngakɔnje, n-tɔjuse ddəw kə̂ ta nja nɛ̂n karə nəəl kəm Lubba
         tə̂. To nɛ̂n kə̂ aw ddaje mban. A n-dujuse ddəm n-ndəjəse ddəm kə ri Əbbəjeje Jeju karə awje nɛ̂n kə kete kete. 2 Mba ə-gərəje nduje kə̂ Əbbə-dəwjeJeju arə n-pa jarəse mban. 3 Nɛ̂n kə̂ Lubba ndiki â to, karə ə-sangəje rɔse mba Lubba, karə ulaje rɔse kaya tə̂
         ang. 4 Maji karə dəw kâra kâra gərə ta ngəm rɔɛ̂ karə maji tɔyn ddəm+, ula pa-nja laa naan tə̂ ang ddəm. 5 Arəje bbo kə̂ da-rɔ tə̂ dɔrɔ â ddase tokə aw dda dəwje kə̂ gərəje Lubba ang le ang.
         6 Mə tar tə̂ nəənn, maji karə dəw kâra dda marə nɛ̂n kə̂ maji ang kə ngokɔɛ̂n ang ddəm
         ula nje-marɛ̂ naan tə̂ ang ddəm. Mba n-pa jarəse ngaâ n-ndɔru mbise nya mbɛɛ̂ mban.
         Əbbə-dəwje a kinya dəwje tɔyn kə̂ aw ddaje nɛ̂nje kə̂ baann baa ang. 7 Mba Lubba bbarje karə n-sangəje rɔje mbɛɛ̂ bbo karə jula rɔje mə nɛ̂n-yərəw tə̂ ang.
         8 Yeenn bba bbo dəw kə̂ mbətə nduje nəənn a, to dəw â n̂-mbəte ang, Lubba kə̂ arəse
         Ndil-mə-nda laa â n̂-mbəte.9 Nɛ̂n kə̂ ɔju dɔ ndiki naan to ngakɔn-naan njaa le, to nɛ̂n kə̂ dəw a təl kuja tarɛ̂
         makəturu tə̂ kula nɛ̂n karəse ang ngaa. Mba Lubba tɔjuse ddəw ndiki naan mban. 10 Aw ə-ndikije ngakɔnje kə̂ Maseduwann tə̂ tɔyn tokə baann mban. A n-ndəjəse karə ə-ddaje
         arə uta yeenn bbay. 11 Maji karə ə-sangəje ddəw ta kisi kə mə-wul-lɔm, ta undaje kəmse kə dɔ nɛ̂nje tə̂ ləse
         njaa, ta ə-ddaje kula kə jise njaa ddəw kâra baa kə ndu kə̂ junn jarəse. 12 Baann bba pa-nja ləse a dda karə dəwje kə̂ ooje məde tə̂ ang bbəəlse. Ngaâ â ddeeje
         to nɛ̂n-koto dɔ dəw tə̂ ang.Lubba a ndol dəwje kə̂ oyje13 Ngakɔnje, n-ndiki ta karə ə-gərəje tar dɔ dəwje tə̂ kə̂ oyje, bba karə uwaje ndoo
         tokə lə kəsə dəwje ang. Mba dede dundaje məde dɔ marə nɛ̂n tə̂ kâra ang. 14 Bbo jooje məje tə̂ to Jeju oy ngaâ Lubba ndole a, jooje məje tə̂ tɔ to Lubba a ndol dəwje kə̂ ooje məde tə̂
         kə Jeju bba oyje, karə disije kə Jeju kâra baa. 15 Ddəw kâra baa tokə Əbbə-dəwje pa le, nɛ̂n kə̂ n-pa jarəse â nəənn: Jeje kə̂ ja naynje kəm baa ndərəng ndɔ ddee
         tə̂ lə Əbbə-dəwje, ja kaw kete karə dəwje kə̂ oyje le ang. 16 Mba ja kooje marə ndu kə̂ Lubba a kunn, ndu marə mbay lə anjəje a bbar ngaâ kɔru
         təbbə lə Lubba a bbar mə dara tə̂, a ne Əbbə-dəwje njaa nâ kin darâ ddisi. Dəwje kə̂ ooje məde tə̂ kə Kristə bba oyje a ndolje dɔngɔr. 17 Goe tə̂ a, jeje kə̂ ja n-naynje kəm baa bbay le, dâ kotoje kə de kâra baa mə mum
         tə̂, ta kaw kinga nɛ̂n Əbbə-dəwje mə dara tə̂. Yeenn ngaâ ja naynje kə Əbbə-dəwje kə ndɔ kə ndɔ. 18 Yeenn a, maji karə ə-ndəjəje naan kə tarje nəənn bba karə ubbaje singa.
         
            
               	Marə dəwje əjəje to tar nəənn a ta pa nan maji karə dəw kâra kâra taa dɛnɛ̂n kə
                     ddəw kə̂ maji tɔyn ddəm kə ddəw kə̂ gatə gatə ddəm. 

Ndɔ ddee lə Əbbə-dəwje51 Ngakɔnje, nɛ̂n kə̂ ɔju dɔ kar wase ndɔ ddee lə Əbbə-dəwje le, to nɛ̂n kə̂ ta dda makəturu tə̂ kula nɛ̂n karəse ang ngaa. 2 Mba sese njaa kara ə-gərəje kə majɛ̂: Ndɔ lə Əbbə-dəwje a ddee tokə ndɔ ddee lə nje-bboko til tə̂. 3 Kar kə̂ dəwje a paje nan: «Jisi kə mə-wul-lɔm kə majɛ̂ njaa ngaa. Jasə ta njaa kə
         bbəəl ang ngaa.» A karɛ̂ tə̂ənn njaa, njangə baa a, tuju a koso dɔ dəwje tə̂ le tokə
         ndo kə̂ ɔsu dɛnɛ̂n ngaâ dâ teeje tɛɛ tə̂ ang. 4 A see ngakɔnje, sese ə-naynje lo ndul tə̂ ang. Yeenn a, ndɔ le a kɔsuse busu tokə
         lə nje-bboko ang. 5 Sese tɔyn ə-toje to dəwje kə̂ aw njaje lo-karɛ tə̂. Ə-toje to dəwje kə̂ aw njaje karâ.
         Jeje n-to dəwje kə̂ aw njaje mə til tə̂ ang ddəm aw njaje lo ndul tə̂ ang ddəm. 6 Yeenn a, maji karə n-tibbije tokə lə kəsə dəwje ang. Maji karə bbi ɔru kəmje ang ta
         n-gərəje dɔjije. 7 Dəwje kə̂ aw tibbije, aw tibbije til tə̂. Ngaâ njê kə̂ aw ayje koto arə aw ddade,
         aw ayje til tə̂. 8 A jeje kə̂ n-to dəwje kə̂ aw nja karâ le, maji karə n-gərəje dɔjije. Maji karə mə-kunn
         kə ndiki toje rɔje tə̂ tokə lə kubbu ddɔ. Məje kə̂ junda ta kinga kaji le maji karə
         to dɔje tə̂ tokə lə əjɔkudɔ-ddɔ. 9 Mba Lubba mbərəje karə wungu laa oso dɔje tə̂ ang. N̂-mbərəje karə jinga kaji ddəw
         tə̂ lə Əbbəjeje Jeju-Kristə. 10 Kristə le oy mba tar ləje bba karə, le jisije kəm baa wase joyje njaa kara, jisije kəm baa
         saa ndɔ tə̂ kə̂ nâ ddee. 11 Yeenn bba, maji karə ə-ndəjəje naan, ə-ddaje arəje njê-marəse ubbaje singa ddəw kâra
         baa tokə aw ddaje mban le.Dɔbɔyn ndəjə kə tar lapiya12 Ngakɔnje, n-dujuse bbay karə ə-bbəəlje dəwje kə̂ aw ddaje kula horose tə̂, dede kə̂
         Əbbə-dəwje undade karə n̂-tɔjuse ddəw, karə n̂-ndəjəse le. 13 Maji karə oojede maji kəmse tə̂ ddəm ə-ndikijede ddəm ɔju dɔ kula ləde le. Maji karə
         isije kə mə-wul-lɔm horose tə̂.14 Ngakɔnje, n-dujuse nya karə ə-ndɔruje mbi dəwje kə̂ aw ddaje nɛ̂nje kə̂ to kə dɔgɔlɛ̂
         ang. Maji karə ə-ddaje arəje dəwje kə̂ rɔde oy njururu təl ubbaje singa. Ngaâ umanje
         dəwje kə̂ mə-kunn ləde sangə ang bbay ddəm ə-tɔje wurse arəje dəwje tɔyn ddəm. 15 Aaje kə majɛ̂ arə dəw kâra ila barə majang kə̂ dəw dda saa ang. A, maji karə ə-sangəje
         ddəw ta dda maji horose tə̂ ddəm ta dda maji kə dəwje tɔyn ddəm.16 Ndɔ tɔyn njaa, maji karə rɔse nəəlse, 17 maji karə ə-dujuje Lubba kə kar tɔyn 18 ngaâ mə nɛ̂nje tə̂ tɔyn, arəje wooyo Lubba, mba to nɛ̂nje kə̂ Lubba ndiki karə ə-ddaje
         mba mə-kâra kə̂ ə-ddaje kə Jeju-Kristə.19 Maji karə ɔkuje ddəw Ndil-mə-nda karə dda kula ang. 20 Maji karə ə-mbətəje mbər tarje lə Lubba kə̂ daw dila le ang. 21 Nɛ̂nje tɔyn njaa, maji karə ə-tənnje kə majɛ̂ ooje bba ta ə-ngəmje yeje kə̂ maji.
         22 Majangje dang dang tɔyn njaa, maji karə ə-ngəmje rɔse ddəwe tə̂.23 Maji karə Lubba njaa kə̂ to nje-karə mə-wul-lɔm dda arə ə-ddeeje maji tɔyn. Maji karə
         n̂-ngəm da-rɔse tɔyn, kəjə ləse, kəwn ləse kə rɔse, narə ndɔ ddee lə Əbbə-dəwjeJeju-Kristə a, tar kâra to dɔse tə̂ ang. 24 Ne kə̂ n̂-bbarse le naw dda nɛ̂n kə turu ndue. Ne â nâ dda nɛ̂njeenn.25 Ngakɔnje, maji karə ə-dujuje Lubba mbaje tɔ.26 Ə-ddaje lapiya ngakɔnje tɔyn to lapiya kə̂ maji tɔyn.27 M-dujuse nya kə ri Əbbə-dəwje karə n̂-tura makəturu nəənn darə ngakɔnje tɔyn.28 Maji karə mə-maji lə Əbbəjeje Jeju-Kristə nayn kə se.

Tar lapiya11 Əman Pɔl kə Silas kə Timɔte, n-dda makəturu nəənn jarə njê-mə-kunnje kə̂ Egilisi tə̂ kə̂ Tesalonikə, kə̂ toje to dəwje lə Bɔjeje Lubba kə lə Əbbə-dəwjeJeju-Kristə. 2 Maji karə Lubba kə̂ Bɔ kə Əbbə-dəwjeJeju-Kristə n̂-ddaje kə se mə-maji ngaâ darə məse wul lɔm.Əbbə-dəwje a ddee gangə sariya3 Ngakɔnje, to tar ləje ta karə wooyo Lubba kə kar tɔyn mbase. To nɛ̂n kə to kə dɔgɔlɛ̂
         njaa. Mba mə-kunn ləse aw bo kə kete kete ngaâ aw ndikije naan kə kete kete. 4 Nɛ̂ɛnn le dda arə jaw junda guje mbase, mba wurse kə̂ aw tɔje kə mə-kunn ləse kə̂
         aw uwaje arəje ngəng mə nɛ̂n kəm-to-ndooje tə̂ kə mə nɛ̂n-singaje tə̂ kə̂ aw ingase
         le.5 Nɛ̂njeenn aw tɔjuje to sariya lə Lubba to gatə gatə ngaâ toje to nɛ̂nje kə̂ a ddaje
         karə ə-ddeeje to dəwje kə̂ asəje ta kandə mə Bbe-kɔn tə̂ lə Lubba kə̂ aw ooje ndoo mbɛɛ̂ le. 6 Mba to kə dɔgɔlɛ̂ karə dəwje kə̂ ulaje kəmse ndoo tə̂ le, Lubba ula kəmde ndoo tɔ.
         7 Ngaâ karə n̂-dda narə sese kə̂ aw ooje ndoo le kara, uwaje rɔse kə je, kar tə̂ kə̂
         Əbbə-dəwjeJeju a kunda lo tee ngaâ a kin darâ ddee kə anjəje laa kə̂ toje to njê-singa-mɔnguje le. 8 Nâ ddee dann ndɔn-puru tə̂ kə̂ aw ɔn ta kila barə dɔ dəwje tə̂ kə̂ gərəje Lubba ang
         ngaâ mbətəje ta dda nɛ̂n kə turu ndu Tar kə̂ Maji lə Əbbə-dəwjeJeju. 9 Sariya ləde a to tuju kə̂ dâ kubbaje kə ndɔ kə ndɔ. Dâ kisije ddəw əw kə Əbbə-dəwje ddəm ddəw əw kə singa-mɔngu laa kə̂ to nɛ̂n-piti ddəm. 10 Nɛ̂ɛnn le a to kar tə̂ kə̂ nâ ddee nɛ̂n karə dəwje laa walɛ̂je, karə dəwje kə̂ ooje
         məde tə̂ saa ɛɛ̂je kə koko. Sese kara â keeje horode tə̂ tɔ, mba ooje məse tə̂ kə
         tar kə̂ n-pa jarəse le.11 Mba yeenn bba, jaw duju Lubba kə ndɔ tɔyn mba tar ləse, karə narə pa-nja ləse to lə
         dəwje kə̂ ne njaa n̂-bbarde. Jaw duju karə ddəw singa-mɔngu tə̂ laa, narəse singa
         karə ə-ddaje nɛ̂nje tɔyn kə̂ maji kə̂ ə-ndikije ta dda ngaâ karə ə-ddaje kulaje ddəw
         mə-kunn tə̂ ləse. 12 Yeenn bba ri Əbbəjeje Jeju a kinga piti mbase ngaâ sese kara a kingaje piti mbɛɛ̂, ddəw mə-maji tə̂ lə Lubba
         ləje kə lə Əbbəjeje Jeju-Kristə.

Nɛ̂n kə̂ a tee kete bba Jeju a təl ddee21 Ngakɔnje, tar kə̂ ɔju dɔ ddee lə Əbbəjeje Jeju-Kristə kə tar mbɔn-naan ləje rɔɛ̂ tə̂ le, nɛ̂n kə̂ jaw dujuse â nəənn: 2 Marə dəw a kin pa karəse nan Lubba â pa tar arɛ̂ wase jeje â n-pa tar wase jeje
         â jula kə makəturu n-pa nan ndɔ ddee lə Əbbə-dəwje asə ngaa. Arəje kəjə ləse aw yo aw nɛ̂n ang ddəm arəje bbəəl ddase ang ddəm. 3 Dang bba arəje marə dəw ərəse kə marə gusu ang. Dɔngɔrɛ̂, dəwje a kunnje kutu dda
         dɔ-kətərə kə Lubba bba. Ngaâ dəw kə̂ mbətə ta dda nɛ̂n kə turu ndu Lubba a tɔju rɔɛ̂
         kə ddaka. Ne le Lubba undɛ̂ karə n̂-nayn kə kɔrɔ̂ nyɔm. 4 Ne le, nâ kin ta mbətə nɛ̂nje tɔyn kə̂ dəwje aw poloje kə nɛ̂n tɔyn kə̂ daw bbar
         nan lubba. Nâ kaw ndərəng kaw kisi mə Kəy-polo Lubba tə̂ ngaâ nâ dda rɔɛ̂ to Lubba njaa.5 Oleje məse ang wa? Kar tə̂ kə̂ m-nayn nɛ̂n horose tə̂ bbay le, m-pa tar nəənn marəse.
         6 A bbasinɛn nəənn, ə-gərəje nɛ̂n kə̂ aw ɔku ddəw nje-mə-majang le bbay, ndərəng karə
         kar laa asə bba nâ tee. 7 Mba singa-mɔngu lə Nje-mə-majang le aw dda kula lo-kiyɛ̂ tə̂ mban. Yeenn a, bbo dəw
         kə̂ aw ɔkɛ̂ ddəw le njaa goto a, nâ dda kula laa kə ddaka ngaa. 8 Yeenn ngaâ nâ tɔju rɔɛ̂ kə ddaka ngaâ Əbbə-dəwjeJeju a tɔlɛ̂ kə ləl tɛɛ̂, nâ tuje kə ndoko laa kə̂ nâ ddee nɛ̂n. 9 Satan a karə singa-mɔngu nje-mə-majang le bba a ddee nɛ̂n. Nâ dda nɛ̂n-mɔrije dang dang
         tɔyn kə nɛ̂nje kə̂ dum dɔ koo ta kərə nɛ̂n dəwje. 10 Nâ dda nɛ̂nje kə̂ gatə gatə ang ta kərə nɛ̂n dəwje kə̂ aw awje ta nayn kə kɔrɔ̂.
         Mba n̂-mbətəje ta taa ddəm ta ndiki tar kə̂ tɔkɔrɔ kə̂ a kajide ddəm 11 Mba yeenn bba, Lubba ula marə singa-mɔngu kə̂ aw dda arə dəwje aw ndəəmje ddəw, bba
         karə n̂-ndikije tə̂ kə tar ngəm le. 12 Yeenn bba Lubba a gangə sariya dɔ dəwje tə̂ kə̂ mbətəje ta koo məde tə̂ kə tar kə̂
         tɔkɔrɔ, a nɛ̂n-dda kə̂ gatə gatə ang â dingaje rɔ-nəəl ddəwe tə̂.Lubba bbar dəwje karə uwaje arə ngəng13 See ngakɔnje kə̂ Əbbə-dəwje ndikise nya, to tar ləje ta karə wooyo Lubba mbase kə ndɔ tɔyn, mba Lubba mbərəse
         kunn-kutu duninya tə̂ nu karə ingaje kaji ddəw Ndil tə̂ kə̂ aw dda arə ə-ddeeje maji tɔyn kə ddəw məse tə̂ kə̂ unnje arəje tar kə̂ tɔkɔrɔ.
         14 Mba yeenn bba Lubba bbarse ddəw Tar tə̂ kə̂ Maji kə̂ jila mbəre jarəse karə ingaje piti lə Əbbəjeje Jeju-Kristə. 15 Yeenn bba, ngakɔnje, maji karə uwaje arəje ngəng, ə-ngəmje nɛ̂nje kə̂ n-tɔjuse kə
         taje wase ddəw makəturu tə̂.16 Bɔjeje Lubba ndikije ngaâ ddəw mə-maji tə̂ laa n̂-dda narə jubba singa kə ndɔ tɔyn
         ngaâ narə junda məje dɔɛ̂ tə̂ kə majɛ̂. Yeenn a, n-dujude, ne de kə Əbbəjeje Jeju-Kristə njaa karə 17 n̂-ddaje darə ubbaje singa ngaâ darəse singa dda nɛ̂nje tɔyn kə̂ maji ddəw kulaje
         tə̂ tɔyn kə̂ aw ddaje ddəm ddəw tarje tə̂ tɔyn kə̂ aw paje ddəm.

Tar duju Lubba mba Pɔl31 Ngakɔnje, ta kutu nɛ̂n dɔɛ̂ a, maji karə ə-dujuje Lubba mbaje bba karə tar lə Əbbə-dəwje taa lo njangə baa ngaâ karə dəwje pitije tar le tokə dəwje aw pitije bbeê ləse
         le. 2 Ə-dujuje Lubba tɔ karə ɔruje ji njê-mə-majangje tə̂ ddəm ji dəwje tə̂ kə̂ maji ang
         ddəm. Mba to dəwje tɔyn njaa bba ooje məde tə̂ kə Lubba ang.3 A Əbbə-dəwje aw dda nɛ̂n kə turu ndue. Nâ karə ubbaje singa ngaâ nâ ngəmse karə Nje-mə-majang
         le ɔruse ang. 4 Ddəw tə̂ lə Əbbə-dəwje, jaw junda məje dɔse tə̂ to aw ddaje nɛ̂nje kə̂ n-dujuse karə ə-ddaje le ngaâ â
         ddaje kaw nɛ̂n kə kete kete.5 Maji karə Əbbə-dəwje tɔjuse ddəw karə ə-ndikije Lubba ngaâ karə Kristə dda arə ə-tɔje wurse.Pɔl duju karə dəwje ddaje kula6 Ngakɔnje, n-dujuse nya kə ri Əbbəjeje Jeju-Kristə karə aynje ngakɔnje kə̂ toje to njê-dabbəje, kə̂ aw ddaje nɛ̂nje kə̂ toje dang kə
         nɛ̂nje kə̂ n-tɔjuse. 7 Sese njaa kara, ə-gərəje gusu kə̂ ta ndaji nɛ̂n nɛ̂n-ddaje ləje. Mba kar tə̂ kə̂ n-nayn
         horose tə̂ le, n-dabbə ang. 8 N-duju dəw jarə arəje nɛ̂n-kusa baa ang. N-dda kula jarə ngəng, joo ndoo til kə kar,
         bba karə n-ddee to nɛ̂n-koto dɔ marə dəw tə̂ kâra horose tə̂ ang. 9 Tɔkɔrɔ, jee kə ddəw ta dujuse karə umanjeje njaa. A n-ndiki ta dda rɔje to nɛ̂n-kɔju-marɛ̂
         karə ə-ndajijeje. 10 Mba kar tə̂ kə̂ jee nɛ̂n horose tə̂ le, n-pa jarəse n-pa nan: «Bbo dəw ndiki kula
         ang a, maji karə dəw le usa nɛ̂n ang tɔ.»11 A joo nan marə dəwje horose tə̂ aw ddaje dabbə. N̂-ddaje kula ang, a tar lə dəwje
         â daw dulaje tade kə tə̂. 12 Dəwje kə̂ baann le, junn ndu nəənn jarəde, n-ndəjəde kə ri Əbbəjeje Jeju-Kristə karə n̂-ddaje kula ddekeke, ta dede njaa dingaje nɛ̂n nɛ̂n-kusa tade.13 A see ngakɔnje, maji karə ə-ddaje maji kə dəwje bbo arəje rɔse nyase ddəwe tə̂ ang.
         14 Bbo marə dəw mbətə ta dda nɛ̂n kə turu ndu kə̂ jarəse makəturu tə̂ nəənn a, ɛɛ̂je
         kə majɛ̂, ə-ddaje saa mə-kâra ang arəje rɔɛ̂ wul. 15 Ooeje to nje-baan ləse ang, a maji karə ə-ndɔruje mbia tokə ngokɔnse njaa.Dɔbɔyn lapiya16 Maji karə Əbbə-dəwje kə̂ to nje-mə-wul-lɔm arə məse wul lɔm kə ndɔ tɔyn, mə nɛ̂nje tə̂ tɔyn. Maji karə
         Əbbə-dəwje nayn kə se tɔyn!17 Əman Pɔl njaa muja tar lapiya nəənn kə jim. Yeenn to gusu kə̂ maw munda nɛ̂n jim makəturuje
         tə̂ ləm kâra kâra tɔyn. Əndaji makəturu ləm tokə baann.18 Maji karə mə-maji lə Əbbəjeje Jeju-Kristə nayn kə se tɔyn!

Tar lapiya lə Pɔl11 Əman Pɔl, m-to nje-kaw-kula lə Jeju-Kristə, mba Lubba kə̂ Nje-kajije kə Jeju-Kristə kə̂ jundaje məje dɔɛ̂ tə̂ â darəmje ddəw.2 M-dda makəturu nəənn mula nɛ̂n mari, əi Timɔte kə̂ ə-to ngonnəm kə̂ tɔkɔrɔ, ddəw mə-kunn
         tə̂. Maji karə Lubba kə̂ Bɔ kə Jeju-Kristə kə̂ to Əbbəjeje n̂-ddaje səi mə-maji, dooje kəm-to-ndoo ləi ngaâ darəje məi wul
         lɔm.Tar nɛ̂n-tɔju kə̂ to kə dɔgɔlɛ̂ ang3 Maji karə ə-nayn Epɛjə ddəw ndu tə̂ kə̂ munn mari kar tə̂ kə̂ maw nɛ̂n kə Maseduwann
         le. Mə bbe tə̂ kə̂ Epɛjə le, marə dəwje aw tɔjuje nɛ̂n kə dɔgɔlɛ̂ ang. Maji karə ə-gangəde
         ddəwe tə̂. 4 Ə-pa arə njê-nɛ̂n-tɔjuje kə̂ tɔkɔrɔ ang le arə dinya ddəw kunda kəjə ləde dɔ gəl
         nɛ̂nje tə̂ kə̂ ləw kə̂ to kə ddəwe ang kə kɔru gəl-kuju kadede kə̂ kɔnyɛ̂ goto. Nɛ̂njeenn
         aw ddeeje kə mayn naan tar baa, bbo dda nɛ̂n kə̂ Lubba gɔl mbaje ang. Ddəw mə-kunn
         tə̂ bba dəw gərə nɛ̂n nɛ̂n kə̂ Lubba gɔl le. 5 Nɛ̂n kə̂ maw sangə ddəw ndu tə̂ kə̂ munn nəənn to karə ə-ndikije naan kə mə kə̂ nda,
         karə eeje kə kəjə kə̂ maji, karə ooje məse tə̂ tɔkɔrɔ kə Lubba. 6 Marə dəwje kə̂ inyaje ddəw nɛ̂njeenn le ndəəmje ddəw ngaâ aw undaje bula baa. 7 N̂-ddaje rɔde to njê-gərəje-Ndu lə Lubba kə̂ arə Mɔyijə, a n̂-gərəje gəl tar kə̂ daw paje le ang. Tar kə̂ darje dɔɛ̂
         tə̂ le kara n̂-gərəje kandɛ̂ ang ddəm.8 Jeje, n-gərəje to Ndu lə Mɔyijə to nɛ̂n kə̂ maji tokə dəw unn dda nɛ̂n kula kə majɛ̂. 9 N-gərə to dəw kə̂ gatə gatə â Ndu to mbɛɛ̂ ang. Ndu to mba njê-kaalje-ta, njê-dɔ-ngəngje kə njê kə̂ mbətəje Lubba, njê-nɛ̂n-ddaje
         kə̂ maji ang kə njê kə̂ bbəəlje Lubba ang ddəm bbəəlje nɛ̂n lə Lubba ang ddəm njê-tɔlje
         bɔdede wase kɔndede kə njê-tɔlje ngamarədeje, 10 njê-ddaje lo-to-majang kə dingawje kə̂ aw toje kə dingaw marədeje kə njê-labbəje
         dəwje to bbərəje kə njê-ngəmje, njê kə̂ aw undaje-yo baa wase dəwje kə̂ ddaje nɛ̂n
         tɔyn kə̂ to dang kə nɛ̂n-tɔju kə̂ tɔkɔrɔ. 11 Nɛ̂n-tɔju kə̂ tɔkɔrɔ le to mə Tar kə̂ Maji tə̂, Tar kə̂ Maji le arəje ddəw karə n-gərə Lubba kə̂ piti to laa. Lubba kə̂ ndiki ta karə jisi kə
         majɛ̂ le njaa inya Tar kə̂ Maji le jim tə̂.Tar wooyo lə Pɔl12 Marə wooyo nya Əbbəjeje Jeju-Kristə kə̂ arəm singa: Noom to marə dəw kə̂ nâ kasə ta kunda məɛ̂ dɔɛ̂ tə̂ ngaâ n̂-bbarəm
         kula tə̂ laa. 13 A əman kə̂ ləw m-to nje-tuju ria, mula kəm dəwje laa ndoo tə̂, m-tajide le, Lubba
         oo kəm-to-ndoo ləm, mba moo məm tə̂ saa ang arə m-gərə dɔm nɛ̂n tə̂ kə̂ m-dda le ang.
         14 A Əbbəjeje Lubba dda səm mə-maji kə̂ bo nya. Narə moo məm tə̂ ngaâ narə m-ndiki ngamarəmje
         ddəw mə-kâra tə̂ kə̂ m-dda kə Jeju-Kristə le.15 Tar nəənn to tar kə̂ tɔkɔrɔ, maji karə dəwje tɔyn taaje tar nəənn ngəmje məde tə̂:
         Jeju-Kristə ddee dɔ nangə tə̂ mba kaji njê-nɛ̂n-ddaje kə̂ maji ang. Əman njaa m-to dəw kə̂ dda
         majang uta kəsə dəwje tɔyn. 16 A mba yeenn â Lubba oo kəm-to-ndoo ləm, n̂-ndiki ta karə Jeju-Kristə tɔju tɔ-wur laa dɔm tə̂, əman kə̂ m-to dəw kə̂ dɔngɔr kə̂ nje-nɛ̂n-dda kə̂ maji ang
         le. N̂-dda baann mba karə dəwje kə̂ a ta kooje məde tə̂ saa ta kinga nɛ̂n təbbə kə̂
         to kə ndɔ kə ndɔ oomje to nɛ̂n-kɔju-marɛ̂. 17 Asə karə dəwje tɔyn ndɔyje ri tɔkə mbay kə̂ nje-kisi kə ndɔ kə ndɔ ngaâ piteje, ne
         kə̂ noy ang, ne kə̂ kəm dəw ooe ang, Lubba kə̂ kâra baa, Amɛnn.18 Ngonnəm Timɔte, ndu kə̂ maw minya mə jii tə̂ nəənn, ar dɔ tar tə̂ kə̂ njê-kilaje
         mbər tar lə Lubba paje dɔi tə̂ ləw le. Maji karə tarje nəənn ari singa arə ə-dda nɛ̂n
         ddɔ kə̂ maji, 19 ddəw kunda məi dɔ Lubba tə̂ kə ddəw ngəm kəjə kə̂ maji tə̂. Marə dəwje kə̂ ooje məde
         tə̂ mban ngaâ eeje kə kəjə kə̂ maji le təlje inyaje kəjə kə̂ maji le ngaâ dosoje
         ddəw mə-kunn tə̂ ləde. 20 Imene de kə Alɛkəjandərə deeje horo dəwje tə̂ənn le. Minyade mə ji Satan tə̂ karə ta n̂-ndoje ta təl taji Lubba ang ngaa.

Ndəjə dɔ duju Lubba tə̂21 Nɛ̂n kə̂ maw ndəjəse ta karə ə-ddaje dɔngɔrɛ̂ â to karə ə-dujuje nɛ̂nje ji Lubba
         tə̂, karə ə-paje tar kə Lubba, ə-ddaje rɔse to ndoo nɔn Lubba tə̂ ngaâ ə-təlje kə
         wooyo arəje Lubba mba dəwje tɔyn. 2 Maji karə ə-dujuje Lubba mba tɔkə mbayje kə njê-kɔn-bbeje. Baann bba ja kisije ddekeke,
         ja kisije kə mə-wul-lɔm, karə pa-nja ləje to kə majɛ̂ ngaâ karə junn rɔje jarə Lubba.
         3 Yeenn bba to nɛ̂n kə̂ kura ngaâ maji nya kəm Lubba tə̂ kə̂ Nje-kajije, 4 Lubba kə̂ ndiki karə dəwje tɔyn ingaje kaji ddəm ndiki karə dəwje tɔyn gərəje nɛ̂n
         kə̂ tɔkɔrɔ ddəm. 5 Mba Lubba kâra baa,nje-gɔl-tar horo Lubba tə̂ kə dəwje kâra baa tɔ.N̂-to dəw, Jeju-Kristə,6 kə̂ unn rɔɛ̂ uka nɛ̂n dɔ dəwje tɔyn.Yeenn bba karɛ̂ asə a, Lubba dda nɛ̂ɛnn le ta tɔju to n̂-ndiki ta kaji dəwje tɔyn.7 Mba yeenn bba, Lubba undam to nje-tɔju tar kə nje-kaw-kula karə m-tɔju dəwje kə̂ toje to Jiipije ang, tar mə-kunn kə tar kə̂ tɔkɔrɔ. Tar kə̂
         tɔkɔrɔ â maw pa nəənn bbo maw mərə ngəm ang.Pa-nja lə dingawje kə dɛnɛ̂nje8 Yeenn a, m-ndiki karə dingawje dujuje Lubba kə lo tɔyn, dulaje jide kə darâ kə mə
         kə̂ nda kayn kə wungu ang ddəm kə kəjə kɔl ang ddəm.9 Ddəw kâra baa, m-ndiki karə dɛnɛ̂nje ulaje kubbu kə majɛ̂, dulaje kubbu darə kəm
         dəwje to kə dɔde tə̂ ang, n̂-ddaje mandə kə boro ang: N̂-ddaje dɔde kə dɔgɔlɛ̂, nɛ̂n-mandəje
         kə̂ n̂-dda kə andə wase mərə wase kubbu kə̂ gatɛ̂ ngəng nya â maji karə dulaje ang.
         10 A maji karə kulaje kə̂ maji â dɛnɛ̂nje ulaje to kubbu. Nɛ̂n kə̂ baann â asə karə
         dɛnɛ̂nje kə̂ unnje ndude ta bbəəl Lubba ddaje. 11 Kar nɛ̂n-tɔju a, maji karə dɛnɛ̂nje isije ddekeke ta ooje tar ta bbəəlje dəw. 12 Marə ddəw dɛnɛ̂n karə tɔju nɛ̂n wase ɔn dɔ dingaw ang. Maji karə dɛnɛ̂n utu tɛɛ̂.
         13 Mba Adam â Lubba ddɛɛ̂ dɔngɔr bba goe tə̂ a n̂-dda Ɛbə. 14 Adam â arə Satan əre ang. Dɛnɛ̂n â inya arə Satan əre ngaâ oso mə majang tə̂. 15 A Lubba a kaji dɛnɛ̂n ddəw kuju ngonn tə̂, tokə n̂-nayn ddəw mə-kunn tə̂, ddəw n̂-ndiki
         dəwje tə̂, ddəw sangə-rɔ tə̂ kə ddəw dda rɔ ngaji tə̂.

Dəwje kə̂ dɔ Egilisi tə̂31 Tar kə̂ tɔkɔrɔ â nəənn. Bbo marə dəw ndiki ta ddee to dəw kə̂ dɔ Egilisi tə̂ a, to
         kula kə̂ maji nya njaa â n̂-ndiki ta dda. 2 Baann a, maji karə dəw kə̂ dɔ Egilisi tə̂ le tar to dɔɛ̂ tə̂ ang, n̂-to nje-dɛnɛ̂n
         kə̂ kâra, n̂-to dəw kə̂ sangə rɔɛ̂, n̂-to dəw kə̂ gərə dɔ jia, n̂-to dəw kə̂ dda
         nɛ̂n kə ddəwe, dəw kə̂ gərə ngəm njê-mbaje, dəw kə̂ gərə ta tɔju nɛ̂n. 3 Maji karə n̂-to bbərə lə koto ang, n̂-to nje-ddɔ kə dəwje ang, n̂-to dəw kə̂ wul pee,
         n̂-to dəw kə̂ ndiki kɔl ang, n̂-to dəw kə̂ ndiki narɛ nya ang. 4 Maji karə n̂-to dəw kə̂ gərə ta tɔju ddəw kə̂ maji njê kə̂ mə kəy tə̂ laa, n̂-to
         dəw kə̂ ngannɛ̂ ooje tɛɛ̂ ngaâ bbəəleje. 5 A bbo dəw gərə ta kɔn dɔ njê kə̂ mə kəy tə̂ laa ang a, nâ ngəm Egilisi lə Lubba tokə baânn wa? 6 Maji karə dəw kə̂ dɔ Egilisi tə̂ to dəw kə̂ unn məɛ̂ arə Jeju goe əw bba. Baann ang
         a, nâ koo rɔɛ̂ bo nya ngaâ Lubba a gangə sariya dɔɛ̂ tə̂ tokə n̂-gangə sariya dɔ
         Əsu tə̂ le. 7 Maji karə n̂-to dəw kə̂ dəwje kə̂ toje to njê-mə-kunnje ang paje tar laa maji bba.
         Baann bba dəwje a nanɛnje saa ang ngaâ nâ koso mə bandə tə̂ lə Əsu ang.Tar lə diyakərəje8 Ddəw kâra baa, maji karə diyakərəje toje to dəwje kə̂ ulaje gəl rɔde naan tə̂ ang,
         dəwje kə̂ tar kə̂ tade tə̂ to joo joo ang, n̂-toje to njê-kayje koto nya ang, maji
         karə n̂-toje to dəwje kə̂ bbo kinga narɛ kə dɔgɔlɛ̂ ang ddade ang. 9 Maji karə tar mə-kunn kə̂ Lubba tee nɛ̂n kə ddaka le n̂-ngəmje kə kəjə kə̂ maji. 10 Maji karə n̂-nande doo kete bba ta goe tə̂, bbo marə tar to dɔde tə̂ ang a, dâ kasəje
         ta dda kula diyakərə le.11 Maji karə dɛnɛ̂n njɛɛ̂je kara ulaje gəl rɔde naan tə̂ ang, n̂-toje to njê-nanɛnje
         ang, n̂-gərəje dɔ jide. N̂-toje to dɛnɛ̂nje kə̂ toje gatə gatə ddəw nɛ̂nje tə̂ tɔyn.
         12 Maji karə diyakərəje le toje to njê-dɛnɛ̂nje kə̂ kâra baa. Maji karə n̂-gərəje ta
         tɔju ddəw kə̂ maji ngannde kə dəwje tɔyn kə̂ mə kəy tə̂ ləde. 13 Mba diyakərəje kə̂ aw ddaje kula ləde kə majɛ̂ a kingaje piti ta dəwje tə̂ tɔyn ngaâ
         dâ paje tar mə-kunn ləde kə̂ to kə dɔ Jeju tə̂ kə bbəəl ang.Tar mə-kunn kə̂ n̂-tee kə gəle kə ddaka14 Kar tə̂ kə̂ maw dda nɛ̂n makəturu mari nəənn, munda məm ta kaw kingai mbɔr ang baa.
         15 A bbo m-ddee kə tɔkɛ̂ ang a, ndəjəje kə̂ mari nəənn a kari ddəw karə ə-gərə ddəw kə̂
         â nja nɛ̂n horo dəwje tə̂ lə Lubba. Dəwje lə Lubba le to Egilisi lə Lubba kə̂ to Nje-kisi kəm baa. Egilisi le aw uwa tar kə̂ tɔkɔrɔ arə ngəng. 16 Tɔkɔrɔ njaa, tar mə-kunn kə̂ n̂-tee kə gəle kə ddaka le to nɛ̂n kə̂ ngəng nya. Tarɛ̂
         le tokə be:Kristə unn da-rɔ dəw,Ndil-mə-nda pa tar-naji laa nan n̂-to gatə gatə,anjəje ooeje,dəwje ilaje mbər tar laa horo gəl-dəwje tə̂,dəwje kə̂ dɔ nangə tə̂ unnje məde arɛ̂,Lubba unnɛ̂ aw saa darâ lo piti tə̂ laa.

Nɛ̂n tɔyn kə̂ Lubba dda maji to maji dɔrɔ41 Ndil-mə-nda pa kə majɛ̂ nan, ddutu ndɔje a, marə dəwje a kinyaje ddəw mə-kunn mba nayn go ndilje tə̂ kə̂ njê-ngəmje ngaâ dâ kunnje go nɛ̂n-tɔju lə ndilje kə̂ maji ang le. 2 Dəwjeenn le ndəəmje ddəw mba dəwje kə̂ toje to njê-ngəmje, dede kə̂ tar kə̂ tade
         tə̂ to dang kə kula-ddade le. Kəjə-tar ləde to kə dɔgɔlɛ̂ ang tokə nɛ̂n kə dula nɛ̂n
         poro darə kasɛ bba dɔru nɛ̂n kəjə ləde le. 3 Njê-ngəmje le tɔjuje nɛ̂n nan: Taa-naan lə dɛnɛ̂n de kə dingaw to nɛ̂n kə̂ maji ang
         wase kusa marə nɛ̂n-kusaje to nɛ̂n kə̂ maji ang. A Lubba dda nɛ̂n-kusajeenn mba njê-mə-kunnje
         kə̂ gərəje nɛ̂n-tɔju kə̂ tɔkɔrɔ. Maji karə darəje wooyo Lubba mban a, dusaje. 4 Mba nɛ̂nje tɔyn kə̂ Lubba dda maji to maji dɔrɔ. Nɛ̂n kə̂ ta mbətə goto, a maji ta
         karə wooyo Lubba mban a, kusa. 5 Mba tar lə Lubba kə duju kə̂ jaw duju Lubba ddaje arə nɛ̂n-kusa le təl to nɛ̂n-yərəw
         ang kəm Lubba tə̂.Nje-kula lə Jeju-Kristə kə̂ tɔkɔrɔ6 Bbo ə-tɔju nɛ̂nje kə̂ m-pa mari nəənn njê-mə-kunnje a, â to nje-kula lə Jeju-Kristə kə̂ tɔkɔrɔ. Baann bba, â tɔju to ə-to dəw kə̂ aw ubba singa ddəw tar mə-kunn tə̂
         ddəm ddəw nɛ̂n-tɔju tə̂ kə̂ tɔkɔrɔ kə̂ unn goe le ddəm. 7 Maji karə ə-mbətə əsu ngəmje kə̂ dəwje aw ɔruje kə̂ toje dang kə nɛ̂n-tɔju lə njê-mə-kunnje.
         Ə-sangə ddəw ta kunn rɔi karə Lubba. 8 Kunn rɔ kila ndam-singa tə̂ to nɛ̂n kə̂ dda maji njaa, a dda maji ddəw nɛ̂nje tə̂
         nya ang. A kunn rɔ karə Lubba to nɛ̂n kə̂ dda maji ddəw nɛ̂nje tə̂ tɔyn. Kunn rɔ karə
         Lubba le ndu-kunn mba kisi nɛ̂n kə təbbə kə̂ to ndɔ tə̂ kə̂ bbokonɛn ddəm ndɔ tə̂
         kə̂ aw ddee ddəm to tə̂. 9 Tar nəənn to tar kə̂ tɔkɔrɔ, maji karə dəwje tɔyn taaje ngəmje məde tə̂ kə majɛ̂.
         10 Jaw jooje ndoo wase jaw ddaje ddɔ mba məje kə̂ jundaje dɔ Lubba tə̂ kə̂ Nje-kisi kəm
         baa. Lubba kə̂ to Nje-kaji-dəwje tɔyn, uta tɔyn, n̂-to Nje-kaji njê-mə-kunnje. 11 Nɛ̂ɛnn â maji karə unn ndu dɔɛ̂ tə̂ ngaâ ə-tɔjude.Nɛ̂n-kɔju-marɛ̂ mba njê-mə-kunnje12 Maji karə dəw ooi to ngonn baa kəmɛ̂ tə̂ ang. A maji karə njê-mə-kunnje ooije to
         nɛ̂n-kɔju-marɛ̂ ddəw tar tə̂ kə̂ tai tə̂, ddəw kula-ddai tə̂, ddəw ndiki tə̂ kə̂ ə-ndiki
         dəwje, ddəw məi tə̂ kə̂ unn arə Jeju kə ddəw rɔi tə̂ kə̂ aw ngəm kə majɛ̂. 13 Maji karə ə-tura makəturu nya arə dəwje lo mbɔn-naan tə̂ ə-nginan nɛ̂n ndɔ ddee ləm.
         Arəde ndəjə ngaâ ə-tɔjude nɛ̂n. 14 Ndil-mə-nda ari gusu. Ə-dda ngar kə gusu le ang. Inga gusu le go tarje tə̂ kə̂ njê-kilaje
         mbər tar lə Lubba paje ngaâ dəwje kə̂ dɔ Egilisi tə̂ mbɔnje naan ilaje jide dɔi tə̂.
         15 Nɛ̂ɛnn â maji karə unda məi dɔɛ̂ tə̂. Maji karə unn rɔi ila kula tə̂ ləi. Yeenn bba
         dəwje tɔyn a kooje kula ləi kə̂ aw kə kete kete le. 16 Ə-ngəm rɔi kə majɛ̂, unda kəmi dɔ nɛ̂n-tɔju tə̂ ləi. Ə-nayn ddəwe tə̂ kə ndɔ tɔyn,
         mba bbo ə-dda tokə baann a, əi njaa â kaji rɔi ddəm â kaji dəwje kə̂ aw ooje tar
         ləi ddəm.

Ddəw ndəjə njê-mə-kunnje51 Maji karə ə-ndəjə dingaw kə̂ bbuka tokə lə bɔije njaa, bbo ə-ndangɛ̂ ang. Ə-ndəjə
         basanje tokə lə ngakɔinje njaa. 2 Maji karə ə-ndəjə kɔn dɛnɛ̂nje tokə lə kɔinjedede. Ə-ndəjə dɛnɛ̂nje kə̂ naynje kə
         singade bbay kə mə-nda kayn tokə ngakɔn-nanni.Tar dɔ dɛnɛ̂n-ndubbaje tə̂3 Maji karə ə-wal dɛnɛ̂n-ndubbaje kə̂ isije kə karəde njaa. 4 A bbo marə dɛnɛ̂n-ndubba kə̂ ngannɛ̂ wase ngakɛɛ̂ toje a, dɔngɔr nɛ̂n kə̂ ta dda â
         to karə n̂-tɔjuje kula mə-kunn ləde horo nujuje tə̂ ngaâ n̂-təlje kə nɛ̂n kə̂ njê-kujudeje
         ngəm nɛ̂n de darəde. Lubba ndiki nɛ̂n kə̂ baann nya. 5 Dɛnɛ̂n-ndubba kə̂ isi kə karɛ̂ baa ngaâ nje-kaa lo kə dɔɛ̂ tə̂ goto, unda məɛ̂ kə̂
         dɔ Lubba tə̂. Nəw ta dda rɔɛ̂ to ndoo rɔ Lubba tə̂ ang, naw duju Lubba, til kə kar.
         6 A dɛnɛ̂n-ndubba kə̂ unn rɔɛ̂ mba rɔ-nəəl kə̂ nangə̂ nəənn isi kəm baa ddəw da-rɔ tə̂,
         a ddəw ndil tə̂ noy mban. 7 Yeenn le â to nɛ̂n kə̂ ta karə ə-ndəjəde mbɛɛ̂ karə tar to dɔde tə̂ ang. 8 Bbo marə nje-mə-kunn aa lo kə dɔ nujuje tə̂ laa ang, uta tɔyn bbo naa lo kə dɔ dəwje
         tə̂ kə̂ mə kəy tə̂ laa ang a, ninya mə-kunn laa mban ngaâ n̂-maji ang nuta dəw kə̂
         unn məɛ̂ ang.9 Dɛnɛ̂n-ndubba kə̂ to nje-ngaw kə̂ kâra, kə̂ bbalɛ̂ uta bbal dɔmisan bba maji karə
         ə-dda ria horo marɛ̂je tə̂. 10 Maji karə ria bbar mba kula-ddaje kə̂ maji: Maji karə n̂-to dəw kə̂ ngəm ngannɛ̂,
         dəw kə̂ ngəm njê-mbaje, nje-toko gɔl dəwje lə Lubba. Maji karə n̂-to dəw kə̂ aw aa
         dəwje kə̂ nɛ̂n kəm-to-ndoo oso dɔde tə̂ oo. Maji karə n̂-to dəw kə̂ dda marə kulaje
         kə̂ maji dang dang.11 Maji karə ə-dda ri dɛnɛ̂n-ndubbaje kə̂ naynje kə singade bbay horo marɛ̂je tə̂ ang.
         Mba ndɔ kə̂ bbo kə̂ da-rɔ tə̂ ddade a, dâ kinyaje go Jeju-Kristə ta taa ngaw. 12 Kula-dda kə̂ baann tɔju to dinyaje ndu kə̂ dunnje dɔngɔr le. 13 Tɔ bbay, mba dingaje kula ta dda ang le a, n̂-ndoje ta kasə lo kə ta-kəy kəy. Dɔɛ̂
         tə̂, n̂-təlje to njê-kundaje bula. Tar kə̂ osode tə̂ ang kara dilaje tade tə̂ baa
         baa. Tar kə̂ asə ta pa ang kara daw paje. 14 Yeenn bba m-ndiki karə dɛnɛ̂n-ndubbaje kə̂ naynje kə̂ singade bbay taaje ngaw, maji
         karə dujuje ngannje. N̂-tɔjuje ddəw kə̂ maji njê kə̂ mə kəy tə̂ ləde. Baann bba njê-baanje
         a kingaje ddəw ta nanɛn kə je ang. 15 Mba marə dɛnɛ̂n-ndubbaje unnje go Satan ngaâ n̂-ndəəmje ddəw mban. 16 Bbo marə dɛnɛ̂n-ndubbaje toje horo nujuje tə̂ lə marə dɛnɛ̂n kə̂ to nje-mə-kunn a,
         maji karə numande. Baann bba dɛnɛ̂n-ndubbaje le a toje to nɛ̂n-koto kə̂ aw ɔɔy Egilisi ang. Baann bba Egilisi le a kinga ddəw ta kuman dɛnɛ̂n-ndubbaje kə̂ isije kə karəde njaa.Tar lə dəwje kə̂ dɔ Egilisi tə̂17 Asə karə dəwje kə̂ dɔ Egilisi tə̂ kə̂ aw tɔjuje ddəw kə̂ maji dəwje ingaje kuka kə̂
         bo. Uta tɔyn, dede kə̂ kula pa tar lə Lubba kə kula nɛ̂n-tɔju ɔɔyde nya. 18 Makəturu lə Lubba pa nan: «Mangə kə̂ aw dda kula ndɔ kuja ko-ndɔɔ tə̂, dang bba ɔkɛ̂
         ddəw karə nusa ko-ndɔɔ le ang.» Makəturu le pa bbay nan: «Maji karə nje-kula inga
         kuka laa.» 19 Bbo dəw unda tar dɔ marə dəwje kə̂ dɔ Egilisi tə̂ a, ə-ndiki tə̂ ang. Ə-nginan ta
         oo tar lə njê-tar-najije joo wase mota bba ta ə-ndiki tə̂. 20 A bbo dəw dda majang a, ə-ndangɛ̂ kəm dəwje tə̂ tɔyn. Baann bba kəsə dəwje a bbəəlje ta dda majang.21 M-duji nya kəm Lubba tə̂ kə kəm Jeju-Kristə tə̂ kə kəm anjəje tə̂ kə̂ n̂-mbərəde, karə ə-dda nɛ̂n kə turu nduje kə̂ mari. Ɔru kəm dəw ang, ə-dda
         kə dəwje tɔyn ddəw kâra baa. 22 Ila jii kə ngɔru baa dɔ dəw tə̂ karə dda kula lə Lubba ang. Ula rɔi mə majang tə̂ lə dəw ang. Arə məi nda kayn nɔn Lubba tə̂ ləi.23 Maann dɔrɔ â ay ang. Maji karə ay bɛn ngaji mba wuri kə̂ aw toi kə rɔ-to kə̂ aw jɔki nya.24 Majangje lə marə dəwje teeje kə ddaka kəm dəwje tə̂ kete kete bba n̂-ngangə sariya dɔɛ̂ tə̂.
         A manjangje lə marɛ̂je teeje kə ddaka kəm dəwje tə̂ dɔ guku baa. 25 Ddəw kâra baa, kulaje kə̂ maji kə̂ marə dəw aw dda, kəm dəwje aw oo. Kulaje kə̂ maji
         kə̂ n̂-dda ngaâ kəm dəwje oo ang kara a nayn lo-kiyɛ̂ tə̂ ang.

Tar kə̂ dɔ bbərəje tə̂61 Maji karə bbərəje tɔyn ooje əbbədede to dəwje kə̂ asəje karə n̂-bbəəljede. Yeenn a
         dda karə dəwje a kasəje ta taji nɛ̂n-tɔju ləje ang ddəm ri Lubba ang ddəm. 2 Bbərəje kə̂ əbbədede toje to njê-mə-kunnje, maji karə n̂-dabbəjede ang, a maji karə
         n̂-ddaje kula darəde kə majɛ̂ uta bbay, mba əbbədede le toje to njê-mə-kunnje kə̂
         Lubba ndikide nya.Ndəjə dɔ njê-nɛ̂n-tɔjuje tə̂ kə̂ tɔkɔrɔ ang kə bbo nɛ̂n-kingaNɛ̂ɛnn â maji karə ə-tɔju dəwje ngaâ unn ndu mbɛɛ̂. 3 Bbo dəw tɔju nɛ̂nje kə̂ to kə dɔgɔlɛ̂ ang kə̂ to dang kə tarje lə Əbbəjeje Jeju-Kristə kə̂ to tar kə tɔkɔrɔ le ddəm to dang kə tar mə-kunn a, 4 n̂-to dəw kə̂ oo rɔɛ̂ bo ngaâ gərə nɛ̂n kâra ang. N̂-to dəw kə̂ rɔ-to mayn tar to
         rɔɛ̂ tə̂ ngaâ n̂-to dəw kə̂ aw kɔl mba marə kandə tarje. Nɛ̂nje kə̂ baann aw ddee
         kə kunda-mə kə naan, mayn-tar, nɛ̂n-taji, koo naan kə kəm kə̂ maji ang, 5 mayn tar kə̂ kɔnyɛ̂ goto horo dəwje tə̂ kə̂ kəjə ləde to kə dɔgɔlɛ̂ ddəm tar kə̂ tɔkɔrɔ
         goto tade tə̂ ddəm. Dooje kunn-mə karə Lubba to ddəw nɛ̂n-kinga ləde.6 Bbo dəw unda məɛ̂ kə dɔ nɛ̂n tə̂ kə̂ to jia tə̂ njaa a, kunn-mə karə Lubba le to nɛ̂n-kinga
         kə̂ bo nya tɔkɔrɔ njaa. 7 Mba, n-ddee kə nɛ̂n kâra dɔ nangə tə̂ ang, ddəw kâra baa, ja təl kə nɛ̂n kâra ang.
         8 Yeenn a, bbo jinga nɛ̂n-kusa kə̂ taje tə̂ kə kubbu kə̂ rɔje tə̂ a, yeenn njaa asə.
         9 A dəwje kə̂ ndikije ta ddee to njê-nɛ̂n-kingaje osoje mə nɛ̂n-kərə tə̂. Dosoje mə
         bandə tə̂ ddəw bbo nɛ̂nje tə̂ kə̂ maji ang dang dang kə̂ aw tuju dəwje ngaâ aw aw
         kə dəwje arə naynje kə kɔrɔ̂. 10 Mba, bbo narɛ â to ngira nɛ̂nje kə̂ maji ang tɔyn. Marə dəwje kə̂ isije kə bbo narɛ
         inyaje mə-kunn ləde ddəw əw. Yeenn bba dede njaa n̂-darje dɔde nɛ̂n kəm-to-ndooje
         tə̂ dang dang.Pɔl ndəjə Timɔte11 A əi dəw lə Lubba, ə-mbətə nɛ̂njeenn ddəw əw ta ə-sangə ddəw ta to gatə gatə, ta bbəəl
         Lubba, ta kuwa mə-kunn karə ngəng, ta ndiki ngamarije, ta tɔ wuri ngaâ ta ə-ddee
         to dəw kə̂ wul pee kə dəwje. 12 Maji karə ə-dda ddɔ kə̂ maji mba ngəm nɛ̂n mə-kunn ləi ta uwa təbbə kə̂ to kə ndɔ
         kə ndɔ kə̂ Lubba bbari mbɛɛ̂ le, kar tə̂ kə̂ ə-pa kə tai nɔn njê-tar-najije tə̂ kə̂
         banya to unn məi arə Jeju-Kristə le. 13 Munn ndu nəənn mari nɔn gɔl Lubba tə̂ kə̂ arə təbbə nɛ̂nje tɔyn ddəm nɔn gɔl Jeju-Kristə tə̂ kə̂ pa tar-naji kə̂ tɔkɔrɔ nɔn gɔl Pɔnsə Pilatə tə̂ ddəm. 14 Maji karə ə-ngəm ndu le arə nɛ̂n-yərəw ɔri ang. Arə tar to dɔi tə̂ ang ndərəng ndɔ
         təl lə Əbbəjeje Jeju-Kristə. 15 Nâ təl kə ndɔ kə̂ Lubba ɔju. Lubba kə̂ to nje-dda karə dəwje isije kə rɔ-nəəl, ne
         kə̂ karɛ̂ â nɔn dɔ nɛ̂nje tɔyn, ne kə̂ n̂-to Mbay-dɔ-mbayje kə Əbbə-əbbə-dəwjeje.
         16 Lubba kə̂ nje-kisi kə ndɔ kə ndɔ, ne kə̂ nisi lo tə̂ kə̂ ndoko kə̂ dəw tee tə̂ ang.
         Dəw kâra ooe ang ddəm dəw kâra asə ta kooe ang ddəm. Maji karə piti kə singa-mɔngu
         toje to laa kə ndɔ kə ndɔ. Amɛnn.Ndəjə dɔ njê-nɛ̂n-kingaje tə̂17 Maji karə unn ndu arə njê-nɛ̂n-kingaje kə̂ bbokənɛn nəənn arə dɔsuje gaji rɔde baa
         ang. Maji karə dundaje məde kə dɔ nɛ̂n-kingaje tə̂ ang, mba to nɛ̂nje kə̂ a ndayje.
         A maji karə dundaje məde dɔ Lubba tə̂ kə̂ aw arəje nɛ̂n tɔyn arə uta dɔɛ̂ karə jisi
         nɛ̂n kə majɛ̂. 18 Maji karə ə-pa arə n̂-ddaje maji, n̂-ddaje kula kə̂ maji nya, arə dɔsuje ngar kə mə-kâra
         ngaâ n̂-kaynje dəwje dəbbə nɛ̂n-kingaje ləde. 19 Baann bba dâ gɔlje nɛ̂n dam ləde kə̂ kura kə̂ gɔlɛ̂ kətərə, mba ndɔ kə̂ bara. Yeenn
         tɔ bba dâ kingaje təbbə kə̂ tɔkɔrɔ.Lapiya kə̂ to dɔbɔnyɛ̂20 Timɔte, maji karə ə-ngəm nɛ̂n kə̂ Lubba inya mə jii tə̂ le kə majɛ̂. Ə-mbətə bulaje
         kə̂ baa baa kə̂ aw tila kəm tar lə Lubba. Nɛ̂njeenn le inje ddəw nɛ̂n-gərə tə̂ kə̂
         dəwje ooje to nɛ̂n-gərə kə̂ tɔkɔrɔ.21 Marə dəwje kə̂ ndikije tə̂ kə nɛ̂n-gərə kə̂ baann le, tusuje mə-kunn ləde inyaje.Maji karə mə-maji lə Lubba nayn kə se!

Tar lapiya lə Pɔl11 Əman Pɔl, m-to nje-kaw-kula lə Jeju-Kristə, mba Lubba njaa ndiki tə̂ ngaâ bbarəm karə mila mbər tar təbbə kə̂ nunn ndue ta
         karə dəwje ddəw tə̂ lə Jeju-Kristə.2 M-dda makəturu nəənn mula nɛ̂n mari, əi ngonnəm Timɔte kə̂ m-ndikii nya. Maji karə
         Lubba kə̂ Bɔ, de kə Jeju-Kristə kə̂ to Əbbəjeje n̂-ddaje səi mə-maji, dooje kəm-to-ndoo ləi ngaâ darəje məi wul
         lɔm.Tar wooyo lə Pɔl3 Marə wooyo nya Lubba kə̂ maw pole kə kəjə kə̂ maji tɔyn go kamjedede tə̂. Kar tɔyn
         kə̂ maw duju Lubba, maw pa saa tar mbai til kə kar. 4 Məjə dɔ nɔn tə̂ kə̂ ə-nɔn a, maal təl kooi ddam nya, baann bba mâ kisi kə rɔ-nəəl.
         5 Maw mole məm dɔ məi tə̂ kə̂ unn tokə tɔkɔrɔ le. To mə-kunn kə̂ Loyis kə̂ to kaije
         kə̂ dɛnɛ̂n kə kɔinje Ənis deeje nɛ̂n kete. Məjə tokə əi njaa kara unn məi tokə baann
         tɔ.Nɛ̂nje kə̂ maji kə̂ dinya mə ji Timɔte tə̂6 Yeenn le bba maw mole məi ta karə ə-dda arə gusu kə̂ Lubba ari le nayn kə singa kə
         ndɔ tɔyn, gusu kə̂ inga kar tə̂ kə̂ mila jim dɔi tə̂ le. 7 Mba to Ndil bbəəl â Lubba arəje ang. To Ndil singa, ndiki kə tɔ bbo kə̂ da-rɔje tə̂.8 Yeenn bba, maji karə ə-dda rɔ-kul ta pa tar-naji lə Əbbə-dəwje karə dəwje ang ddəm ə-dda rɔ-kul ləm, əman kə̂ dilam kəy-kula tə̂ mbɛɛ̂ le ang ddəm.
         A maji karə oo səm ndoo mba Tar kə̂ Maji ddəw singa tə̂ kə̂ Lubba arəje. 9 Lubba kə̂ ajije njaa bbarje karə n-ddee to dəwje laa. Mba kula kə̂ maji kə̂ n-dda
         bba n̂-bbar nɛ̂n je ang. N̂-bbarje mba to nɛ̂n kə̂ n̂-gɔl kete ta dda ddəm mba mə-maji
         laa ddəm. N̂-dda kə je mə-maji le ddəw tə̂ lə Jeju-Kristə kete bba duninya to. 10 N̂-tɔju mə-maji laa le bbasinɛn ddəw tə̂ lə Nje-kajijeJeju-Kristə kə̂ ddee. Jeju njaa guru singa yo ngaâ tɔju təbbə kə̂ to kə ndɔ kə ndɔ kə ddaka ddəw Tar kə̂ Maji tə̂.11 Mba yeenn bba Lubba unnum to Nje-nɛ̂n-tɔju ddəm to nje-kaw-kula ddəm karə mila mbər Tar kə̂ Maji le. 12 Gəle kə̂ nəənn le bba maw moo nɛ̂n ndoo. A rɔ-kule ddam ang, mba m-gərə dəw kə̂ munn
         məm marɛ̂ le kə majɛ̂ ngaâ m-gərə kə majɛ̂ to nee kə singa ta ngəm nɛ̂n kə̂ ninya
         mə jim tə̂ ndərəng ddutu ndɔ tə̂. 13 Maji karə tar kə̂ tɔkɔrɔ kə̂ m-pa mari le unn to nɛ̂n-ndaji. Ə-dda nɛ̂ɛnn le ddəw
         mə-kunn tə̂ kə ndiki ddəw mə-kâra tə̂ kə̂ n-dda kə Jeju-Kristə. 14 Maji karə ə-ngəm nɛ̂nje kə̂ maji kə̂ Lubba inya mə jii tə̂ le ddəw singa tə̂ lə Ndil-mə-nda kə̂ isi məje tə̂.15 Ə-gərə maji to dəwje tɔyn kə̂ Aji tusumje Inyamje. Pijɛl de kə Ɛrmojɛnn kara dinyamje
         tɔ. 16 Maji karə Əbbə-dəwje oo kəm-to-ndoo lə njê kə̂ kə̂y lə Onejipɔr, mba n̂-dda narə minga singa kə ndɔ tɔyn
         ngaâ n̂-dda rɔ-kul mba kila kə̂ dilam kəy-kula tə̂ le ang. 17 Tee kə̂ n̂-tee Rɔm be a, n̂-sangəm kə singa ndərəng ningam. 18 Maji karə Əbbə-dəwje oo kəm-to-ndoo laa ndɔ tə̂ kə̂ Lubba a gangə nɛ̂n sariya. Ə-gərə nɛ̂nje kə̂ maji
         tɔyn kə̂ n̂-dda səm Epɛjə le kə majɛ̂.

Nje-ddɔ lə Jeju-Kristə kə̂ tɔkɔrɔ21 Əi ngonnəm, maji karə inga singa ddəw mə-maji tə̂ kə̂ Lubba dda kə je ddəw mə-kâra
         tə̂ kə̂ n-dda kə Jeju-Kristə le. 2 Tar kə̂ tee tam tə̂ kəm njê-tar-najije tə̂ kə̂ banya le, ə-pa arə njê-mə-kunnje
         kə̂ unda məi dɔde tə̂, karə dede njaa kara dasəje ta pa karə marə dəwje kə kete tɔ.3 Maji karə oo səm ndoo tokə nje-ddɔ lə Jeju-Kristə kə̂ tɔkɔrɔ njaa. 4 Dəw kə̂ unn rɔɛ̂ to mbamba ngaâ ndiki ta dda karə rɔ dəw kə̂ ɔn dɔɛ̂ nəəle, aa lo
         kə nɛ̂nje tə̂ lə siwilje ang ngaa. 5 Ddəw kâra baa, dəwje kə̂ aw taje naan ddəw marə nɛ̂nje tə̂ tokə lə kayn ngɔru, dəw
         kə̂ ayn ngɔru le kə ddəwe bba a kinga kuka laa. 6 Nje-ndɔɔ kə̂ dda kula oo nɛ̂n ndoo njaa, a kinga ko-ndɔɔ laa le dɔngɔr bba kəsə dəwje
         a kingaje. 7 Maji karə əjə tar kə̂ maw pa nəənn oo, mba Əbbə-dəwje a dda karə ə-gərə kandə tarje le tɔyn.8 Ole məi dɔ Jeju-Kristə tə̂ kə̂ oy a, ndol. N̂-to ngonn-ka Dabbiti tokə Tar kə̂ Maji kə̂ maw mila mbəre le pa. 9 Tar kə̂ Maji le â moo ndoo mbɛɛ̂ ndərəng n̂-tɔm dilam kəy-kula tə̂ tokə lə nje-nɛ̂n-dda
         kə̂ maji ang. A tar lə Lubba â n̂-tɔ ang. 10 Mba yeenn bba maw tɔ wurum nɛ̂nje tə̂ tɔyn mba dəwje kə̂ Lubba mbərəde, mba karə dede
         njaa kara dingaje kaji kə̂ Jeju-Kristə aw arə dəwje. Baann bba dâ kingaje piti kə̂ a to kə ndɔ kə ndɔ. 11 Tar nəənn to tar kə̂ tɔkɔrɔ:Bbo joyje saa kâra baa a,ja kisije kəm baa saa kâra baa tɔ.12 Bbo juwaje jarə ngəng a,ja kɔnje mbay saa tɔ.Bbo n-mbəteje a,ne njaa kara nâ mbətəje tɔ.13 Bbo julaje pa-nja ləje naan tə̂ a,ne nula pa-nja laa naan tə̂ ang,mba nâ kasə ta təl turu tar kə̂ tee tɛɛ̂ tə̂ njaa ang.Tar tɔju tar lə Lubba kə̂ dɔgɔlɛ̂14 Maji karə ole mə dəwje dɔ nɛ̂nje tə̂ənn tɔyn. Ə-dujude kəm Lubba tə̂ karə n̂-mbətəje
         ta kɔl naan dɔ marə kandə tarje tə̂. Kɔl dda marə nɛ̂n kâra arə dəw ang, kɔl aw tuju
         dəwje kə̂ aw tukaje mbide aw ooje. 15 Ə-dda gan njaa karə Lubba ooi to dəw kə̂ asə kəmɛ̂ tə̂, dəw kə̂ dda kula laa kə majɛ̂
         arə rɔ-kul a ddɛɛ̂ ang, maji karə ə-to dəw kə̂ aw tɔju tar kə̂ tɔkɔrɔ kə ddəwe. 16 Ayn kunda bulaje kə̂ baa kə̂ aw tila kəm tar mə-kunn, mba dəwje kə̂ aw undaje bula
         baa baa le aw awje ddəw əw kə Lubba jann jann. 17 Tar-pa ləde to tokə ngɔ-bayn kə̂ usa dəw ngaâ aw kə kete kete. Imene de kə Pilɛtə
         n̂-toje tokə baann. 18 Dinyaje tar kə̂ tɔkɔrɔ. N̂-paje nan dəwje kə̂ oyje ndolje mban ngaâ n̂-turuje mə-kunn
         lə marə dəwje ddəw tar tə̂ nəənn le. 19 A gɔl kəy kə̂ mɔngu kə̂ Lubba unda nangə̂ le nayn kə singɛ̂. Tar kə̂ n̂-dda gɔl kəy
         tə̂ le nan: «Əbbə-dəwje gərə njê kə̂ toje to dəwje laa» ngaâ «Maji karə dəw kə̂ bbar ri Əbbə-dəwje mban, mbətə majang.»20 Sambe kə̂ n̂-dda kə andə, wase narɛ dɔrɔ â to mə tɔkə kəy tə̂ ang. Sambe kakə kə
         nangə to mə tɔkə kəy tə̂ le tɔ. Marə sambeje to mba ndɔ kusu, a kəseje to mba dda
         nɛ̂n kulaje kə̂ baa. 21 D əw kə̂ inya nɛ̂n-ddaje kə̂ maji ang kə̂ m-pa tarɛ̂ nəənn a, nâ to sambe kə̂ daw
         ngəm mba ndɔ kusu, dâ kundɛ̂ dang mba kula lə Lubba. Əbbə-dəwje a kunnɛ̂ mba dda nɛ̂n kula, nâ to ngɔsi mba dda kulaje tɔyn kə̂ maji.Mayn-tarje kə̂ baa baa22 Ayn nɛ̂nje kə̂ maji ang kə̂ bboe aw dda basanje. Ə-sangə ddəw ta to gatə gatə, uwa
         mə-kunn ləi arə ngəng, ə-ndiki dəwje, arə mə-wul-lɔm to hori tə̂ kə dəwje kə̂ aw dujuje
         Əbbə-dəwje kə mə-nda. 23 A ə-mbətə mayn-tar kə̂ baa kə mayn-tar mbə. Ə-gərə to mayn-tar kə̂ baann aw uju kɔl.
         24 Maji karə nje-kula lə Əbbə-dəwje to nje-kɔl kə dəw ang. A maji karə n̂-to dəw kə̂ dəwje ndiki tar laa, maji karə nasə
         ta tɔju nɛ̂n ngaâ daw pa saa a, n̂-tɔ wure. 25 Maji karə n̂-tɔju ddəw dəwje kə̂ aw maynje saa tar kə gɔsu kə̂ wul pee. A du ang,
         Lubba a dda karə n̂-turuje məde mba gərə tar kə̂ tɔkɔrɔ. 26 Dâ təlje kingaje kəjə kə̂ maji guku ngaâ dâ teeje mə bandə tə̂ lə Əsu kə̂ uwade
         arə daw ddaje nɛ̂n kə̂ məɛ̂ ndiki le.

Ddutu ndɔ31 Maji karə ə-gərə nɛ̂n nəənn kə majɛ̂: Ddutu ndɔ a, lo a ngəng. 2 Dəwje a toje to njê-nɛ̂n-ndikije, dâ ndikije narɛ nya, dâ boroje ngaâ dâ kooje
         rɔde bo, dâ tajije Lubba, dâ ddaje dɔ-ngəng kə njê-kujujede, dâ gərəje maji kə̂
         n̂-dda kə de ang, dâ bbəəlje nɛ̂n lə Lubba ang. 3 Nɛ̂n kâra njaa osode tə̂ ang, dâ kooje kəm-to-ndoo lə dəw ang, dâ nanɛnje kə dəwje,
         dâ tɔje bbo kə̂ da-rɔde tə̂ ang, bbo dda dəw maji ang dɔrɔ â a ddade, dâ ndikije
         nɛ̂n kə̂ maji ang. 4 Dâ toje to njê-kunnje dɔ dəwje, dâ toje njê-wunguje, koo-rɔ-bo a dda karə dooje
         lo ang, rɔ-nəəl kə̂ nangə̂ nəənn â dâ ndikije bbo dâ ndikije Lubba ang. 5 Dâ ddaje nɛ̂n tokə nje-mə-kunn, a dâ mbətəje singa-mɔngu mə-kunn le. Maji karə ə-turu
         girii arə dəwjeenn le tɔ. 6 Marɛ̂je horode tə̂ aw andəje mə kəyje tə̂ ngaâ aw ingaje ddəw lə dɛnɛ̂nje kə̂ kəjə
         ləde sangə ang ngaâ ddaje arə dosoje bandə tə̂ ləde, to dɛnɛ̂nje kə̂ toje to njê-nɛ̂n-ddaje
         kə̂ maji ang ngaâ bbo nɛ̂nje kə̂ maji ang dang dang to məde tə̂. 7 Dɛnɛ̂njeenn le aw ndoje nɛ̂n kə ndɔ tɔyn, a ddəw kə̂ dâ kasəje ta gərə nɛ̂n tar kə̂
         tɔkɔrɔ goto. 8 Ləw, Janɛs de kə Jambɛrɛs n̂-mbətəje tar lə Mɔyijə, ddəw kâra baa, dəwje nəənn aw mbətəje tar kə̂ tɔkɔrɔ tokə baann tɔ. N̂-toje to
         dəwje kə̂ kəjə ləde tuju ngaâ mə-kunn ləde to nɛ̂n kâra ang. 9 A dâ kawje ddəw əw ang, mba dəwje tɔyn a gərəje wooy ləde tokə ləw dəwje gərəje wooy
         lə Janɛs de kə Jambɛrɛs le.Pɔl ndəjə Timɔte karə nuwa nɛ̂n kə̂ n̂-tɔjɛ̂ narə ngəng10 A əi, ə-gərə nɛ̂n-tɔjuje ləm, pa-nja ləm, nɛ̂nje kə̂ bboe to məm tə̂ ta dda, mə-kunn
         ləm, kore-wur ləm, ndiki kə̂ m-ndiki dəwje kə kuwa kə̂ muwa marə ngəng. 11 Ə-gərə dda kə̂ dəwje ddamje, ndoo kə̂ moo Antiyos, Ikoniyɔm kə Listərə. Dda kə̂ dəwje
         oso ddamje! A Əbbə-dəwje ɔrum mə nɛ̂nje tə̂ənn tɔyn. 12 Dəwje kə̂ ddaje mə-kâra kə Jeju-Kristə ngaâ ndikije ta kula gəl rɔde naan tə̂ ang, dəwje a kulaje kəmde ndoo tə̂. 13 A dəwje kə̂ məde maji ang kə njê-kərə dəwje, dâ ddaje majang kə kete kete, dâ kərəje
         dəwje ngaâ dede njaa kara dəwje a kərəjede tɔ. 14 A əi, maji karə nɛ̂n kə̂ n̂-tɔji ngaâ oo a, to tɔkɔrɔ bba ə-ndiki tə̂ le uwa arə
         ngəng, mba ə-gərə dəwje kə̂ tɔjije nɛ̂n le kə majɛ̂. 15 Kar tə̂ kə̂ ə-nayn ngonn bbay njaa ə-gərə Makəturu kə̂ maji tɔyn. Makəturu le ee kə
         singa mba tɔji kəm-karɛ. Kəm-karɛ le a kaw səi karə inga kaji kə̂ Jeju-Kristə aw arə dəwje kə̂ unnje məde arɛ̂je. 16 Tar tɔyn kə̂ n̂-dda Makəturu tə̂ le in rɔ Lubba tə̂ ngaâ Makəturu le to mba tɔju
         dəwje tar kə̂ tɔkɔrɔ, mba karə dəw gərə majang laa, mba gɔl pa-nja lə dəw karə to
         kə dannâ, mba tɔju dəw ddəw kə̂ gatə gatə. 17 Baann bba karə dəw lə Lubba to ngɔsi ngaâ asə ta dda kulaje tɔyn kə̂ maji.

Dɔbɔyn ndəjəje lə Pɔl41 Maw duji kəm Lubba tə̂ kə kəm Jeju-Kristə tə̂ kə̂ a gangə sariya dɔ dəwje tə̂ kə̂ isije kəm baa ddəm dəwje tə̂ kə̂ oyje ddəm,
         maw duji kə ri Kristə kə̂ a təl ddee kɔn-mbay, 2 karə ila mbər tar lə Lubba, ə-təl dɔɛ̂ tə̂ kə kar tɔyn kə kar kə̂ maji ddəm maji ang
         ddəm. Maji karə ə-tɔjude majang ləde, ə-ndangəde, ə-dda arə dubbaje singa. Maji karə
         ə-tɔ wuri ddəwe tə̂ ta arə bbo nɛ̂n-tɔju ddai. 3 Mba marə kar aw ddee, karɛ̂ tə̂ənn le, nɛ̂n-tɔju kə̂ maji tɔyn a nəəl dəwje ang ngaa.
         Dâ kaaje lo kə bbo kə̂ da-rɔde tə̂, bbo koo tar kə̂ məde ndiki ta koo â a ddade
         kə ndɔ tɔyn ngaâ dâ bbarje njê-nɛ̂n-tɔjuje kə dɔ naan tə̂ dɔ naan tə̂. 4 Dâ kutuje mbide karə tar kə̂ tɔkɔrɔ ngaâ dâ tukaje mbide ta koo nɛ̂n əsuje kə̂
         ləw kə̂ to tar kə̂ tɔkɔrɔ ang. 5 A əi, maji karə ə-gərə dɔ jii ddəw nɛ̂nje tə̂ tɔyn, ə-tɔ wuri mə nɛ̂n kəm-to-ndooje
         tə̂, ila mbər Tar kə̂ Maji. Ə-dda kula lə Lubba kə majɛ̂.6 Əman, kar kə̂ dâ kunnum karə to nɛ̂n-polo asə mban ngaâ m-nayn ngɔsi baa ta koy ngaa. 7 M-dda ddɔ kə̂ maji, mayn ngɔru m-tee mban, m-ngəm mə-kunn ləm. 8 Bbasinɛn, Lubba ngəm nɛ̂n kə̂ maji mbam to kuka ləm, nɛ̂n kə̂ maji kə̂ to mba dəwje
         kə̂ gatə gatə. Əbbə-dəwje kə̂ to nje-gangə sariya kə̂ gatə gatə a karəm nɛ̂n kə̂ maji le ndɔ gangə sariya tə̂.
         Nâ karəm kə karəm baa ang, nâ karə dəwje tɔyn kə̂ aw ndikije tar ddee laa le tɔ.Dɔbɔyn tar lə Pɔl9 Maji karə ə-dda gan ə-ddee ingam kə ngɔru. 10 Mba Demas tusum inyam mba bbo nɛ̂nje kə̂ nangə̂ kə̂ bbokənɛn nəənn. Naw Tesalonikə.
         Keresan aw nangə tə̂ kə̂ Galasi ngaâ Titə aw nangə tə̂ kə̂ Dalmasi. 11 Luku kə̂ karɛ̂ baa â nayn səm. Ə-ddee kə Markə jii tə̂, mba n̂-to dəw kə̂ asə ta
         kulɛ̂ karə dda kula lə Lubba. 12 Mula Tisikə Epɛjə. 13 Bbo a ta ddee a, ə-ddee kə kubbu-kul kə̂ minya rɔ Karpus tə̂, tɔkə bbe tə̂ kə̂ Torowas.
         Ə-ddee kə makəturuje tɔ, uta tɔyn Makəturu-əndaar.+14 Alɛkəjandərə kə̂ to nje-dda-kɔru ddam maji ang nya. Əbbə-dəwje a təl nɛ̂n karɛ̂ asə kula-ddɛɛ̂. 15 Əi kara maji karə aa rɔi rɔɛ̂ tə̂, mba n̂-mbətə tarje ləje kə̂ n-pa nyɔm njaa. 16 Ndɔ kə̂ mɔru nɛ̂n naji ləm lo sariya tə̂ to dɔngɔrɛ̂ le, dəw kâra umanʼm ang. Dede
         tɔyn n̂-tusumje dinyamje. Maji karə Lubba aa lo kə nɛ̂n tə̂ kə̂ n̂-ddajeenn ang. 17 A Əbbə-dəwje njaa umanʼm ngaâ arəm singa, mba karə mila mbər tar laa nya marə dəwje ngaâ ta
         karə dəwje kə̂ toje to Jiipije ang kara tar laa oso mbide tə̂ tɔ ngaâ nɔrum ta ənam
         tə̂. 18 Əbbə-dəwje a kɔrum ta nɛ̂nje tə̂ kə̂ maji ang tɔyn ngaâ nâ kajim karə mandə mə Bbe-kɔn tə̂ laa darâ. Maji karə piti to laa kə ndɔ kə ndɔ. Amɛnn.Dɔbɔyn Lapiya lə Pɔl19 Ə-dda lapiya Pirisika de kə Akilas arəm, ə-dda lapiya njê kə̂ kəy lə Onejipɔr arəm
         tɔ. 20 Erastə nayn Kɔrɛntə. Minya Toropim kə rɔ-to bbe tə̂ kə̂ Milɛ. 21 Ə-dda gan ə-ddee kete bba karə nɛyn-kul tee. Ebul kə Pudɛnn kə Linus kə Kolodiya kə
         ngakɔnjeje tɔyn, n̂-ddaije lapiya.22 Maji karə Əbbə-dəwje ngəmi! Maji karə mə-maji lə Əbbə-dəwje nayn kə se!

Tar lapiya lə Pɔl11 Əman Pɔl, m-to bbərə-kula lə Lubba ddəm nje-kaw-kula lə Jeju-Kristə ddəm. Lubba unnum to nje-dda karə dəwje kə̂ Lubba mbərəde unnje məde arɛ̂ ngaâ karə
         n̂-gərəje tar kə̂ tɔkɔrɔ bba ta n̂-ngəmje rɔde mba Lubba. 2 Yeenn bba dâ kundaje məde to dingaje təbbə kə̂ to kə ndɔ kə ndɔ. Lubba kə̂ ərə ngəm
         ndɔ kâra ang unn ndue ləw baa nu ta karəje təbbə kə̂ to kə ndɔ kə ndɔ le. 3 Karɛ̂ asə a, Lubba tee kə tar laa le kə ddaka ddəw tar tə̂ kə̂ n̂-pa narəm. Lubba
         kə̂ Nje-kajije le inya tar le mə jim tə̂ ngaâ nunn ndu narəm ta karə mila mbər tar le.4 Mula kə makəturu nəənn mari, əi Titə le kə̂ ə-to ngonnəm kə̂ tɔkɔrɔ ddəw mə-kunn tə̂
         kə̂ mbɔnje naan tə̂. Maji karə Lubba kə̂ Bɔ kə Nje-kajijeJeju-Kristə, n̂-ddaje səi mə-maji ngaâ darəje məi wul lɔm.Tar lə dəwje kə̂ dɔ Egilisi tə̂5 Minyai dɔ dərə-maann tə̂ kə̂ Krɛtə karə ə-gɔl gɔl nɛ̂nje kə̂ nayn bbay ə-tunga ngaâ
         ta karə unda dəwje kə̂ dɔ Egilisi tə̂ mə bbeje tə̂ kâra kâra tokə m-pa mari le.
         6 Maji karə ansinyɛ to dəw kə̂ tar to dɔɛ̂ tə̂ kâra ang, n̂-to nje-dɛnɛ̂n kə̂ kâra,
         maji karə ngannɛ̂ ooje məde tə̂ ngaâ pa-nja ləde to pa-nja kə̂ dəwje a kundaje nɛ̂n
         tar dɔde tə̂ ang wase dəwje a kundaje tar dɔde tə̂ mba dɔ-ngəng ləde ang. 7 Dəw kə̂ dɔ Egilisi tə̂ to nje-ngəm nɛ̂n lə Lubba. Yeenn a, maji karə tar to dɔɛ̂ tə̂
         kâra ang. Maji karə noo rɔɛ̂ bo ang, n̂-to nje-wungu ang, n̂-to bbərə lə koto ang,
         n̂-to nje-ddɔ kə dəw ang, maji karə bbo kinga narɛ kə dɔgɔlɛ̂ ang ddɛɛ̂ ang. 8 A maji karə n̂-gərə ngəm njê-mbaje ngaâ kəjə dda nɛ̂n kə̂ maji dɔrɔ â to məɛ̂ tə̂.
         Maji karə n̂-to dəw kə̂ dda nɛ̂n kə ddəwe, n̂-to gatə gatə, n̂-to dəw kə̂ ndiki nɛ̂n-yərəw
         ang ngaâ n̂-gərə ta tɔ bbo kə̂ da-rɔ tə̂. 9 Maji karə n̂-nayn ddəw tar kə̂ tɔkɔrɔ tə̂ tokə ye kə̂ n̂-tɔjɛ̂ le njaa. Yeenn bba
         nâ kasə dda karə dəwje ubbaje singa ddəw nɛ̂n-tɔju tə̂ kə̂ maji tɔyn ngaâ dəwje
         kə̂ aw mbətəje nɛ̂n-tɔju laa, nâ kasə ta tɔjude nɛ̂n kə̂ ulade naan tə̂ le.Tar nɛ̂n-tɔju kə̂ to kə dɔgɔlɛ̂ ang10 Tɔkɔrɔ, njê-dɔ-ngəngje, njê-kundaje bula kə̂ baa kə njê-kərəje dəwje banyaje nya,
         uta tɔyn, n̂-banyaje nya horo Jiipije tə̂ kə̂ ooje məde tə̂. 11 Maji karə uwa tade, mba daw tujuje kəjə lə dəwje tɔyn kə̂ mə nujuje tə̂ kâra kâra.
         Daw tɔjuje nɛ̂n kə̂ asə karə dəw tɔju ang mba kinga nɛ̂n narɛ kə dɔgɔlɛ̂ ang. 12 Marɛ̂ kâra horode tə̂ kə̂ to nje-kila mbər tar ləde pa nan: «Njê kə̂ dɔ dərə-maann tə̂ kə̂ Krɛtə to njê-ngəmje ləw baa, n̂-toje
         to daje kə̂ aw ddaje dingaw nya, n̂-toje to njê-dabbəje, kəjə nɛ̂n-kusa dɔrɔ â to
         məde tə̂.» 13 Tar laa le to tar kə̂ tɔkɔrɔ njaa. Mba yeenn bba, maji karə ə-ndangəde kə singa, mba
         karə mə-kunn ləde to gatə gatə. 14 Ə-ndangəde arə daaje lo kə tar ngəmje tə̂ kə̂ ləw kə̂ Jiipije aw turaje ang ddəm daaje lo kə nduje tə̂ lə dəwje kə̂ turuje giride arə tar kə̂ tɔkɔrɔ
         le ang ddəm. 15 Dəwje kə̂ nɛ̂n-yərəw ɔrude ang, nɛ̂n tɔyn to nɛ̂n-yərəw mbade ang. A dəwje kə̂ nɛ̂n-yərəw
         to məde tə̂ ngaâ mbətəje ta kunn məde, nɛ̂n kâra maji mbade ang, mba nɛ̂n-yərəw
         tuju nɛ̂n-gərə ləde ddəm kəjə ləde ddəm. 16 N̂-paje nan n̂-gərəje Lubba, a kula-ddade tɔju to n̂-gərəje Lubba ang. N̂-majije ang,
         n̂-toje to njê-dɔ-ngəngje, dasəje ta dda kula kə̂ maji kâra ang.

Ndəjə ɔju dɔ bbukaje21 A əi Titə, maji karə ə-tɔju nɛ̂n kə̂ to ddəw kâra baa kə nɛ̂n-tɔju kə̂ to gatə gatə.
         2 Ə-pa arə bbukaje gərəje dɔ jide, maji karə bbo kinga narɛ kə dɔgɔlɛ̂ ang ddade ang
         ngaâ n̂-ddaje nɛ̂n kə ddəwe. Arə darje dɔ mə-kunn tə̂ ləde kə̂ tɔkɔrɔ, arə n̂-ndikije
         naan ngaâ duwaje darə ngəng. 3 Ddəw kâra baa, ə-pa arə dɛnɛ̂nje kə̂ tɔkəje ngəmje pa-nja ləde to dəwje kə̂ unnje
         rɔde dang mba dda kula lə Lubba. Maji karə n̂-toje to njê-nanɛnje ang ddəm n̂-toje
         to bbərəje lə koto ang ddəm. Maji karə nɛ̂n kə̂ maji â n̂-tɔjuje. 4 Maji karə n̂-tɔjuje dɛnɛ̂nje kə̂ naynje mandə bbay darə n̂-ndikije ngawdede kə ngannde,
         5 darə n̂-ddaje nɛ̂n kə ddəwe, n̂-ngəmje rɔde, n̂-ddaje kula ngaw ləde, darə məde maji
         ngaâ dooje ta ngawdede. Baann bba dəwje a paje tar kə̂ maji ang dɔ tar tə̂ lə Lubba
         ang.Ndəjə ɔju dɔ basanje6 Ddəw kâra baa, ə-ndəjə basanje arə n̂-ddaje nɛ̂n kə ddəwe 7 mə nɛ̂nje tə̂ tɔyn. Əi njaa kara, maji karə ə-to nɛ̂n-kɔju-marɛ̂ ddəw kula-ddai tə̂
         kə̂ maji. Ə-tɔju nɛ̂n kə dɔgɔlɛ̂ ta ə-ndam nɛ̂n ang. 8 Maji karə tar-pa ləi to kə ddəwe bba karə dəw asə mayn səi ang. Baann bba karə rɔ-kul
         dda njê-baanje ləje, mba dâ kingaje marə nɛ̂n kə̂ maji ang tɛn ta pa dɔje tə̂ ang.Ndəjə ɔju dɔ bbərəje9 Maji karə ə-pa arə bbərəje ooje ta əbbədede mə nɛ̂nje tə̂ tɔyn. Maji karə n̂-sangəje
         ddəw mba maji kəm əbbədede tə̂, n̂-maynje kə de tar ang, 10 ngaâ n̂-bbokoje marə nɛ̂n ləde ang. Maji karə dasəje karə əbbədede undaje məde dɔde
         tə̂ kə ndɔ tɔyn. Baann bba dâ dda karə dəwje bbəəlje nɛ̂n-tɔju lə Lubba kə̂ to Nje-kajije.Mə-maji lə Lubba ddəw tə̂ lə Jeju-Kristə11 Mba Lubba tɔju mə-maji laa kə̂ to ddəw kə̂ dəwje tɔyn asəje ta kinga nɛ̂n kaji. 12 Mə-maji laa le tɔjuje karə jinyaje pa-nja ləje kə̂ maji ang kə bbo nɛ̂nje kə̂ nangə̂
         nəənn, mba karə kisi ləje to kə dɔgɔlɛ̂ ddəm gatə gatə ddəm ngaâ karə juwaje tar
         lə Lubba jarəje ngəng. 13 N-ddaje tokə baann n-nginanje nɛ̂n ndɔ kisi kə rɔ-nəəl ləje kə̂ jundaje məje dɔɛ̂
         tə̂ le. To ndɔ kə̂ tɔkə Lubba ləje kə̂ to Nje-kajijeJeju-Kristə a ddee kə piti laa. 14 Nunn rɔɛ̂ njaa narə yo mbaje, mba kɔruje mə majang tə̂ ngaâ ta toko nɛ̂n-yərəw ləje
         karə n-toje to dəwje laa njaa ddəm karə n-toje to dəwje kə̂ bbo dda kulaje kə̂ maji
         to məde tə̂ nya ddəm.15 Maji karə ə-pa tar tokə baann, arə ndəjə arə dubbaje nɛ̂n singa ta ə-ndangəde kə ndu
         kə̂ mɔngu. Ə-dda arə dəw kâra dabbi ang.

Pa-nja lə njê-mə-kunnje31 Ole mə njê-mə-kunnje tɔyn arə n̂-bbəəl tɔkə mbayje kə njê-kɔn-bbeje. Maji karə dooje
         tade ta n̂-toje ngɔsi mba dda nɛ̂n tɔyn kə̂ maji. 2 Maji karə n̂-tajije dəw ang, n̂-toje to njê-ddɔje kə dəw ang, maji karə n̂-toje to
         njê-mə-majije. Maji karə n̂-toje to dəwje kə̂ wul pee kə dəwje tɔyn kə ndɔ tɔyn.
         3 Mba jeje njaa kara, ləw toje to mbəje, n-toje to njê-dɔ-ngəngje, n-ndəəmje ddəw,
         bbo nɛ̂nje kə rɔ-nəəlje dang dang uta dɔje. Jaw ddaje majang ngaâ məje aw maji ang
         dɔ njê-marəjeje tə̂, n-nəəl kəm dəwje tə̂ ang ngaâ n-mbətəje naan tɔ. 4 A kar tə̂ kə̂ Lubba kə̂ to Nje-kajije tɔju maji laa kə ndiki kə̂ n̂-ndiki dəwje a, 5 najije. Nɛ̂n kə̂ gatə gatə kə̂ n-ddaje bba najije mbɛɛ̂ goto. Najije mba noo kəm-to-ndoo
         ləje, narə n-ddeeje to dəwje kə̂ siki ddəw toko tə̂ kə̂ n̂-tokoje ddəm ddəw tə̂ lə
         Ndil-mə-nda ddəm. 6 Lubba arə Ndil le ddee dɔje tə̂ kə nangə̂ baa ddəw tə̂ lə Jeju-Kristə kə̂ to Nje-kajije. 7 Yeenn a, ddəw mə-maji tə̂ laa le n̂-dda narə n-ddeeje gatə gatə kəmɛ̂ tə̂ ddəm karə
         jingaje təbbə kə̂ to kə ndɔ kə ndɔ kə̂ junda məje dɔɛ̂ tə̂ le ddəm.Pɔl ndəjə Titə8 Tar nəənn to tar kə̂ asə karə dəw unda məɛ̂ dɔɛ tə̂. M-ndiki ta karə ar dɔɛ tə̂ nya,
         mba karə dəwje tɔyn kə̂ undaje məde dɔ Lubba tə̂ unnje rɔde mba dda kulaje kə̂ maji
         uta. Yeenn to nɛ̂n kə̂ kura ngaâ aw dda maji kə dəwje. 9 A ə-mbətə kuru gəl nɛ̂nje kə̂ baa baa, Gəl-kuju dəwje kə mayn naan tarje kə̂ baa kə
         koo-ta-naan ang ɔju dɔ ndu: To nɛ̂nje kə̂ dda maji kə dəw ang ddəm to nɛ̂nje kə̂ baa
         ddəm. 10 Maji karə ə-ndɔru mbi dəw kə̂ aw tin njê-mə-kunnje. Ə-ndɔru gɔl kâra, gɔl joo, â
         bbo noo ang a, ilɛ̂ ddaka. 11 Ə-gərə kə majɛ̂ to dəw kə̂ baann ndəəm ddəw mban. Ne njaa naw gangə sariya dɔ rɔɛ̂
         tə̂ ddəw majang tə̂ kə̂ n̂-nayn ddəwe tə̂ naw dda.Dɔbɔyn tar lə Pɔl12 Bbo mula Artemas wase Tisikə rɔi tə̂ a, ə-dda gan ə-ddee ingam Nikopolis, mba to lo
         kə̂ m-ndiki ta kaw kisi tə̂ dɔ nɛyn-kul tə̂. 13 Maji karə unda məi ta kuman Jenas kə̂ to nje-gərə-Ndu nya, umande, ne kə Apolos nja
         tə̂ ləde arə marə nɛ̂n dude ang. 14 Maji karə kəsə njê-mə-kunnje kara unnje rɔde tɔyn ddaje kulaje kə̂ maji. Yeenn bba
         bbo marə nɛ̂n du a, dâ kasəje ta karə nɛ̂nje njangə baa kuman nɛ̂n ngaâ dâ toje
         to dəwje kə̂ kari baa ang.15 Dəwje tɔyn kə̂ eeje səm nəənn ddaije lapiya. Ə-dda lapiya njê kə̂ toje to nanʼmjeje
         ddəw mə-kunn tə̂.Maji karə mə-maji lə Lubba nayn kə se tɔyn!

Tar lapiya lə Pɔl11 Əman Pɔl kə̂ dilam kəy-kula tə̂ mba tar lə Jeju-Kristə, əman kə ngokɔnje Timɔte, n-dda makəturu nəənn jari, əi Pilemɔn kə̂ ə-to nje-kula
         marəje kə̂ n-ndikii nya, 2 jula nɛ̂n jarə kɔn-nannje Apiya kə Arəsipə kə̂ to nje-buwa-ddɔ ləje kə njê-mə-kunnje
         kə̂ aw mbɔnje naan mə kəy tə̂ ləi tɔ. 3 Maji karə Bɔjeje Lubba, ne kə Əbbə-dəwjeJeju-Kristə, n̂-ddaje kə se mə-maji ddəm darəje məse wul lɔm ddəm.Tar ndiki kə tar mə-kunn lə Pilemɔn4 Kar kə̂ maw duju Lubba a, maw mila rii tə̂ ngaâ maw marɛ̂ wooyo mbai kə ndɔ tɔyn.
         5 Mba maw moo tam ndiki kə̂ aw ndiki njê-mə-kunnje ddəm məi kə̂ unn arə Əbbə-dəwjeJeju ngaâ ə-nayn ddəwe tə̂ le ddəm. 6 M-duju Lubba karə mə-kunn kə̂ kâra baa kə̂ əman je səi jee nɛ̂n le dda kula ngaâ
         dda arə dəwje gərəje nɛ̂nje tɔyn kə̂ maji kə̂ jasə ta dda mba Kristə. 7 Ngokɔnʼm, rɔm nəələm ngaâ minga singa mba ndiki kə̂ aw ndiki njê-mə-kunnje ngaâ
         ə-dda arə məde oso pɔn le.Pɔl duju marə nɛ̂n mba Onejim8 Ddəw mə-kâra tə̂ kə̂ n-dda kə Kristə le, masə ta kunn ndu karə ə-dda marə nɛ̂n. 9 A moo maji ta duji karə ə-dda nɛ̂n le ddəw ndiki tə̂. Əman Pɔl kə̂ m-to bbuka ngaâ
         bbasinɛn m-to kəy-kula tə̂ mba Jeju-Kristə le. 10 M-wali nya mba Onejim. N̂-ddee to ngonnəm mə kəy-kula tə̂ nəənn. 11 Kete, inga marə nɛ̂n ddəw tə̂ laa ang, a bbasinɛn əman je səi jaw jinga nɛ̂n ddəw
         tə̂ laa.12 Mâ karə n̂-təl rɔi tə̂, ne kə̂ n̂-nayn to dəbbə rɔm njaa le. 13 M-ndiki nya ta ngəmɛ̂ rɔm tə̂ be karə n̂-dda kula narəm turi tə̂ mə kəy-kula tə̂ nəənn
         kə̂ m-to tə̂ mba Tar kə̂ Maji le. 14 A m-ndiki ta kinyai dda marə nɛ̂n kə dɔm baa ang. M-ndiki ta kuwai kə singa bba karə
         ə-dda marə nɛ̂n arəm ang. Maji karə ə-dda nɛ̂n le kə mə-ndiki ləi njaa.15 A du ang, Onejim inyai mba gɔju kar, a â təl kingɛ̂ karə n̂-nayn səi nyɔm. 16 Mba bbasinɛn nəənn, n̂-to bbərə baa ang ngaa. Nuta bbərə ngaa, n̂-to ngokɔnje kə̂
         n-ndike nya. Əman m-ndike nya. A əi, maji karə ə-ndiki utam bbay, ə-ndike to dəw njaa
         ddəm to dəw kə unn məɛ̂ arə Əbbə-dəwje ddəm.17 Mba yeenn bba, bbo əjə to m-to nami a, ə-tɛɛ̂ kə rɔi tə̂ tokə əman â ə-taam kə rɔi
         tə̂. 18 Â bbo n̂-dda səi marə nɛ̂n kə dɔgɔlɛ̂ ang wase marə nɛ̂n ləi to dɔɛ̂ tə̂ a, unda
         tarɛ̂ dɔm tə̂. 19 Əman Pɔl njaa m-dda tar nəənn makəturu tə̂ kə jim: Əman njaa mâ kuka. Əi njaa kara
         ə-gərə to təbbə ləi nayn to bbangə ləm dɔi tə̂. 20 Yeenn a, ngokɔnʼm, maji karə ə-dda nɛ̂ɛnn arəm mba Əbbə-dəwje. Maji karə ə-wul məm ddəw tə̂ lə Kristə.21 Makəturu kə̂ maw dda mari nəənn, m-gərə to â dda nɛ̂n kə̂ maw duji le ngaâ m-gərə
         to â dda kuta ye kə̂ m-duji bbay. 22 Maji karə ə-gɔl lo-to arəm tɔ, mba munda məm to, ddəw duju tə̂ kə̂ aw dujuje Lubba
         le mbɔr ang a, nâ təl səm rɔse tə̂.Dɔbɔyn lapiya23 Epaparas kə̂ dilaje əman je saa kəy-kula tə̂ mba Jeju-Kristə ddai lapiya. 24 Markə kə Aristarkə kə Demas de kə Luku kə̂ daw dumanʼmje kula tə̂, n̂-ddaije lapiya
         tɔ.25 Maji karə mə-maji lə Əbbə-dəwjeJeju-Kristə nayn kə se.

Lubba pa tar ddəw tə̂ lə Ngonnɛ̂11 Ləw, Lubba pa tar kə kajejedede gɔl banya nya kə gusu kə̂ dang dang ddəw tə̂ lə njê-kilaje mbər tar laa. 2 A bbasinɛn, ddutu ndɔje tə̂ nəənn, Lubba pa kə je tar ddəw tə̂ lə Ngonnɛ̂. Ddəw tə̂
         lə Ngonnɛ̂ le â n̂-dda nɛ̂nje tɔyn ngaâ nunn ngonnɛ̂ le karə ddee to nje-nɛ̂nje
         tɔyn. 3 Ddəw tə̂ lə Ngonn le â dəwje ooje piti lə Lubba kə̂ aw ndoko ngaâ n̂-to tokə Lubba
         njaa. Tar laa kə̂ ee kə singa nya aw dda arə nɛ̂nje tɔyn naynje kə lo-tode. N̂-toko
         majang lə dəwje ngaâ goe tə̂ a, naw nisi darâ dɔ ji-kɔl Lubba tə̂ kə̂ to nje-singa-mɔngu.Ngonn lə Lubba uta anjəje4 Mba yeenn bba, Lubba dda arə Ngonnɛ̂ le uta anjəje ngaâ ri kə̂ n̂-bbarɛ̂ nɛ̂n ngəng uta ri kə̂ n̂-bbar nɛ̂n anjəje. 5 Ta pa nan:«Ə-to Ngonnəm,bbokənɛn marə ə-ddee to ngonnəm ngaa.»Ndɔ kâra Lubba pa tar baann arə marə anjə ang. Ngaâ ta pa nan:«Əman, mâ to bɔɛ̂je, a ne nâ to Ngonnəm.»Ndɔ kâra n̂-pa tar dɔ marə anjə tə̂ baann ang tɔ.+6 A kar tə̂ kə̂ Lubba aw ula ngonn-dəre dɔ nangə tə̂ le, n̂-pa nan:«Maji karə anjəje lə Lubba tɔyn poleje.»7 Lubba pa tar dɔ anjəje tə̂ nan:«M-dda marə anjəje ləm aw ddaje kula tokə ləl,daw ddaje kula darəm tokə ndɔn-puru.»+8 A n̂-pa narə Ngonnɛ̂ nan:«Ə-to Lubba, kɔn-mbay ləi a to kə ndɔ kə ndɔ.Ngaâ, kɔn-mbay ləi to kɔn-mbay kə̂ gatə gatə.9 Nɛ̂n kə̂ gatə gatə â ə-ndiki, a ə-mbətə majang.Mba yeenn bba, Lubba kə̂ to Lubba ləi le mbəri horo njê-marije tə̂ ngaâ ungu ubbu
         kusu dɔi tə̂.»+10 Lubba pa bbay nan:«Kunn-kutu nɛ̂n tə̂, əi Əbbə-dəwje â ə-dda nangə,a dara to nɛ̂n kə̂ ə-dda kə jii.11 Nɛ̂njeenn tɔyn a gotoje,a əi, ə-nayn kə ndɔ tɔyn.Dara kə nangə a ngisije tokə lə kubbu.12 A kəde tokə lə kubbu kə̂ daw n̂-kə.Tɔkɔrɔ njaa, dâ mbəlde tokə lə kubbu.A əi, ə-nayn kə ndɔ tɔyn,ngaâ ndɔi a kɔsu kɔyn ndɔ kâra ang.»+13 Ta pa karə marə anjə nan:«Ə-ddee isi dɔ ji-kɔləm tə̂,mâ dda karə njê-baanje ləi ddeeje to lo kungu gɔli.»+ Lubba pa tar baann ndɔ kâra ang.14 Anjəje tɔyn toje to ndilje kə̂ aw ddaje kula arə Lubba. Naw nulade narə daw dumanje
         dəwje kə̂ n̂-ndiki ta kajide.

Kaji to nɛ̂n kə̂ ngəng21 Mba yeenn bba, maji karə juwaje tarje kə̂ joo le jarə ngəng. Baann ang a, ja ndəəmje
         ddəw. 2 Mba ləw, tar kə̂ Lubba arə anjəje paje to baa ang, dəwje kə̂ aaje lo kə tar tə̂ le ang ngaâ ddaje nɛ̂n kə turu ndu
         tar le ang ingaje kunda kə dɔgɔlɛ̂ njaa.+3 Yeenn a, bbo jooje kaji kə̂ ngəng be nəənn le to nɛ̂n ang a, jeje ja teeje ta kunda
         tə̂ tokə baânn wa? Kaji nəənn le, Əbbə-dəwje â unn kutu kila mbəre. Goe tə̂ a, dəwje kə̂ ooje tam kaji nəənn le təlje ddee paje
         tarɛ̂ arəje nan to tar kə̂ tɔkɔrɔ. 4 Lubba njaa kara tɔju to tarje ləde le to tarje kə̂ tɔkɔrɔ, ddəw nɛ̂n-mɔrije tə̂ dang
         dang ddəm ddəw gusuje tə̂ lə Ndil-mə-nda kə̂ aw kayn dəwje tokə məɛ̂ ndiki ddəm.Jeju to ddəw kinga kaji5 Duninya kə̂ bara+ kə̂ jaw pa tarɛ̂ nəənn le, anjəje â Lubba arəde singa mba kɔn dɔɛ̂ ang. 6 A marə dəw pa makəturu tə̂ lə Lubba nan:«Lubba, dəw to ddi bba aw əjə dɔɛ̂ tə̂ wa?Dəw to ddi bba aw aa lo kə dɔɛ̂ tə̂ wa?7 Mba ə-dda arə n̂-ddee to dəw kə̂ ta-gɔl anjəje tə̂ mba gɔju kar,ə-dda arə ninga piti kə kɔsu gaji,8 ngaâ ungu nɛ̂n tɔyn kɔ gɔlɛ̂ tə̂.»+Bbo Lubba ungu nɛ̂n tɔyn kɔ gɔlɛ̂ tə̂ a, yeenn tɔju to nɛ̂n tɔyn njaa to kɔ gɔlɛ̂
         tə̂. A kə̂ bbokənɛn nəənn, joo a, nɛ̂nje tɔyn toje kɔ gɔlɛ̂ tə̂ ang bbay.9 A nɛ̂n kə̂ joo â nəənn: Jeju le Lubba dda arə n̂-ddee to dəw kə̂ ta-gɔl anjəje tə̂ mba gɔju kar bba karə ddəw mə-maji tə̂ lə Lubba noy mba dəwje tɔyn. Yeenn ngaâ
         bbasinɛn ninga piti kə kɔsu gaji mba koy kə̂ noy le. 10 Lubba dda nɛ̂nje tɔyn ngaâ arə nɛ̂nje le naynje kə lo-tode mbɛɛ̂. Lubba le oo maji
         karə Jeju ddee to dəw kə̂ asə tɔyn njaa ddəw ndoo tə̂ kə̂ Jeju le oo. Yeenn bba ta
         dda karə ngannɛ̂ ne Lubba le nya nya ingaje piti laa. Mba Jeju â aw ɔru nɔnde arə
         dingaje kaji.11 A ne kə̂ naw dda narə dəwje aw ddeeje to dəwje lə Lubba le, ne de kə dəwje lə Lubba
         le tɔyn njaa bɔdede kâra baa. Mba yeenn bba bbo n̂-bbarde to ngakɔɛ̂n a, to rɔ-kul
         laa ang. 12 Mba Jeju pa arə Lubba nan:«Mâ kila mbər tar ləi karə ngakɔnʼmje.Mâ kɔsu pa ta pitii nɛ̂n horo dəwje tə̂ kə̂ mbɔnje naan.»+13 Jeju pa tɔ bbay nan:«Əman, mâ kunda məm tɔyn dɔ Lubba tə̂.»Ngaâ n̂-pa bbay nan:«Əman kə dəwje kə̂ Lubba arəm â jar nəənn.»+14 Ngannje nəənn le toje tɔyn to dəwje. Yeenn bba Jeju kara ddee to dəw tokə dede tɔ.
         Baann bba ddəw koy tə̂ laa, n̂-guru singa Əsu kə̂ ee kə singa tɔl dəw, 15 nɔru dəwje kə̂ bbəəlje yo arə isije to bbərəje njaa nyɔm le kə ddang. 16 Mba anjəje â Jeju ddee ta kumande ang, dəwje kə̂ gəl Abaraham tə̂ â n̂-ddee ta kumande. 17 Mba yeenn bba, maji karə n̂-ddee tokə lə ngakɔɛ̂nje mə nɛ̂nje tə̂ tɔyn. Yeenn bba
         n̂-ddee to tɔkə nje-polo Lubba kə̂ aw dda mə-maji kə dəwje ngaâ aw dda nɛ̂n lə Lubba kə dɔgɔlɛ̂ mba kɔru nɛ̂n tar
         majang lə dəwje dɔde tə̂ kə ddang. 18 Bbasinɛn nasə ta kuman njê kə̂ nɛ̂n aw nande, mba ne njaa kara nɛ̂n nɛɛ̂n ddəm noo
         ndoo ddəm.

Jeju uta Mɔyijə31 Mba yeenn bba, see ngakɔnʼm kə̂ Lubba bbarse arə ə-ddeeje to dəwje laa, arəje kəmse
         to kə dɔ Jeju tə̂. N̂-to nje-kaw-kula lə Lubba ddəm tɔkə nje-polo Lubba kə̂ jooje məje tə̂ ddəw tə̂ laa ngaâ jaw pa tarɛ̂ kə taje ddəm. 2 Lubba mbəre mba kula nəənn le ngaâ n̂-dda kula le kə dɔgɔlɛ̂ tokə Mɔyijə dda kə dɔgɔlɛ̂ mə kəy tə̂ lə Lubba tɔyn+ le. 3 A asə karə Jeju inga piti nya uta piti lə Mɔyijə, mba nje-dda kəy inga piti uta kəy kə̂ n̂-dda le. 4 Kəy kâra kâra tɔyn, dəw â dda. A Lubba â dda nɛ̂nje tɔyn. 5 Ləw, Mɔyijə to nje-kula kə̂ dda kula kə dɔgɔlɛ̂ mə kəy tə̂ lə Lubba tɔyn. Ne â n̂-to nje-tar-naji
         tarje kə̂ Lubba a ta pa. 6 A bbasinɛn, Kristə dda kula kə dɔgɔlɛ̂ to Ngonn lə Lubba njaa kə̂ undɛ̂ karə ɔn dɔ kəy laa. Jeje, bbo
         n-naynje jaw jundaje məje dɔ nɛ̂n tə̂ kə̂ jaw nginanje ngaâ jaw ddaje nɛ̂n rɔ-nəəl
         le a, n-toje to kəy lə Lubba njaa.Tar kuwa-rɔ lə dəwje lə Lubba7 Mba yeenn bba, tokə Ndil-mə-nda pa nan:«Bbokənɛn, bbo ooje ndu Lubba kə̂ aw bbar a,8 arəje məse kətərə tokə lə kaseseje ang.Mba ləw, n̂-ddaje dɔ-kətərə ngaâ n̂-nanje Lubba mə kɔr tə̂.»9 Lubba pa nan: «Kaseseje ooje nɛ̂nje tɔyn kə̂ m-dda mə kɔr tə̂ bbal dɔsɔ njaa,a n̂-ngaanje tam ta nanʼm nɛ̂n.10 Mba yeenn bba, wungu ɔnʼm dɔde tə̂ ngaâ m-pa nan:‹Kəjə ləde to kə dannâ ang kə ndɔ tɔyn,n̂-gərəje nɛ̂n kə̂ m-ndiki karə n̂-ddaje ang.›11 Mə wungu tə̂ kə̂ ɔnʼm le, munda yo m-pa nan:Dâ kandəje dɔ nangə tə̂ kə̂ m-gɔl karə duwaje rɔde kə tə̂ le ndɔ kâra ang+.»12 Ngakɔnʼmje, aaje rɔse arəje marə dəw kâra horose tə̂ arə məɛ̂ maji ang ang ddəm mbətə
         ta koo məɛ̂ tə̂ ang ddəm aw ddəw əw kə Lubba kə̂ Nje-kisi kəm baa le ang ddəm. 13 Lubba nayn aw bbarse «bbokənɛn» bbay. Maji karə ə-ndəjəje naan kə ndɔ tɔyn. Baann
         bba karə majang dda arə marə dəw horose tə̂ dda dɔ-kətərə ang. 14 Bbo n-naynje jaw juwaje jarə ngəng ndərəng jɔsuje kɔnyɛ̂ a, Lubba a karə n-ddeeje
         to nje-kula mar Kristə.15 Makəturu lə Lubba pa nan:«Bbokənɛn, bbo ooje ndu Lubba kə̂ aw bbar a,arəje məse kətərə tokə lə kaseseje ang.Mba ləw, n̂-ddaje dɔ-kətərə kə Lubba.»16 Njê kə̂ ooje ndu Lubba kə̂ aw bbar bba ddaje dɔ-kətərə saa le toje to njê kə̂ dda
         wa? To dəwje tɔyn kə̂ Mɔyijə tee kə de Ejipitə tə̂ kə ddang le. 17 Njê kə̂ wungu ɔn Lubba dɔde tə̂ bbal dɔsɔ le toje to njê kə̂ dda wa? Wungu ɔɛ̂n
         dɔ dəwje tə̂ kə̂ ddaje majang, dede le njaa doyje mə kɔr tə̂. 18 Lubba ubbu nɛ̂n nan: «Dâ kandəje dɔ nangə tə̂ kə̂ m-gɔl karə duwaje rɔde kə tə̂ le
         ndɔ kâra ang.» Njê kə̂ nubbu nɛ̂n narəde le toje to njê kə̂ dda wa? Nubbu nɛ̂n
         narə dede kə̂ n̂-ddaje dɔ-kətərə saa le. 19 Mba joo a, dandəje dɔ nangə kuwa-rɔ tə̂ le ang, mba dooje məde tə̂ ang.

41 Ndu Lubba kə̂ unn ta karə jandə lo kuwa-rɔ tə̂ kə̂ n̂-gɔl mba tar ləje le nayn baa bbay.
         Yeenn a, maji karə kəmje kətərə bba karə dəw kâra horose tə̂ dda tokə nɛ̂ɛnn le due
         to du ang. 2 Mba ndu Lubba kə̂ unn ngaâ dila mbəre darə kajejedede le dila mbəre darəje tɔ. A
         Tar kə̂ Maji nəənn kə̂ dooje le dda marə nɛ̂n kâra rɔde tə̂ ang, mba dəwje kə̂ ooje tar le ooje
         nɛ̂n məde tə̂ ang ddəm. 3 A jeje, joo məje tə̂ arə ja kandəje lo tə̂ kə̂ Lubba pa tarɛ̂ le. N̂-pa nan:«Mə wungu tə̂ kə̂ ɔnʼm le mubbu nɛ̂n m-pa nan:Dâ kandəje dɔ nangə tə̂ kə̂ m-gɔl karə duwaje rɔde kə tə̂ le ndɔ kâra ang.»Lubba pa baann. A ləw baa kar kə̂ n̂-dda nɛ̂n duninya n̂-tunga le, kuwa-rɔ to mban.
         4 Mba Makəturu lə Lubba pa tar dɔ ndɔ tə̂ kə̂ to siri laa nan: «Ngaâ, ndɔ siri laa
         a, Lubba uwa rɔɛ̂ go kulaje tə̂ laa tɔyn kə̂ n̂-dda.» 5 Makəturu tə̂ənn le Lubba təl pa bbay nan: «Dâ kandəje dɔ nangə tə̂ kə̂ m-gɔl karə
         duwaje rɔde tə̂ le ndɔ kâra ang.» 6 Njê kə̂ ooje tar nəənn dɔngɔr le andəje lo kuwa-rɔ tə̂ le ang, mba n̂-ddaje dɔ-kətərə.
         A ddəw to ta karə marə dəwje andəje bbay. 7 Mba yeenn bba, Lubba ila marə ndɔ tokə siki ngaâ n̂-bbar ndɔ le nan «bbokənɛn». Ndɔ
         nday nya bba narə Dabbiti pa makəturu tə̂ nəənn le nan:«Bbokənɛn, bbo ooje ndu Lubba kə̂ aw bbar a,arəje məse kətərə ang.»8 Bbo Jɔsuwe aw kə ngann Ijarayɛlje lo kuwa-rɔ tə̂ kə̂ tɔkɔrɔ njaa a le, Lubba a təl
         pa tar marə ndɔ dang ang ngaa. 9 Yeenn pa nan, marə ndɔ kə̂ dəwje lə Lubba a kuwaje nɛ̂n rɔde le nayn bbay. Ndɔ le
         to tokə ndɔ kə̂ to siri laa le. 10 Mba bbo dəw tee lo kuwa-rɔ tə̂ kə̂ Lubba gɔl a, nəw kulaje laa ta kuwa rɔɛ̂ tɔ, tokə
         Lubba əw kulaje laa a uwa rɔɛ̂ le+. 11 Mba yeenn bba, maji karə n-ddaje singa ta tee lo kuwa-rɔ tə̂ le. Baann bba dəw kâra
         horoje tə̂ a koso tokə lə kajejedede kə̂ ddaje dɔ-kətərə le ang.12 Mba tar kə̂ tee ta Lubba tə̂ to kəm baa ngaâ ee kə singa. Tar le aw dda kula uta
         tɔkə kiya kə̂ tɛɛ̂ to ər joo kəm. Ddəw kâra baa tokə tɔkə kiya kə̂ tɛɛ̂ to ər joo
         kəm aw kayn horo mənrə-rɔje kə ubbuje kə̂ mə singa tə̂ le, tar lə Lubba aw andə dəw
         ndərəng bbəngəre tə̂. Tar le aw tee kə nɛ̂nje kə̂ dəw aw dda bboe məɛ̂ tə̂ ddəm aw
         əjə ddəm. 13 Nɛ̂n kâra kə̂ iya rɔɛ̂ nɔn Lubba tə̂ goto. Nɛ̂n tɔyn kə̂ Lubba dda to ddaka baa kəmɛ̂
         tə̂. A ne Lubba le tɔ â, ja kɔru gəl nɛ̂nje tɔyn kə̂ n-ddaje karɛ̂je.Jeju to tɔkə nje-polo Lubba14 Tɔkə nje-polo Lubba ləje to. Ne kə̂ nuta kəseje tɔyn, kə̂ naw ndərəng n̂-tee nɔn Lubba tə̂ darâ: To
         Jeju Ngonn lə Lubba. Yeenn bba joo nɛ̂n məje tə̂ mban arə maji karə juwaje jarə ngəng.
         15 Tɔkə nje-polo Lubba ləje le, nɛ̂nje kə̂ jubbaje singa tə̂ ang a, nasə ta koo ndoo kə je ddəwe tə̂. Mba
         n̂-nɛɛ̂n mə nɛ̂nje tə̂ tɔyn tokə jeje njaa tɔ, a ne n̂-dda majang kâra ang. 16 Yeenn a, maji karə n-ddeeje ngɔsi kə ngende-mbay lə Lubba kə̂ to nje-mə-maji ta jarə
         məje oso pɔn. Baann bba nâ koo kəm-to-ndoo ləje ngaâ nâ dda kə je mə-maji ta nâ
         kumanje mə karje tə̂ kə̂ asə karə numanje.

51 Tɔkə njê-poloje Lubba kâra kâra tɔyn, n̂-mbərəde horo dəwje tə̂ karə n̂-ddaje kula lə Lubba mba dəwje
         le. Kula ləde to ənga kunn nɛ̂n-karə-baaje kə nɛ̂n-poloje kə̂ dəwje ddeeje nɛ̂n karə Lubba mba majangje. 2 Ne nje-polo Lubba le njaa kara naw nubba singa ddəw marə nɛ̂nje tə̂ ang nya. Yeenn a, nasə ta gərə
         nɛ̂n kə̂ aw uta singa dəwje kə̂ gərəje nɛ̂n ang ngaâ ndəəmje ddəw. 3 Ne njaa kara nubba singa ddəw marə nɛ̂nje tə̂ ang, arə to tar laa ta karə nɛ̂n-polo mba majang laa ne njaa tɔ bbo mba majang lə dəwje kə karəde baa ang. 4 Dəw kâra asə ta kɔsu gaji rɔɛ̂ to tɔkə nje-polo Lubba ang. Lubba â bbar dəw bba undɛ̂ to tɔkə nje-polo tokə n̂-bbar Arɔn.5 Kristə kara ɔsu gaji rɔɛ̂ to tɔkə nje-polo Lubba ang. Lubba â bbarɛ̂ ngaâ pa nan:«Ə-to Ngonnəm.Bbokənɛn marə ə-ddee to ngonnəm ngaa.»+6 Lubba pa bbay nan:«Â to tɔkə nje-polo Lubba kə̂ to kə ndɔ kə ndɔtokə Mɛlkisedɛk.»+7 Kar kə̂ Jeju nayn nɛ̂n dɔ nangə tə̂ bbay le n̂-duju Lubba n̂-dda nɛ̂n rɔɛ̂ to ndoo,
         nuru nɛ̂n əkii ləm ang ddəm nɔn Lubba tə̂ kə̂ asə ta kajɛ̂ ta yo tə̂. Yeenn bba Lubba
         oo ndu-nɔn laa le mba nunn rɔɛ̂ narə Lubba. 8 N̂-to Ngonn lə Lubba njaa, a nɛ̂n kəm-to-ndooje kə̂ ingɛ̂ le ddaje arə n̂-gərə ddəw
         kə̂ ta koo nɛ̂n ta Lubba. 9 Ddəw nɛ̂nje tə̂ənn le, Kristə ddee to dəw kə̂ asə tɔyn ta karə dəwje tɔyn kə̂ ddaje nɛ̂n kə turu ndue kaji kə̂
         to kə ndɔ kə ndɔ. 10 Tɔkɔrɔ njaa, Lubba undɛ̂ to tɔkə nje-polo tokə Mɛlkisedɛk.Tusu mə-kunn kinya to nɛ̂n kə̂ maji ang11 Tarje toje nya ta pa dɔ tar tə̂ nəənn, a to ngəng nya ta kɔru gəle. Mba ə-ddeeje to
         dəwje kə̂ gərə nɛ̂n ləde ɔn nya. 12 Kuru lo əw nya karə ə-ddeeje to njê-nɛ̂n-tɔjuje ngaa. A sese le tɔ bbay â ə-ndikije
         karə n̂-təl n̂-tɔjuse dɔngɔr nɛ̂nje kə̂ dɔ tar tə̂ lə Lubba wa? Ə-ddeeje to dəwje
         kə̂ ndikije ta kil mba bbay, bbo asəje ta kusa nɛ̂n kə̂ kətərə ang. 13 Dəw kə̂ nayn aw il mba bbay to əngutay bbay. N̂-gərə nɛ̂n dɔ tar nɛ̂n tə̂ kə̂ gatə
         gatə ang. 14 A nɛ̂n-kusa kə̂ kətərə to mba dəwje kə̂ tɔkə. Dede â ddəw nɛ̂n tə̂ kə̂ daw ddaje
         kə ndɔ tɔyn, dasəje ta kɔru kəm nɛ̂n kə̂ maji kə nɛ̂n kə̂ maji ang.

61 Mba yeenn bba, maji karə n-naynje kə dɔ dɔngɔr nɛ̂n-tɔjuje tə̂ kə̂ dɔ Kristə tə̂ le ang, a jawje kə nɛ̂n-tɔjuje tə̂ kə̂ toje to lə dəwje kə̂ tɔkə. Ja təlje dɔ
         nɛ̂n-tɔju tə̂ kə̂ dɔngɔr le ang ngaa. Nɛ̂n-tɔjuje kə̂ dɔngɔr le to ənga turu-mə ta kinya nɛ̂n-ddaje kə̂ aw awje kə dəw karə inga yo, tar kunn-mə karə Lubba, 2 tar batɛmje+, tar kila ji dɔ dəwje tə̂, tar ndol lə dəwje kə̂ oyje kə tar sariya kə̂ to kə ndɔ
         kə ndɔ le. 3 Jinya nɛ̂njeenn a jawje kə kete. Bbo Lubba ndiki a, ja ddaje tokə baann.4 Marə dəwje, lo-karɛ lə Lubba dda arə kəmde uja, dingaje nɛ̂n-karə-baa kə̂ in darâ
         ngaâ dingaje Ndil-mə-nda. 5 N̂-gərəje maji lə tar lə Lubba ngaâ n̂-gərəje singa-mɔnguje lə Lubba kə̂ a toje ndɔ
         tə̂ kə̂ nâ ddee kɔn-mbay. 6 A n̂-tusuje mə-kunn ləde dinyaje. Dede le, ddəw təl kə de karə n̂-turu məde tokə siki goto ngaa. Mba yeenn nayn to n̂-təl n̂-tɔlje Ngonn lə Lubba dɔ kakə-dəsə
         tə̂ ngaâ darəje ddəw karə dəwje tajɛ̂je.7 Junnje nɛ̂n-kɔju-marɛ̂ dɔ ndɔɔ tə̂: Bbo ndi ərə kə ndɔ tɔyn dɔ nangə ndɔɔ tə̂ le ngaâ
         nandə kandə-ko narə njê-ndɔɔje a, Lubba bbar tar kə̂ maji dɔ nangə tə̂ le. 8 A bbo nangə le andə konnje kə gərgəndəje a, to nangə kə̂ maji ang. Lubba a bbar tar
         kə̂ maji ang dɔɛ tə̂ njangə baa ngaâ dâ kula puru tə̂.9 Ngakɔnje kə̂ n-ndikise nya, jaw pa tar be njaa, a n-gərə to ə-naynje ddəw tə̂ kə̂
         maji kə̂ to ddəw kinga kaji le. 10 Lubba to gatə gatə ang bba məɛ̂ a koy dɔ nɛ̂nje kə̂ aw ddaje le ang ddəm ndiki kə̂
         ə-ndikeje le ang ddəm. Ə-tɔjuje ndiki ləse le ddəw maji tə̂ kə̂ ə-ddaje kə kəsə njê-mə-kunnje
         ləw ngaâ ə-naynje aw ddaje bbay bbasinɛn le. 11 A nɛ̂n kə̂ n-ndiki to karə bbo kula nəənn le nayn məse tə̂, sese kâra kâra tɔyn
         ndərəng ɔsu kɔnyɛ̂. Yeenn bba â kingaje nɛ̂nje tɔyn kə̂ aw undaje məse dɔɛ tə̂. 12 Arəje dabbə ddase ang, a ə-ndajije dəwje kə̂ unnje məde ngaâ tɔje wurde nginanje
         ngaâ ingaje nɛ̂nje kə̂ Lubba unn ndue ta karəde.Ndu-kunn lə Lubba nayn kə ture13 Ndɔ tə̂ kə̂ Lubba unn ndue arə Abaraham le, nunda yo ta dda nɛ̂n kə̂ nunn due mbɛɛ̂ le. A marə dəw kə̂ utɛ̂ karə nunda yo
         le kə ria goto. Yeenn bba nunda yo kə ria ne Lubba njaa. 14 N̂-pa nan: «Tɔkɔrɔ njaa, mâ bbar tar kə̂ maji dɔi tə̂ baa kə nangə̂ ngaâ mâ karə
         ngakai ddeeje tokə banya.»+15 Abaraham tɔ wure nginan ngaâ ninga nɛ̂n kə̂ Lubba unn ndue ta karɛ̂ le. 16 Bbo dəwje a ta kundaje-yo a, dundaje yo le kə ri marə dəw kə̂ utade. Yeenn bba yo-kunda
         ləde le dda arə dəwje ooje məde tə̂ kə tar ləde le ngaâ dəwje a kasəje ta mayn tar
         le ang. 17 Ddəw kâra baa, Lubba ndiki ta tɔju dəwje kə̂ nunn ndue narəde le to, ndue le a turu
         ndɔ kâra ang. Yeenn bba nunda yo. 18 Yeenn bba ndu-kunn kə yo-kunda lə Lubba toje to nɛ̂nje kə̂ a turuje ndɔ kâra ang.
         Ngaâ Lubba kara a kərə ngəm ddəwe tə̂ ang tɔ. Nɛ̂ɛnn arəje singa nya, jeje kə̂ bbay
         lo kiya-rɔ ləje njaa to karə junda məje dɔ nɛ̂n tə̂ kə̂ Lubba unn ndue ta karəje le.
         19 Əngaje jeje, nɛ̂n kə̂ jaw junda məje dɔɛ tə̂ le to tokə andə-narɛ kə̂ ɔɔy kə̂ n̂-tɔ
         tɔkə to tə̂ darə uwa ar nɛ̂n lo kâra. Nɛ̂n le nday kubbu kə̂ n̂-gangə nɛ̂n mə kəy-polo Lubba kə̂ mə dara tə̂ ngaâ aw tee lo tə̂ kə̂ n̂-sangə nya bbay mba Lubba.+20 Jeju andə lo tə̂ le kete arəje to nje-kɔru nɔnje. N̂-ddee to tɔkə nje-polo Lubba tokə Mɛlkisedɛk. Nâ nayn to tɔkə nje-polo Lubba kə̂ to kə ndɔ kə ndɔ.

Mɛlkisedɛk to tɔkə mbay ddəm nje-polo Lubba ddəm71 Ləw, Mɛlkisedɛk to tɔkə mbay kə̂ tɔkə bbe tə̂ kə̂ Salɛm ddəm nje-polo Lubba kə̂ nje-kisi ddutu dara tə̂ ddəm. Marə ndɔ, kar kə̂ Abaraham tətə tɔkə mbayje kə ddɔ ngaâ aw təl a, Mɛlkisedɛk le tila kəmɛ̂ ngaâ bbar tar kə̂ maji dɔɛ̂ tə̂.+2 Ne â Abaraham jin dɔ nɛ̂nje kâra kâra tɔyn kə̂ in nɛ̂n ta ddɔ tə̂ arɛ̂ to dim. Gəl ri kə̂ to
         Mɛlkisedɛk le nan: «Tɔkə mbay kə̂ ndiki nɛ̂n-dda kə̂ gatə gatə.» Ngaâ n̂-to tɔkə
         mbay kə̂ Salɛm tɔ. Yeenn pa nan «tɔkə mbay kə̂ ndiki mə-wul-lɔm.» 3 Dəw gərə bɔɛ̂je ang ddəm kɔɛ̂nje ang ddəm gəle ang ddəm. Dəw gərə ndɔ kuje ang ddəm
         ndɔ yo laa ang ddəm. N̂-to tokə Ngonn lə Lubba, mba n̂-nayn to nje-polo Lubba kə ndɔ tɔyn.4 Ooje! Mɛlkisedɛk to dəw kə̂ ngəng nya. Mba yeenn bba kajeje Abaraham jin dɔ nɛ̂nje kə̂ in nɛ̂n ta ddɔ tə̂ arɛ̂ to dim. 5 Ndu lə Mɔyijə pa arə njê kə̂ gəl Lebi tə̂ kə̂ toje to njê-poloje Lubba karə taaje dim dɔ nɛ̂nje tə̂ tɔyn ji dəwje tə̂ kə̂ Ijarayɛl. Dəwje le toje to ngakɔnde
         njaa ddəm n̂-toje to ngann mə Abaraham njaa tɔ ddəm. 6 A Mɛlkisedɛk kə̂ to dəw kə̂ gəl Lebi tə̂ ang taa dim ji Abaraham tə̂ ngaâ bbar tar kə̂ maji dɔ Abaraham tə̂ kə̂ Lubba unn ndue ta karɛ̂ nɛ̂nje. 7 Dəw kə̂ bo â aw bbar tar kə̂ maji dɔ dəw tə̂ kə̂ ngaji. Yeenn to nɛ̂n kə̂ dəw asə
         ta mayn ang. 8 Njê kə̂ gəl Lebi tə̂ kə̂ aw taaje dim toje to dəwje kə̂ a koyje marə ndɔ. Mɛlkisedɛk
         kara taa dim tɔ, a ne, n̂-nayn kəm baa ndərəng bbokənɛn tokə daw pa. 9 Njê kə̂ gəl Lebi tə̂ kə̂ aw taaje dim ji dəwje tə̂ le, ja kasəje ta pa nan Abaraham kə̂ uka dim arə Mɛlkisedɛk le, nayn to Lebi njaa kara uka dim arə Mɛlkisedɛk le tɔ. 10 Mba kar kə̂ Mɛlkisedɛk aw inga Abaraham le, Lebi nayn mə kɛɛ̂je Abaraham tə̂ le bbay.11 Lubba unn ndu arə ngann Ijarayɛlje pa nan, njê kə̂ gəl Lebi tə̂ â a toje to njê-poloje Lubba. A bbo kula polo-Lubba ləde le asə ta dda karə dəw ddee maji tɔyn a, mba ddi bba
         a to maji ta kinga marə nje-polo Lubba dang bbay tokə Mɛlkisedɛk bbo marə dəw kə̂ gəl Lebi tə̂ tokə lə Arɔn ang wa? 12 Mba bbo gusu kula polo-Lubba turu a, ndu a turu njaa tɔ. 13 Tarjeenn le toje ɔju dɔ Əbbəjeje kə̂ gəle to dang.+ Dəw kâra kə̂ gəle tə̂ dda kula polo-Lubba dɔ bann tə̂ ang. 14 Dəwje tɔyn gərəje to Əbbəjeje to dəw kə̂ gəl Juda tə̂. A kar kə̂ Mɔyijə aw pa nɛ̂n tar dɔ njê-poloje Lubba tə̂ le, nila ri njê kə̂ gəl Juda tə̂ ang.Jeju to nje-polo Lubba tokə Mɛlkisedɛk15 Nɛ̂n kə̂ dda arə nɛ̂njeenn tɔyn arɛje yərərə kəmje tə̂ â nəənn: Marə nje-polo Lubba kə̂ dang ddee ngaâ to tokə Mɛlkisedɛk le. 16 N̂-ddee to nje-polo Lubba ddəw ndu tə̂ lə dəwje ang, a ddəw singa-mɔngu tə̂ kə̂ to mə təbbə tə̂ laa kə̂ a tuju
         ndɔ kâra ang. 17 Mba Makəturu lə Lubba pa nan: «Ə-to nje-polo Lubba kə̂ to kə ndɔ kə ndɔ tokə Mɛlkisedɛk.»+18 Yeenn a, Ndu kə̂ ləw le ubba singa ang ddəm dda kula ang ddəm arə dɔru kə ddang. 19 Mba nɛ̂n kâra kə̂ Ndu lə Mɔyijə dda arə ddee maji tɔyn goto. A jingaje marə nɛ̂n kə̂ maji nya uta, ta kunda
         məje dɔɛ̂ tə̂. Ddəw nɛ̂n tə̂ənn â jaw ddeeje nɛ̂n ngɔsi kə Lubba.20 Dɔɛ tə̂ bbay, nɛ̂ɛnn le to ddəw yo-kunda tə̂ lə Lubba. Kəsə dəwje ddeeje to njê-poloje Lubba ddəw yo-kunda tə̂ ang. 21 A ənga Jeju, Lubba unda yo nan: «Əbbə-dəwje pa tar le to yo-kunda mban, nâ təl turu ndue ang ngaa. N̂-pa nan: ‹Ə-to nje-polo Lubba kə̂ to kə ndɔ kə ndɔ.› »22 Mba yeenn bba, n-gərə kə majɛ̂ to Jeju le a dda karə jandə dɔnɔn tə̂ kə̂ maji uta ye kə̂ kete.23 Tɔ bbay, kəsə njê-poloje Lubba banyaje nya mba yo aw tɔlde, dingaje ddəw ta nayn dda kula ləde ang. 24 A Jeju nayn kəm baa kə ndɔ kə ndɔ, marə dəw a kunn ture kula-polo Lubba tə̂ ang. 25 Mba yeenn bba, dəwje kə̂ aw ddeeje ngɔsi kə Lubba ddəw tə̂ laa le, nasə ta kajide
         nyɔm kə ləw. Mba n̂-nayn kəm baa kə ndɔ tɔyn arə nasə ta duju Lubba mba tar ləde.26 Yeenn a, Jeju â to tɔkə nje-polo Lubba kə̂ maji karə jingaje. N̂-maji tɔyn, nɛ̂n-yərəw kâra ɔrɛ̂ ang, n̂-dda majang ang. Lubba undɛ̂ dang kə njê-nɛ̂n-ddaje kə̂ maji ang ngaâ aw undɛ̂ ddutu dara tə̂
         nu. 27 Kəsə tɔkə njê-poloje Lubba aw arəje nɛ̂n-polo Lubba kə ndɔ kâra kâra tɔyn, dɔngɔrɛ̂ darəje mba majang ləde dede njaa ngaa bba goe tə̂ a darəje mba majang lə kəsə dəwje. A Jeju to tokə baann ang. Narə nɛ̂n-polo gɔl kâra baa, to da-rɔɛ̂ njaa kə̂ nunn narə to nɛ̂n-polo. 28 Tɔkə njê-poloje Lubba kə̂ Ndu lə Mɔyijə undade dang le toje to dəwje baa. Dubbaje singa mə marə nɛ̂nje tə̂ ang.
         A tar kə̂ Lubba pa to yo-kunda go Ndu tə̂ lə Mɔyijə le nunda Ngonnɛ̂ to nje-polo Lubba kə̂ asə tɔyn kə ndɔ kə ndɔ.

Jeju to tɔkə nje-polo Lubba kə̂ tɔkɔrɔ81 Tar kə̂ ngəng uta kəseje kə̂ ja ta pa â nəənn: Tɔkə nje-polo Lubba ləje to darâ. Nisi dɔ ji-kɔl ngende-mbay tə̂ lə Lubba kə̂ to nje-singa-mɔngu kə̂
         uta tɔyn. 2 Naw dda kula laa le lo tə̂ kə̂ n̂-sangə nya bbay mə kəy-tande kinga-naan tə̂ kə̂ tɔkɔrɔ, kə̂ Əbbə-dəwje â dda, bbo dəw â dda ang.3 Tɔkə njê-poloje Lubba tɔyn dundade karə dunnje nɛ̂n-karə-baa ddəm nɛ̂n-polo ddəm darəje Lubba. Mba yeenn bba, to tar lə Jeju ta kinga marə nɛ̂n mba karə Lubba
         tɔ. 4 Bbo Kristə nayn dɔ nangə tə̂ nəənn njaa kara, nâ to nje-polo Lubba ang. Mba marə njê-poloje Lubba toje mban. Daw dunnje nɛ̂n-karə-baaje darəje Lubba tokə ndu lə Mɔyijə pa le. 5 A kula lə njê-poloje Lubba le to ndil nɛ̂nje baa kə̂ undaje rɔ nɛ̂nje kə̂ tɔkɔrɔ kə̂ mə dara tə̂. Ddəw kâra
         baa tokə Lubba pa arə Mɔyijə kar tə̂ kə̂ nâ ta dda nɛ̂n kəy-tande kinga-naan le, n̂-pa nan: «Oo, maji karə ə-dda nɛ̂nje le tɔyn tokə ye kə̂ m-tɔji dɔ ddingiri
         tə̂ le.»+6 A bbasinɛn kula kə̂ uta ənga kəsə njê-poloje Lubba â darə Jeju, mba n̂-to nje-gɔl-tardɔnɔn kə̂ maji uta ye kə̂ kete. Mə dɔnɔn tə̂ kə̂ siki le, Lubba unn ndue ta karə dəwje laa nɛ̂nje kə̂ maji nya uta yeje kə̂
         mə dɔnɔn tə̂ kə̂ ləw le.Lubba unn ndue mba marə dɔnɔn kə̂ siki7 Bbo dɔnɔn kə̂ dɔngɔr asə tɔyn njaa a, dâ təl kɔsu marɛ̂ to joo laa ang ngaa. 8 A Lubba oo a, dəwje laa naynje aw ddaje nɛ̂nje kə̂ toje kə dɔgɔlɛ̂ ang bbay ngaâ
         pa nan:«Əbbə-dəwje pa nan:Dɔ ndɔje tə̂ kə̂ aw ddeeje, mâ kɔsu dɔnɔn kə̂ siki kə dəwje kə̂ Ijarayɛl ddəmdəwje kə̂ Juda ddəm.9 Dɔnɔn le a to dang kə ye kə̂ mɔsu kə kadedeje ndɔ tə̂ kə̂ muwa jidem-tee kə de nangə tə̂ kə̂ Ejipitə kə ddang le.Əman Əbbə-dəwje m-pa tar baann:Kadedeje le ngəmje dɔnɔn ləm ang.Yeenn bba, əman njaa kara m-tusude minyade.10 Əman Əbbə-dəwje m-təl pa nan:Dɔnɔn kə̂ mâ kɔsu kə ngann Ijarayɛlje go ndɔje tə̂ənn â nəənn:Mâ karə nduje ləm to kəjə tə̂ ləde,mâ kuja nduje le tokə makəturu dɔ bbəngərəde tə̂,mâ to Lubba ləde ngaâ dâ toje to dəwje ləm.11 Dəw kâra a tɔju nɛ̂n nje-bbe marɛ̂ ang ngaa ddəm ngokɔɛ̂n ang ngaa ddəm,ta pa nan: ‹Maji karə ə-gərə Əbbə-dəwje!› Dəw a pa baann ang ngaa.Mba dəwje tɔyn a gərəmje,unn kute dɔ njê kə̂ ngaji tə̂ ndərəng dɔ njê kə̂ tɔkə tə̂.12 Mâ kɔru tar dɔde tə̂ ddəmmâ kole məm dɔ majangje tə̂ ləde ang ngaa ddəm+.»13 Bbo Lubba pa tar dɔnɔn kə̂ siki a, yeenn pa nan n̂-dda narə ye kə̂ dɔngɔr le ddee
         to konn nɛ̂n ngaa. A nɛ̂n kə̂ to konn nɛ̂n ngaâ bbuka nya to nɛ̂n kə̂ a nday mbɔr
         ang.

Ddəw polo-Lubba91 Dɔnɔn kə̂ dɔngɔr tɔju ddəwje kə̂ dəwje a poloje nɛ̂n Lubba ddəm tɔju marə kəy lə Lubba
         kə̂ dɔ nangə tə̂ ddəm. 2 Mba yeenn bba, n̂-dda kəy-tande kinga-naan. Daw bbar dɔngɔr lo kə̂ məɛ tə̂ to «lo kə̂ n̂-sangə dang mba Lubba». Lambe kə̂ ndɔn pure ee siri kə tabələ kə̂ mapaje kə̂ dunn darə Lubba
         to dɔɛ tə̂ toje lo tə̂ənn le. 3 Giri kubbu tə̂ kə̂ to joo laa kə̂ n̂-gangə nɛ̂n mə kəy le, to lo kə̂ daw bbar nan
         «Lo kə̂ n̂-sangə dang nya bbay mba Lubba.» 4 Lo tə̂ənn le, bann kə̂ n̂-dda kə andə ta ro yamboje dɔɛ̂ tə̂ to tə̂. Sanduku dɔnɔn kə̂ n̂-dda gire tɔyn njaa kə andə-narɛ to tə̂ənn tɔ. Marə jo kə̂ n̂-dda kə andə-narɛ
         ngaâ nɛ̂n-kusa kə̂ ria nan mann ddusu məɛ̂ to mə sanduku tə̂ le. Kakə lə Arɔn kə̂ putu kə bəkərəje kə̂ duja makəturu dɔnɔn tə̂ toje mə sanduku tə̂ le tɔ.+5 Dunda nɛ̂nje kə̂ n̂-dda darə unn da-rɔ anjəje kə̂ daw bbarde to serubɛn pitije dɔ
         sanduku tə̂ le. Yeenn ta tɔju to Lubba ee lo tə̂ənn le. Bakəde ɔnn dɔ lo kə̂ daw dunn
         məsə darə tə̂ mba majang lə dəwje. A to kar tɔju nɛ̂njeenn tɔyn kə goe goe â nəənn
         ang bbay.6 Dunda nɛ̂nje le tɔyn tokə baann. A kə ndɔ tɔyn, njê-poloje Lubba aw andəje dəbbə lo tə̂ kə̂ dɔngɔr kə̂ mə kəy-tande tə̂ le bba aw poloje Lubba. 7 A mə kəy tə̂ kə̂ to joo laa le, tɔkə nje-polo Lubba kə karɛ̂ baa â aw andə tə̂ gɔl kâra baa njaa mə bbal tə̂ kâra. Naw nandə mə kəy
         tə̂ le kə məsə ta karə Lubba to nɛ̂n-polo mba majang laa ne njaa ddəm mba majang lə dəwje ddəm. 8 Ndil-mə-nda tɔju tokə baann to, bbo dɔngɔr kəy-tande le nayn bbay a, ddəw kandə lo tə̂ kə̂ n̂-sangə dang nya bbay mba Lubba nayn ɔru ang bbay tɔ. 9 Nɛ̂njeenn aw tɔjuje marə nɛ̂n dɔ ndɔje kə̂ bbokənɛn, ta tɔju to nɛ̂n-karə-baaje kə
         nɛ̂n-poloje kə̂ dəwje aw arəje Lubba asəje ta dda karə kəjə lə dəw kə̂ aw polo Lubba le ddee
         maji tɔyn ang. 10 Nɛ̂njeenn toje to nɛ̂nje kə̂ dəwje â aw ddaje rɔde tə̂ ddaka baa ɔju dɔ nɛ̂n-kusaje
         kə toko nɛ̂n-yərəwje. Nɛ̂njeenn le toje to nduje kə̂ naynje kə singade ndərəng kar
         tə̂ kə̂ Lubba turu nɛ̂n nɛ̂nje tɔyn arə ddeeje tokə siki.Kristə unn təbbə laa arə to nɛ̂n-polo11 A Kristə ddee mban. N̂-to tɔkə nje-polo Lubba kə̂ aw arəje nɛ̂nje kə̂ maji kə̂ toje tə̂ənn mban+. Nandə mə kəy-tande tə̂ kə̂ ngəng uta ye kə̂ kete ddəm asə tɔyn ddəm. To dəw â dda
         kəy-tande le ang, yeenn pa nan to nɛ̂n kə̂ nangə̂ nəənn ang. 12 Kristə andə lo tə̂ kə̂ n̂-sangə dang nya bbay le gɔl kâra baa njaa a bbayɛ̂. Məsə bal-binyaje kə məsə ngann mangəje â
         naw nɛ̂n to nɛ̂n-polo ang. Məse njaa naw nɛ̂n bba nɔru nɛ̂n je kə ddang mə majang tə̂ ləje nyɔm nyɔm. 13 Ləw, daw dunn məsə bal-binyaje kə məsə bal-mangəje kə mandə-mangəje kə̂ n̂-ro darə
         ddeeje to bu ngaâ n̂-tusu dɔ dəwje tə̂ kə̂ ulaje rɔde nɛ̂n-yərəw tə̂ darə n̂-ddeeje
         maji. 14 Bbo baann a, məsə Kristə ngəng uta məsə dajeenn le. Ddəw tə̂ lə Ndil kə̂ to kə ndɔ kə ndɔ, Kristə unn rɔɛ̂ njaa arə Lubba to nɛ̂n-polo kə̂ maji tɔyn. Yeenn a, məse a toko kəjə nɛ̂n-ddaje kə̂ aw awje kə je karə jingaje
         yo le, karə n-ddaje kula lə Lubba kə̂ nje-kisi kəm baa le.Məsə to nɛ̂n kə̂ tɔju kɔsu dɔnɔn kə Lubba15 Mba yeenn bba, Kristə to nje-gɔl-tar marə dɔnɔn kə̂ siki, bba karə dəwje kə̂ Lubba bbarde ingaje nɛ̂n-kingaje kə̂ a to kə ndɔ kə
         ndɔ, kə̂ nunn ndue ta karə dəwje laa. Dasəje ta kinga nɛ̂nje le, mba Kristə oy ta kɔru dəwje mə majangje tə̂ kə̂ n̂-ddaje kar tə̂ kə̂ n̂-naynje nɛ̂n kɔ dɔnɔn tə̂ kə̂ dɔngɔr le.16 Bbo dəw gɔl makəturu mba kayn nɛ̂n nɛ̂n-ndubbaje laa a, maji karə dəw kə̂ dda makəturu
         le oy bba dâ kuwa nɛ̂n-ndubba laa. 17 Mba, dəw kə̂ gɔl makəturu oy bba makəturu le a kubba singa. Â bbo dəw kə̂ dda makəturu
         le nayn kəm baa bbay a, makəturu le ubba singa ang. 18 Mba yeenn bba dɔnɔn kə̂ dɔngɔr le kara unn kute dɔ məsə da tə̂ kə̂ n̂-kayn tɔ. 19 Mɔyijə tura tarje kə̂ mə ndu tə̂ le kâra kâra kəm dəwje tə̂ tɔyn. Goe tə̂ a, nunn məsə
         ngann mangəje kə bal-binyaje, nunn maann kə ngonn kakə kə̂ ria nan ijopə kə ta-kubbu
         lɛnn kə̂ kasɛ ngaâ nula mə məsə tə̂ le n̂-tusu dɔ makəturu-Ndu tə̂ le ddəm dɔ dəwje
         tə̂ le tɔyn ddəm. 20 N̂-pa nan: «Məsə nəənn to məsə dɔnɔn kə̂ Lubba ɔsu kə se ngaâ unn ndu karə ə-ngəmje.» 21 Goe tə̂ a, n̂-tusu məsə dɔ kəy-tande kinga-naan tə̂ kə dɔ nɛ̂nje tə̂ tɔyn kə̂ daw dda nɛ̂n kula lə Lubba tokə baann tɔ. 22 Ddəw Ndu tə̂ lə Mɔyijə, məsə â aw toko nɛ̂nje nya arə ddee maji. Bbo məsə ungu nangə̂ ang
         a, tar majang ɔru dɔ dəw tə̂ ang.Məsə Kristə aw ɔru majang lə dəwje23 Daw toko nɛ̂nje kə̂ toje to ndil nɛ̂nje baa kə̂ darâ darə ddee maji tokə baann. A
         nɛ̂nje kə̂ toje to nɛ̂nje kə̂ tɔkɔrɔ kə̂ mə dara tə̂, to ta karə nɛ̂n-poloje kə̂ maji uta â n̂-toko nɛ̂n. 24 Kəy lə Lubba kə̂ dəwje â ddaje kə jide â Kristə andə tə̂ ang. Yeenn to ndil nɛ̂n kə̂ tɔkɔrɔ le baa. Nandə mə dara tə̂ njaa, bbasinɛn
         naw nar nɔn Lubba tə̂ mba tar ləje. 25 Bbal kâra kâra tɔyn, tɔkə nje-polo Lubba aw andə mə kəy tə̂ lə Lubba kə məsə da. A Kristə andə mə dara tə̂ ta kunn rɔɛ̂ karə Lubba gɔl banya nya ang. 26 Mba bbo tokə baann a, nâ koo ndoo koy nɛ̂n gɔl banya nya, kunn-kute tə̂ kə̂ Lubba
         dda nɛ̂n duninya. A bbasinɛn nəənn, ddutu ndɔje tə̂ nəənn, Kristə ddee gɔl kâra baa to dɔbɔyn. Nunn rɔɛ̂ njaa narə to nɛ̂n-polo ta kɔru nɛ̂n majang kə ddang. 27 To ta karə dəw oy gɔl kâra baa. Goe tə̂ a, sariya a ddee. 28 Ddəw kâra baa, Kristə unn rɔɛ̂ arə to nɛ̂n-polo gɔl kâra baa ta kɔru nɛ̂n tar majang lə dəwje kə̂ banya. Nâ təl ddee kə̂ gɔl joo laa ta kaji dəwje kə̂ aw nginɛ̂nje,
         bbo ta kɔru tar majang ang ngaa.
         
            
               	Nɔmbərə 17:16-26

               	Nɛ̂njeenn to nɛ̂nje kə̂ mə ndil tə̂ bbo to nɛ̂n-kingaje tokə lə kəyje wase marə nɛ̂nje
                     ang.

Kristə ɔru nɛ̂n-poloje kə̂ dɔngɔr kə ddang101 Ndu lə Mɔyijə to ndil nɛ̂nje kə̂ maji kə̂ a toje ndɔ tə̂ kə̂ bara, bbo tɔju nɛ̂nje le
         kə dɔgɔlɛ̂ tɔyn ang. Mba yeenn bba, ddəw nɛ̂n-poloje tə̂ kə̂ daw darə kə bbal kâra kâra tɔyn le, Ndu asə ta dda karə dəw kə̂ ndiki ta ddee ngɔsi kə Lubba ddee maji tɔyn ndɔ kâra ang.
         2 Mba bbo Ndu asə ta dda tokə baann a, dəw a karə nɛ̂n-polo ang ngaa. Mba njê kə̂ aw poloje Lubba tokə baann le, dâ toko nɛ̂n-yərəw ləde gɔl
         kâra baa njaa nyɔm ngaâ kəjə tə̂ ləde dâ kooje rɔde to dəwje kə̂ ddaje majang kâra ang. 3 A nɛ̂n-poloje kə̂ dəwje aw arəje Lubba le oleje məde dɔ majangje tə̂ ləde bbal kə bbal. 4 Mba məsə baw-mangəje kə məsə bal-binyaje asəje ta kɔru majangje ndɔ kâra ang.5 Mba yeenn bba, kar tə̂ kə̂ Kristə a ta ddee dɔ nangə tə̂ le, n̂-pa narə Lubba nan:«Ə-ndiki nɛ̂n-polo ang ddəm nɛ̂n-karə-baa ang ddəma ə-dda arə da-rɔm to.6 Daje kə̂ n̂-rode dɔ bann tə̂wase nɛ̂n-poloje kə̂ dəwje aw arəje mba kɔru nɛ̂n tar majangje,to nɛ̂nje kə̂ aw inga rɔ-nəəl mbɛɛ̂ ang.7 Mba yeenn bba, m-pa nan:‹əman â mar nəənn, m-ddee ta dda nɛ̂n kə̂ məi ndiki.Ddəw kâra baa kə tar kə̂ Makəturu-əndaar pa dɔm tə̂ le.› »+8 Kristə pa dɔngɔr nan: «Nɛ̂n-poloje wase nɛ̂n-karə-baaje, daje kə̂ n̂-ro dɔ bann tə̂ wase nɛ̂n-poloje mba majangje le ə-ndiki tə̂ ang ddəm nəəli ang ddəm.» A, to nɛ̂nje kə̂ Ndu duju karə dəwje ddaje njaa. 9 N̂-pa bbay nan: «Əman â mar nəənn, m-ddee ta dda nɛ̂n kə̂ məi ndiki.» Yeenn bba Kristə ɔru nɛ̂n-poloje kə̂ dɔngɔr le ddang a ddee kə nɛ̂n-polo kə̂ siki ture tə̂. 10 Jeju-Kristə dda nɛ̂n kə̂ Lubba ndiki ddəw da-rɔɛ̂ tə̂ kə̂ nunn gɔl kâra baa njaa narə to dɔbɔnyɛ̂
         bba karə n̂-toko nɛ̂n-yərəw ləje.11 Njê-poloje Lubba kâra kâra tɔyn aw arje taar lo kula tə̂ ləde kə ndɔ tɔyn mba dda kula ləde. Nɛ̂n-poloje kə̂ kâra baa â daw darə. A to nɛ̂n-poloje kə̂ a kasə ta kɔru majangje ndɔ kâra ang. 12 A Kristə arə nɛ̂n-polo kâra baa mba majangje. Goe tə̂ a, nisi dɔ ji-kɔl Lubba tə̂ nyɔm kə ləw. 13 Bbasinɛn, naw nginan karə Lubba ungu njê-baanje laa kɔ gɔlɛ̂ tə̂. 14 Mba ddəw nɛ̂n-karə-baa tə̂ kə̂ kâra baa njaa, n̂-dda narə dəwje kə̂ n̂-toko majang
         ləde ddeeje maji tɔyn kə ndɔ kə ndɔ.15 Ndil-mə-nda njaa kara pa nan tar nəənn le to tar kə̂ tɔkɔrɔ. N̂-pa nan:16 «Əbbə-dəwje pa nan:Dɔnɔn kə̂ mâ kɔsu kə de go ndɔje tə̂ənn â nəənn:Mâ karə nduje ləm to bbəngərəde tə̂,mâ kuja nduje le tokə makəturu dɔ bbəngərəde tə̂.»17 Goe tə̂ a, n̂-pa bbay nan:«Mâ kole məm dɔ majang tə̂ ləde ang ngaa ddəmdɔ nɛ̂n-ddaje tə̂ ləde kə̂ ngabula le ang ngaa ddəm.»18 A n-gərə kə majɛ̂ to, bbo Lubba ɔru tar majang dɔ dəw tə̂ mban a, dəw le a karə nɛ̂n mba kɔru nɛ̂n tar majang laa le ang ngaa.Kristə ɔru ddəw kə̂ siki19 Yeenn a, ngakɔnʼmje, jee kə ddəw tɔyn njaa ta kandə lo tə̂ kə̂ n̂-sangə dang nya bbay mba Lubba le ddəw məsə Jeju tə̂ kə̂ kayn nangə̂. 20 Nɔru ddəw kə̂ siki kə̂ jasəje ta kunn ta kinga nɛ̂n təbbə narəje. Ddəw le nday mə
         tɔkə bəl-kubbu tə̂ kə̂ n̂-gangə nɛ̂n mə kəy-tande kinga-naan le. Yeenn pa nan ddəw da-rɔɛ̂ tə̂ njaa. 21 Jee kə marə tɔkə nje-polo Lubba kə̂ Lubba undɛ̂ to nje-kɔn dɔ kəy laa. 22 Yeenn a, maji karə n-ddeeje ngɔsi kə Lubba kə mə-kâra ddəm junnje məje tɔyn njaa
         jarɛ̂je ddəm. Mba məje le, n̂-toko kəjəje kə̂ maji ang kə̂ toje tə̂ kə ddang. Ngaâ
         da-rɔje le, maann kə̂ maji â n̂-toko nɛ̂n. 23 Maji karə nɛ̂n kə̂ jundaje məje dɔɛ̂ tə̂ ngaâ jaw paje tarɛ̂ kə ddaka le jinyaje
         ddəwe ang. Mba Lubba kə̂ unn ndue le aw turu ndue ndɔ kâra ang. 24 Maji karə jundaje kəmje dɔ naan tə̂, jarə ndiki to məje tə̂ ddəm n-ddaje nɛ̂nje kə̂
         maji ddəm. 25 Maji karə n-tusuje lo mbɔn-naan ləje jinyaje ang, mba marɛ̂je aw ddaje tokə baann.
         A maji karə n-ndəjəje naan, mba ooje, ndɔ lə Əbbə-dəwje ddee ngɔsi ngaa.26 Mba bbo n-gərəje nɛ̂n kə̂ tɔkɔrɔ mban bba n-təlje jaw ddaje majang kə mə-ndiki ləje a, marə nɛ̂n-polo kâra a kasə kɔru majang ləje le ang ngaa. 27 Bbay nɛ̂n kə̂ nayn â to, ta bbəəl nginan nɛ̂n sariya lə Lubba kə̂ a ddee ddəm puru
         kə̂ ɔn kə singa nya kə̂ to ngɔsi ta kɔn dəwje kə̂ mbətəje ta koo ta Lubba ddəm. 28 Bbo dəw mbətə Ndu lə Mɔyijə, â bbo njê-tar-najije joo wase mota paje nan n̂-dda nɛ̂n le tɔkɔrɔ a, maji karə
         n̂-tɔlɛ̂ ta dəjə ang. 29 Yeenn a, dəw kə̂ oo Ngonn lə Lubba to nɛ̂n ang kəmɛ̂ tə̂ ngaâ oo məsə dɔnɔn kə̂ Lubba ɔsu karə toko nɛ̂n-yərəwje laa to nɛ̂n kə̂ baa ngaâ taji Ndil-mə-nda kə̂ aw dda saa mə-maji le, kunda laa a bo nya. 30 Mba n-gərəje dəw kə̂ pa nan: «Əman â mâ kila barə! Əman â mâ kuka dəw kâra kâra
         asə kula-ddɛɛ̂.» N̂-pa tɔ bbay nan: «Əbbə-dəwje a gangə sariya dɔ dəwje tə̂ laa.»+31 To nɛ̂n-bbəəl nya ta koso mə ji Lubba kə̂ nje-kisi kəm baa tə̂.32 A maji karə oleje məse dɔ nɛ̂n tə̂ kə̂ ingase ləw. Go kəmse tə̂ kə̂ Lubba dda arə
         uja le, ə-maanje gɔlse nangə̂ ə-ddaje nɛ̂n ddɔ arəje ngəng. 33 Marɛ̂jeenn a, n̂-tajise, dula kəmse ndoo tə̂ kəm dəwje tə̂ tɔyn. Marɛ̂jeenn a, aw
         umanje njê kə̂ daw dula kəmde ndoo tə̂. 34 Ngaâ ooje kəm-to-ndoo lə njê kə̂ dungude kəy-kula tə̂. A bbo duwa nɛ̂nje ləse n̂-taaje
         a, aw ndikije tə̂ kə rɔ-nəəl. Mba ə-gərəje to eeje kə nɛ̂n-kingaje kə̂ maji uta yejeenn
         ddəm nɛ̂n-kingaje kə̂ a toje kə ndɔ kə ndɔ ddəm. 35 Yeenn a, məse kə̂ undaje le, maji karə ə-tusuje inyaje ang. Mba kuka kə̂ bo nya to
         ddəwe tə̂. 36 Maji karə uwaje arə ngəng bba â ddaje nɛ̂n kə̂ mə Lubba ndiki. Ngaâ goe tə̂ a, â
         kingaje nɛ̂n kə̂ nunn ndue ta karəse. 37 Mba Makəturu lə Lubba pa nan:«Tɛn be, mbɔr ang njaa a,dəw kə̂ a ta ddee le a ddee,nâ tila ang.»38 Lubba pa nan:«Dəw ləm kə̂ ddee gatə gatə ddəw mə-kunn tə̂ a kisi kə təbbə.A bbo n̂-təl kə guku a,mâ kinga rɔ-nəəl ddəw tə̂ laa ang.»+39 A jeje, dəwje kə̂ təlje kə guku ngaâ naynje kə kɔrɔ̂ le jeeje horode tə̂ ang. Jeeje
         horo dəwje tə̂ kə̂ ooje məde tə̂ ta kinga nɛ̂n kaji.

Tar mə-kunn111 Mə-kunn, to karə dəw arə məɛ̂ oso pɔn dɔ nɛ̂nje tə̂ kə̂ naw nunda məɛ̂ dɔɛ̂ tə̂, to
         karə dəw tɔju to nɛ̂nje kə̂ kəmɛ̂ aw oo ang ddəm le toje tə̂ənn njaa. 2 Ddəw mə-kunn tə̂ lə kajejedede â Lubba pa nɛ̂n tar ləde maji.3 Ddəw mə-kunn tə̂ â n-gərə nɛ̂n to ddəw tar kə̂ ta Lubba tə̂ â duninya to nɛ̂n. Yeenn
         a, nɛ̂nje kə̂ jaw jooje ddeeje ddəw nɛ̂nje tə̂ kə̂ kəm dəw aw oo ang.4 Ddəw mə-kunn tə̂ â Abɛl unn nɛ̂n nɛ̂n-polo kə̂ maji uta lə Kayn arə Lubba. Mba mə-kunn laa le â Lubba ooe nɛ̂n to dəw kə̂ gatə gatə ngaâ ndiki
         tə̂ kə nɛ̂n-polo laa le. Abɛl oy mban njaa, a ddəw mə-kunn tə̂ laa, n̂-nayn naw pa tar baa bbay.5 Ddəw mə-kunn tə̂ â Lubba unn nɛ̂n Enɔkə aw saa darâ kəm baa karə noy ang. Dəw təl
         ingɛ̂ ang ngaa, mba Lubba unnɛ̂ aw saa mbɔrɛ̂ tə̂. Makəturu lə Lubba pa nan: «Enɔkə
         nəəl kəm Lubba tə̂, kete bba karə nunnɛ̂+.» 6 Bbo dəw unn məɛ̂ ang a, ddəw kə̂ nâ nəəl nɛ̂n kəm Lubba tə̂ goto. Maji karə dəw kə̂
         aw ddee ngɔsi kə Lubba gərə to Lubba to ngaâ naw nuka dəwje kə̂ aw sangɛ̂je.7 Ddəw mə-kunn tə̂ â Nowe oo tar nɛ̂nje kə̂ a ta ddeeje kə̂ Lubba pa arɛ̂. Yeenn bba,
         noo tar kə̂ Lubba pa arɛ̂ le to tar kə̂ tɔkɔrɔ ngaâ n̂-dda tɔkə to ta kaji nɛ̂n njê
         kə̂ laa. Nɛ̂n kə̂ n̂-dda le tɔju to nɛ̂n-dda lə dəwje kə̂ dɔ nangə tə̂ to nɛ̂n-dda
         kə̂ maji ang. Lubba ooe kəmɛ̂ tə̂ to dəw kə̂ gatə gatə mba mə-kunn laa.8 Ddəw mə-kunn tə̂ â Abaraham oo ta Lubba kə̂ bbarɛ̂ ngaâ ɔtu aw nangə tə̂ kə̂ Lubba a ta karɛ̂ to laa. Naw njaa
         baann, bbo n̂-gərə lo kə̂ naw naw tə̂ le ang. 9 Ddəw mə-kunn tə̂ â naw dda bbe nangə tə̂ kə̂ Lubba unn ndue ta karɛ̂ tokə nje-mba.
         N̂-to kəy-tande tə̂, ne kə Ijakə kə Jakobbo. Dede kara ndu Lubba kə̂ unn arə Abaraham
         le to mbade tɔ. 10 Abaraham aw nginan ta kisi tɔkə bbe tə̂ kə̂ dungu gɔlɛ̂ nangə̂ darə ngəng, kə̂ Lubba
         â tɔju gusu kə̂ n̂-dda nɛ̂n ddəm Lubba â to nje-ddɛɛ̂ ddəm.11 Ddəw mə-kunn tə̂ tɔ â Sara kə̂ aw katə ngaâ bbalɛ̂ nday nya arə asə kuju ang ngaa inga ddəw uju ngonn, mba
         n̂-gərə to Lubba kə̂ unn ndue arɛ̂ le aw turu ndue ang. 12 Mba yeenn bba, ddəw tə̂ lə dəw kə̂ kâra baa, kə̂ nayn ngɔsi baa ta koy le duju dəwje
         kə̂ banya banya tokə lə əndɛtɛrɛndɛnje kə̂ darâ ddəm ənangara ba-katə ddəm arə dəw
         asə ta turade ang.13 Dəwjeenn le tɔyn naynje ddəw mə-kunn tə̂ ndərəng oyje nɛ̂n. A dingaje nɛ̂nje kə̂ Lubba
         unn ndue ta karəde le ang. N̂-naynje ddəw əw bba dooje ngaâ n̂-ddaje rɔ-nəəl mbɛɛ̂.
         N̂-paje kə tade to n̂-toje to njê-mbaje ddəm dəwje kə̂ aw ndayje to nday dɔ nangə
         tə̂ ddəm. 14 Dəwje kə̂ paje tar tokə baann tɔjuje kə ddaka to daw sangəje bbe ləde njaa. 15 Bbo to daw dəjəje dɔ bbe tə̂ kə̂ dɔtuje dinyaje le a, dâ kingaje ddəw ta təl tə̂.
         16 A kə̂ tɔkɔrɔ njaa, daw ndikije ta kinga marə bbe kə̂ maji uta ye kə̂ kete le. To bbe
         kə̂ darâ. Mba yeenn bba, bbo dəw bbar Lubba to Lubba ləde a, rɔ Lubba wul ang. Tɔkɔrɔ
         njaa n̂-gɔl marə bbe mba tar ləde.17 Ddəw mə-kunn tə̂ â Abaraham unn Ijakə arə Lubba to nɛ̂n-polo kar tə̂ kə̂ Lubba nɛɛ̂n nɛ̂n. To ngonnɛ̂ kə̂ kâra baa â nunn ta karə Lubba kə̂
         unn ndue arɛ̂ pa nan: 18 «Ddəw tə̂ lə Ijakə â a kinga ngakai kə̂ munn ndum ta kari le.»+19 Abaraham pa məɛ̂ tə̂ nan: «Dəw kə̂ oy kara, Lubba ee kə singa ta ndole.» Mba yeenn
         bba Lubba təl kə ngonnɛ̂ le arɛ̂ tokə dəw kə̂ oy bba ndol.20 Ddəw mə-kunn tə̂ â Ijakə bbar nɛ̂n tar kə̂ maji dɔ Jakobbo de kə Ejawu tə̂ mba kisi
         ləde kə̂ bara.21 Ddəw mə-kunn tə̂ â kar kə̂ Jakobbo nayn ngɔsi baa ta koy a, bbar tar kə̂ maji dɔ
         ngann lə Jojɛpə tə̂ kâra kâra. Nɔsu əngo-nɔɛ̂n dɔ kakə tə̂ kə̂ naw tɔsu ngaâ n̂-duju
         Lubba.22 Ddəw mə-kunn tə̂ â Jojɛpə a ta koy a, pa tar tee lə ngann Ijarayɛlje nangə tə̂ kə̂ Ejipitə kə ddang. Ngaâ, nunn ndu ta pa nɛ̂n kə̂ to tar ləde ta dda
         kə singɛ̂je narəde+.23 Ddəw mə-kunn tə̂ â kar kə̂ duju Mɔyijə a, njê-kujeje le unnɛ̂je iyɛ̂je nɛyn mota. Dooje ngonn le a n̂-kura arə n̂-bbəəlje
         ndu kə̂ tɔkə mbay unn le ang.24 Ddəw mə-kunn tə̂ â kar tə̂ kə̂ Mɔyijə ddee dingaw a, n̂-mbətə karə n̂-bbarɛ̂ to ngonn kə̂ ngonn lə Parawɔn kə̂ dɛnɛ̂n â uje. 25 N̂-ndiki ta koo ndoo kə dəwje lə Lubba, uta ye kə̂ ta dda rɔ-nəəl mba gɔju kar ddəw
         majang tə̂. 26 Noo a, kə̂ ta karə dəwje tajɛ̂je tokə n̂-tajije Kristə to nɛ̂n-kinga kə̂ ngəng uta nɛ̂n-kingaje kə̂ Ejipitə. Mba nunda kəmɛ̂ njaa nyɔm kə
         dɔ kuka tə̂ kə̂ Lubba a kukɛ̂ ndɔ tə̂ kə̂ bara.27 Ddəw mə-kunn tə̂ â Mɔyijə ɔtu Ejipitə tə̂ kə ddang a bbəəl wungu le tɔkə mbay ang.
         Nuwa narə ngəng tokə nɛ̂n kə̂ noo Lubba kə̂ dəw ooe ang le. 28 Ddəw mə-kunn tə̂ â Mɔyijə unda gɔl kusu Pakə nangə̂ ngaâ arə n̂-tusu məsə dɔ kakə ta-kəyje tə̂. Baann bba anjə kə̂ nje-tɔl dəwje
         tɔl ngann-dərəje lə ngann Ijarayɛlje ang.29 Ddəw mə-kunn tə̂ â ngann Ijarayɛlje uruje «Ba Kasɛ», n̂-ndayje tə̂ tokə lə nangə
         kə̂ tutu. A kar tə̂ kə̂ dəwje kə̂ Ejipitə nanje ta kuru ba le tɔ a, ba le uwade.30 Ddəw mə-kunn tə̂ â ngann Ijarayɛlje njaje gukuje nɛ̂n dɔ bbe kə̂ Jeriko ndɔ siri.
         A ndoko kə̂ dila n̂-guku nɛ̂n bbe le unda nangə. 31 Ddəw mə-kunn tə̂ â Rahabə kə̂ to dɛnɛ̂n nje-kaya+ oy nɛ̂n kə dəwje kə̂ toje to njê-baanje lə Lubba le ang. Mba n̂-taa njê kə̂ dulade
         karə tənnje lo ooje kə rɔɛ̂ tə̂ kə majɛ̂.32 Tar ddi bba mâ pa bbay wa? Bbo ta pa tar dɔ Jedeyɔn tə̂, dɔ Barak tə̂, dɔ Samsɔn tə̂, dɔ Jɛpete tə̂, dɔ Dabbiti tə̂, dɔ Samuwɛl tə̂ kə dɔ njê-kilaje mbər tar lə Lubba tə̂ a, kar a goto. 33 Ddəw mə-kunn tə̂ â n̂-tətəje tɔkə bbe-kɔnje kə ddɔ. N̂-ddaje nɛ̂n kə̂ gatə gatə ngaâ
         dingaje nɛ̂n kə̂ Lubba unn ndue ta karəde, n̂-tɔje ta ənamje. 34 N̂-tɔlje puruje kə̂ aw ɔn kə singa nya, n̂-teeje ji dəwje tə̂ kə̂ a ta tɔlde kə tɔkə
         kiya. Singade ɔru, a n̂-təl dingaje singa. Mə ddɔ tə̂, n̂-ddeeje to baw-ddɔje njaa
         ngaâ n̂-tubbaje njê-ddɔje kə̂ inje marə bbeje tə̂ kə̂ dang kə̂ ndikije ta taa bbe
         ləde jide tə̂. 35 Ddəw mə-kunn tə̂ â marə dɛnɛ̂nje təl ingaje dəwje ləde kə̂ oyje, mba dəwje ləde le
         ndolje.A marə dəwje, dula kəmde ndoo tə̂ ndərəng ngɔsi kə yo, a n̂-ndikije karə dəwje le
         inyajede ang, bba karə ndɔ kə̂ doyje ngaâ n̂-ndolje a, disije maji uta ye kə̂ kete.
         36 Marɛ̂je dɔjude n̂-koko nɛ̂n, n̂-tundade kə ndəy. N̂-tɔ marɛ̂je kə kula njamji ngaâ
         dungude kəy-kula tə̂. 37 Marɛ̂je, n̂-tilade kə ər n̂-tɔlde, n̂-tuja marɛ̂je n̂-gangəde dannâ joo kə nɛ̂n-kuja
         kakə, marɛ̂je n̂-tukade kə tɔkə kiya n̂-tɔlde. N̂-gərəje lo kə̂ dâ kisije tə̂ ang.
         Əndaar batə, ang a, əndaar binya â dɔje. Nɛ̂n kâra ɔru jide ang. Dula kəmde ndoo
         tə̂ ddəm n̂-ddade maji ang ddəm. 38 A dede le, duninya nəənn asə karə disi tə̂ ang njaa. Dawje kə lo lo, mə kɔrje tə̂,
         dɔ ddingirije tə̂, mə buja ərje tə̂ ddəm mə bujaje tə̂ kə̂ nangə̂ ddəm.39 Dede tɔyn, ddəw mə-kunn tə̂ ləde â Lubba pa nɛ̂n tar ləde maji. A dingaje nɛ̂nje
         kə̂ Lubba unn ndue ta karəde le ang. 40 Mba Lubba gɔl marə nɛ̂n kə̂ maji nya uta bbay mbaje. Mba yeenn bba, n̂-ndiki karə
         jeje kə de tɔyn jinga nɛ̂njeenn le naan tə̂.
         
            
               	Jənɛsə 5:24

               	Jənɛsə 21:12

               	Jənɛsə 50:24-25

               	Rahabə to dɛnɛ̂n kə̂ sangə ngaw nayn to kula-narɛ laa njaa. To nɛ̂n kə̂ naw dda bba
                     naw ninga nɛ̂n nɛ̂n-kusa tɛɛ̂.

            

         
      

   
      
         12
Lubba to Bɔjeje121 Jeje, dəwje nya kə̂ ddaje nɛ̂n ddəw mə-kunn tə̂ le gukujeje. Yeenn a, maji karə n-mbətəje
         nɛ̂nje tɔyn kə̂ aw ɔɔyjeje, uta tɔyn majang kə̂ aw unguje mə bandə tə̂ laa kə ngɔru baa, ta jaynje ngɔru kə̂ Lubba dujuje karə
         jaynje le bbo jinyaje ddəwe ang. 2 Jarəje kəmje to kə dɔ Jeju tə̂ kə̂ ɔru ta-ddəw mə-kunn arəje ngaâ aw dda arə mə-kunn ləje le aw sangə kə majɛ̂
         le. N̂-ndiki tə̂ ta koy dɔ kakə-dəsə tə̂ bbo n̂-dda rɔ-kule ang. N̂-ndiki tə̂ mba noo rɔ-nəəl kə̂ nâ kinga goe tə̂ tokə
         kete ngaâ bbasinɛn, nisi dɔ ji-kɔl Lubba tə̂.3 Maji karə əjəje dɔ Jeju tə̂ kə̂ oo ndoo tokə baann ji njê-nɛ̂n-ddaje tə̂ kə̂ maji
         ang kə̂ mbəteje, a n̂-tɔ wure le. Yeenn bba rɔse a koy njururu ang ddəm â tusuje
         ddəwe kinyaje ang ddəm. 4 Mba ddɔ kə̂ aw ddɔje kə majang le, ə-ddɔje ndərəng ə-teeje nɛ̂n yo tə̂ ang bbay. 5 Məse oy dɔ ndəjə kə̂ Lubba arəse tokə dəw aw arə ngannɛ̂ le wa? Ndəjə le nan:«Ngonnəm, bbo Əbbə-dəwje aw undai mba tɔji nɛ̂n ddəw a,oo to nɛ̂n kə̂ baa ang.A bbo n̂-ndɔru mbii a,arə rɔi oy njururu ang.6 Mba Əbbə-dəwje aw unda dəw kə̂ n̂-ndike mba tɔjɛ̂ nɛ̂n ddəw.Naw nunda dəwje tɔyn kə̂ ddeeje to ngannɛ̂ kə ndəy.»+7 Bbo Lubba aw undase mba tɔju nɛ̂n se ddəw a, maji karə ə-tɔje wurse. Mba naw nundase
         tokə lə ngannɛ̂ njaa. Ngonn kə̂ dda bba bɔɛ̂je aw undɛ̂ mba tɔjɛ̂ nɛ̂n ddəw ang wa?
         8 Bbo sese nundase mba tɔju nɛ̂n se ddəw tokə naw dda kə kəsə ngannɛ̂ tɔyn le ang a,
         ə-toje to ngann-məɛ̂ njaa ang, ə-toje to ngannje kə̂ dəw gərə bɔdede ang. 9 Bɔjejedede kə̂ njê-kujujeje aw undajeje mba tɔjuje nɛ̂n je ddəw, a jaw bbəəljede.
         Yeenn a, Bɔjeje kə̂ darâ, maji karə n-bbəəleje nya uta bbay mba kinga nɛ̂n təbbə.
         10 Bɔjejedede aw undajeje mba tɔju nɛ̂n je ddəw kə kəjə ləde njaa mba marə gɔju kar.
         A Lubba aw undaje mba tɔju nɛ̂n je ddəw mba maji ləje bba karə n-ddeeje maji tɔyn
         tokə laa. 11 Tɔkɔrɔ njaa, bbo daw dunda dəw mba tɔjɛ̂ nɛ̂n ddəw a, to nɛ̂n rɔ-nəəl karɛ̂ tə̂ənn
         le njaa ang. A ndərəng goe tə̂ a, dəw kə̂ dundɛ̂ le ddee to dəw kə̂ gatə gatə ngaâ
         isi kə mə-wul-lɔm.12 Yeenn bba, maji karə arəje rɔse oy njururu ang, uwaje arəje ngəng. 13 Maji karə ilaje ddəw kə̂ to gatə gatə ə-njaje tə̂, baann bba bbo dəw kə̂ to nje-mətə
         a, gɔlɛ̂ le a tuju njaa nyɔm ang, a n̂-təl n̂-nja kə majɛ̂.Ndəjəje dang dang14 Maji karə ə-sangəje ddəw kisi kə mə-wul-lɔm kə dəwje tɔyn. Ngaâ arəje nɛ̂n-yərəw
         ɔruse ang. Baann ang a, dəw kâra horose tə̂ a koo Əbbə-dəwje ang. 15 Aaje kə majɛ̂ arəje marə dəw dda arə mə-maji lə Lubba due ang, bba karə dəw kâra
         ddee tokə marə kam kə̂ atə kə̂ aw ndu horo dəwje tə̂ ang. Dəw kə̂ baann le aw ddee
         kə tar horo dəwje tə̂ ddəm aw tuju dəwje ddəm. 16 Aaje kə majɛ̂ arəje marə dəw kâra horose tə̂ ddee to nje-kaya ang ddəm oo nɛ̂nje
         kə̂ dunda dang mba Lubba kəmɛ̂ tə̂ to nɛ̂n kə̂ baa ang ddəm tokə Ejawu kə̂ duje dɔngɔr,
         a unn tɔkə laa le labbə mba nɛ̂n-kusa kə̂ ka tə̂ kâra be le ang.+17 Ə-gərəje kə majɛ̂ to ndərəng a, Ejawu le ndiki karə bɔɛ̂je bbar tar kə̂ maji dɔɛ̂
         tə̂, a bɔɛ̂je le mbətə. N̂-sangə tar kə̂ maji le kə maann-nɔn, a ninga ang, mba ninga
         ddəw ta dda karə bɔɛ̂je le turu ndue ang ngaa.18 Lubba kə̂ aw ddeeje ngɔsi saa le to dang kə ddingiri kə̂ dəw asə kɔru kə jia tokə
         ddingiri kə̂ Sinay kə̂ ngann Ijarayɛlje awje tə̂. Puru aw ɔn tə̂, lo tuka ndul tə̂,
         lo ndul tə̂ biriri, ləl aw ula tə̂, 19 kɔru təbbə aw bbar tə̂, ndu dəw aw bbar tə̂ tɔ. Kar kə̂ Ngann Ijarayɛlje ooje ndu
         dəw le baann a, ndu le ngəng nya arə n̂-ndikije ta tɔ wurde koo nɛ̂n kəse ang ngaa.
         20 Mba dasəje ta tɔ wurde dɔ ndu tə̂ kə̂ Lubba unn nəənn ang. Ndu le nan: «Dəw wase da bba ɔru ddingiri nəənn kə jia kara, maji karə n̂-tilɛ̂ kə ər
         n̂-tɔlɛ̂.»+21 Nɛ̂n kə̂ daw dooje le to bbəəl nya arə Mɔyijə pa nan: «M-bbəəl nya arə maw misa.»+22 A sese, ə-ddeeje ngɔsi kə ddingiri kə̂ Sinyɔ, kə̂ to bbe lə Lubba kə̂ nje-kisi kəm baa, Jerujalɛm kə̂ darâ, kə̂ anjəje toje tə̂ doro doro. 23 Ə-ddeeje ngɔsi mban kə mbɔn-naan lə ngann-dərəje lə Lubba mban, dede kə̂ ride to makəturu
         tə̂ darâ, Ə-ddeeje ngɔsi mban kə Lubba kə̂ to nje-gangə sariya dɔ dəwje tə̂ tɔyn,
         ə-ddeeje ngɔsi mban kə ndil dəwje kə̂ gatə gatə kə̂ Lubba dda arə n̂-ddeeje to dəwje
         kə̂ sangəje tɔyn njaa. 24 Ə-ddeeje ngɔsi mban kə Jeju kə̂ to nje-gɔl-tardɔnɔn kə̂ siki ddəm ngɔsi kə məsə Jeju kə̂ kayn nangə̂ ngaâ aw pa tar maji nya uta məsə Abɛl ddəm.25 Aaje rɔse! Ə-mbətəje ta koo ta Lubba kə̂ aw pa tar arəse nəənn ang. Mba dede kə̂ ləw
         n̂-mbətəje ta koo ta Mɔyijə dɔ nangə tə̂ nəənn le, n̂-teeje ta kunda tə̂ ang. A jeje,
         bbo n-turuje girije jarə Lubba kə̂ nje-kisi darâ nu kə̂ aw ndɔru mbije le a, ja tee
         ta kunda tə̂ tokə baânn wa? 26 Ləw, ndu Lubba yəkə nangə. A bbasinɛn, nunn ndue narəje nan: «Mâ karə nangə yəkə
         gɔl kâra bbay. Ngaâ mâ karə dara yəkə tɔ.»+27 Tarje kə̂ nan: «Gɔl kâra bbay» le tɔju to nɛ̂nje kə̂ Lubba dda a yəkəje ngaâ a gotoje,
         ta nɛ̂nje kə̂ asəje ta yəkə ang â ta naynje.28 Lubba aw arəje Bbe-kɔn kə̂ nɛ̂n a kasə ta yəkə ang. Yeenn bba, maji karə jarɛ̂je wooyo
         ngaâ n-poleje kə ddəw kə̂ a karɛ̂ rɔ-nəəl, n-ngəmje rɔje mba tar laa ddəm n-bbəəleje
         ddəm. 29 Mba Lubba ləje to tokə puru kə̂ aw ɔn nɛ̂n tɔyn.

Pa-nja kə̂ nəəl kəm Lubba tə̂131 Maji karə ə-naynje ddəw ndiki naan tə̂ tokə ngakɔn-naan njaa. 2 Maji karə məse oy ta taa njê-mbaje kə majɛ̂ rɔse tə̂ ang. Mba ddəw nɛ̂n-dda tə̂ kə̂
         baann â, marə dəwje taaje anjəje kə rɔde tə̂, a n̂-gərəje to anjəje ang. 3 Maji karə əjəje dɔ dəwje tə̂ kə̂ toje kəy-kula tə̂ tokə nɛ̂n kə̂ sese njaa â ə-toje
         kəy-kula tə̂ le kə de tɔ. Maji karə əjəje dɔ dəwje tə̂ kə̂ daw ddade maji ang tokə
         nɛ̂n kə̂ sese njaa â daw ddase maji ang tɔ.4 Maji karə dingawje kə dɛnɛ̂nje tɔyn bbəəlje go taa-naan ləde ngaâ dəwje kə̂ taaje
         naan ngəmje rɔde arə naan. Mba Lubba a gangə sariya dɔ njê-kayaje tə̂ kə njê-ddaje
         lo-to-majang ang tə̂.5 Maji karə bbo narɛ dɔrɔ â to mə nɛ̂n-ddaje tə̂ ləse ang. Maji karə undaje məse kə
         dɔ nɛ̂n tə̂ kə̂ to jise tə̂ njaa. Mba Lubba pa nan: «Mâ kinyai ang ddəm mâ mbəti
         ang ddəm.»+6 Mba yeenn bba, jasəje ta pa kə bbəəl ang nan:«Əbbə-dəwje to nje-kumanʼmMâ bbəəl marə nɛ̂n kâra ang.Ddi â dəw a kasə ta dda səm wa?»+7 Maji karə oleje məse dɔ dəwje tə̂ kə̂ tɔjujese ddəw ləw ngaâ ndajije tar lə Lubba
         kə̂ pa dɔ Jeju tə̂ arəse le. Əjəje dɔ kisi tə̂ ləde ndərəng koy tə̂ ləde, ta ə-ndajije
         mə-kunn ləde. 8 Jeju-Kristə nayn kə lo-to laa njaa takənɛn, bbokənɛn kə ndɔ kə ndɔ. 9 Maji karə inyaje arə nɛ̂n-tɔjuje kə̂ dang dang ddaje arə ə-ndəəmje ddəw ang. Maji
         karə ingaje singa ddəw mə-maji tə̂ lə Lubba bbo ddəw nduje tə̂ kə̂ dɔ nɛ̂n-kusaje
         tə̂ ang. Mba dəwje kə̂ aw ngəmje ndujeenn le ingaje marə nɛ̂n kâra ddəwe tə̂ ang.10 Jeje, bann ləje to bann kə̂ njê-poloje Lubba kə̂ aw ddaje kula mə kəy-tande kinga-naan tə̂ asəje ta kusa nɛ̂n-polo kə̂ to dɔɛ tə̂ ang. 11 Bbo tɔkə nje-polo Lubba aw arə nɛ̂n-polo mba majang lə dəwje a, məsə daje le â nandə nɛ̂n lo tə̂ kə̂ n̂-sangə dang nya bbay mba Lubba le. A n̂-tee kə da-rɔ daje le naw nɛ̂n ddaka giri bbe tə̂ le bba
         naw ro. 12 Mba yeenn bba Jeju njaa kara oy giri bbe tə̂ ddaka mba toko nɛ̂n nɛ̂n-yərəw lə dəwje kə məse njaa. 13 Yeenn a, maji karə n-teeje jawje rɔɛ̂ tə̂ ddaka, ta n-tɔ wurje jarə dəwje tajijeje
         saa tɔ. 14 Mba, nangə̂ nəənn marə bbe ləje kə̂ a to nyɔm goto arə jaw sangəje bbe kə̂ a to ndɔ
         tə̂ kə̂ bara. 15 Ddəw tə̂ lə Jeju, maji karə n-walje Lubba tokə nɛ̂n-polo kə̂ jaw jarɛ̂je ddəw paje tə̂ kə ddəw tarje tə̂ kə̂ taje tə̂ kə̂ tɔjuje to Lubba
         to Əbbə-dəwje. 16 Maji karə məse oy ta dda maji kə naan ang ddəm ta kɔsu naan ngar ang ddəm. Mba nɛ̂n-poloje kə̂ baann â nəəl kəm Lubba tə̂.17 Maji karə ooje ta dəwje kə̂ aw tɔjuse ddəw ngaâ ə-bbəəljede. Mba daw dundaje kəmde
         dɔse tə̂. Ngaâ a to tar ləde ta pa go nɛ̂n tɔyn dɔse tə̂ nɔn Lubba tə̂. Maji karə
         ə-ddaje arə n̂-ddaje kula ləde kə rɔ-nəəl bbo kə kəm-rɔ ang, mba a kumanse kâra ang.18 Maji karə ə-dujuje Lubba mbaje. Mba n-gərə to kəjə ləje to kə majɛ̂ bbo jɔkuje ang
         ngaâ n-ndiki karə pa-nja ləje to kə majɛ̂ mə nɛ̂nje tə̂ tɔyn. 19 M-dujuse nya karə ə-dujuje Lubba, bba karə minga ddəw ta təl njangə baa rɔse tə̂.Duju Lubba20 Lubba kə̂ to nje-karə mə-wul-lɔm dda arə Əbbəjeje Jeju kə̂ to tɔkə nje-kuul batəje le oy, a ndol. Ddəw məsə Jeju tə̂ kə̂ arə to nɛ̂n-polo le â Lubba ɔsu nɛ̂n kə je dɔnɔn kə̂ a to kə ndɔ kə ndɔ. 21 Maji karə ne Lubba le narə ingaje singa ta dda nɛ̂n nɛ̂nje tɔyn kə̂ maji, bba karə
         ə-ddaje nɛ̂n nɛ̂n kə̂ məɛ̂ ndiki. Nɛ̂n kə̂ nəəl kəmɛ̂ tə̂ â maji karə n̂-dda məje
         tə̂ ddəw tə̂ lə Jeju-Kristə. Ne Jeju kə̂ piti to laa kə ndɔ kə ndɔ. Amɛnn!Tar lapiya22 Ngakɔnʼmje, m-dujuse karə ə-tɔje wurse ooje nɛ̂n ndəjəje nəənn. Mba makəturu kə̂ mula
         nɛ̂n marəse nəənn ngal ang. 23 M-ndiki ta karə ə-gərəje to dɔru ngokɔnje Timɔte kəy-kula tə̂ mban. Bbo n̂-ddee njangə
         a, əman je saa ja kaw koose.24 Ə-ddaje lapiya njê kə̂ aw tɔjuse ddəw kə dəwje lə Lubba tɔyn. Ngakɔnje kə̂ Itali
         ddase lapiya.25 Maji karə mə-maji lə Lubba nayn kə se tɔyn.

Tar lapiya lə Jakə11 Əman, Jakə kə̂ m-to bbərə-kula lə Lubba ddəm Əbbə-dəwjeJeju-Kristə ddəm m-dda lapiya dəwje kə̂ toje to Jiipije kə̂ gəl-kujude dɔku gire joo kə̂ sarɛnje
         naan mə bbeje tə̂ dang dang.Ndəjə ta kuwa karə ngəng mə nɛ̂n-nan tə̂2 Ngakɔnʼmje, bbo nɛ̂nje dang dang nanse a, maji karə isije kə rɔ-nəəl. 3 Mba ə-gərəje to nɛ̂nje kə̂ aw nanje mə-kunn ləse a dda karə ə-gərəje ddəw kore wurse.
         4 A maji karə kore-wur ləse dda kula kə̂ maji tɔyn, bba karə ə-ddeeje to dəwje kə̂ maji
         tɔyn ddəm karə marə nɛ̂n duse ang ddəm.Tar duju nɛ̂n Lubba ddəw mə-kunn tə̂5 Bbo kəm-karɛ du marə dəw horose tə̂ a, maji karə n̂-duju Lubba. Lubba a karɛ̂ kəm-karɛ
         le. Mba Lubba aw arə nɛ̂n dəw kə mə-maji laa bbo kɔl kə dəw bba arɛ̂ nɛ̂n ang. 6 A maji karə dəw le duju ddəw mə-kunn tə̂ bbo nəjə marə tar dang ang. Mba dəw kə̂ aw
         əjə marə tar dang to ddəw kâra baa kə ba-katə kə̂ ləl aw unn kə taar arə ləngə. 7 Maji karə dəw kə̂ to tokə baann unda məɛ̂ to nâ kinga marə nɛ̂n ji Əbbə-dəwje tə̂ ang, 8 mba n̂-to dəw kə̂ aw əjə marə tar dang məɛ̂ tə̂ ngaâ kəjə laa to kâra baa mə nɛ̂nje
         tə̂ kə̂ naw dda ang.Tar lə nje-nɛ̂n-kinga kə nje-ndoo9 Maji karə ngokɔnje kə̂ dəwje ooeje to nɛ̂n ang dda rɔ-nəəl, mba Lubba a kundɛ̂ lo
         tə̂ kə̂ bo. 10 A ne kə̂ n̂-to nje-nɛ̂n-kinga n̂-dda rɔ-nəəl tɔ, mba Lubba a dda karə dəwje ooeje
         to nɛ̂n ang, mba nje-nɛ̂n-kinga a nday tokə lə putu kakə kə̂ gayn. 11 Kar tee ngaâ ɔsu, puru kar le tɔl mu arə pute gayn ngaâ kura laa goto. Nje-nɛ̂n-kinga
         a goto kə nɛ̂n-kinga laa tɔyn tokə baann tɔ.Nɛ̂nje kə̂ aw ərəje dəw12 Maji arə dəw kə̂ ore wure mə nɛ̂n-nanje tə̂ dang dang, mba bbo n̂-nɛɛ̂n doo ngaâ
         nasə a, nâ kinga kuka. Kuka le kə̂ to təbbə kə̂ Əbbə-dəwje unn ndue ta karə dəwje kə̂ ndikeje. 13 Bbo marə nɛ̂n nan dəw a, maji karə n̂-pa nan Lubba â nɛɛ̂ ang, mba nɛ̂n nan Lubba
         ndɔ kâra ang ddəm Lubba kara nan dəw ang ddəm. 14 A nɛ̂n kə̂ aw nan dəwje, to bbo kə̂ da-rɔde tə̂ njaa ndɔrude ngaâ ərəde. 15 Goe tə̂ a, bbo kə̂ da-rɔ tə̂ le uwa səm ngaâ uju majang, majang le bbo tɔkə a, aw kə dəw arə oy.16 Ngakɔnʼmje kə̂ m-ndikise nya, ərəje rɔse ang. 17 Nɛ̂nje tɔyn kə̂ maji kə̂ dəw inga baa, nɛ̂n-karə-baa kə̂ maji tɔyn inje darâ ji Lubba
         tə̂. Ne kə̂ n̂-dda nɛ̂nje tɔyn kə̂ aw ndokoje mə dara tə̂. Ne kə̂ n̂-turu ndɔ kâra
         ang ddəm n̂-tuka ndil ang ddəm mba n̂-yəkə ang. 18 Nujuje tokə siki kə mə-ndiki laa, ddəw tar tə̂ kə̂ tɔkɔrɔ, bba karə n-toje to dəwje
         kə̂ Lubba undade kete nɔn nɛ̂nje tə̂ tɔyn kə̂ n̂-dda.Maji ta dda kula kə turu ndu Lubba19 Ngakɔnʼmje kə̂ m-ndikise nya, maji karə ə-gərəje nɛ̂n nəənn: Maji karə dəw kâra kâra
         tuka mbia kə ngɔru oo nɛ̂n tar. A, n̂-pa tar kə ngɔru baa ang ddəm n̂-dda wungu kə
         ngɔru baa ang ddəm 20 mba wungu lə dəw dda nɛ̂n kə̂ gatə gatə kəm Lubba tə̂ ang. 21 Mba yeenn bba, maji karə inyaje nɛ̂n-yərəw tɔyn kə mə-majangje tɔyn, ə-taaje tar kə̂
         Lubba dubbu məse tə̂ kə mə ngonn-kasə. Tar le a kasə ta kajise.22 Ərəje rɔse ang. Ə-ddaje kula kə tar lə Lubba bbo ooje kə mbise baa ang. 23 Mba bbo dəw oo tar le ngaâ dda nɛ̂n kula ang a, n̂-to ddəw kâra baa kə dəw kə̂ aa
         kəmɛ̂ mə nɛ̂n-koo-rɔ tə̂ 24 ngaâ goe tə̂, nɔtu a, kəmɛ̂ le təl ike njangə baa. 25 A dəw kə̂ unda məɛ̂ ta kuru gəl ndu kə̂ maji tɔyn kə̂ aw ɔru dəw kɔ bbərə tə̂, bbo
         n̂-nayn ddəwe tə̂, noo tar le a, narə məɛ̂ oy dɔɛ̂ ang ngaâ n̂-dda nɛ̂n kula a, nâ
         kisi kə rɔ-nəəl mə kula tə̂ laa kə̂ naw dda.26 Bbo marə dəw oo rɔɛ̂ to nje-polo Lubba, â bbo n̂-ngəm tɛɛ̂ ang a, naw nərə rɔɛ̂, polo Lubba laa to nɛ̂n kə̂ baa. 27 Kə̂ kəm Lubba tə̂ kə̂ to Bɔjeje, dda kə Lubba tɔkɔrɔ tə̂ kə̂ nɛ̂n-yərəw ɔru ang, to
         kaw koo ngann-ndubbaje kə dɛnɛ̂n-ndubbaje lo-kisi ndoo tə̂ ləde ngaâ ta ngəm-rɔ ddəw
         kula yərəwje tə̂ kə̂ dɔ nangə tə̂ tɔ.

Maji ta kɔru kəm dəw ang21 Ngakɔnʼmje, unnje məse arəje Əbbəjeje Jeju-Kristə kə̂ piti to laa mban. Maji karə ɔruje kəm dəw ang ngaa. 2 Junnje nɛ̂n-kɔju-marɛ̂: Bbo marə dəw ula əninga narɛ jia tə̂ ngaâ ula kubbu kə̂ kura
         aw nɛ̂n kəy mbɔn-naan tə̂ ləse, a nje-ndoo ula bar kubbu aw nɛ̂n tɔ. 3 Bbo undaje kəmse tɔyn kə dɔ dəw tə̂ kə̂ ula kubbu kə̂ kura le ngaâ ə-paje nan: «Əi,
         ə-ddee isi lo tə̂ kə̂ maji nəənn», a ə-paje arəje nje-ndoo le nan: «Əi, ar lo tə̂
         nəənn» wase ə-paje nan: «Əi isi nangə̂ mbɔr nɛ̂n kungu gɔl tə̂ ləm nəənn» a, 4 yeenn to kɔru kəm naan ang wa? Ə-toje to njê-gangəje sariya kə̂ kəjə kə̂ maji ang
         to məse tə̂ ang wa?5 Ngakɔnʼmje kə̂ m-ndikise nya, ooje tar nəənn: Lubba mbərə dəwje kə̂ dəwje kə̂ duninya
         tə̂ nəənn oojede to njê-ndooje, ta karə n̂-ddeeje to njê-nɛ̂n-kingaje ddəw mə-kunn
         tə̂ ddəm ta karə Bbe-kɔn kə̂ Lubba unn ndue ta karə dəwje kə̂ ndikeje le ddee to ləde
         ddəm. 6 A sese, aw ooje nje-ndoo to dəw ang kəmse tə̂. Njê-nɛ̂n-kingaje â aw ddaje singa
         kə se ang wa? Dede â daw dawje kə se nɔn gɔl njê-gangəje sariya tə̂ ang wa? 7 Dede njaa daw tujuje ri kə̂ maji kə̂ dunda dɔse tə̂ ang wa?8 Tɔkɔrɔ, bbo ə-ddaje kula kə ndu kə̂ Mbay-dɔ-mbayje unn makəturu tə̂ nan: «Maji karə
         ə-ndiki nje-mari tokə da-rɔi njaa», a yeenn ə-ddaje nɛ̂n kə̂ maji. 9 A bbo aw ɔruje kəm naan a, ə-ddaje majang ngaâ sariya to dɔse tə̂ mban, ə-ddaje kula kə turu ndu ang. 10 Mba bbo dəw ngəm tarje tɔyn kə̂ ndu pa bba aal dɔ marə tar kâra hore tə̂ a, sariya
         to dɔɛ̂ tə̂ mba kəsə ndu le tɔyn ngaa. 11 Dəw kə̂ pa nan: «Maji karə ə-dda lo-to-majang ang» le, ne njaa tɔ â n̂-pa nan: «Ə-tɔl
         dəw ang.» Yeenn bba bbo, ə-dda lo-to-majang ang, a bbo ə-tɔl dəw a, ə-to nje-kaal
         dɔ ndu ngaa. 12 Maji karə ə-paje tar ta ə-ddaje nɛ̂n tokə dəwje kə̂ Lubba asə gangə sariya dɔde tə̂
         ddəw ndu tə̂ kə̂ aw ɔru dəw kɔ bbərə tə̂. 13 Dəw kə̂ oo kəm-to-ndoo lə nje-marɛ̂ ang, Lubba a koo kəm-to-ndoo laa ndɔ gangə sariya
         tə̂ ang tɔ. A dəw kə̂ oo kəm-to-ndoo lə nje-marɛ̂ a tee ta sariya tə̂.Tar mə-kunn kə kulɛ̂14 Ngakɔnʼmje, bbo marə dəw pa nan: «Mə-kunn ləm to», â bbo n̂-dda kulɛ̂ ang a, ddi
         â mə-kunn le a dda karɛ̂ wa? Mə-kunn kə̂ baann asə ta kaji dəw wa? 15 Bbo kubbu goto rɔ ngokɔnse tə̂ kə̂ dingaw wase kə̂ dɛnɛ̂n ngaâ dingaje nɛ̂n-kusa
         tade kə ndɔ kə ndɔ ang, 16 ngaâ marə dəw kâra horose tə̂ pa arəde nan: «Awje kə majɛ̂, ə-kirije rɔse kə kubbu
         arəje rɔse tunga ta usaje nɛ̂n arəje məse ndann», a bbo narəde marə nɛ̂n kə̂ asə ta
         kumande ang a, maji ddi â tar laa le a dda kə dəwje le wa? 17 Tar mə-kunn tokə baann tɔ. Mə-kunn kə̂ kulɛ̂ goto to mə-kunn kə̂ oy.18 Marə dəw a pa nan: «Əi, mə-kunn ləi to, a əman kulaje kə̂ m-dda to. Ə-tɔjum mə-kunn
         ləi kə̂ kulɛ̂ goto le, a əman mâ tɔji mə-kunn ləm ddəw kulaje tə̂ kə̂ m-dda.» 19 Ə-ndiki tə̂ to Lubba to kâra baa, yeenn maji, a ndilje kə̂ maji ang njaa kara ndikije tə̂ tokə baann tɔ ngaâ disaje kə bbəəl. 20 A əi, dəw kə̂ baa be, maji karə ə-gərə to mə-kunn kə̂ kulɛ̂ goto dda nɛ̂n kâra ang.
         21 Lubba oo bɔjeje Abaraham to dəw kə̂ gatə gatə ddəw kula-ddɛɛ̂ tə̂, mba nunn ngonnɛ̂ Ijakə nilɛ̂ dɔ bann tə̂ ta polo nɛ̂n Lubba. 22 Mə-kunn laa dda nɛ̂n ddəw kâra baa kə kulaje laa ngaâ kulaje laa le ddaje arə mə-kunn
         laa ddee to nɛ̂n kə̂ maji tɔyn. 23 Baann â tar kə̂ Lubba pa makəturu tə̂ le ddee to nɛ̂n kə̂ tɔkɔrɔ. Makəturu lə Lubba
         le pa nan: «Abaraham unn məɛ̂ arə Lubba, yeenn bba Lubba ooe to dəw kə̂ gatə gatə ngaâ Lubba bbarɛ̂ to
         namɛ̂.» 24 Ooje, dəw to gatə gatə kəm Lubba tə̂ ddəw kula tə̂ laa, bbo ddəw mə-kunn tə̂ laa kâra
         baa ang. 25 Ddəw kâra baa, Rahabə kə̂ to dɛnɛ̂n nje-kaya ddee gatə gatə kəm Lubba tə̂ ddəw kula-ddɛɛ̂
         tə̂, mba n̂-taa ngann njê-kulaje kə̂ toje to ngann Ijarayɛlje kə kə̂y laa ngaâ narə
         n̂-təlje bbeê ləde kə ddəw kə̂ dang. 26 Ddəw kâra baa kə da-rɔ dəw kə̂ bbo kəwn laa tee a, oy le, mə-kunn kə̂ kulɛ̂ goto
         oy tɔ.

Tar dɔ ndɔn dəw tə̂31 Ngakɔnʼmje, maji karə dəwje tokə banya horose tə̂ ddeeje to njê-nɛ̂n-tɔjuje ang,
         mba ə-gərəje to sariya ləje jee njê-nɛ̂n-tɔjuje a ngəng kuta lə kəsə dəwje. 2 Mba jeje tɔyn njaa jaw ndəəmje ddəw nya. A bbo marə dəw aw pa tar uru nɛ̂n muû ang
         a, n̂-to dəw kə̂ maji tɔyn, n̂-to dəw kə̂ nasə ta ngəm da-rɔɛ̂ tɔyn kə majɛ̂. 3 Bbo jilaje jam ta sundaje tə̂ mba karə n̂-ddaje nɛ̂n kə̂ məje ndiki a, da-rɔde tɔyn
         aw unnje ddəw kə̂ məje ndiki tɔ. 4 Ooje tɔkə toje, n̂-boje nya tɔkɔrɔ njaa, a bbo tɔkə ləl ula ngaâ uta tɔkə toje le
         a, ngonn nɛ̂n kə̂ tɛn baa be kə̂ ria nan gubɛrnay â nje-ndɔru to le aw tɔju nɛ̂n
         ddəw kə̂ n̂-ndiki karə to le unn. 5 Ddəw kâra baa, ndɔn dəw to marə barkəm-rɔ kə̂ tɛn baa, a nɔsu gaji rɔɛ̂ nya.Ooje puru kə̂ tɛn baa be asə ta ro tɔkə ku. 6 A ndɔn dəw to puru tɔ, n̂-to lo kə̂ nɛ̂n-ddaje kə̂ gatə gatə ang toje tə̂. Ndɔnje
         to marə barkəm-rɔje kə̂ aw tuju da-rɔje tɔyn kə nɛ̂n-yərəw ngaâ kar tɔyn kə̂ dəw
         isi nɛ̂n duninya tə̂ nəənn, ndɔɛ̂n to tokə lə ndɔn-puru kə̂ aw tuju kisi laa, ndɔn-puru
         kə̂ in lo tə̂ kə̂ puru aw ɔn tə̂ kə ndɔ tɔyn. 7 Daje kə əəlje kə nɛ̂nje kə̂ aw akəje kə ta məde dang dang kə̂ muû tɔyn kə da-maannje
         tɔyn dəw asə ta ddade karə dooje tɛɛ̂. 8 A dəw kâra asə ta kɔn dɔ ndɔɛ̂n ang. N̂-to nɛ̂n kə̂ maji ang kə̂ to lo kâra ang,
         nɛ̂n kə̂ maji ang kə̂ aw tɔl dəw dduse. 9 Ndɔnje le â jaw jɔsuje nɛ̂n gaji Əbbə-dəwje kə̂ to Bɔjeje, a ndɔnje le tɔ â jaw jɔruje nɛ̂n kə dəwje kə̂ Lubba njaa ddade arə
         dundaje rɔɛ̂. 10 Ta dəw kə̂ kâra baa njaa â tar kə̂ maji ddəm tar kə̂ maji ang ddəm inje tə̂ aw tee.
         Ngakɔnʼmje, maji karə to tokə baann ang. 11 Maann kə̂ maji kə maann kə̂ atə asəje ta kin kəy-maann tə̂ kə̂ kâra baa teeje wa?
         12 Ngakɔnʼmje, kakə tungu a kandə ərɔy wa? Wase nduu a kandə tungu wa? Ddəw kâra baa,
         maann kə̂ wul asə ta tee buwa-maann tə̂ kə to katə ang.Kəm-karɛ kə̂ in rɔ Lubba tə̂13 Nân horose tə̂ â to nje-kəm-karɛ kə nje-nɛ̂n-gərə wa? Maji karə n̂-tɔju kəm-karɛ
         kə nɛ̂n-gərə laa ddəw pa-nja tə̂ kə̂ maji kə̂ tɔju to n̂-dda kulaje laa ddəw kəm-karɛ
         tə̂ ddəm kə mə ngonn-kasə ddəm. 14 Bbo mə ddase nya wase kəjə kə̂ maji ang kə̂ ta nar nɛ̂n lo kə̂ bo to məse tə̂ a, maji
         karə ɔsuje gaji rɔse ang ddəm ərəje ngəm ə-tujuje nɛ̂n tar kə̂ tɔkɔrɔ ang ddəm. 15 Kəm-karɛ kə̂ baann to kəm-karɛ kə̂ in darâ ang. To kəm-karɛ kə̂ dɔ nangə tə̂, kə̂
         in da-rɔ tə̂, in rɔ Əsu tə̂. 16 Mba lo kə̂ dda-mə wase kəjə nar naan lo kə̂ bo toje tə̂, to lo kə̂ nɛ̂nje kə̂ ngabula
         kə kula-ddaje dang dang kə̂ maji ang toje tə̂ tɔ. 17 A kete njaa kara, kəm-karɛ kə̂ in darâ to nɛ̂n-yərəw ang, to kəm-karɛ kə̂ aw dda
         arə mə-wul-lɔm to horo dəwje tə̂, aw dda arə dəwje wulje pee, dəwje ooje ta naan,
         dəwje ddaje kula kə̂ maji. Kəm-karɛ le dda arə dəwje ɔruje kəm naan ang, dəwje ooje
         kəm-to-ndoo lə naan ddəm n̂-ddaje nɛ̂n mba kəm dəwje ang ddəm. 18 Dəwje kə̂ ndikije mə-wul-lɔm ddaje arə dəwje kə̂ isije mbɔrde tə̂ isije kə mə-wul-lɔm
         tokə ko-ndɔɔ kə̂ dəw dubbu. Kandə-ko kə̂ dâ kujaje le to kula kə̂ gatə gatə.

Ndəjə ɔju dɔ bbo nɛ̂nje kə̂ nangə̂ nəənn41 Ddɔje kə kɔlje kə̂ toje horose tə̂ inje dda wa? Dinje mə bbo nɛ̂nje tə̂ kə̂ to məse
         tə̂ ngaâ aw ddaje ddɔ rɔse tə̂. 2 Ə-ddaje bbo nɛ̂n ngaâ ingaje nɛ̂n le ang a, ə-tɔlje dəw. Mə ddase ngaâ asəje ta
         kinga nɛ̂n ang a, ə-ddaje ddɔ kə naan ngaâ ə-kɔlje naan. Ingaje nɛ̂n ang, mba ə-dujuje
         nɛ̂n Lubba ang. 3 Ə-dujuje nɛ̂n Lubba njaa kara, ingaje ang, mba ə-dujuje nɛ̂n le kə dɔgɔlɛ̂ ang. Ə-dujuje
         nɛ̂n le ta tuju baa mba rɔ-nəəl ləse njaa. 4 See njê kə̂ aw ulaje pa-nja ləse naan tə̂! Ə-gərəje to dəwje kə̂ ndikije nɛ̂n kə̂
         dɔ nangə tə̂ nəənn toje to njê-baanje lə Lubba ang wa? Yeenn a, dəw kə̂ ndiki kuwa
         buwa-kura kə nɛ̂n kə̂ dɔ nangə tə̂ nəənn to nje-baan lə Lubba. 5 Ooje to tar kə̂ Makəturu lə Lubba pa le to tar kə̂ baa wa? Makəturu le pa nan: «Lubba
         ndiki ndil kə̂ ne njaa nula məje tə̂ le nya.» 6 A Lubba dda kə je mə-maji arə uta dɔɛ̂, mba Makəturu laa pa nan: «Lubba mbətə tar
         lə dəwje kə̂ ooje rɔde bo, a n̂-dda mə-maji kə dəwje kə̂ ddaje rɔde tɛn baa.»+7 Yeenn a, maji karə ooje ta Lubba, ubbaje nangə kə Əsu a, nâ kaynse kaw ddəw əw. 8 Ə-ddeeje ngɔsi kə Lubba a, nâ ddee ngɔsi kə se tɔ. Ə-tokoje jise, see njê-nɛ̂n-ddaje
         kə̂ maji ang, arəje məse nda kayn, see dəwje kə̂ kəjə ləse to lo kâra ang. 9 Maji karə uwaje ndoo, ə-nɔnje ta əmje rɔse. Maji karə koko ləse təl to nɔn ngaâ rɔ-nəəl
         ləse təl to rɔ-katə. 10 Ə-ddaje rɔse tɛn baa nɔn gɔl Əbbə-dəwje tə̂ a, nâ kundase lo tə̂ kə̂ bo.Ə-gangəje sariya dɔ naan tə̂ ang11 Ngakɔnʼmje, maji karə ə-paje tar kə̂ maji ang kə ri naan ang. Bbo dəw pa tar kə ri
         ngokɔɛ̂n maji ang wase gangə sariya dɔ ngokɔɛ̂n tə̂ a, n̂-pa tar dɔ ndu tə̂ maji ang
         ddəm n̂-gangə sariya dɔ ndu tə̂ ddəm. A bbo ə-gangə sariya dɔ ndu tə̂ a, ə-to nje-ngəm
         ndu le ang, ə-to nje-gangə sariya dɔ ndu tə̂ le. 12 Lubba kâra baa to nje-kunn ndu ngaâ ne kâra baa tɔ â n̂-to nje-gangə sariya. Ne
         â nasə ta kaji dəw ngaâ ne tɔ â nasə ta karə dəw oy tɔ. A əi, ə-to nân bba aw
         gangə sariya dɔ nje-mari tə̂ wa?Dəw gərə nɛ̂n kə̂ bara ang13 Ooje bba, sese kə̂ aw paje nan: «Bbokənɛn wase bara a, ja kawje tɔkə bbe tə̂ kə̂ be
         wase kə be, ja ddaje tə̂ bbal kâra mba labbə nɛ̂n ta ja kingaje narɛ nya.» 14 A ə-gərəje kisi ləse kə̂ bara ang. Ə-toje ddəw kâra baa kə kundu dɔ maann kə̂ tee,
         a mbɔr ang a goto. 15 Maji karə ə-paje tar tokə be: «Bbo Əbbə-dəwje ndiki a, ja naynje kəm baa ngaâ ja ddaje nɛ̂n kə̂ tokə be, nɛ̂n kə̂ tokə be.» 16 A aw ɔsuje rɔse ngaâ aw undaje guse. Kɔsu-rɔ kə̂ baann tɔyn to nɛ̂n kə̂ maji ang.
         17 Yeenn a, dəw kə̂ gərə ddəw dda nɛ̂n kə̂ maji bba dda ang, dda majang.

Ndəjə ɔju dɔ njê-nɛ̂n-kingaje51 Bbasinɛn, see njê-nɛ̂n-kingaje, ə-nɔnje ta əmje rɔse mba nɛ̂n kəm-to-ndooje kə̂ a
         koso dɔse tə̂. 2 Nɛ̂n-kingaje ləse ndum ngaâ nyɔje ɔnje kubbuje ləse mban. 3 Andə ləse kə narɛ ləse uwaje mbɔrkasɛ mban. Ngaâ mbɔrkasɛ le â to nɛ̂n kə̂ a kunda
         tar dɔse tə̂. Ngaâ mbɔrkasɛ le a kusase tokə marɛ̂ lə puru kə̂ ɔn nɛ̂n. Ddutu ndɔ
         mban bba ə-mbɔnje nɛ̂n-kingaje kə dɔ naan tə̂ dɔ naan tə̂. 4 Ooje, ndu-nɔn lə njê-kujaje ko-ndɔɔ ləse kə̂ ukajede ang le aw bbar. Nɔn lə njê-kulaje
         le bbar mbi Əbbə-dəwje tə̂ kə̂ Nje-singa-mɔngu. 5 Dɔ nangə tə̂ nəənn, isije kə majɛ̂ ngaâ isije dann nɛ̂n-kingaje tə̂ kə̂ bo. Usaje
         nɛ̂n arəje məse ndann, ndɔ tə̂ kə̂ dəwje aw oyje mbarakə mbarakə. 6 Ə-gangəje sariya dɔ dəwje tə̂ kə̂ gatə gatə ngaâ ə-tɔljede, a n̂-ddaje dɔ-ngəng kə
         se ang.Ndəjəje dang dang7 Ngakɔnʼmje, maji karə oreje wurse ndərəng ndɔ təl tə̂ lə Əbbə-dəwje. Ooje nje-ndɔɔ, naw nginan ta kinga nɛ̂n-ndɔɔ kə̂ maji. Nore wure ndərəng n̂-nginan
         nɛ̂n ndi kə̂ dɔngɔr kə ndi kə̂ to dɔbɔnyɛ̂. 8 Sese kara, maji karə oreje wurse, uwaje arə ngəng mba ndɔ ddee lə Əbbə-dəwje nayn ngɔsi ngaa.9 Ngakɔnʼmje, bbo ə-ndikije karə Lubba gangə sariya dɔse tə̂ ang a, əmje rɔse kə ri
         naan ang. Ooje, nje-gangə sariya ar ta-kəy tə̂ ngɔsi. 10 Ngakɔnʼmje, njê-kilaje mbər tar lə Əbbə-dəwje kə̂ paje tar kə ria ləw ooje ndoo nya ddəm oreje wurde ddəm. Dede â unnje nɛ̂n-ddaje
         ləde to nɛ̂n-kɔju-marɛ̂. 11 Ooje, jaw pitije dəwje kə̂ aw oreje wurde. Ooje tar kore-wur lə Jobbo ngaâ ə-gərəje
         maji kə̂ Əbbə-dəwje dda saa goe tə̂. Mba Əbbə-dəwje to nje-koo kəm-to-ndoo lə dəwje ddəm nje-dda mə-maji kə dəwje ddəm.12 Uta tɔyn, ngakɔnʼmje, maji karə undaje yo kə ri dara ang ddəm nangə ang ddəm undaje
         marə yo-kunda dang ang. A maji karə bbo nɛ̂n kə̂ to ye njaa a, ə-paje nan: «Ye njaa»,
         bbo nɛ̂n kə̂ to ye ang a, ə-paje nan: «Ye ang». Baann bba Lubba a gangə sariya dɔse
         tə̂ ang.Tar duju Lubba mba njê-rɔ-toje13 Bbo marə dəw horose tə̂ aw oo ndoo a, maji karə n̂-duju Lubba. A bbo marɛ̂ isi kə
         rɔ-nəəl a, maji karə nɔsu pa n̂-wal nɛ̂n Lubba. 14 Bbo marə dəw horose tə̂ rɔɛ̂ toe a, maji karə n̂-bbar dəwje kə̂ dɔ Egilisi tə̂ narə n̂-dujuje Lubba mba tar laa ta dilaje ubbu dɔɛ̂ tə̂ kə ri Əbbə-dəwje. 15 Duju Lubba ddəw mə-kunn tə̂ le a kaji nje-rɔ-to le ngaâ Əbbə-dəwje a kuwa jia kə taar. Bbo nje-rɔ-to le dda majang a, Lubba a kɔru tar dɔɛ̂ tə̂. 16 Maji karə ə-paje majang ləse kə ddaka arəje naan, ta ə-dujuje Lubba mba naan arə ta rɔ-toje ləse tunga. Duju
         Lubba lə dəw kə̂ gatə gatə ee kə singa nya ta dda kula. 17 Eli to dəw tokə jeje tɔ, a n̂-duju Lubba ngəng karə ta ndi ərə ang ngaâ ndi le ərə dɔ
         nangə tə̂ ang bbal mota kə nɛyn misan. 18 Goe tə̂ a, n̂-duju Lubba bbay a, ndi ərə ngaâ koje ubbaje dɔ nangə tə̂.Tar təl kə dəw kə̂ nayn kɔrɔ̂19 Ngakɔnʼmje, bbo marə dəw horose tə̂ ndəəm ddəw tar kə̂ tɔkɔrɔ, â bbo marə ngokɔɛ̂n
         təl saa ddəw tar tə̂ kə̂ tɔkɔrɔ le a, 20 maji karə ə-gərəje to dəw kə̂ təl kə ngokɔɛ̂n kə ndəəm ddəw tar kə̂ tɔkɔrɔ le taa
         ngokɔɛ̂n le ta yo tə̂ ngaâ Lubba a kɔru majangje tokə banya dɔ ngokɔɛ̂n tə̂ le.

Tar lapiya lə Piyɛr11 Əman Piyɛr, nje-kaw-kula lə Jeju-Kristə, m-dda makəturu nəənn mula nɛ̂n marə dəwje kə̂ Lubba mbərəde, kə̂ sarɛnje naan ngaâ
         isije dang dang to njê-mbaje, nangə tə̂ kə̂ Pɔn, nangə tə̂ kə̂ Galasi, nangə tə̂
         kə̂ Kapados, nangə tə̂ kə̂ Aji kə nangə tə̂ kə̂ Bitini. 2 Lubba kə̂ Bɔ mbərəse undase dang, ddəw kâra baa kə nɛ̂n kə̂ n̂-gɔl tokə kete, ddəw
         tə̂ lə Ndil-mə-nda karə ooje ta Jeju-Kristə ngaâ karə məse tokose arə nɛ̂n-yərəw ɔruse ang.Maji karə Lubba dda kə se mə-maji nya ddəm narə məse wul nya ddəm.Jaw jundaje məje ta kinga təbbə kə̂ to kə ndɔ kə ndɔ3 Maji karə jɔsuje gaji Lubba kə̂ to Bɔ Əbbəjeje Jeju-Kristə, mba maji kə̂ n̂-dda kə je bo nya ngaâ n̂-dda narə dujuje tokə siki, ddəw ndol tə̂
         kə̂ n̂-ndol Jeju-Kristə kə̂ oy le. Baann bba karə jundaje məje kə dɔ nɛ̂n tə̂ dəw a kisi nɛ̂n kə təbbə 4 ta kinga nɛ̂nje kə̂ Lubba ngəm mba dəwje laa. To nɛ̂nje kə̂ a tujuje ang ddəm nɛ̂n-yərəw
         a kɔru ang ddəm ndoko ləde a goto ang ddəm. Lubba ngəm nɛ̂nje le arəse darâ, 5 sese kə̂ naw ngəmse ddəw singa-mɔngu tə̂ laa mba mə-kunn ləse karə ingaje kaji nəənn
         le. Ddutu ndɔje tə̂ a, nâ tɔju kaji kə̂ najise le kə ddaka karə dəwje tɔyn ooje.6 Mba yeenn bba, le to tar ləse ta karə ooje gar ndooje dang dang bbasinɛn nəənn mba
         marə gɔju kar njaa kara aw isije kə rɔ-nəəl. 7 Ndoo kə̂ aw ooje le to mba nan nɛ̂n mə-kunn ləse koo, tokə andə kə̂ to nɛ̂n kə̂ aw
         tuju, a n̂-nan kə puru doo. Baann bba karə mə-kunn ləse kə̂ to nɛ̂n kə̂ ngəng uta
         andə le a dda karə Lubba ɔsu gajise ddəm pitise ddəm walse ddəm ndɔ tə̂ kə̂ Jeju-Kristə a kunda nɛ̂n lo tee kəm dəwje tə̂. 8 Ooje Jeju ang njaa, a ə-ndikeje. Bbasinɛn nəənn ooeje ang bbay njaa, a unnje məse
         arɛ̂je ngaâ aw ddaje rɔ-nəəl arə uta dɔɛ̂, rɔ-nəəl kə̂ asə pa ang. 9 Rɔse nəəlse mba ingaje kaji to kuka ləse mba məse kə̂ unnje le.10 Njê-kilaje mbər tar lə Lubba kə̂ ilaje mbər mə-maji kə̂ Lubba a ta dda kə se le uruje gəl kaji nəənn
         le nya ta gərə. 11 Ndil lə Kristə kə̂ to məde tə̂ pa tar ndoo kə̂ Kristə a koo kə tar piti kə̂ a ddee goe tə̂ arəde tokə kete. Mba yeenn bba, dunnje rɔde
         tɔyn ta gərə se kar kə̂ baânn wase ddi â a to bba nɛ̂nje kə̂ Ndil lə Kristə pa le a ddeeje wa? 12 Lubba pa kə ddaka arə njê-kilaje mbər tar le to tarje le to mba dede njaa ang. Tarjeenn
         le toje mbase. Njê-kilaje mbər Tar kə̂ Maji â ilaje mbər tar nəənn le arəse bbasinɛn nəənn. N̂-paje tarɛ̂ darəse ddəw singa-mɔngu
         tə̂ lə Ndil-mə-nda kə̂ Lubba ulɛ̂ arə nin darâ n̂-ddee le. Anjəje kara ndikije ta gərə tar nəənn le tɔ.Maji karə pa-nja ləse maji tɔyn13 Mba yeenn le bba, maji karə kəjə dda kula dɔrɔ â to dɔse tə̂, arje dɔ gɔlse tə̂ ta
         undaje məse dɔ nɛ̂n tə̂ kə̂ maji kə̂ Lubba a karəse ndɔ tə̂ kə̂ Jeju-Kristə a kunda lo tee kəm dəwje tə̂. 14 Maji karə ə-ddaje nɛ̂n tokə lə ngannje kə̂ ooje tar. Bbo ə-ddaje nɛ̂n ddəw bbo tə̂
         kə̂ da-rɔse tə̂ tokə ye kə̂ kete ang ngaa, mba kete le ə-nayn ə-gərəje nɛ̂n ang bbay.
         15 Lubba kə̂ bbarse le maji tɔyn. Yeenn a, sese njaa kara, maji karə ə-majije tɔyn mə
         pa-nja tə̂ ləse tɔyn tɔ. 16 Mba Lubba pa Makəturu tə̂ laa nan: «Maji karə ə-majije tɔyn. Mba əman, m-maji tɔyn.»+17 Lubba aw gangə sariya dɔ dəwje tə̂ asə kəm kula-ddaje ləde, a naw nɔru kəm dəw ang.
         A bbo mə dujuje tə̂ kə̂ aw dujuje Lubba le aw bbarɛ̂je to Bɔ a, maji karə ə-bbəəleje
         kar tə̂ kə̂ ə-naynje nɛ̂n dɔ nangə tə̂ nəənn. 18 Nɛ̂n-ddaje lə kaseseje kə̂ to nɛ̂nje kə̂ baa â unnje goe. A ə-gərəje kə majɛ̂ to,
         Lubba uka dɔse bba tee nɛ̂n kə̂ se mə nɛ̂nje tə̂ənn le kə ddang. Andə wase narɛ kə̂
         toje to nɛ̂nje kə̂ aw tuju â nuka nɛ̂n dɔse le ang. 19 Məsə Kristə kə̂ ngəng nya â uka nɛ̂n dɔse. Kristə le to tokə ngonn batə kə̂ marə nɛ̂n tuju rɔɛ̂ tə̂ ang ddəm nɛ̂n-yərəw ɔrɛ̂ ang ddəm.
         20 Lubba mbəre kete bba dda duninya ngaâ tɔjɛ̂ kə ddaka ddutu ndɔ tə̂ mba maji ləse.
         21 Ddəw tə̂ laa â unnje məse arəje Lubba kə̂ noy a, ndole ngaâ arɛ̂ piti, mba karə
         mə-kunn ləse kə mə-kunda ləse to kə dɔ Lubba tə̂.Maji karə ngann lə Lubba ndikije naan22 Maji karə ə-ddaje nɛ̂n ddəw tar tə̂ kə̂ tɔkɔrɔ, arəje nɛ̂n-yərəw ɔruse ang mba ndiki
         nɛ̂n ngakɔnse tokə tɔkɔrɔ tə̂ njaa. Yeenn a, maji karə ə-ndikije naan kə mə-kâra
         kə ndɔ tɔyn. 23 Sese le dujuse tokə siki, ddəw tar tə̂ lə Lubba kə̂ a nayn kəm baa kə ndɔ kə ndɔ.
         Tar le to tokə kandə-ko kə̂ a tuju ndɔ kâra ang. A nayn nyɔm kə ləw. 24 Mba Makəturu lə Lubba pa nan:«Dəwje tɔyn toje tokə lə mu.Nɛ̂n kə̂ daw dingaje nɛ̂n piti to tokə lə putu mu le.Mu aw tutu, pute aw gayn,25 a tar lə Əbbə-dəwje to kə ndɔ kə ndɔ.»+Tar le to Tar kə̂ Maji kə̂ dila mbəre darəse le.

21 Maji karə inyaje nɛ̂n-ddaje kə̂ maji ang tɔyn kə nɛ̂n-dda kə̂ kə gusu tɔyn. Maji karə
         tar kə̂ tase tə̂ to dang kə ye kə̂ məse tə̂ ang, ə-ddaje bbo nɛ̂n lə dəw ang ddəm
         ə-nanɛnje kə dəw ang ddəm. 2 Maji karə ə-ddaje bbo tar lə Lubba tokə ngann əngutayje aw ddaje bbo kay mba kə̂ n̂-pole
         məɛ̂ ang. Yeenn bba â sangəje ddəwe tə̂ mba kinga nɛ̂n kaji, 3 mba makəturu lə Lubba pa nan: «Sese njaa ə-nanje ooje ngaâ ə-gərəje to Əbbə-dəwje maji.»Njê-mə-kunnje toje to dəwje lə Lubba4 Maji karə ə-ddeeje ngɔsi kə Əbbə-dəwje Jeju. N̂-to ər kə̂ to kəm baa kə̂ dəwje mbətəje, a Lubba mbərə ngaâ oo to nɛ̂n kə̂
         ngəng nya kəmɛ̂ tə̂. 5 Sese njaa kara, ə-toje tokə lə ərje kə̂ naynje kəm baa tɔ, yeenn a, maji karə unnje
         rɔse kə̂ to ər le ə-ddaje nɛ̂n kəy lə Ndil-mə-nda. Baann bba a ddeeje to njê-poloje Lubba kə̂ dundade dang mba kula laa, ta kunn nɛ̂n-polo ddəw Ndil tə̂ karɛ̂, nɛ̂n-polo kə̂ maji kəmɛ̂ tə̂ ddəw tə̂ lə Jeju-Kristə. 6 Mba, Makəturu lə Lubba pa nan:«Ooje, m-mbərə ər kə̂ gatɛ̂ ngəng,mila tɔkə bbe tə̂ kə̂ Sinyɔ,to ər kə̂ to singa gɔl kəy kə̂ dungu nangə̂.Dəw kə̂ ar dɔɛ̂ tə̂ a,rɔ-kul a kɔru kəmɛ̂ ang.»7 Yeenn a, ər le to nɛ̂n-piti ləse, sese kə̂ unnje məse arəje Lubba. A ənga njê kə̂
         unnje məde ang le, ər kə̂ njê-kɔsuje kəy mbətəje le ddee to singa gɔl kəy kə̂ dungu
         nangə̂.8 Makəturu le pa bbay nan:«To ər kə̂ dəwje aw tukaje gɔlde tə̂ ddəmtɔkə ər kə̂ aw dda arə dəwje aw tosoje ddəm.»Daw tukaje gɔlde tə̂, mba n̂-mbətəje ta koo məde tə̂ kə tar lə Lubba. Yeenn to nɛ̂n
         kə̂ Lubba gɔl mbade njaa.9 A sese, ə-toje to dəwje kə̂ Lubba mbərəse, ə-toje to njê-poloje lə tɔkə mbay. Ə-toje
         to gəl-dəwje kə̂ majije tɔyn, dəwje kə̂ Lubba uka dɔse ta karə ilaje mbər nɛ̂nje kə̂
         maji nya kə̂ n̂-dda, ne kə̂ n̂-bbarse narə inje lo ndul tə̂ ə-teeje lo-karɛ tə̂ kə̂
         dum dɔ dəwje le. 10 Ləw, ə-toje to dəwje lə Lubba ang, a bbasinɛn, ə-toje to dəwje lə Lubba ngaa.Ləw, Lubba oo kəm-to-ndoo ləse ang, a bbasinɛn, Lubba oo kəm-to-ndoo ləse ngaa.Maji karə n-njaje to dəwje lə Lubba njaa11 See ngakɔnʼmje kə̂ m-ndikise nya, ə-toje to njê-mbaje ddəm dəwje kə̂ aw ndayje to
         nday dɔ nangə tə̂ nəənn ddəm. Mba yeenn bba, m-ndəjəse karə ə-ngəmje rɔse ddəw bboje
         tə̂ kə̂ da-rɔ tə̂ kə̂ aw ddaje ddɔ kə se. 12 Arəje pa-nja ləse to kə majɛ̂ horo dəwje tə̂ kə̂ gərəje Lubba ang. Yeenn bba karə,
         bbo daw dundaje tar dɔse tə̂ baa mba marə nɛ̂n a, dâ kooje kula-ddase kə̂ maji ngaâ
         dâ kɔsuje nɛ̂n gaji Lubba ndɔ tə̂ kə̂ nâ tee dɔde tə̂.13 Maji karə ooje ta njê-kɔn-bbeje tɔyn mba tar lə Əbbə-dəwje, ooje ta tɔkə mbay kə̂ ɔn dɔ kəsə mbayje tɔyn. 14 Ooje ta ngann mbayje kə̂ nulade karə gangəje sariya dɔ dəwje tə̂ kə̂ ddaje nɛ̂n kə̂
         maji ang ddəm karə n̂-pitije dəwje kə̂ ddaje maji ddəm. 15 Mba nɛ̂n kə̂ Lubba ndiki â to karə ə-ddaje maji bba karə dəwje kə̂ dɔde goto ngaâ
         gərəje nɛ̂n ang, ooje tar ta pa ang. 16 Maji karə ə-ddaje nɛ̂n tokə dəwje kə̂ teeje kɔ bbərə tə̂ mban, a maji karə tee kə̂
         ə-teeje kɔ bbərə tə̂ le təl to marə nɛ̂n kə̂ ta kɔnn nɛ̂n dɔ majang ang. Maji karə
         ə-ddaje nɛ̂n tokə bbərəje lə Lubba ngaa. 17 Maji karə ə-walje dəwje tɔyn, ə-ndikije ngakɔnse, ə-bbəəlje Lubba, ə-walje tɔkə mbay.Maji ta koo ndoo tokə Kristə18 See bbərəje, maji karə ə-bbəəlje əbbəsese nya ta ooje tade. Njê kə̂ maji ngaâ wulje
         pee kə karəde baa bba ta ə-bbəəljede ta ooje tade ang, njê kə̂ məde kətərə tɔ. 19 Mba bbo aw ooje ndoo dɔ naji tə̂ ləse ngaâ aw tɔje wurse mba Lubba a, yeenn to nɛ̂n
         kə̂ maji kəm Lubba tə̂. 20 Bbo dəw aw oo ndoo mba majang kə̂ n̂-dda ngaâ naw tɔ wure a, piti kə̂ baânn â nâ kinga goe tə̂ wa? A bbo ə-ddaje
         maji bba daw dula kəmse ndoo tə̂ a, Lubba oo nɛ̂ɛnn kəmɛ̂ tə̂ to nɛ̂n kə̂ maji. 21 Nɛ̂ɛnn njaa Lubba bbarse mbɛɛ̂, mba Kristə njaa kara oo ndoo mba tar ləse. N̂-dda baann to nɛ̂n-kɔju-marɛ̂ mba tɔju nɛ̂n se
         ddəw. 22 Kristə dda majang ang, nərə ngəm ndɔ kâra ang. 23 Dəwje tajɛ̂je, a nila tə̂ ang. Dula kəmɛ̂ ndoo tə̂, a n̂-pa tar dingaw ang, ninya
         rɔɛ̂ tɔyn mə ji Lubba tə̂ kə̂ aw gangə sariya kə̂ gatə gatə. 24 Noto majangje ləje dɔɛ̂ tə̂ dɔ kakə-dəsə tə̂ mba karə jeje kə̂ jɔruje rɔje majang tə̂, ddəw koy tə̂ kə̂ joyje saa mban le jisije kəm baa mba dda nɛ̂n kə̂ gatə gatə.
         Ddəw doje tə̂ kə̂ ninga, najije rɔ-toje tə̂ ləje. 25 Mba ləw ə-toje tokə lə batəje kə̂ aw njaje kə nangə̂ baa. A bbasinɛn, ə-turuje rɔse
         kə rɔ nje-ngəm nɛ̂n-kuulje tə̂, ne kə̂ n̂-to nje-ngəm kəwn ləse le.

Kisi lə dingawje kə dɛnɛ̂nje ləde31 See dɛnɛ̂nje, sese kara maji karə ooje ta ngawsese. Yeenn bba karə, bbo marɛ̂je horode
         tə̂ mbətəje ta koo məde tə̂ kə Lubba kara, pa-nja ləse njaa a dda karə dooje məde
         tə̂ bbo â paje tar lə Lubba karəde ang ngaa, 2 pa-nja ləse kə̂ nɛ̂n-yərəw ɔru ang ddəm bbəəl kə̂ aw bbəəljede ddəm le njaa dâ kooje.
         3 Maji karə ə-ddaje mandə rɔse tə̂ ddaka baa ang. Nɛ̂nje tokə dda dɔ karə kura, kungu
         nɛ̂n-mandəje kə̂ n̂-dda kə̂ andə, kula kubbu kə̂ kura kə̂ gatɛ̂ ngəng. 4 A maji karə ə-ddaje mandə ləse məse tə̂. Yeenn to mandə kə̂ a tuju ndɔ kâra ang ngaâ
         ta arəje kəjə ləse wul pee ddəm to ddekeke ddəm. Yeenn bba to nɛ̂n kə̂ ngəng kəm Lubba
         tə̂. 5 Baann â ləw, dɛnɛ̂nje kə̂ toje to njê-mə-kunnje ddəm undaje məde dɔ Lubba tə̂ ddəm
         aw ddaje nɛ̂n mandə ləde. Daw dooje ta ngawdede. 6 Nɛ̂n-kɔju-marɛ̂ to Sara kə̂ oo ta Abaraham ngaâ bbarɛ̂ to əbbeeje. Bbo aw ddaje maji ngaâ arəje marə nɛ̂n kâra ddase bbəəl
         ang a, ə-ddeeje to ngannɛ̂ kə̂ dɛnɛ̂n.7 See dingawje, sese kara, maji karə kisi tə̂ ləse kə dɛnɛ̂nje ləse, ə-gərəje to dɛnɛ̂n
         to tokə ka kə̂ tɔ laa ɔn ang. Maji karə ə-waljede, mba dâ kingaje kə se təbbə kə̂
         tɔkɔrɔ kə̂ Lubba a karəse kə mə-maji laa le tɔ. Baann bba karə bbo aw dujuje Lubba
         a, marə nɛ̂n ɔku ddəwe ang.Maji ta koo ndoo mba nɛ̂n kə̂ gatə gatə8 Ta kutu nɛ̂n dɔ tar ləm a, maji karə kəjə ləse to kâra baa ddəm ooje kəm-to-ndoo
         lə naan ddəm. Maji karə ə-ndikije naan to ngakɔn-naan njaa, ə-ddaje maji kə naan,
         ə-ddaje rɔse ngaji. 9 Dəw ddase maji ang a, ilaje barɛ̂ ang, dəw tajise a, ə-tajɛ̂je ang. Tar kə̂ Maji â
         ə-bbarje dɔ dəwje tə̂. Yeenn njaa â Lubba bbarse mbɛɛ̂. Baann bba Lubba a bbar tar
         kə̂ maji dɔse tə̂.10 Mba Makəturu lə Lubba pa nan:«Bbo dəw ndiki kisi laa dɔ nangə tə̂ ddəmndiki ta kisi kə majɛ̂ ddəm a,maji karə tar kə̂ maji ang tee tɛɛ̂ tə̂ ang ddəmnarə tar ngəm tee tɛɛ̂ tə̂ ang ddəm.11 Maji karə nayn majang ta n̂-dda maji,Maji karə n̂-sangə mə-wul-lɔm ta n̂-nayn ddəwe tə̂.12 Mba Əbbə-dəwje aw unda kəmɛ̂ dɔ dəwje tə̂ kə̂ gatə gatə,naw tuka mbia mba koo nɛ̂n ndu-nɔn ləde.A Əbbə-dəwje aw turu gire arə njê kə̂ aw ddaje majang.»13 Bbo unnje rɔse tɔyn ta dda maji a, nân bba a ddase maji ang wa? 14 Uta tɔyn bbo ooje ndoo mba nɛ̂n-dda kə̂ gatə gatə kə̂ ə-ddaje a, maji arəse. Maji
         karə nɛ̂n kə̂ dəwje aw bbəəlje a, ə-bbəəlje ang, arəje məse unda dɔ binya ang. 15 A maji karə ə-gərəje məse tə̂ to Kristə kə̂ to Əbbəsese maji tɔyn. Dəwje kə̂ aw dujuse ta gərə nɛ̂n kə̂ aw undaje məse dɔɛ̂
         tə̂ le, maji karə ə-toje ngɔsi ta kilade tar tə̂ ləde le. 16 A maji karə ilaje tar tə̂ le kə ndu-gɔsu kə̂ wul pee ddəm ddəw bbəəl naan tə̂ ddəm
         ta arəje kəjə ləse to kə majɛ̂. Yeenn bba karə rɔ-kul dda dəwje kə̂ aw undaje tar
         dɔse tə̂ mba marə nɛ̂n ddəm aw nanɛn kə̂ se ddəm mba pa-nja ləse kə̂ maji ddəw tə̂
         lə Kristə le. 17 Bbo Lubba njaa ndiki tə̂ karə dəw oo ndoo mba maji kə̂ dəw le aw dda a, yeenn maji
         uta ndoo kə̂ ta koo mba nɛ̂n-dda kə̂ maji ang.Kristə tətə ddɔ18 Mba Kristə le njaa oy gɔl kâra baa mba majangje lə dəwje. Ne kə̂ n̂-to gatə gatə, noy mba dəwje kə̂ toje gatə gatə ang, mba kaw kə
         se rɔ Lubba tə̂. Dəwje tɔl da-rɔɛ̂, a Lubba ndole arə n̂-təl nisi kəm baa ddəw tə̂
         lə Ndil-mə-nda. 19 Ddəw Ndil tə̂ le, naw nila mbər tar lə Lubba narə ndilje kə̂ dungude kəy-kula tə̂
         tɔ. 20 To ndil dəwje kə̂ ddaje dɔ-kətərə kə Lubba ləw, kar tə̂ kə̂ naw tɔ nɛ̂n wure naw nginan
         nɛ̂n de, dɔ ndɔje tə̂ kə̂ Nowe aw dda nɛ̂n tɔkə to le. Dəwje jijoo baa â andəje mə
         tɔkə to tə̂ le ngaâ Lubba ajide ddəw maann tə̂ le. 21 Yeenn to nɛ̂n kə̂ tɔju batɛm kə̂ aw ajise bbasinɛn le. Batɛm to nɛ̂n kə̂ aw toko nɛ̂n-yərəw kə̂ da-rɔ tə̂ ang. To kunn rɔ ta dda kə Lubba kə kəjə
         kə̂ maji. Batɛm le ajise ddəw ndol tə̂ kə̂ Jeju-Kristə ndol buwa-yo tə̂. 22 Jeju-Kristə le in aw darâ ngaâ isi dɔ ji-kɔl Lubba tə̂. Naw nɔn dɔ anjəje ddəm ndilje kə̂ aw ɔnje mbay ddəm singa-mɔnguje ddəm.

Maji ta mbətə nɛ̂n-ddaje kə̂ ləw41 Kristə oo ndoo da-rɔɛ̂ tə̂. Yeenn a, sese kara maji karə kəjə ləse to tokə baann tɔ. Mba
         dəw kə̂ oo ndoo da-rɔɛ̂ tə̂, to dəw kə̂ ɔru rɔɛ̂ majang tə̂ kə ddang ngaa. 2 Yeenn bba karə kəsə ndɔje kə̂ n̂-nayn nɛ̂n dɔ nangə tə̂ nəənn kə da-rɔɛ̂ bbay le,
         n̂-nja kə ddəw kə̂ mə Lubba ndiki, bbo ddəw bboje tə̂ kə̂ da-rɔ tə̂ ang ngaa. 3 Mba ləw, unnje kar ləse mba dda nɛ̂n nɛ̂nje kə̂ dəwje kə̂ gərəje Lubba ang ndikije.
         Aw ddaje kaya, aw ddaje bbo nɛ̂nje kə̂ maji ang, aw ddaje bbərə lə koto, aw mbɔnje
         naan aw usaje, aw ayje arəje uta dɔse ngaâ aw poloje kɔrje aw ddaje nɛ̂n nɛ̂nje kə̂
         asə koo kə kəm ang. 4 A bbasinɛn, dəwjeenn le oose a, dɔde ayn, mba aw aynje ngɔru nɛ̂n-kayaje kə de ang
         ngaa, mba yeenn bba daw tajijese. 5 A dâ kɔru gəl nɛ̂n-ddaje ləde le nɔn Lubba tə̂ kə̂ to ngɔsi mba gangə sariya dɔ dəwje
         tə̂ kə̂ naynje kəm baa ddəm dəwje kə̂ oyje ddəm. 6 Mba yeenn bba, dəwje kə̂ oyje kara dila mbər Tar kə̂ Maji darəde. Baann bba karə dede kə̂ n̂-gangə sariya dɔde tə̂ mba kula-ddade tokə kəsə
         dəwje tɔyn le, disije tokə ye kə̂ Lubba ndiki, ddəw tə̂ lə Ndil-mə-nda.Kuwa nuju lə njê-mə-kunnje7 Nɛ̂nje tɔyn naynje ngɔsi baa ta kɔsu kɔyn ngaa. Yeenn a, maji karə ə-gərəje dɔ jise,
         arəje kəmse kətərə ta ə-dujuje Lubba. 8 Dɔngɔr nɛ̂n, arəje ndiki naan ləse to kə lo-toe, mba ndiki ɔnn dɔ majangje nya. 9 Maji karə ə-taaje naan kə rɔ naan tə̂, a əmje rɔse ang.10 Sese kâra kâra tɔyn, Lubba arəse gusu dang dang. Yeenn a, maji karə umanje nɛ̂n
         naan. Baann bba â ddeeje to njê-ngəmje nɛ̂nje dang dang kə̂ maji kə̂ Lubba inya
         jise tə̂ ddəw mə-maji tə̂ laa. 11 Dəw kə̂ gusu pa tar to rɔɛ̂ tə̂ a, maji karə tar lə Lubba â n̂-pa. Dəw kə̂ gusu dda
         kula karə dəwje to rɔɛ̂ tə̂ a, maji karə n̂-dda kula le kə singa kə̂ Lubba arɛ̂. Yeenn
         bba karə Lubba inga piti mə nɛ̂nje tə̂ tɔyn ddəw tə̂ lə Jeju-Kristə. Lubba kə̂ piti kə singa-mɔngu to laa kə ndɔ kə ndɔ. Amɛnn!Maji karə njê-mə-kunnje ooje ndoo mba Kristə12 Ngakɔnʼmje kə̂ m-ndikise nya, nɛ̂n-nan kə̂ to horose tə̂ tokə lə puru kə̂ aw ɔn lo
         le, maji karə ooje to nɛ̂n kə̂ siki ang ta arəje dɔse ayn ang. 13 A maji karə ə-ddaje rɔ-nəəl, mba aw ooje ndoo kə Kristə, ta bbo ndɔ kə̂ ooje piti laa a, sese kara rɔse nəəlse nya.14 Bbo dəwje tajise mba nja kə̂ aw njaje go Kristə tə̂ a, maji arəse, mba Ndil lə Lubba kə̂ to Ndil piti to dɔse tə̂. 15 Maji karə marə dəw kâra horose tə̂ oo ndoo mba dəw kə̂ n̂-tɔlɛ̂ ang, mba bboko ang,
         mba nɛ̂n-dda kə̂ maji ang ang, mba kula tɛɛ̂ tar tə̂ lə dəwje ang. 16 A bbo dəw oo ndoo mba ddee kə̂ n̂-ddee to dəw lə Kristə a, narə rɔ-kul ddɛɛ̂ ang. Maji karə nɔsu gaji Lubba mba ri Kristə kə̂ to dɔɛ̂ tə̂ le.17 Kar gangə sariya asə ngaa. Sariya le a kunn-kute dɔ dəwje tə̂ lə Lubba. A bbo jeje
         â sariya le unn kute dɔje tə̂ a, njê kə̂ mbətəje Tar kə̂ Maji le, ləde a to tokə baânn wa? 18 Makəturu lə Lubba pa nan:«A bbo to ngəng ta kaji dəw kə̂ gatə gatə a,a to tokə baânn kə dəw kə̂ mbətə Lubba ddəmdəw kə̂ to nje-nɛ̂n-dda kə̂ maji ang ddəm wa?»+19 Yeenn a, maji karə dəwje kə̂ aw ooje ndoo mba nɛ̂n kə̂ Lubba ndiki kə̂ daw ddaje le
         inyaje rɔde mə ji Nje-dda nɛ̂nje tə̂ tɔyn, kə̂ asə karə dəw unda məɛ̂ dɔɛ̂ tə̂ ngaâ
         ta n̂-ddaje nɛ̂n kə̂ maji kə ndɔ tɔyn.

Ndəjə mba tɔkəje kə̂ dɔ Egilisi tə̂51 Bbasinɛn, m-ndiki ta ndəjə dəwje kə̂ dɔ Egilisi tə̂ kə̂ toje horose tə̂. Əman kə̂
         m-to dəw kə̂ dɔ Egilisi tə̂ marde tɔ le, m-to nje-tar-naji ndooje kə̂ Kristə oo. Mâ kinga piti kə̂ Lubba a tee nɛ̂n kə̂ ddaka le tɔ. 2 Ddəw kâra baa tokə njê-ngəmje nɛ̂n-kuulje, maji karə ə-ngəmje dəwje kə̂ banya kə̂
         Lubba inyade mə jise tə̂ le kə majɛ̂. Lubba ndiki karə ə-ngəmjede kə mə-ndiki ləse
         njaa bbo tokə nɛ̂n kə̂ duwase kə singa bba karə ə-ddaje nɛ̂ɛnn le ang. Ə-ddaje nɛ̂ɛnn
         le mba kinga nɛ̂n narɛ ang. Maji karə ə-ddaje kə mə-kâra. 3 Maji karə ə-sirije dəwje kə̂ banya kə̂ Lubba inyade jise tə̂ le ang. Ə-ddeeje to nɛ̂n-kɔju-marɛ̂
         kəmde tə̂. 4 A bbo ndɔ kə̂ Mbay kə̂ dɔ njê-ngəmje dəwje tə̂ lə Lubba tɔyn unda lo tee a, â kingaje
         əjɔkudɔ kə̂ a tuju ndɔ kâra ang kə̂ to nɛ̂n-piti.Ndəjə mba njê-mə-kunnje tɔyn5 Ddəw kâra baa, basanje, maji karə ooje ta dəwje kə̂ dɔ Egilisi tə̂. Sese tɔyn, ə-ddaje
         rɔse ngaji arəje naan, mba Makəturu lə Lubba pa nan:Lubba mbətə tar lə dəwje kə̂ ooje rɔde bo,a n̂-dda mə-maji kə dəwje kə̂ dda rɔde ngaji.6 Mba yeenn bba, maji karə ə-ddaje rɔse ngaji kɔ Lubba tə̂ kə̂ nje-singa-mɔngu. Baann
         bba bbo karɛ̂ asə a, nâ kuwase kə taar. 7 Maji karə inyaje nɛ̂nje tɔyn kə̂ aw jɔku kəjə ləse mə jia tə̂, mba naw naa lo kə dɔse
         tə̂.8 Maji karə ə-gərəje dɔ jise. Arəje kəmse kətərə. Əsu kə̂ to Nje-baan ləse aw gukuse
         tokə lə ənam kə̂ aw nɔn. Naw sangə dəw ta kusɛ̂. 9 Maji karə ə-ddaje saa singa, ddəw kuwa kə̂ ta kuwa mə-kunn ləse karə ngəng tə̂. A
         maji karə ə-gərəje to gar ndooje kə̂ aw ooje nəənn le, ngakɔnse kə̂ duninya tə̂ tɔyn
         aw ooje tɔ.10 A kooje ndoo mba gɔju kar bbay. A Lubba kə̂ to nje-dda mə-maji nya kə̂ bbarse ddəw
         tə̂ lə Jeju-Kristə karə ingaje piti kə̂ to kə ndɔ kə ndɔ le, a dda karə ə-təlje ə-ddeeje maji uta, nâ
         karə gɔlse uwa nangə, nâ karə ubbaje singa ngaâ nâ karə marə nɛ̂n yəkəse ang. 11 Maji karə singa-mɔngu to laa kə ndɔ kə ndɔ Amɛnn!Dɔbɔyn tar kə dɔbɔyn Lapiya12 Silas kə̂ mooe to ngokɔnje kə̂ asə karə munda məm dɔɛ̂ tə̂ â marə dda marə tarje
         nəənn makəturu tə̂ karə mula nɛ̂n marəse, mba ndəjə nɛ̂n se ddəm mba pa nɛ̂n karəse
         to mə-maji lə Lubba kə̂ tɔkɔrɔ njaa â ə-naynje ddəwe tə̂ənn ddəm.13 Egilisi kə̂ to Babilɔnn nəənn kə̂ Lubba mbəre tokə sese le ddase lapiya. Ngonnəm Markə kara ddase lapiya
         tɔ. 14 Maji karə ə-ddaje naan lapiya, ə-toje nɛ̂n mbi naan tokə dəwje kə̂ ndikije naan njaa.Mə-wul-lɔm nayn kə se, sese tɔyn kə̂ ə-toje to dəwje lə Kristə.

Tar lapiya lə Piyɛr11 Əman Simɔn Piyɛr kə̂ m-to bbərə-kula lə Jeju-Kristə ddəm nje-kaw-kula lə Jeju-Kristə ddəm m-dda makəturu nəənn marə dəwje kə̂ ingaje mə-kunn kə̂ ngəng kə̂ kâra baa kə̂
         jinga le. Dingaje mə-kunn le ddəw nɛ̂n-dda tə̂ kə̂ gatə gatə lə Jeju-Kristə kə̂ to Lubba ləje ddəm Nje-kajije ddəm. 2 Maji karə Lubba dda kə se mə-maji nya ddəm narə məse wul lɔm nya ddəm ddəw gərə tə̂
         kə̂ aw gərəje Lubba ddəm Jeju kə̂ to Əbbəjeje ddəm kə kete kete.Nɛ̂nje kə̂ maji karə njê-mə-kunnje ddaje3 Ddəw singa-mɔngu tə̂ lə Lubba, Lubba le arəje nɛ̂n tɔyn karə n-naynje nɛ̂n kəm baa
         bba karə junn rɔje jarɛ̂. Narə n-gəre ne kə̂ n̂-bbarje karə jinga piti laa ddəm n-dda
         nɛ̂n-ddaje laa kə̂ maji ddəm.+4 Ddəw nɛ̂nje tə̂ənn le bba jingaje nɛ̂n nɛ̂nje kə̂ ngəng nya kə̂ Lubba unn ndue ta
         karəje le. Yeenn bba karə ddəw nɛ̂nje tə̂ənn le, ə-ddeeje tokə lə Lubba, mba aynje
         bbo nɛ̂nje kə̂ maji ang kə̂ dɔ nangə tə̂ nəənn kə̂ aw tuju dəwje. 5 Mba yeenn bba, maji karə ə-ddaje singa mba kila nɛ̂n-dda kə̂ maji dɔ mə-kunn tə̂ ləse.
         Nɛ̂n-dda kə̂ maji le, ilaje nɛ̂n-gərə dɔɛ tə̂. 6 Nɛ̂n-gərə le, ilaje tɔ-bbo kə̂ da-rɔ tə̂ dɔɛ̂ tə̂, tɔ-bbo kə̂ da-rɔ tə̂ le, ilaje
         kuwa karə ngəng dɔɛ̂ tə̂, kuwa karə ngəng le, ilaje ngəm-rɔ mba Lubba dɔɛ̂ tə̂, 7 ngəm-rɔ mba Lubba le, ilaje ndiki naan tokə ngakɔn-naan njaa dɔɛ̂ tə̂. Ndiki naan
         tokə ngakɔn-naan le, ilaje ndiki dəwje tɔyn dɔɛ̂ tə̂. 8 Mba bbo nɛ̂njeenn toje məse tə̂ ngaâ nɛ̂nje le ujuje nya nya a, a dda karə ə-ddaje
         kula bbo karə isije baa ang ngaâ â gərəje Əbbəjeje Jeju-Kristə kə kete kete. 9 A dəw kə̂ nɛ̂njeenn le goto məɛ̂ tə̂ to tokə lə nje-kəm-tɔ kə̂ aw mam lo to mam. Məɛ̂
         oy dɔ toko kə̂ Lubba toko majangje laa kə̂ ləw le. 10 Mba yeenn bba, ngakɔnʼmje, maji karə ə-ddaje singa nya mba nayn ddəw bbar tə̂ kə̂
         Lubba bbarse kə mbərə kə̂ n̂-mbərəse le kə majɛ̂. Bbo ə-ddaje tokə baann a, â kosoje
         mə majang tə̂ ndɔ kâra ang. 11 Baann bba Lubba a kɔru ddəw karə tatə karə andəje nɛ̂n mə Bbe-kɔn tə̂ kə̂ a to kə bbal kə bbal, kə̂ to Bbe-kɔn lə Jeju-Kristə kə̂ to Əbbəjeje ddəm Nje-kajije ddəm.12 Mba yeenn bba, m-gərə to ə-gərəje nɛ̂njeenn le ngaâ aw ngəmje tar kə̂ tɔkɔrɔ kə̂
         ingaje le kə majɛ̂ njaa, a mâ kole məse dɔɛ̂ tə̂ kə ndɔ tɔyn. 13 Moo a, to kə dɔgɔlɛ̂ njaa karə bbo m-nayn kəm baa bbay a, mole məse mba ndol nɛ̂n
         dɔse. 14 Mba m-gərə to m-to ngɔsi ta kinya dɔ nangə nəənn ngaa. Əbbə-dəwjeJeju-Kristə tɔjum arə m-gərə. 15 A mâ dda karə gom tə̂ kara, ingaje ddəw ta kole məse dɔ nɛ̂n-tɔjuje tə̂ nəənn kə
         kar tɔyn.Tarje kə̂ dila mbəre darəse to tarje kə̂ tɔkɔrɔ16 Kar tə̂ kə̂ n-tɔjuse tar ddee kə̂ Əbbəjeje Jeju-Kristə a ddee kə singa-mɔngu le, jar dɔ tarje tə̂ kə̂ kura kura kə̂ dəwje əjəje kə dɔde
         baa bba n-tɔju nɛ̂n se ang. Joo tɔkə-mbangə laa kə kəmje njaa. 17-18 Mba kar tə̂ kə̂ jee nɛ̂n saa dɔ ddingiri tə̂ kə̂ maji tɔyn le, Lubba kə̂ Bɔ pite ngaâ
         walɛ̂ kar tə̂ kə̂ ne Lubba kə̂ nje-tɔkə-mbangə n̂-pa mə piti tə̂ laa nan: Dəw nəənn
         to ngonnəm kə̂ m-ndike nya, minga rɔ-nəəl nya ddəw tə̂ laa. Ngaa ndu kə̂ in darâ
         le, jeje njaa joo kə mbije.19 Dɔɛ̂ tə̂ bbay, n-gərə to tarje lə njê-kilaje mbər tar to tarje kə̂ tɔkɔrɔ njaa. Yeenn
         a, ngəm kə̂ aw ngəmje tarje ləde le to nɛ̂n kə̂ maji. Mba tarje le toje tokə lə puru
         lambe kə̂ aw ndoko lo ndul tə̂ ndərəng karə lo arɛ ngaâ karə əndɛtɛrɛndɛn kə̂ ta
         lo-karɛ tə̂ ndoko məse tə̂. 20 Maji karə ə-gərəje nɛ̂n nəənn bba: Tarje kə̂ inje ta Lubba tə̂ bba n̂-dda makəturu
         tə̂ le, dəw kâra a kasə kɔru gəle kə dɔɛ̂ baa ang. 21 Mba dəw ila mbər tar lə Lubba kə mə-ndiki laa njaa ang. Ndil-mə-nda â aw kə dəwje arə ilaje mbər tar kə̂ in ta Lubba tə̂.

Tar dɔ njê-nɛ̂n-tɔjuje tə̂ kə̂ tɔkɔrɔ ang21 Ləw, marə njê-kilaje mbər tar lə Lubba kə̂ tɔkɔrɔ ang toje horo dəwje tə̂ kə̂ Ijarayɛl.
         Ddəw kâra baa, njê-nɛ̂n-tɔjuje kə̂ tɔkɔrɔ ang a teeje horose tə̂ tɔ. Ddəw gusu tə̂,
         dâ ddeeje kə nɛ̂n-tɔjuje kə̂ tɔkɔrɔ ang ddəm aw tuju dəwje ddəm. Dâ mbətəje Əbbə-dəwje kə̂ ajide le ngaâ dâ bbarje yo kə dɔde tə̂ kə ngɔru baa. 2 Dəwje nya a kunnje gode ddəw lo-to-majang tə̂ kə̂ daw ddaje ngaâ dâ tajije ddəw
         tar kə̂ tɔkɔrɔ mbade. 3 Bbo nɛ̂n-kinga a ddade nya ngaâ dâ kərəjese taa nɛ̂n nɛ̂nje ləse. A sariya kə̂ dɔde
         tə̂ to ngɔsi ngɔsi ləw baa ngaâ mbɔr ang a, dâ kubbaje tuju. 4 Mba anjəje kə̂ ddaje majang le, Lubba inyade ddekeke njaa baann ang. Lubba ungude mə buwa tə̂ kə̂ il biti biti
         arə n̂-naynje tə̂ daw nginanje ndɔ sariya. 5 Dəwje kə̂ duninya tə̂ kə̂ ləw toje to njê-nɛ̂n-ddaje kə̂ maji ang le Lubba inyade
         arə disije ddekeke ang tɔ. Kar tə̂ kə̂ narə maann uwade le, Nowe kə̂ aw ila mbər nɛ̂n-dda
         kə̂ gatə gatə le â najɛ̂, ne de kə marə dəwje siri. 6 Goe tə̂ a, dəwje kə̂ Sɔdɔm kə Gɔmɔr, Lubba gangə sariya-yo dɔde tə̂ ngaâ narə n̂-ro bbeje le darə ddee to bu.
         Yeenn to nɛ̂n-kɔju-marɛ̂ mba njê-nɛ̂n-ddaje kə̂ maji ang kə̂ ndɔ tə̂ kə̂ bara. 7 A naji Lotə kə̂ to nje-nɛ̂n-dda kə̂ gatə gatə. Dəwje kə̂ dɔ ndɔ tə̂ lə Lotə le, pa-nja
         ləde kə̂ to kə dɔgɔlɛ̂ ang kə lo-to-majang kə̂ daw dda le oso wur Lotə le nya. 8 Mba Lotə kə̂ to dəw kə̂ gatə gatə nəənn kə̂ isi horode tə̂ le aw oo nɛ̂nje kə̂ daw
         ddaje le kə kəmɛ̂ ddəm kə mbia ddəm. Ndɔ kâra kâra tɔyn, nɛ̂n-ddaje ləde le aw dda
         arə rɔɛ̂ nəəle ang nyɔm. 9 Yeenn tɔju to Əbbə-dəwje gərə gusu kə̂ ta kɔru nɛ̂n dəwje kə̂ unnje rɔde arɛ̂je mə nɛ̂n-nan tə̂ kə ddang.
         A naw ngəm njê kə̂ toje gatə gatə ang mba gangə sariya dɔde tə̂ ndɔ gangə sariya
         tə̂. 10 Uta tɔyn, nâ gangə sariya dɔ njê kə̂ aw ddaje nɛ̂n ddəw bboje tə̂ kə̂ da-rɔde tə̂,
         a ooje singa-mɔngu lə Lubba to nɛ̂n ang.Njê-nɛ̂n-tɔjuje kə̂ tɔkɔrɔ ang nəənn le əjəje to dasəje ta dda nɛ̂n tɔyn ngaâ daw
         dundaje gude nya nya. Ndilje kə̂ darâ kə̂ aw ingaje piti njaa kara n̂-bbəəlje ta
         tajide ang. 11 A anjəje kə̂ singade ddəm singa-mɔngu ləde ddəm uta lə njê-nɛ̂n-tɔjuje kə̂ tɔkɔrɔ ang le
         kara dilaje ta-bbar dɔ ndilje tə̂ənn le kəm Əbbə-dəwje tə̂ ang. 12 A dede le, daw ddaje nɛ̂n tokə lə daje kə̂ kəjə ləde goto. Lubba ddade karə duwade
         n̂-tɔlde. Daw tajije nɛ̂n kə̂ n̂-gərəje ang. Lubba a tɔlde tokə daw tɔl daje. 13 Baann njaa â dâ kingaje nɛ̂n kuka nɛ̂n-ddaje ləde kə̂ gatə gatə ang le. Rɔde nəəlde
         nya ta dda nɛ̂n-yərəw dann karâ. N̂-toje tokə yərəw kə̂ ratə kubbu arə to nɛ̂n-rɔ-kul.
         Bbo daw dusaje nɛ̂n kə se a, rɔde aw nəəlde ta kərəse. 14 Kəmde to kə dɔ lo-to-majang tə̂ dɔrɔ ngaâ maal majang oy rɔde tə̂ ndɔ kâra ang, daw dərəje kəm dəwje kə̂ sangəje kə majɛ̂ ang, məde ərə
         ddəw dda bbo nɛ̂n tə̂ lə dəwje, n̂-toje to dəwje kə̂ ndu-ndɔɔl to dɔde tə̂. 15 Dinyaje ddəw kə̂ ndɔju, a n̂-ndəəmje ddəw. Ddəw kə̂ Balaam kə̂ to ngonn lə Bosɔr unn â dunnje. Ne kə̂ n̂-ndiki tə̂ ta kinga kuka nɛ̂n-dda kə̂
         gatə gatə ang le. 16 A Lubba in saa mba kaal-ta laa le. Kororo kə̂ to da kə̂ aw pa tar ang, pa tar kə ndu-gɔsu
         dəw ngaâ ɔku ddəw Balaam kə̂ to nje-kila mbər tar lə Lubba le arə dda nɛ̂n-mbə le ang.+17 Njê-nɛ̂n-tɔjuje kə̂ tɔkɔrɔ ang le toje tokə lə buwa-maann kə̂ maann goto tə̂ ddəm
         ndi kə̂ il kə̂ bamburanbo ɔsu ɔtu nɛ̂n ddəm. Lubba ngəm lo kə̂ il biti biti aw nginan nɛ̂n de. 18 Mba daw paje tarje kə̂ ngəng ngəng, a to tarje kə̂ baa daw dərəje nɛ̂n dəwje kə̂ bbasinɛn
         bbay njaa aynje ji dəwje tə̂ kə̂ ndəəmje ddəw. Dərəde ddəw bbo dda lo-to-majang tə̂,
         19 ngaâ dunnje ndude darə dəwje le nan, dâ kɔrujede kɔ bbərə tə̂. A dede njaa kara
         n̂-toje to bbərəje lə bboje kə̂ da-rɔ tə̂ kə̂ aw tuju dəwje. Mba dəw kâra kâra to
         bbərə lə nɛ̂n kə̂ bboe uta dɔɛ̂. 20 Dəwje kə̂ gərəje Jeju-Kristə kə̂ to Əbbəjeje ddəm Nje-kajije ddəm teeje mə nɛ̂n-yərəwje tə̂ kə̂ duninya tə̂ nəənn kə ddang ngaa. A bbo n̂-təlje
         dulaje rɔde mə nɛ̂n-yərəw tə̂ le bbay darə taa singade a, kisi ləde kə̂ guku a maji
         ang kuta ye kə̂ kete bbay. 21 Mba, gərə ddəw nɛ̂n-dda kə̂ gatə gatə ang maji uta ye kə̂ ta gərə ngaâ bba ta tusu
         Ndu lə Lubba kə̂ n̂-tɔjude le kinya. 22 Nɛ̂n kə̂ tɔkɔrɔ kə̂ kɔn-tar pa nəənn â ingade. Kɔn-tar le nan: «Bisi kə̂ tɔmɔn a, təl ay tɔmɔn laa le» ngaâ «Bərə kə̂ n̂-toke bbasinɛn
         nəənn njaa a, təl ula rɔɛ̂ bərə tə̂.»

Əbbə-dəwje a təl ddee dɔ nangə tə̂31 Ngakɔnʼmje kə̂ m-ndikise nya, ooje, makəturu kə̂ to joo laa ngaa â mula nɛ̂n marəse
         nəənn. Mə makəturuje tə̂ le joo kəm, m-ndiki ta kole məse dɔ marə nɛ̂nje tə̂, mba
         ndol nɛ̂n dɔse karə kəjə ləse to kə majɛ̂. 2 Maji karə oleje məse dɔ tarje tə̂ lə njê-kilaje mbər tar lə Lubba kə̂ unnje rɔde tɔyn arɛ̂je, oleje məse dɔ ndu tə̂ kə̂ Əbbə-dəwje kə̂ to Nje-kaji-dəwje unn ngaâ njê-kaw-kulaje pa arəse le. 3 Dɔngɔr nɛ̂n, maji karə ə-gərəje to ddutu ndɔje tə̂ a, dəwje kə̂ aw njaje ddəw bbo
         tə̂ kə̂ da-rɔde tə̂ a kundaje lo teeje. Dâ kɔjujese koko nɛ̂n. 4 Dâ paje nan: «Jeju kə̂ unn ndue nan na təl ddee le ee dda wa? Mba kajejedede oyje,
         a ləw baa njaa nɛ̂nje tɔyn naynje kə lo-tode tokə ye kə̂ kunn-kutu nɛ̂nje tə̂ le.»5 Dəwjeenn le, dede njaa n̂-ndikije tə̂ bba darə məde oy to ləw baa njaa ddəw tar tə̂
         kə̂ ta Lubba tə̂, dara kə nangə toje. N̂-dda narə nangə in mə maann tə̂ tee. 6 Ddəw maann tə̂ le njaa tɔ â, dɔ nangə kə ləw tuju. Maann taa dɔ nangə le. 7 A ddəw tar kə̂ tɛɛ̂ tə̂ ne Lubba le njaa naw ngəm nɛ̂n dara kə nangə kə̂ bbokənɛn
         nəənn ta nginan nɛ̂n ndɔ kə̂ puru a kɔnde. Dara kə nangə le a nginanje ndɔ kə̂ nâ
         gangə nɛ̂n sariya dɔ njê-nɛ̂n-ddaje tə̂ kə̂ maji ang kə ndɔ kə̂ nâ tuju nɛ̂n de
         nyɔm.8 A ngakɔnʼmje kə̂ m-ndikise nya, marə nɛ̂n to kə̂ ta karə məse oy ang: Kəm Əbbə-dəwje tə̂, ndɔ kâra to tokə bbal doro kâra, a bbal doro kâra to tokə ndɔ kâra. 9 Marə dəwje aw paje nan Əbbə-dəwje aw tila nya bba ta dda nɛ̂n kə̂ nunn ndue ta dda le. A nɛ̂ɛnn to tokə baann ang.
         Naw tɔ wure mbase, mba n̂-ndiki ta karə dəw kâra nayn kə kɔrɔ̂ ang. N̂-ndiki ta karə
         dəwje tɔyn njaa turuje ddəw ləde. 10 Ndɔ lə Əbbə-dəwje a ddee tokə ddee lə nje-bboko. Ndɔɛ̂ tə̂ənn le, dara a kɔtu. Kar kɔtu laa a, kɔrɛ̂
         a bbar kə singa nya. Puru a kɔn nɛ̂nje kə̂ mə dara tə̂ ngaâ nangə kə nɛ̂nje kə̂ dɔ
         nangə tə̂ a gotoje.+11 Nɛ̂njeenn tɔyn a gotoje, yeenn a, maji karə nɛ̂n-yərəw ɔru pa-nja ləse ang ngaâ ə-ngəmje
         rɔse mba Lubba. 12 Maji karə ə-nginanje ddee le ndɔ lə Lubba le ta ə-ddaje arəje ndɔ le ddee njangə.
         Mba ndɔɛ̂ le puru a kɔn dara, puru a kɔn nɛ̂nje kə̂ darâ ngaâ a lɛɛnje. 13 A jeje, jaw nginanje dara kə̂ siki kə nangə kə̂ siki kə̂ Lubba unn ndue ta dda le.
         Nɛ̂n-dda kə̂ gatə gatə a to tə̂.+14 Mba yeenn bba, ngakɔnʼmje kə̂ m-ndikise nya, kar tə̂ kə̂ aw nginanje ndɔ le bbay le,
         maji karə ə-ddaje singa karə marə nɛ̂n-yərəw ɔruse ang ddəm karə marə tar to dɔse
         tə̂ ang ddəm ngaâ ta ə-naynje kə mə-wul-lɔm kə Lubba. 15 Maji karə ə-gərəje to tɔ kə̂ Əbbəjeje aw tɔ wure le to mba karə ingaje nɛ̂n kaji.
         Tar nəənn le â ngokɔnje Pɔl kə̂ n-ndike nya dda makəturu tə̂ arəse ddəw kəm-karɛ
         tə̂ kə̂ Lubba arɛ̂. 16 To tarje kə̂ naw pa makəturuje tə̂ tɔyn kə̂ naw dda dɔ tarje tə̂ nəənn le. Marə tarje
         kə̂ to kətərə ta gərə kandɛ̂ to makəturuje tə̂ laa le. A marə dəwje kə̂ gərəje nɛ̂n
         ang ddəm sangəje ang ddəm aw turuje kandə tarje le ngaâ aw paje dang tokə daw ddaje
         kə kəsə tarje kə̂ mə Makəturu tə̂ lə Lubba le. Nɛ̂nje kə̂ daw ddaje baann le, dede
         njaa daw bbarje yo kə dɔde tə̂.17 Yeenn a, see ngakɔnʼmje kə̂ m-ndikise nya, ə-gərəje mban: Maji karə arje dɔ gɔlse
         tə̂. Arəje njê-nɛ̂n-ddaje kə̂ maji ang ərəse arə ə-ndəəmje ddəw ang ngaâ ə-tusuje
         mə-kunn ləse le inyaje ang. 18 A maji karə ə-sangəje kə kete kete ddəw mə-maji tə̂ lə Əbbəjeje kə̂ Nje-kajijeJeju-Kristə ddəm ddəw gərə tə̂ kə̂ ə-gəreje ddəm. Maji karə piti to laa, bbasinɛn nəənn nyɔm
         kə ləw. Amɛnn!
         
            
               	Nangə kə nɛ̂nje kə̂ dɔ nangə tə̂ a gotoje. Marə makəturuje paje nan puru a kɔn nangə
                     kə nɛ̂nje kə dɔ nangə tə̂, marɛ̂je nan Lubba a gangə sariya dɔ nangə tə̂ kə dɔ nɛ̂nje
                     kə̂ dɔ nangə tə̂.

               	Ejayi 65:17 ; 66:22

Tar kə̂ arə təbbə dəwje11 Nɛ̂n kə̂ to kunn-kute tə̂ njaa, nɛ̂n kə̂ joo kə mbije, nɛ̂n kə̂ joo kə kəmje, nɛ̂n
         kə̂ n-təənn joo kə majɛ̂ ngaâ jɔru kə jije joo le, nɛ̂n le to Tar kə̂ aw arə təbbə
         dəwje. 2 Mba təbbə le tɔju rɔɛ̂ kə ddaka ngaâ jooe. N-to njê-pa tar-naji lə təbbə le ngaâ
         jaw jila mbər tar təbbə kə̂ to kə ndɔ kə ndɔ le jarəse. Təbbə kə̂ to kə ndɔ kə ndɔ
         le to mbɔr Bɔ tə̂ ləw ngaâ n̂-tɔjɛ̂ kə ddaka narəje. 3 Nɛ̂n kə̂ joo kə kəmje ddəm kə mbije ddəm le, jaw pa jarəse tɔ, karə sese kara ə-ddaje
         mə-kâra kə je. Mə-kâra ləje to mə-kâra kə̂ to horoje tə̂ kə Bɔ ddəm to horoje tə̂
         kə Ngonnɛ̂ Jeju-Kristə ddəm. 4 N-dda nɛ̂ɛnn makəturu tə̂ jarəse, mba karə rɔ-nəəl ləje to tɔyn.Lubba to lo-karɛ5 Tar kə̂ joo tɛɛ̂ tə̂ bba n-ndiki ta pa karəse tokə be: Lubba to lo-karɛ, lo ndul ngaji
         to rɔɛ̂ tə̂ ang. 6 Bbo n-pa nan jaw ddaje mə-kâra kə Lubba, bba n-təlje jaw njaje lo ndul tə̂ a, jaw
         jərəje ngəm ngaâ n-ddaje nɛ̂n kə̂ tɔkɔrɔ ang. 7 A, bbo n-njaje lo-karɛ tə̂, tokə ne njaa kə̂ nee lo-karɛ tə̂ le a, mə-kâra to horoje
         tə̂ kə ngamarjeje ngaâ məsə Ngonnɛ̂ Jeju toko majang ləje tɔyn.8 Bbo n-paje nan n-ddaje majang ang a, jeje njaa jaw jərəje rɔje ngaâ tar kə̂ tɔkɔrɔ to məje tə̂ ang. 9 Bbo n-paje tar majang ləje kə ddaka a, Lubba le a kɔru tar majang ləje dɔje tə̂ ngaâ nâ toko kula-ddaje kə̂ maji ang tɔyn, mba naw turu ndue ang
         ddəm n̂-to gatə gatə ddəm. 10 Bbo n-paje nan n-ddaje majang ang a, jaw ddaje jarə Lubba təl to nje-ngəm ngaâ tar laa to məje tə̂ ang.
         
            

         
      

   
      
         2
Jeju to Nje-taa dɔ dəwje21 Ngannəm, m-pa tar nəənn makəturu tə̂ marəse mba karə ə-ddaje majang ang. A bbo marə dəw dda majang a, jee kə Nje-taa dɔ dəwje mbɔr Bɔy tə̂. Ria nan Jeju-Kristə kə̂ to gatə gatə. 2 Nunn rɔɛ̂ to nɛ̂n-polo mba toko nɛ̂n majang ləje. N̂-to nɛ̂n-polo mbaje kə karəje baa ang. N̂-to nɛ̂n-polo mba dəwje tɔyn kə̂ dɔ nangə tə̂ nəənn.Ndu kə̂ siki3 Bbo n-ngəmje ndu lə Lubba a, yeenn tɔju to n-gərəje Lubba. 4 Bbo marə dəw pa nan n̂-gərə Lubba, a n̂-ngəm nduje laa ang a, n̂-to nje-ngəm ngaâ
         tar kə̂ tɔkɔrɔ to məɛ̂ tə̂ ang. 5 Dəw kə̂ ngəm tar lə Lubba məɛ̂ tə̂, ndiki lə Lubba to məɛ̂ tə̂ tɔkɔrɔ. Yeenn tɔju
         to n-ddaje saa mə-kâra. 6 Dəw kə̂ pa nan n̂-dda mə-kâra kə Lubba a, maji karə dəw le nja tokə Jeju nja.7 Ngakɔnʼmje kə̂ m-ndikise nya, ndu kə̂ m-dda makəturu tə̂ marəse nəənn to ndu kə̂ siki ang. To ndu kə̂ darəse ləw baa. Ndu kə̂ ləw le to tar kə̂ ooje kete mban. 8 Ndu kə̂ ləw le to ndu kə̂ siki tɔ. Ndu kə̂ siki le ddee tɔkɔrɔ ddəw tə̂ lə Jeju-Kristə ddəm ddəw pa-nja tə̂ ləse ddəm. Mba lo ndul aw nday, a lo-karɛ kə̂ tɔkɔrɔ aw ndoko
         ngaa. 9 Dəw kə̂ pa nan nee lo-karɛ tə̂ ngaâ naw mbətə ngokɔɛ̂n a, n̂-nayn lo ndul tə̂ bbay.
         10 Dəw kə̂ ndiki ngokɔɛ̂n to nje-nja lo-karɛ tə̂. Nɛ̂n kə̂ a dda karə dəw oso mə majang
         tə̂ to rɔɛ̂ tə̂ ang. 11 Dəw kə̂ mbətə ngokɔɛ̂n nayn lo ndul tə̂ bbay. Naw nja lo ndul tə̂ ngaâ n̂-gərə lo
         kə̂ naw naw tə̂ ang, mba lo ndul ɔku kəmɛ̂.Bbo nɛ̂nje kə̂ dɔ nangə tə̂12 Ngannəm, m-dda makəturu nəənn marəse, mba Lubba ɔru tar majang ləse dɔse tə̂ mba ri Jeju. 13 Bɔydede, m-dda makəturu nəənn marəse, mba ə-gərəje ne kə̂ n̂-to kunn-kutu nɛ̂n tə̂
         njaa le. Basanje, m-dda makəturu nəənn marəse mba utaje Nje-mə-majang kə singa.14 Ngannje, m-dda makəturu nəənn marəse, mba ə-gərəje Bɔ. Bɔydede, m-dda makəturu nəənn
         marəse, mba ə-gərəje nɛ̂n kə̂ n̂-to kunn-kutu nɛ̂n tə̂ njaa le. Basanje, m-dda makəturu
         nəənn marəse, mba ingaje singa ngaa, tar lə Lubba to məse tə̂ ngaâ utaje Nje-mə-majang
         kə singa.15 Maji karə ə-ndikije nangə nəənn ang ddəm ə-ndikije nɛ̂n kə̂ dɔ nangə tə̂ nəənn ang
         ddəm. Bbo dəw ndiki nɛ̂n kə̂ nangə̂ nəənn a, n̂-ndiki Lubba kə̂ Bɔ ang. 16 Mba, nɛ̂nje tɔyn kə̂ nangə̂ nəənn kə̂ to: Bbo kə̂ da-rɔ tə̂, kunda kəm-nda kə koo-rɔ-bo
         mba nɛ̂n-kinga. Nɛ̂njeenn inje dɔ nangə tə̂ bbo inje rɔ Lubba kə̂ Bɔ tə̂ ang. 17 Nangə le aw nday kə bbo nɛ̂nje kə̂ nangə̂ tɔ. A dəw kə̂ dda nɛ̂n kə̂ mə Lubba ndiki
         a kisi kə ndɔ kə ndɔ.Nje-baan lə Kristə18 Ngannje kə̂ ngaji, ddutu ndɔ asə ngaa. Ooje tar kə̂ n̂-pa darəse nan, nje-baan lə
         Kristə aw ddee le mban. A bbasinɛn, njê-baanje lə Kristə tokə banya ddeeje ngaa. Yeenn tɔju to jeeje ddutu ndɔ tə̂ ngaa. 19 Dinje horoje tə̂ bba n̂-teeje, a n̂-toje to dəwje ləje ang. Bbo n̂-toje to dəwje ləje
         a, dâ naynje kə je. N̂-teeje horoje tə̂ kə̂ ddang karə tɔju kə ddaka to dede tɔyn
         n̂-toje to dəwje ləje ang. 20 A sese, Ndil-mə-nda kə̂ Kristə arəse le isi məse tə̂ arə sese tɔyn ə-gərəje tar kə̂ tɔkɔrɔ. 21 Ə-gərəje tar kə̂ tɔkɔrɔ mban ngaâ ə-gərəje to ngəm in mə tar kə̂ tɔkɔrɔ tə̂ ang.
         Mba yeenn bba, m-dda makəturu nəənn marəse.22 Nân bba to nje-ngəm wa? Nje-ngəm to dəw kə̂ mayn nan Jeju to Kristə ang. Dəw kə̂ baann le to nje-baan lə Kristə. N̂-mbətə Bɔ ddəm Ngonn ddəm. 23 Dəw kə̂ mbətə Ngonn, mbətə Bɔ tɔ. Dəw kə̂ taa Ngonn kə rɔɛ̂ tə̂, taa Bɔ kə rɔɛ̂ tə̂
         tɔ.24 A sese, maji karə tar kə̂ ooje kunn-kute tə̂ njaa nayn məse tə̂. Bbo tar kə̂ ooje
         kunn-kute tə̂ le nayn məse tə̂ a, yeenn pa nan ə-naynje ddəw mə-kâra tə̂ kə Ngonn
         ddəm kə Bɔ ddəm. 25 Ooje, nɛ̂n kə̂ Kristə unn ndue ta karəje â to təbbə kə̂ to kə ndɔ kə ndɔ.26 M-dda makəturu nəənn marəse, mba pa nɛ̂n tar dɔ dəwje tə̂ kə̂ aw sangəje ddəw ta ddase
         karə ə-ndəəmje ddəw le. 27 A sese, Ndil-mə-nda kə̂ Kristə arəse nayn kə se le, marə dəw kə̂ dang a tɔjuse nɛ̂n ang ngaa. Ndil-mə-nda kə̂ Kristə arəse le aw tɔjuse nɛ̂nje tɔyn. Naw tɔjuse tar kə̂ tɔkɔrɔ mba n̂-to Ndil tar kə̂
         tɔkɔrɔ bbo nərə ngəm ang. Yeenn bba, maji karə ə-naynje ddəw mə-kâra tə̂ saa tokə
         Ndil-mə-nda tɔjuse.28 Baann a, ngannje kə̂ ngaji, maji karə ə-naynje ddəw mə-kâra tə̂ kə Kristə, mba karə ndɔ kə̂ n̂-ddee a, bbəəl ddaje ang ddəm karə ndɔ təl laa a, rɔ-kul uta
         dɔje ngaâ jarje ddəw əw saa ang ddəm.29 Bbo ə-gərəje to Kristə to gatə gatə a, maji karə ə-gərəje tɔ to, dəwje kə̂ ddaje nɛ̂n kə̂ gatə gatə toje
         to ngannje lə Lubba.

N-to ngannje lə Lubba31 Ooje, Bɔy ndikije nya. Ddəw ndiki tə̂ le bba daw bbar nɛ̂n je to ngannje lə Lubba.
         N-to ngannje lə Lubba le njaa. Yeenn bba, dəwje kə̂ duninya tə̂ nəənn gərəjeje ang,
         mba dəwje le gərəje Lubba ang. 2 Ngakɔnʼmje kə̂ m-ndikise, kə̂ bbasinɛn nəənn n-toje to ngann lə Lubba ngaa. Ndɔ kə̂
         bara a, ja toje tokə baânn wa? Yeenn â n-gərəje ang bbay. A n-gərəje to ndɔ kə̂
         Jeju-Kristə ddee a, ja toje tokə ne, mba ja kooeje se n̂-to tokə baânn wa! 3 Dəw kə̂ unda məɛ̂ dɔ Kristə tə̂, toko nɛ̂n-yərəw laa kə ddang tokə Kristə kə̂ nɛ̂n-yərəw kâra ɔrɛ̂ ang le.4 Dəw kə̂ aw dda majang to nje-mbətə ndu Lubba, mba majang to mbətə ndu. 5 A ə-gərəje to Jeju-Kristə ddee mba kɔru majangje lə dəwje, majang kâra to rɔɛ̂ tə̂ ang. 6 Dəw kə̂ nayn ddəw mə-kâra tə̂ saa a, maji karə n̂-dda majang ang ngaa. Dəw kə̂ nayn aw dda majang to dəw kə̂ oo Kristə ang ddəm gərə Kristə ang ddəm.7 Ngannje, arəje dəw ərəse ang. Dəw kə̂ dda kula kə̂ gatə gatə to gatə gatə tokə Jeju-Kristə to gatə gatə le. 8 Dəw kə̂ nayn ddəw majang tə̂ to dəw lə Əsu, mba Əsu to nje-nɛ̂n-dda kə̂ maji ang kunn-kutu nɛ̂nje tə̂ njaa.
         Mba yeenn bba, Ngonn lə Lubba ddee ta tuju kula-dda lə Əsu.9 Dəw kə̂ Lubba uje dda majang ang ngaa, mba tar lə Lubba isi məɛ̂ tə̂ tokə kandə-ko arə nâ kasə ta dda majang ang ngaa, mba n̂-to dəw kə̂ Lubba uje. 10 Nɛ̂n kə̂ kayn horo ngann lə Lubba kə ngann lə Əsu â nəənn: Dəw kə̂ to nje-nɛ̂n-dda
         kə̂ gatə gatə ang wase dəw kə̂ mbətə ngokɔɛ̂n to dəw lə Lubba ang.Maji karə n-ndikije naan11 Tar kə̂ ooje kunn-kute tə̂ njaa nan: Maji karə n-ndikije naan horo naan tə̂. 12 Maji karə n-ddaje nɛ̂n tokə lə Kayn ang. Kayn le to dəw lə Nje-mə-majang arə nuja gɔsu ngokɔɛ̂n. Nuja gɔsɛ̂ mba ddi wa? Mba kula-ddaje
         laa maji ang, a kula-ddaje lə ngokɔɛ̂n to gatə gatə.13 Ngakɔnʼmje, bbo dəwje kə̂ nangə nəənn mbətəse a, arəje dɔse ayn ang. 14 Jeje n-ndikije ngakɔnje, mba yeenn â n-gərəje to n-teeje ta yo tə̂ ngaâ jingaje
         təbbə mban. Dəw kə̂ ndiki ngokɔɛ̂n ang nayn mə yo tə̂ bbay. 15 Dəw kə̂ mbətə ngokɔɛ̂n to nje-tɔl dəw, a ə-gərəje to nje-tɔl dəw ee kə təbbə kə̂ to
         kə ndɔ kə ndɔ ang. 16 Nɛ̂n kə̂ tɔju ndiki le â nəənn: Jeju unn təbbə laa ila kɔrɔ̂ mbaje. Baann a, maji
         karə jeje kara jarəje təbbə ləje mba ngakɔnje tɔ. 17 Bbo dəw inga nɛ̂nje kə̂ dɔ nangə tə̂ nəənn ngaâ gərə to nɛ̂n du ngokɔɛ̂n, a numɛ̂n
         ang a, dəw le a pa nan n̂-ndiki Lubba tokə baânn wa? 18 Ngannje, maji karə n-ndikije naan kə tar kə̂ taje tə̂ baa ang. Maji karə n-ndikije
         naan ddəw dda marə nɛ̂n tə̂ kə ddəw ndiki tə̂ kə̂ tɔkɔrɔ.19 Ddəw tə̂ kə̂ baânn bba ja gərəje to n-toje to ənga tar kə̂ tɔkɔrɔ ngaâ kəjə ləje
         a to ddekeke nɔn Lubba tə̂. 20 Mba bbo kəjə ləje unda tar dɔje tə̂ a, Lubba bo uta kəjə ləje ngaâ n̂-gərə nɛ̂n tɔyn.
         21 Ngakɔnʼmje kə̂ m-ndikise nya, bbo kəjə ləje unda tar dɔje tə̂ ang a, məje a koso pɔn
         nɔn Lubba tə̂. 22 Nɛ̂n tɔyn kə̂ n-dujuje a, ja kingaje jia tə̂, mba jaw ngəmje ndu laa ngaâ jaw ddaje
         nɛ̂n kə̂ məɛ̂ ndiki. 23 A ndu laa kə̂ narəje tokə be: Maji karə jooje məje tə̂ kə ri Ngonnɛ̂ Jeju-Kristə ngaâ n-ndikije naan horo naan tə̂ ddəw kâra baa kə ndu kə Kristə unn arəje le. 24 Dəw kə̂ ngəm ndu lə Lubba nayn ddəw mə-kâra tə̂ kə Lubba ngaâ Lubba nayn ddəw mə-kâra
         tə̂ saa. Nɛ̂n kə̂ tɔju to Lubba dda mə-kâra kə je to Ndil-mə-nda kə̂ narəje.

Ddəw gərə Ndil lə Lubba kə ndil lə nje-baan lə Kristə41 Ngakɔnʼmje kə̂ m-dikise, bbo dəw pa nan Ndil-mə-nda to rɔɛ̂ tə̂ a, ooje məse tə̂ kə
         tar laa le kə ngɔru ang. Maji karə ə-nanje dəw le ooje se ndil kə̂ to məɛ̂ tə̂ to
         Ndil lə Lubba njaa wa bba. Mba njê-kilaje mbər tar kə̂ tɔkɔrɔ ang banyaje dɔ nangə
         tə̂ nya. 2 Ddəw kə̂ â gərəje nɛ̂n Ndil lə Lubba tokə be: Dəw kə̂ pa kə tɛɛ̂ nan Jeju-Kristə unn da-rɔ dəw bba ddee a, Ndil kə̂ in rɔ Lubba tə̂ to məɛ̂ tə̂. 3 Dəw kə̂ mayn nan Jeju unn da-rɔ dəw ang, ndil kə̂ in rɔ Lubba tə̂ ang â to məɛ̂ tə̂. Ndil kə̂ to məɛ̂
         tə̂ le to ndil lə nje-baan lə Kristə kə̂ ooje tar laa nan nâ ddee le, a bbasinɛn nee dɔ nangə tə̂ ngaa.4 See ngannje kə̂ ngaji kə̂ ə-toje to ənga Lubba, aalje dɔ njê-kilaje mbər tar kə̂
         toje to njê-ngəmjeenn le mban, mba Ndil kə̂ to məse tə̂ ubba singa nya uta ndil kə̂
         duninya tə̂ nəənn. 5 Dede, n̂-toje to dəwje kə̂ dɔ nangə tə̂ nəənn ngaâ n̂-paje tar tokə dəwje kə̂ nangə̂
         nəənn, mba yeenn le bba dəwje kə̂ nangə̂ nəənn ooje tar ləde. 6 A Jeje, n-toje to ənga Lubba. Dəw kə̂ gərə Lubba aw oo tar ləje. Dəw kə̂ to ənga Lubba
         ang a koo tar ləje ang. Ddəw nɛ̂n tə̂ kə̂ baann bba ja gərəje nɛ̂n Ndil tar kə̂ tɔkɔrɔ
         kə ndil tar kə̂ tɔkɔrɔ ang.Lubba to ndiki7 Ngakɔnʼmje kə̂ m-ndikise, maji karə n-ndikije naan horoje tə̂, mba ndiki in rɔ Lubba
         tə̂. Dəw kə̂ ndiki nje-marɛ̂ to dəw kə̂ Lubba uje ngaâ n̂-gərə Lubba. 8 Dəw kə̂ ndiki nje-marɛ̂ ang to dəw kə̂ nayn gərə Lubba ang bbay, mba Lubba to ndiki.
         9 Ooje ddəw kə̂ Lubba tɔju nɛ̂n ndiki laa kə ddaka horoje tə̂: Lubba ula Ngonn-kâra
         laa dɔ nangə tə̂ mba karə jisije kəm baa ddəw tə̂ laa. 10 Tar ndiki le tokə be: Jeje â n-ndikije Lubba ang, ne â n̂-ndikije ngaâ nula Ngonnɛ̂
         narə n̂-ddee to nɛ̂n-polo ta kɔru nɛ̂n tar majangje ləje dɔje tə̂.11 Ngakɔnʼmje kə̂ m-ndikise, bbo Lubba ndikije baann a, maji karə jeje kara n-ndikije
         naan horoje tə̂. 12 Dəw oo Lubba ndɔ kâra ang. Bbo n-ndikije naan horoje tə̂ a, Lubba dda kə je mə-kâra
         ngaâ ndiki laa to məje tə̂ kə majɛ̂.13 Ddəw kə̂ n-gərəje nɛ̂n to n-naynje ddəw mə-kâra tə̂ kə Lubba ngaâ ne kâra n̂-nayn
         ddəw mə-kâra tə̂ kə je to tokə be: Narəje Ndil laa. 14 Jooe kə kəmje ngaâ n-pa tar-naji laa jarə dəwje nan Lubba kə̂ Bɔ ula Ngonnɛ̂ to Nje-kaji-dəwje kə̂ duninya tə̂. 15 Dəw kə̂ pa kə tɛɛ̂ nan Jeju to Ngonn lə Lubba, Lubba nayn ddəw mə-kâra tə̂ saa ddəm ne kâra n̂-nayn ddəw mə-kâra
         tə̂ kə Lubba ddəm. 16 Jeje, n-gərəje ndiki kə̂ Lubba ndikije ngaâ jooje məje tə̂ kə ndiki le. Lubba to
         ndiki. Dəw kə̂ nayn ddəw ndiki tə̂, nayn ddəw mə-kâra tə̂ kə Lubba ddəm Lubba nayn
         ddəw mə-kâra tə̂ saa ddəm. 17 Ddəw nɛ̂n tə̂ kə̂ be â ja gərəje to ndiki laa to məje tə̂ kə majɛ̂. Baann bba məje
         a koso pɔn ndɔ gangə sariya tə̂, mba kisi ləje dɔ nangə tə̂ to ddəw kâra baa kə ənga
         Jeju. 18 Bbəəl goto mə dəw tə̂ kə̂ ndiki to məɛ̂ tə̂. A ndiki kə̂ tɔkɔrɔ tubba bbəəl mə dəw
         tə̂. Bbo bbəəl dda dəw a, tɔju to sariya to dɔɛ̂ tə̂. Dəw kə̂ bbəəl to məɛ̂ tə̂, ndiki
         laa to tɔyn ang.19 Jeje, ndiki to məje tə̂, mba Lubba ndikije dɔngɔr. 20 Bbo marə dəw pa nan: «M-ndiki Lubba», a n̂-mbətə ngokɔɛ̂n a, n̂-to nje-ngəm. Bbo dəw
         mbətə ngokɔɛ̂n kə̂ naw nooe a, nâ kasə ndiki Lubba kə̂ nooe ang tokə baann wa? 21 Ndu kə̂ Kristə arəje â nəənn: Maji karə dəw kə̂ ndiki Lubba ndiki ngokɔɛ̂n tɔ.

Tar tətə duninya kə ddɔ51 Bbo dəw ndiki tə̂ məɛ̂ tə̂ nan Jeju to Kristə a, dəw le to Ngonn lə Lubba. Dəw kə̂ ndiki Lubba kə̂ Nje-kuju Jeju le ndiki Jeju kə̂ Lubba uje le tɔ. 2 Ddəw kə̂ ja gərəje nɛ̂n to n-ndikije ngann lə Lubba â nəənn: n-ndikije Lubba ngaâ
         n-ddaje nɛ̂n kə turu nduje laa. 3 Nɛ̂n kə̂ daw bbar nan ndiki Lubba to n-ngəm nduje laa. Nduje laa to nɛ̂n-koto kə̂
         ɔɔy ang. 4 Mba dəw kə̂ Lubba uje tətə duninya nəənn kə ddɔ. A mə-kunn ləje â to nɛ̂n kə̂ ja
         tətə nɛ̂n duninya nəənn kə ddɔ. 5 Nân bba tətə duninya nəənn kə ddɔ wa? Dəw kə̂ ndiki tə̂ məɛ̂ tə̂ nan Jeju to Ngonn lə Lubba â tətə ddɔ le.Tar-naji kə̂ dɔ Jeju-Kristə tə̂6 Ne Jeju-Kristə, kə̂ n̂-ddee ddəw maann tə̂ kə ddəw məsə tə̂. N̂-ddee kə maann kâra baa ang, n̂-ddee
         kə maann ddəm kə məsə ddəm+. Tar-naji kə̂ Ndil pa dɔ nɛ̂n tə̂ənn to tar kə̂ tɔkɔrɔ, mba n̂-to Ndil tar kə̂ tɔkɔrɔ. 7 Mba nɛ̂nje mota â paje tar-naji le. 8 Nɛ̂nje le to Ndil, maann kə məsə. N̂-paje tar-naji kə̂ kâra baa njaa. 9 Bbo jaw jooje məje tə̂ kə tar-naji kə̂ dəwje aw paje a, tar-naji lə Lubba ngəng nya
         uta. Tar-naji lə Lubba le to tar-naji kə̂ n̂-pa dɔ Ngonnɛ̂ tə̂. 10 Dəw kə̂ unn məɛ̂ arə Ngonn lə Lubba, tar-naji le to məɛ̂ tə̂. Dəw kə̂ unn məɛ̂ arə
         Lubba ang, dəw le dda arə Lubba ddee to nje-ngəm, mba nunda mə-kunn laa dɔ tar-naji
         tə̂ kə̂ Lubba pa dɔ Ngonnɛ̂ tə̂ le ang. 11 Tar-naji le tokə be: Lubba arəje təbbə kə̂ to kə ndɔ kə ndɔ ngaâ təbbə le to rɔ Ngonnɛ̂
         tə̂. 12 Dəw kə̂ ee kə Ngonn le a, ee kə təbbə. Dəw kə̂ ee kə Ngonn le ang a, ee kə təbbə ang
         tɔ.13 M-dda nɛ̂njeenn makəturu tə̂ marəse karə ə-gərəje to eeje kə təbbə kə̂ to kə ndɔ kə
         ndɔ, sese kə̂ ooje məse tə̂ kə ri Ngonn lə Lubba le. 14 Nɛ̂n kə̂ dda arə məje oso pɔn dɔɛ̂ tə̂ le â nəənn: Bbo n-dujuje marə nɛ̂n ji Lubba
         tə̂ ddəw mə-ndiki tə̂ laa a, nâ koo. 15 Bbo n-gərəje məje tə̂ to naw noo tar ləje a, nɛ̂n tɔyn kə̂ n-dujuje jia tə̂, n-gərəje
         to jingaje nɛ̂n le watə mban.16 Bbo dəw oo ngokɔɛ̂n lo dda majang tə̂ kə̂ a kaw saa karə noy ang a, maji karə dəw le duju Lubba, a Lubba a karə təbbə
         ngokɔɛ̂n le, tokə majang laa le to majang kə̂ a kaw saa karə ninga yo ang. Majang kə̂ aw uju yo to. M-duju karə ə-dujuje Lubba mba majang kə̂ baann ang. 17 Nɛ̂n-ddaje tɔyn kə̂ to kə dɔgɔlɛ̂ ang to majang, majang tɔyn njaa aw uju yo ang.18 Jeje, n-gərəje to dəwje kə̂ Lubba ujude ddaje majang ang ngaa. Jeju kə̂ Lubba uje ngəm dəwje le arə Nje-mə-majang inga ddəw ləde ang.
         19 Jeje, n-gərəje to n-toje to dəwje lə Lubba, a duninya nəənn tɔyn to mə ji Nje-mə-majang
         tə̂.20 Jeje, n-gərəje to Ngonn lə Lubba ddee ngaâ arəje kəm-karɛ karə n-gərəje Lubba kə̂
         tɔkɔrɔ. Ngaâ n-ddaje mə-kâra kə Lubba kə̂ tɔkɔrɔ ddəw tə̂ lə Ngonnɛ̂ Jeju-Kristə. Ne â n̂-to Lubba kə̂ tɔkɔrɔ, ne â n̂-to təbbə kə̂ to kə ndɔ kə ndɔ. 21 Ngannje, aaje rɔse ddəw tə̂ lə kɔrje!
         
            
               	Nje-dda makəturu le ndiki ta pa tar batɛm lə Jeju, kə tar koy laa.

Tar lapiya11 Əman tɔkə le, m-dda makəturu nəənn mari, əi kɔn-baay kə̂ Lubba bbari kə ddaka ddəm
         marə nganni kə̂ m-ndikide kə ndiki kə tɔkɔrɔ ddəm. Əman kə karəm baa ang. Dəwje tɔyn
         kə̂ gərəje tar kə̂ tɔkɔrɔ ndikise tɔ, 2 mba tar kə̂ tɔkɔrɔ le to məje tə̂ ngaâ a nayn kə je kə ləw. 3 Lubba kə̂ Bɔ kə Jeju-Kristə Ngonn lə Bɔy Lubba, ddəw tar tə̂ kə̂ tɔkɔrɔ kə ddəw ndiki tə̂, dâ ddaje mə-maji
         kə je, dâ kooje kəm-to-ndoo ləje ngaâ dâ karəje məje wul lɔm.Tar ndiki naan4 Moo marə nganni kə̂ aw njaje ddəw tar tə̂ kə̂ tɔkɔrɔ tokə ndu lə Bɔy Lubba pa arəje
         le. Minga rɔ-nəəl nya mba nganni le. 5 Oo, kɔn-baay, nɛ̂n kə̂ m-duji â nəənn: Maji karə n-ndikije naan horo naan tə̂. To
         ndu kə̂ siki â m-dda makəturu tə̂ mari ang. To ndu kə̂ jingaje kunn-kute tə̂ njaa.
         6 Ndiki naan to ngəm ndu lə Lubba. Yeenn to ndu kə̂ ooje tarɛ̂ kunn-kute tə̂ ləw baa.
         Baann bba â njaje ddəw ndiki tə̂.7 Njê-kərəje dəwje tokə banya taaje lo dɔ nangə tə̂. N̂-paje nan Jeju-Kristə unn da-rɔ dəw bba ddee nɛ̂n ang. Dede le n̂-toje to njê-kərəje dəwje kə njê-baanje
         lə Kristə. 8 Aaje rɔse, mba karə nɛ̂n kə̂ jinga ddəw kula tə̂ ləje tuju ang, yeenn bba karə ingaje
         kuka kə̂ bo.9 Dəw kə̂ nayn dɔ nɛ̂n-tɔju tə̂ lə Kristə ang, aw ddəw əw, n̂-mbətə Lubba ngaa. Dəw kə̂ nja go nɛ̂n-tɔju tə̂ lə Kristə to dəw kə̂ dda mə-kâra kə Bɔ ddəm Ngonn ddəm. 10 Bbo dəw ddee rɔse tə̂ ngaâ tɔjuse marə nɛ̂n-tɔju kə̂ dang a, ə-ddɛɛ̂je lapiya ang
         ddəm ə-tɛɛ̂je kə kəy ləse ang ddəm. 11 Dəw kə̂ ddɛɛ̂ lapiya, dda saa mə-kâra dɔ kula-ddɛɛ̂ tə̂ kə̂ maji ang le.Dɔbɔyn tar12 Tarje toje nya ta dda makəturu tə̂ karəse. A m-ndiki ta dda makəturu tə̂ kə jim ang.
         Mba munda məm ta kaw rɔse tə̂ kə da-rɔm, ta pa tarje le karəse kə tam njaa, bba karə
         rɔ-nəəl ləje to tɔyn.13 Ngann lə ngokɔin kə̂ dɛnɛ̂n kə̂ Lubba mbəre le, ddaije lapiya.

Tar lapiya11 Əman tɔkə le, m-dda makəturu nəənn mari əi Gayus kə̂ m-ndikii kə ndiki kə̂ tɔkɔrɔ.
         2 Ngokɔnʼm kə̂ m-ndikii nya, m-duju Lubba karə nɛ̂nje tɔyn njaa maji to maji ari. M-duju
         tɔ karə rɔi kara to kə majɛ̂ tokə lə kəwn ləi kə̂ aw to kə majɛ̂ le.Tar nja lə Gayus ddəw tar tə̂ kə̂ tɔkɔrɔ3 Minga rɔ-nəəl nya ddəw tə̂ ləi, mba marə ngakɔnjeje teeje nəənn ngaâ n̂-paje tar-naji
         ləi nan ə-nayn ddəw tar tə̂ kə̂ tɔkɔrɔ ngaâ aw nja ddəw tar tə̂ kə̂ tɔkɔrɔ le. 4 Bbo maw moo tar dɔ ngannəm tə̂ kə̂ aw njaje ddəw tar tə̂ kə̂ tɔkɔrɔ a, marə nɛ̂n kə̂
         a karəm rɔ-nəəl kuta yeenn goto. 5 Ngokɔnʼm kə̂ m-ndikii nya, ə-to gatə gatə ddəw nɛ̂n tə̂ kə̂ aw dda mba ngakɔinje ngaâ
         njê-mbaje njaa kara aw umande tɔ. 6 N̂-paje tar ndiki kə̂ ə-ndiki dəwje lo mbɔn-naan tə̂ lə njê-mə-kunnje. Maji karə
         umande mba tə̂ ləde kə daw dawje tə̂ kə gusu kə̂ a karə Lubba rɔ-nəəl. 7 Mba ɔju dɔ Kristə â dosoje nɛ̂n ddəw-boô dawje ngaâ n̂-mbətəje ta karə dəwje kə̂ gərəje Lubba ang
         arəde marə nɛ̂n. 8 To tar ləje ta kuwa dəwje kə̂ baann kə rɔje tə̂. Baann bba ja toje to njê-kula marədeje
         mba tar kə̂ tɔkɔrɔ.Tar kə̂ dɔ Diyoterepə de kə Demetrus tə̂9 Mula kə gɔju makəturu marə Egilisi. A Diyoterepə kə̂ ndiki ta karə ne njaa bba nee dɔ nɛ̂nje tə̂ tɔyn le aa lo kə tar
         tə̂ ləje le ang. 10 Yeenn a, ndɔ kə̂ m-tee horose tə̂ a, mâ kole məse dɔ kula-ddɛɛ̂ tə̂, mba Diyoterepə
         le tuju rije. Dɔɛ̂ tə̂ bbay, n̂-təl n̂-mbətə ta kuwa ngakɔnjeje kə̂ mə Kristə tə̂ kə rɔɛ̂ tə̂. Nɔku ddəw dəwje kə̂ ndiki ta kuwade kə rɔde tə̂ ddəm n̂-tubbade
         lo mbɔn-naan tə̂ ddəm. 11 Ngokɔnʼm kə̂ m-ndikii nya, kula-dda kə̂ maji â ə-ndaji bbo kula-dda kə̂ maji ang
         â ə-ndaji ang. Dəw kə̂ dda maji to dəw lə Lubba. Dəw kə̂ dda maji ang gərə Lubba
         ang.12 Demetrus to dəw kə̂ dəwje tɔyn paje tar laa maji. Tar kə̂ tɔkɔrɔ kə̂ naw nja ddəwe
         tə̂ kara pa tar-naji laa tɔ. Jeje kara jaw pa tar-naji laa kə majɛ̂. Ə-gərə to tar-naji
         ləje to tar kə̂ tɔkɔrɔ.Dɔbɔyn tar13 Tarje to nya karə m-dda makəturu tə̂ mari. A, m-ndiki ta dda makəturu le kə kakə kuja
         makəturu ang. 14 Mba munda məm to mâ təl kooi bbasinɛn baa, a ja tɔn tam dɔ tarje tə̂ənn bbay. 15 Maji karə mə-wul-lɔm nayn səi! Njê-buwa-kuraje ləi ddaije lapiya. Ə-dda lapiya njê-buwa-kuraje
         ləje kâra kâra tɔyn tɔ.

Tar lapiya lə Judə11 Əman Judə ngokɔn Jakə kə̂ m-to bbərə-kula lə Jeju-Kristə, m-dda makəturu nəənn marə dəwje kə̂ Lubba bbarde kə ddaka, dəwje kə̂ Lubba kə̂ Bɔ
         ndikide nya ngaâ ngəmde mba Jeju-Kristə. 2 Maji karə Lubba dda kə se mə-maji, narəse mə-wul-lɔm ngaâ narəse ndiki laa nya nya.Sariya to mba njê-nɛ̂n-tɔjuje kə̂ tɔkɔrɔ ang3 Ngakɔnʼmje, m-ndiki nya ta dda makəturu karəse ɔju dɔ kaji kə̂ Lubba ajije tɔyn kâra
         baa. A bbasinɛn, moo maji ta kula kə makəturu nəənn mba karə arəse singa, karə ə-ddaje
         ddɔ mba ngəm nɛ̂n tar mə-kunn kə̂ Lubba arəje nyɔm le. 4 Mba, marə dəwje kə̂ maji ang andəje horose tə̂ kə go ngəyn. Daw turuje mə tar mə-maji
         lə Lubba ləje mba kɔnn nɛ̂n dɔ nɛ̂n-ddaje kə̂ maji ang ləde. N̂-mbətəje Mbay ləje
         kə̂ kâra baa kə̂ to Əbbəjeje Jeju-Kristə le. Ləw baa, Makəturu lə Lubba pa tar sariya kə̂ dâ gangə dɔde tə̂.5 Ə-gərəje tar nɛ̂nje nəənn le tɔyn kə majɛ̂ kete mban, a m-ndiki ta kole məse dɔɛ tə̂
         bbay: Əbbə-dəwje aji dəwje laa nangə tə̂ kə̂ Ejipitə bba goe tə̂ a, narə dəwje kə̂ ooje məde tə̂ saa
         ang oyje. 6 Oleje məse dɔ tar tə̂ lə anjəje kə̂ ngəmje lo ləde kə̂ Lubba arəde ang, a tusuje lo ləde inyaje le, Əbbə-dəwje tɔde ungude lo tə̂ kə̂ il biti biti nyɔm mba ngəbbə nɛ̂n tɔkə ndɔ sariya. 7 Oleje məse dɔ tar tə̂ lə dəwje kə̂ bbeje tə̂ kə̂ Sɔdɔm kə Gɔmɔr kə lə dəwje kə̂ mə bbeje tə̂ kə̂ mbɔrde tə̂. N̂-ddaje maji ang tokə lə anjəje
         le tɔ. Dunnje rɔde dilaje kula kaya tə̂. N̂-ndikije ta dda nɛ̂n kə̂ asə karə dəw dda
         ang. Yeenn bba, Lubba gangə sariya dɔde tə̂ arə puru kə̂ to kə ndɔ kə ndɔ aw ɔnde.
         N̂-təlje to nɛ̂n-kɔju-marɛ̂ horo dəwje tə̂.8 Dəwje kə̂ andəje horose tə̂ənn le ddaje nɛ̂n tokə baann tɔ. Daw dəjəje nɛ̂nje kə̂
         to kə dɔgɔlɛ̂ ang, daw tujuje rɔde, dooje kɔn-mbay lə Lubba to nɛ̂n kə̂ baa ngaâ
         n̂-tajije anjəje kə̂ asəje karə dəwje pitijede. 9 Misɛl kə̂ to tɔkə mbay lə anjəje njaa kara, kar tə̂ kə̂ naw nar nɛ̂n niinn Mɔyijə kə Əsu le, nila ta-bbar ngaji dɔɛ̂ tə̂ ang. Bbay tar kə̂ n̂-pa narɛ̂ â nan: «Maji
         karə Əbbə-dəwje ndangi.» 10 Dəwjeenn le, nɛ̂nje kə̂ n̂-gərəje ang kara n̂-tajije. Nɛ̂nje kə̂ n̂-ngərəje kə dɔde
         baa tokə lə daje kə̂ muû le njaa kara təlje to nɛ̂nje kə̂ aw tujude kə kɔrɔ̂. 11 Nɛ̂n-wungu a ddee dɔde tə̂, mba n̂-ddaje nɛ̂n tokə lə Kayn. Dərəje ngəm tokə lə Balaam mba kinga nɛ̂n narɛ, n̂-ddaje dɔ-ngəng tokə lə Kore. +12 Dede le n̂-toje to nɛ̂n-yərəw horose tə̂, see njê-mə-kunnje ndɔ kɔn muru mə-kâra
         tə̂ ləse. Dusaje nɛ̂n ngaâ dayje nɛ̂n kə rɔ-kul ang darəje məde ndann ngaâ dəjəje
         kə dɔde tə̂, dede njaa. N̂-toje tokə lə ndi kə̂ in, a ərə ang, mba ləl ɔsu ɔtu nɛ̂n.
         N̂-toje tokə kakə kə̂ nɛyn kandə lə kakəje asə a, andə ang. Tokə kakəje kə̂ n̂-tɔru
         kə ngirɛ̂ baa darə oy njan. 13 Daw teeje kə nɛ̂n-rɔ-kul ləde kə̂ n̂-ddaje kə ddaka tokə maann kə̂ aw ləngə kə singa
         ngaâ aw ubbu njum-tɛɛ̂. N̂-toje tokə əndɛtɛrɛndɛnje kə̂ arje lo kâra ang kə̂ Lubba
         ngəm marə lo kə̂ il biti biti kə̂ a to kə ndɔ kə ndɔ mbade.14 Enɔkə kə̂ to kajeje kə̂ to siri laa go kajeje Adam tə̂, ila mbər tar dɔde tə̂ nan: «Ooje, Əbbə-dəwje kə anjəje laa doro doro dâ ddeeje, 15 mba gangə sariya dɔ dəwje tə̂ tɔyn kə̂ duninya tə̂ ngaâ nâ dda karə dəwje kə̂ ddaje
         majang gərəje majangje ləde ngaâ karə njê-nɛ̂n-ddaje kə̂ maji ang gərəje go tarje kə̂
         maji ang kə̂ paje dɔɛ̂ tə̂.» 16 Dede le, n̂-toje to dəwje kə̂ rɔde nəəlde ndɔ kâra ang. Daw dəmje rɔde kə ndɔ tɔyn.
         Bbo nɛ̂n kə̂ to məde tə̂ dɔrɔ â n̂-ddaje. Tam-tɔnde to ngəm dɔrɔ. Daw dɔsuje gaji
         dəwje mba kinga nɛ̂n nɛ̂n jide tə̂.Ndəjə ɔju dɔ njê-mə-kunnje17 A see ngakɔnʼmje kə̂ m-ndikise, maji karə oleje məse dɔ tar tə̂ lə njê-kaw-kulaje lə Əbbəjeje Jeju-Kristə kə̂ paje arəse ləw. 18 N̂-paje darəse nan: «Ddutu ndɔ a, â kooje dəwje kə̂ toje to njê-kokoje dəwje ngaâ
         aw ddaje nɛ̂n ddəw bbo kə̂ da-rɔde tə̂.» 19 Dede le njaa daw ddaje darə dəwje aw tinje naan. Kəjə ləde to kəjə nɛ̂n kə̂ dɔ nangə
         tə̂ ngaâ Ndil lə Lubba isi məde tə̂ ang. 20 A see ngakɔnʼmje kə̂ m-ndikise nya, maji karə arje dɔ tar mə-kunn tə̂ ləse kə̂ maji
         tɔyn le kə majɛ̂. Ə-dujuje Lubba ddəw Ndil-mə-nda tə̂. 21 Ə-naynje ddəw ndiki tə̂ lə Lubba mba nginan nɛ̂n Əbbə-dəwjeJeju-Kristə. Ne kə̂ nâ dda kə je maji karə jingaje təbbə kə̂ to kə ndɔ kə ndɔ.22 Maji karə ooje kəm-to-ndoo lə njê-mə-kunnje kə̂ məde aw sangəde bbay. 23 Ajije marɛ̂je, ə-teeje kə de kəm puru tə̂. A marɛ̂je, ooje kəm-to-ndoo ləde, a aaje
         rɔse, arəje kubbuje kə̂ rɔde tə̂ kara ɔruse ang, mba nɛ̂n-ddaje ləde kə̂ maji ang
         tuju kubbu ləde mban.Tar karə wooyo Lubba24-25 Maji karə piti, tɔkə-mbangə, singa-mɔngu kə kɔn-mbay to lə Lubba kə̂ kâra baa kə
         ndɔ kə ndɔ. Ne kə̂ narə Əbbəjeje Jeju-Kristə ajije, Ne kə̂ nasə ta ngəmje karə joso mə majang tə̂ ang, nâ dda karə jar nɔɛ̂n
         tə̂ kə nɛ̂n-yərəw kâra ang, a jar nɔɛ̂n tə̂ kə rɔ-nəəl ndɔ pitii tə̂ laa. Amɛnn!
         
            
               	Kayn: Oo Jənɛsə 4:3-8. Balaam: Nɔmbərə 22:7-35. Kore: Nɔmbərə 16:1-35.

Kunn-kutu tar11 Makəturu nəənn pa tar dɔ nɛ̂nje tə̂ kə̂ Lubba arə Jeju-Kristə tɔju Jan, karə n̂-tɔju njê-kulaje laa karə n̂-gərəje nɛ̂n kə̂ nayn ngɔsi baa ta ddee. Kristə ula anjə laa arə nje-kula laa Jan karə tɔjɛ̂ nɛ̂njeenn le karə n̂-gərə. 2 Jan pa tar-naji nɛ̂nje tɔyn kə̂ noo le. N̂-pa nan, nɛ̂n kə̂ noo le to tar lə Lubba
         njaa â Jeju-Kristə tee nɛ̂n kə ddaka. 3 Maji arə dəw kə̂ tura makəturu nəənn. Maji arəde, de dəwje kə̂ dooje tarje kə̂ Lubba
         tee nɛ̂n kə ddaka nəənn ngaâ n̂-ngəmje tarje kə̂ n̂-dda makəturu tə̂ le. Mba kar
         kə̂ nɛ̂njeenn le a teeje nɛ̂n le nayn ngɔsi.Jan ula kə lapiya arə Egilisije siri kə̂ Aji4 Əman Jan, mula kə makəturu nəənn marə dəwje kə̂ Egilisije tə̂ siri kə̂ nangə tə̂ kə̂ Aji.Maji karə Lubba kə̂ to bbokənɛn nəənn, kə̂ to ləw, kə̂ aw ddee dda kə se mə-maji ngaâ
         narə məse wul lɔm. Maji karə ndilje kə̂ siri kə̂ arje nɔn ngende-mbay tə̂ laa ddaje
         kə se tokə baann. 5 Maji karə Jeju-Kristə kə̂ to nje-tar-naji kə̂ gatə gatə, ne kə̂ n̂-to dɔngɔr dəw kə̂ ndol horo dəwje tə̂
         kə̂ oyje ddəm n̂-to Mbay-dɔ-mbayje kə̂ nangə̂ nəənn ddəm n̂-dda kə se mə-maji ngaâ
         narə məse wul lɔm tɔ.Jeju-Kristə le ndikije ngaâ ɔruje mə majangje tə̂ ləje ddəw məse tə̂. 6 N̂-ddaje to dəwje kə̂ mə Bbe-kɔn tə̂ laa ddəm njê-poloje Bɔɛ̂je Lubba ddəm. Maji
         karə piti kə singa-mɔngu toje to laa, ndɔ kə ndɔ. Amɛnn.7 Ooje, naw ddee mə mum tə̂!Dəwje tɔyn a kooeje.Njê kə̂ ɔsɛ̂je kə ninga njaa kara a kooeje tɔ.Gəl-dəwje tɔyn a nɔnje mbɛɛ̂.A to tokə baann njaa! Amɛnn.8 Əbbə-dəwje Lubba pa nan: «M-to Alpa ddəm Omega ddəm. M-to ne kə̂ n̂-to bbokənɛn, ne kə̂ n̂-to ləw kə ne kə̂ naw ddee.
         M-to nje-singa-mɔngu.»Jan oo Kristə mə piti tə̂ laa9 Əman ngokɔnse Jan, moo ndoo kə se kâra baa. Əman kə sese tɔyn n-ddeeje to dəwje kə̂ mə Bbe-kɔn tə̂
         lə Jeju ngaâ jaw juwaje jarə ngəng ddəw tə̂ laa. Duwam dulam dɔ dərə-ba tə̂ kə̂ ria nan
         Patəmos mba tar lə Lubba kə̂ mila mbəre ddəm mba tar-naji lə Jeju kə̂ maw pa ddəm. 10 Kə ndɔ lə Əbbə-dəwje, Ndil-mə-nda uwam a, moo marə ndu bbar kə singa gom tə̂ guku. Ndu le bbar tokə lə təbbə kə̂ dəw aw to. 11 Ndu le pa nan: «Nɛ̂n kə̂ aw oo nəənn, ə-dda makəturu tə̂ ta ula nɛ̂n arə Egilisije kə̂ siri nəənn: Ula nɛ̂n arə Egilisi kə̂ Epɛjə, Ismirnə, Pɛrgam, Tiyatir, Sardə, Piladɛlpi kə Lawodise.»12 M-turu rɔm ta koo dəw kə̂ aw pa səm tar le a, moo nɛ̂n-kunda lambeje siri kə̂ n̂-dda
         kə andə-narɛ kə̂ lambeje to dɔɛ tə̂. 13 Horo nɛ̂n-kunda lambeje tə̂ le, moo marə nɛ̂n kə̂ unn da-rɔ dəw. Nula kubbu kə̂ ngal
         ngaâ n̂-tɔ karɛ̂ kə nɛ̂n-kuwa-bbər kə̂ n̂-dda kə andə-narɛ. 14 Biin-dɔɛ̂ nda bal bal tokə lə bin, ang a, tokə lə əəl kə̂ ria nan əkəəw. Kandə kəmɛ̂
         to tokə lə puru kə̂ aw ɔn. 15 Gɔlɛ̂ tokə lə njamnji kə̂ dula purô darə ndɔnrɛn ngaâ ndue bbar tokə lə kɔru tɔkə
         ba kə̂ aw ula. 16 Nuwa əndɛtɛrɛndɛnje siri jia tə̂ kə̂ kɔl. Tɔkə kiya kə̂ tɛɛ̂ joo kəm atə tee tɛɛ̂
         tə̂ ngaâ kəmɛ̂ ndoko tokə lə kar kə̂ ɔsu kə singa nya. 17 Mooe a, m-tee moso kɔ gɔlɛ̂ tə̂ tokə dəw kə̂ oy. A nila jia kə̂ kɔl dɔm tə̂ ngaâ
         n̂-pa nan: «Ə-bbəəl ang, m-to dɔngɔr dəw ddəm dɔbɔyn dəw ddəm. 18 M-to nje-kisi kəm baa. Ləw moy, a bbasinɛn misi kəm baa kə ndɔ kə ndɔ. Mee kə singa
         dɔ yo tə̂ ddəm dɔ lo tə̂ lə dəwje kə̂ oyje ddəm. 19 Nɛ̂n kə̂ aw oo nəənn, nɛ̂n kə̂ aw to nəənn kə nɛ̂n kə̂ a ddee goe tə̂, maji karə ə-dda
         makəturu tə̂. 20 Nɛ̂n kə̂ iya rɔɛ̂ ɔju dɔ əndɛtɛrɛndɛnje siri kə̂ oo jim tə̂ kə̂ kɔl kə nɛ̂n-kunda
         lambeje siri kə̂ n̂-dda kə andə-narɛ le gəle tokə be: Əndɛtɛrɛndɛnje kə̂ siri le tɔju
         anjəje kə̂ Egilisije tə̂ kə̂ siri le, a nɛ̂n-kunda lambeje kə̂ siri le toje to Egilisije kə̂ siri le tɔ.»

Makəturu kə̂ dula nɛ̂n darə Egilisi kə̂ Epɛjə21 «Ə-dda makəturu ula nɛ̂n arə anjə kə̂ Egilisi tə̂ kə̂ Epɛjə ə-pa nan:«Tar kə̂ dəw kə̂ uwa əndɛtɛrɛndɛnje siri jia tə̂ kə̂ kɔl ngaâ aw nja horo nɛ̂n-kunda
         lambeje tə̂ siri kə̂ n̂-dda kə andə-narɛ pa â nəənn: 2 M-gərə kula-ddai, ndoo kə̂ aw oo kə wuri kə̂ aw tɔ. M-gərə to â kasə ta tɔ wuri dɔ
         njê-mə-majangje tə̂ ang. Dəwje kə̂ aw ddaje rɔde to njê-kaw-kulaje le, ə-nande oo, a n̂-toje to njê-kaw-kulaje ang ngaâ ə-tee kə gəl ngəm ləde kə ddaka.3 «Ə-tɔ wuri nya ngaâ oo ndoo mba rim, a rɔi nyai ddəwe tə̂ ang.4 «A nɛ̂n kə̂ m-mbətə səi â nəənn: Ə-ndikim tokə ye kə̂ kete ang. 5 Maji karə ole məi dɔ pa-nja tə̂ ləi kə̂ dɔngɔr. Ə-turu məi bbo ə-təl kula-ddai tə̂ kə̂ dɔngɔr le. Bbo baann ang a, mâ ddee rɔi tə̂, ta mâ
         kɔru nɛ̂n-kunda lambe ləi lo-toe tə̂ kə ddang. 6 A nɛ̂n kə̂ maji kə̂ ə-dda â nəənn: Ə-mbətə kula-ddaje lə dəwje kə̂ unnje go Nikola
         tokə əman tɔ.7 «Dəw kə̂ mbia to a, maji karə oo tar kə̂ Ndil-mə-nda pa arə Egilisije.«Dəw kə̂ tətə ddɔ a, mâ karɛ̂ kandə kakə kə̂ aw arə dəw təbbə karə nusa. Kakə le
         to mə paradis tə̂ lə Lubba.»Makəturu kə̂ dula nɛ̂n darə Egilisi kə̂ Ismirnə8 «Ə-dda makəturu ula nɛ̂n arə anjə kə̂ Egilisi tə̂ kə̂ Ismirnə:«Tar kə̂ dəw kə̂ to dɔngɔr dəw ddəm dɔbɔyn dəw ddəm nɛ̂n kə̂ noy ngaâ n̂-təl nisi
         kəm baa n̂-pa â nəənn: 9 M-gərə nɛ̂n-singaje kə̂ aw ingai kə ndoo kə̂ ə-ndoo. A kə̂ tɔkɔrɔ tə̂, ə-to nje-nɛ̂n-kinga.
         M-gərə tarje kə̂ maji ang kə̂ dəwje kə̂ toje to Jiipije ang, a aw ddaje rɔde to Jiipije aw paje dɔi tə̂. N̂-toje to dəwje kə̂ mə mbɔn-naan tə̂ lə Satan. 10 Â koo ndoo, a arə bbəəle ddai ang. Əsu a kila marə dəwje ləse kəy-kula tə̂ mba nan
         nɛ̂n se. Dâ dda singa kə se ndɔ dɔku. Maji karə uwa arə ngəng ndərəng oy nɛ̂n a,
         mâ kari təbbə kə̂ to kə ndɔ kə ndɔ to əjɔkudɔ.11 «Dəw kə̂ mbia to a, maji karə oo tar kə̂ Ndil-mə-nda pa arə Egilisije. Dəw kə̂ tətə ddɔ a, a koy yo kə̂ gɔl joo laa ang ngaa.»Makəturu kə̂ dula nɛ̂n darə Egilisi kə̂ Pɛrgam12 «Ə-dda makəturu ula nɛ̂n arə anjə kə̂ Egilisi tə̂ kə̂ Pɛrgam ə-pa nan:«Tar kə̂ dəw kə̂ uwa tɔkə kiya kə̂ tɛɛ̂ joo ngaâ atə pa â nəənn: 13 M-gərə lo kə̂ ə-dda bbe tə̂ kə majɛ̂: Ngende-mbay lə Satan to tə̂ənn. A dɔ ndɔ tə̂ kə̂ n̂-tɔl nɛ̂n Antipas kə̂ to nje-tar-naji ləm kə̂ gatə
         gatə bbeê ləse kə̂ Satan dda bbe tə̂ le njaa kara ə-nayn gom tə̂ nyɔm bbo ə-tusu məi kə̂ unn arəm le inya
         ang. 14 A marə nɛ̂nje kə̂ m-mbətə səi â nəənn: Marə dəwje kə̂ unnje go nɛ̂n-tɔju lə Balaam eeje rɔi tə̂ənn. Ləw, Balaam le tula Balak karə nərə ngann Ijarayɛlje narə usaje da kə̂ n̂-polo nɛ̂n kɔrje ngaâ karə n̂-ddaje nɛ̂n-kayaje. 15 Ddəw kâra baa, dəwje kə̂ unnje go nɛ̂n-tɔju lə Nikola eeje rɔi tə̂ənn tɔ. 16 Yeenn a, to tar ləi ta turu məi. Baann ang a, mâ ddee rɔi tə̂ njangə baa mba ddɔ kə dəwjeenn le kə tɔkə kiya kə̂
         tee tam tə̂ nəənn.17 «Dəw kə̂ mbia to a, maji karə oo tar kə̂ Ndil-mə-nda pa arə Egilisije.«Dəw kə̂ tətə ddɔ a, mâ karɛ̂ mann+ kə̂ to lo-kiyɛ̂ tə̂ ngaâ mâ karɛ̂ ər-nda kə̂ n̂-dda marə ri kə̂ siki dɔɛ̂ tə̂.
         To ri kə̂ dəw kâra gərə ang. Dəw kə̂ dunda ri le dɔɛ̂ tə̂ bba a gərə ri le.»Makəturu kə̂ dula nɛ̂n darə Egilisi kə̂ Tiyatir18 «Ə-dda makəturu ula nɛ̂n arə anjə kə̂ Egilisi tə̂ kə̂ Tiyatir:«Tar kə̂ Ngonn lə Lubba, ne kə̂ kəmɛ̂ aw ndoko tokə lə puru ngaâ gɔlɛ̂ ndɔnrɛn tokə
         lə andə-narɛ pa â nəənn: 19 M-gərə kula-ddai, ndiki ləi, mə-kunn ləi, maji kə̂ aw dda kə dəwje kə wuri kə̂ aw
         tɔ. Kulaje kə̂ aw dda guku nəənn uta yeje kə̂ kete. 20 A nɛ̂n kə̂ m-mbətə səi â to kinya kə̂ inya Jejabɛl kə̂ dda rɔɛ̂ to nje-kila mbər tar lə Lubba arə tɔju ddəw kə̂ maji ang njê-kulaje ləm. Nərəde narə n̂-ddaje kaya ngaâ
         dusaje da kə̂ n̂-polo nɛ̂n kɔrje. 21 Minya marə kar marɛ̂ karə n̂-turu məɛ̂. A n̂-ndiki ta kinya ddəw kaya laa le ang. 22 Mba yeenn bba, mâ kunnɛ̂ kilɛ̂ tuwa rɔ-to tə̂ karə noo ndoo nya, ne de kə njê kə̂
         aw ddaje lo-to-majang saa. Bbo dinyaje nɛ̂n-ddaje ləde le ang a, nɛ̂ɛnn le a kingade.
         23 Mâ tɔl ngannɛ̂. Yeenn bba Egilisije tɔyn a gərəje to m-to dəw kə̂ aw gərə kəjəje lə dəwje ddəm bbo nɛ̂nje kə̂ to mə dəwje
         tə̂ ddəm. Mâ dda nɛ̂n kə se kâra kâra tɔyn asə kəm kula-ddase.24 «A see kəsə dəwje kə̂ Tiyatir, sese kə̂ ə-mbətəje ta kunn go nɛ̂n-tɔju kə̂ maji ang
         le ngaâ ə-mbətəje ta ndo nɛ̂n kə̂ dəwje le aw bbarje nan ‹nɛ̂nje lə Satan kə̂ iyaje rɔde› le, mâ kunda marə nɛ̂n-koto dɔse tə̂ ang. 25 A maji karə uwaje arə ngəng ndərəng ndɔ kə̂ mâ ddee nɛ̂n. 26 Dəw kə̂ tətə ddɔ ngaâ dda kulaje ləm ndərəng ɔsu kɔnyɛ̂ a, mâ karə nɔn dɔ gəl-dəwje.
         27 Nâ kɔn dɔde ngəng nya ngaâ nâ gurude tokə lə dəw aw guru jo kə̂ dubba kə anji.
         28 Mâ karɛ̂ singa tokə bɔmje arəm le ngaâ mâ karɛ̂ əndɛtɛrɛndɛn kə̂ ta lo-karɛ tə̂.29 «Dəw kə̂ mbia to a, maji karə oo tar kə̂ Ndil-mə-nda pa arə Egilisije.»

Makəturu kə̂ dula nɛ̂n darə Egilisi kə̂ Sardə31 «Ə-dda makəturu ula nɛ̂n arə anjə kə̂ Egilisi tə̂ kə̂ Sardə ə-pa nan:«Tar kə̂ dəw kə̂ ee kə ndilje lə Lubba kə̂ siri kə əndɛtɛrɛndɛnje siri pa â nəənn:
         M-gərə kulaje kə̂ aw dda, dəwje ooje to isi kəm baa, a oy mban. 2 Arə kəmi ngəng, ə-dda arə kəsə bbo kulaje kə̂ nayn rɔi tə̂ le nayn kə singa, mba a
         ta koy to koy. Moo a, nɛ̂n-ddaje ləi maji tɔyn kəm Lubba tə̂ ləm ang. 3 Maji karə ole məi dɔ tar tə̂ kə̂ n̂-pa darəse kə gusu kə̂ ooje nɛ̂n tar le. Ə-ngəm
         tar le ta ə-turu məi. Bbo ə-ndol ang a, mâ ddee kuwai dɔ jii tə̂ tokə lə nje-bboko. Â gərə gɔl kar kə̂
         mâ ddee kɔsi nɛ̂n busu ang. 4 A marə dəwje kə̂ eeje horose tə̂ Sardə le ngəmje rɔde arə nɛ̂n-yərəw ɔru kubbu ləde
         ang. Dâ kulaje kubbu kə̂ nda bba dâ njaje nɛ̂n səm, mba dasəje njaa. 5 Yeenn a, dəwje kə̂ tətəje ddɔ a, dâ kulaje kubbuje kə̂ nda, mâ tuju ride makəturu
         təbbə tə̂ ndɔ kâra ang. Mâ pa nɔn bɔmje tə̂ kə nɔn anjəje tə̂ laa nan n̂-toje to dəwje ləm.6 «Dəw kə̂ mbia to a, maji karə oo tar kə̂ Ndil-mə-nda pa arə Egilisije.»Makəturu kə̂ dula nɛ̂n darə Egilisi kə̂ Piladɛlpi7 Ə-dda makəturu ula nɛ̂n arə anjə kə̂ Egilisi tə̂ kə̂ Piladɛlpi ə-pa nan:Tar lə Dəw kə̂ maji tɔyn,ne kə̂ n̂-to Tɔkɔrɔ,ne kə̂ ngaw kele lə Dabbiti to jia tə̂,ne kə̂ n̂-təəyn ta-ddəw a, dəw kâra asə ta kutu ang,ne kə̂ nutu ta-ddəw a, dəw kâra asə ta təəyn ang.8 N̂-pa nan: M-gərə kula-ddai. M-gərə to singai to nya ang njaa. A ə-ngəm tar ləm bbo
         ə-mbətəm ang. Mba yeenn bba, oo, mɔru ta-kəy nɔin tə̂, a dəw kâra a kasə kutu ta-kəy
         le ang. 9 Dəwje kə̂ eeje kəy mbɔn-naan tə̂ lə Satan aw ddaje rɔde to Jiipije, a n̂-toje to Jiipije ang. N̂-toje to njê-ngəmje. Mâ kungude mə jii tə̂ ngaâ mâ dda karə n̂-ddee dɔsuje
         məkəjə-gɔlde nɔin tə̂. Baann bba dâ gərəje to m-ndikii. 10 Ə-ngəm ndəjə ləm kə̂ mari karə uwa arə ngəng le. Yeenn bba, əman njaa kara mâ ngəmi
         kar tə̂ kə̂ nɛ̂n-nanje a ddeeje mba nan mə dəwje tɔyn kə̂ dɔ nangə tə̂. 11 Maw ddee bbasinɛn baa. Maji karə uwa nɛ̂n kə̂ ee nɛ̂n le arə ngəng nan karə marə dəw
         in taa əjɔkudɔ ləi jii tə̂. 12 Dəw kə̂ tətə ddɔ a, mâ ddɛɛ̂ to kakə gaji mə kəy-polo Lubba tə̂ ləm ngaâ nâ tee ddaka ndɔ kâra ang ngaa. Mâ dda ri Lubba ləm kə ri bbe lə
         Lubba ləm dɔɛ̂ tə̂. Ri bbe lə Lubba ləm le nan «Jerujalɛm kə̂ siki» kə̂ in rɔ Lubba
         tə̂ ləm darâ ddisi kə nangə̂. Mâ kunda rim kə̂ siki dɔɛ̂ tə̂ tɔ.13 «Dəw kə̂ mbia to a, oo tar kə̂ Ndil-mə-nda pa arə Egilisije.»Makəturu kə̂ dula nɛ̂n darə Egilisi kə̂ Lawodise14 «Ə-dda makəturu ula nɛ̂n arə anjə kə̂ ee Egilisi tə̂ kə̂ Lawodise ə-pa nan:«Tar kə̂ Dəw kə̂ ria nan Amɛnn, ne kə̂ n̂-to nje-tar-naji kə̂ gatə gatə ddəm kə̂ tɔkɔrɔ ddəm ne kə̂ nee kunn-kutu
         nɛ̂nje tə̂ kə̂ Lubba dda n̂-pa â nəənn: 15 M-gərə kula-ddai, m-gərə to ə-wul ang ddəm ə-tunga ang ddəm. Bbo ə-wul wase ə-tunga
         a, a maji. 16 A ə-wul ang ddəm ə-tunga ang ddəm. Ə-tunga tɛn baa be, yeenn a, mâ tɔmi kə tam kilai
         nangə̂. 17 Ə-pa nan: ‹M-to nje-nɛ̂n-kinga, minga nɛ̂n nya, marə nɛ̂n kâra dum ang.› A ə-gərə
         ang. Ə-to ndoo ddəm marə nɛ̂n kâra to jii tə̂ ang ddəm. Ə-to nje-ndoo ddəm nje-kəm-tɔ
         ddəm ngaâ kubbu goto rɔi tə̂. 18 Mba yeenn bba, m-pa mari karə ə-ndoko andə kə̂ n̂-ləkə purô darə yərəw goto tə̂ jim
         tə̂, karə ə-ddee to nje-nɛ̂n-kinga kə̂ tɔkɔrɔ. Ə-ndoko kubbuje kə̂ nda ula, mba bbo
         rɔi to baa a, rɔ-kul a ddai. Ə-ndoko kuman kə̂ to maannɛ̂ ila kəmi tə̂ ta ə-təl oo
         lo. 19 Dəwje tɔyn kə̂ m-ndikide, maw təl kə de ddəw tə̂ kə̂ maji ddəm maw tundade ddəm. Yeenn
         bba, maji karə ə-dda kula le kə mə-kâra ta ə-turu məi. 20 Oo, mar ta-kəy tə̂, maw tunda. Bbo dəw oo ndum ngaâ ɔru ta-kəy le a, mâ kandə kəy
         laa ngaâ ja kusa nɛ̂n kə naan. 21 Dəw kə̂ tətə ddɔ a, mâ karɛ ddəw karə nisi səm dɔ ngende-mbay tə̂ ləm tokə m-tətə
         ddɔ ngaâ maw misi kə Bɔmje dɔ ngende-mbay tə̂ laa le.22 «Dəw kə̂ mbia to a, maji karə noo tar kə̂ Ndil-mə-nda pa arə Egilisije.»

N̂-polo Lubba darâ41 Goe tə̂ a, moo ta-kəy kə̂ tokə kɔru mə dara tə̂. Ndu kə̂ pa səm tar kete ngaâ bbar tokə lə təbbə le, pa nan: «Aal kə nəənn, mâ tɔji
         nɛ̂n kə̂ a ddee goe tə̂.»2 Njangə baa njaa a, Ndil-mə-nda uwam a, moo marə ngende-mbay mə dara tə̂. Marə dəw isi dɔɛ tə̂. 3 Dəw le ndɔnrɛn tokə ərje kə̂ gatɛ̂ ngəng nya, kə̂ ria nan jaspə kə sarduwann. Ngaburandi
         kə̂ ndɔnrɛn tokə lə ər kə̂ ria nan emerodə guku dɔ ngende-mbay le. 4 Marə ngende-mbayje dɔjoo gire sɔ gukuje dɔ ngende-mbay le ngaâ tɔkəje dɔjoo gire sɔ isije dɔɛ tə̂ kâra kâra tɔyn. Dulaje kubbu kə̂ nda ngaâ dundaje
         əjɔkudɔ kə̂ n̂-dda kə andə-narɛ dɔde tə̂. 5 Təəl lə ndi, kɔru nɛ̂nje kə ndangə lə ndi inje ngende-mbay tə̂ kə̂ to dannâ le aw
         teeje. Puru-ngeelje siri kə̂ aw ɔnje kə singa toje nɔn ngende-mbay tə̂ le. Puru ngeeljeenn
         le toje to ndilje lə Lubba kə̂ siri le. 6 Marə nɛ̂n tokə lə ba-ər kə̂ kəmɛ̂ arɛ yərərə to nɔn ngende-mbay tə̂ le.Marə nɛ̂nje kə̂ toje kəm baa sɔ gukuje ngende-mbay kə̂ to dannâ le, kəmde to rɔde
         tə̂ tɔyn kete ddəm guku ddəm. 7 Dɔngɔr nɛ̂n kə̂ to kəm baa le unn da-rɔ ənam, joo laa unn da-rɔ ngonn mangə, mota
         laa unda kəm dəw, a sɔ laa unn da-rɔ təndə kə̂ aw in. 8 Bakə nɛ̂nje kə̂ sɔ kə̂ toje kəm baa le eeje misan misan. Kəmde to dɔ bakədeje tə̂
         le ddəm kɔ bakədeje tə̂ le ddəm. Daw dɔsuje pa til kə kar, n̂-paje nan:«Əbbə-dəwje Lubba kə̂ Nje-singa-mɔngu maji tɔyn, maji tɔyn, maji tɔyn.Ne kə̂ n̂-to ləw, n̂-to bbasinɛn nəənn, kə̂ naw ddee.»9 Kə kar tɔyn, bbo nɛ̂nje kə̂ sɔ le aw ɔsuje pa ta wal nɛ̂n, ta piti nɛ̂n, ta karə nɛ̂n
         wooyo ne kə̂ nisi dɔ ngende-mbay tə̂ ngaâ nisi kəm baa kə ndɔ kə ndɔ le a, 10 tɔkəje kə̂ dɔjoo gire sɔ le ɔsuje məkəjə-gɔlde nɔɛ̂n tə̂, ne kə̂ nisi ngende-mbay tə̂ le,
         n̂-walɛ̂je nɛ̂n, ne kə̂ nisi kə ndɔ kə ndɔ le. Dunguje əjɔkudɔje ləde nɔn ngende-mbay tə̂ le ngaâ n̂-paje nan:11 «Əbbə-dəwje Lubba ləje,asə ta karə dəwje pitije,karə dəwje walije,asə ta kinga singa-mɔngu,mba əi njaa ə-dda nɛ̂nje tɔyn,əi njaa ə-ndiki bba nɛ̂nje le toje.»

Ngonn batə asə ta kɔru ta makəturu51 Goe tə̂ a, dəw kə̂ isi ngende-mbay tə̂ le, moo makəturu kə̂ n̂-kə to jia tə̂ kə̂ kɔl.
         Duja makəturu mə tə̂ ddəm gire tə̂ ddəm. N̂-lətə tɛɛ̂, loe siri+. 2 Moo marə anjə kə̂ nje-singa-mɔngu aw ila mbər kə singa nan: «Nân bba asə ta kɔru nɛ̂n kə̂ n̂-lətə
         nɛ̂n ta makəturu nəənn ngaâ ta təəyn wa?»3 A mə dara tə̂ wase dɔ nangə tə̂ wase gəl nangə tə̂, dəw kâra kə̂ asə təəyn makəturu
         le ta kaa məɛ̂ koo goto. 4 M-nɔn nya, mba dəw kə̂ asə ta təəyn makəturu le ta kaa koo goto. 5 A marə tɔkə le kâra pa arəm nan: «Ə-nɔn ang. Oo, ənam kə̂ gəl Juda tə̂, ne kə̂ n̂-to dəw kə̂
         gəl Dabbiti tə̂ kə̂ n̂-tətə ddɔ, nasə ta kɔru ta makəturu kə̂ tokə lətə loe siri le ddəm ta təəyn
         makəturu le ddəm.»6 Maa lo ngaâ moo marə Ngonn batə ar dannâ mbɔr ngende-mbay tə̂ le, horo nɛ̂nje tə̂ sɔ kə̂ toje kəm baa le kə horo
         tɔkəje tə̂ le. Ngonn batə le ar tokə batə kə̂ n̂-tɔlɛ̂ mban to nɛ̂n-polo. Gajɛ̂ ee siri ngaâ kəmɛ̂ ee siri tɔ. Kəmɛ̂ kə̂ siri le toje to ndilje lə Lubba
         kə̂ siri kə̂ Lubba ulade dɔ nangə tə̂ tɔyn le. 7 Ngonn batə le nja kə kete aw taa makəturu le ji dəw tə̂ kə̂ isi ngende-mbay tə̂ le, jia tə̂
         kə̂ kɔl. 8 N̂-taa makəturu le a, nɛ̂nje sɔ kə̂ toje kəm baa le kə tɔkəje kə̂ dɔjoo gire sɔ le ɔsuje məkəjə-gɔlde nangə̂ nɔɛ̂n tə̂. Konde kə əngo-narɛje kə̂
         yambo ddusu toje jide tə̂ kâra kâra tɔyn. Yambo le to duju lə dəwje lə Lubba. 9 Daw dɔsuje pa kə̂ siki nan:«Asə ta taa makəturu le,ta kɔru nɛ̂n kə̂ n̂-lətə nɛ̂n tɛɛ̂.Mba n̂-tɔli to nɛ̂n-polo.Ə-ndoko dɔ dəwje tɔyn kə məsəi arə Lubba,dəwje kə̂ gəlde to dang dang tɔyn, njê kə̂ ndɔn-tarje ləde to dang dang tɔyn,kə njê kə̂ isije nangəje tə̂ ləde kâra kâra tɔyn.10 Ə-ddade to dəwje kə̂ mə Bbe-kɔn tə̂ lə Lubba ddəm njê-poloje Lubba ddəmkarə n̂-ddaje kula laa.Dâ kɔn-mbay dɔ nangə tə̂.»11 Maa lo bbay a, moo ndu anjəje tokə banya. Kɔrde asə doro doro, asə tura ang. N̂-gukuje dɔ ngende-mbay le ddəm nɛ̂nje
         kə̂ sɔ kə̂ toje kəm baa le ddəm tɔkəje le ddəm. 12 Dɔsuje pa kə singa nan:«Ngonn batə kə̂ n̂-tɔlɛ̂ le,asə ta kinga singa-mɔngu, nɛ̂n-kinga kə kəm-karɛ.Nasə ta kinga singa, piti, kɔsu gaji,nasə karə dəwje walɛ̂je!»13 Moo ndu nɛ̂nje tɔyn kə̂ Lubba ddade ngaâ toje mə dara tə̂, dɔ nangə tə̂, gəl nangə
         tə̂, dɔ ba-katə tə̂ kə mə ba-katə tə̂. Dɔsuje pa nan:«Maji karə piti, ndɔy-ri, kɔsu gaji kə singa-mɔngu,toje to lə ne kə̂ nisi ngende-mbay tə̂ le ddəmNgonn batə le ddəm kə ndɔ kə ndɔ!»14 Nɛ̂nje kə̂ sɔ kə̂ toje kəm baa le paje nan: «Amɛnn!» A tɔkəje le ɔsuje məkəjə-gɔlde nangə̂ ngaâ poloje ne kə̂ nisi ngende-mbay tə̂ le ddəm Ngonn batə le ddəm.

Ngonn batə ɔru nɛ̂nje misan kə̂ n̂-lətə nɛ̂n ta makəturu le61 Goe tə̂ a, moo Ngonn batə le ɔru nɛ̂n kə̂ to dɔngɔrɛ̂ kə̂ n̂-lətə nɛ̂n ta makəturu loe siri le. A nɛ̂nje kə̂
         toje kəm baa le, moo əkii lə marɛ̂ kâra bbar tokə ndi kə̂ ndangə nan: «Ə-ddee!» 2 Maa lo a, moo sunda kə̂ nda. Dəw kə̂ aal sunda le uwa giri-kɔndɔrɔ jia tə̂. Darɛ̂
         əjɔkudɔ ngaâ naw to nje-tətə-ddɔ njaa ta tətə ddɔ.3 Ngonn batə le ɔru nɛ̂n kə̂ n̂-lətə nɛ̂n ta makəturu le kə̂ to joo laa a, nɛ̂nje kə̂ toje kəm
         baa le, moo əkii le joo ləde nan: «Ə-ddee!» 4 A marə sunda kə̂ kasɛ tokə lə purujeenn tee. Dəw kə̂ aal sunda le, darɛ̂ singa karə
         nɔru mə-wul-lɔm dɔ nangə tə̂ kə ddang, karə ta dəwje tɔlje naan. Darɛ̂ tɔkə kiya kə̂
         ngal tɔ.5 Ngonn batə le ɔru nɛ̂n kə̂ n̂-lətə nɛ̂n ta makəturu le kə̂ to mota laa a, nɛ̂nje kə̂ toje kəm
         baa le, moo əkii lə mota ləde nan: «Ə-ddee!» A moo marə sunda kə̂ ndul. Dəw kə̂ aal
         sunda le uwa kilo jia tə̂. 6 Moo kɔru nɛ̂n tokə ndu dəw horo nɛ̂nje tə̂ kə̂ sɔ kə̂ toje kəm baa le nan: «Narɛ kula
         lə dəw kə̂ ndɔ kâra asə ndoko kilo ble kâra baa, a asə ndoko kilo ɔrjə mota. A inya ubbu kə bɛn arə to kə lo-toe.»7 Ngonn batə le ɔru nɛ̂n kə̂ n̂-lətə nɛ̂n ta makəturu le kə̂ to sɔ laa a, nɛ̂nje kə̂ toje kəm
         baa le, moo əkii lə sɔ ləde nan: «Ə-ddee!» 8 A moo marə sunda kə̂ rɔɛ̂ tokə lə kam. Ri dəw kə̂ aal sunda le nan Yo. Ngaâ lo lə
         dəwje kə̂ oy aw unn goe. Bbo n̂-kayn dɔ nangə loe sɔ a, darəde singa karə n̂-tɔlje
         dəwje kə̂ dəbbə nangə tə̂ le loe kâra. Dâ tɔlje dəwje le kə tɔkə kiya ddəm bbo ddəm
         rɔ-to kə̂ maji ang ddəm ngaâ dâ karəje daje kə̂ muû kə̂ dɔ nangə tə̂ tɔlde tɔ.9 Ngonn batə le ɔru nɛ̂n kə̂ n̂-lətə nɛ̂n ta makəturu le kə̂ to min laa a, moo ndil dəwje kɔ bann tə̂. To ndil dəwje kə̂ n̂-tɔlde mba tar lə Lubba kə tar-naji kə̂ n̂-paje. 10 Daw duruje əkii kə taar nan: «Əbbə-dəwje, əi kə̂ ə-maji tɔyn ngaâ ə-to dəw kə̂ tɔkɔrɔ, â nginan ndərəng ndɔ kə̂ dda bba
         â gangə sariya dɔ dəwje tə̂ kə̂ dɔ nangə tə̂ nəənn, ta kila barə ləje mba tɔl kə̂
         n̂-tɔlje le wa?» 11 Yeenn ngaâ darəde tɔkə kubbu kə̂ nda, kə̂ ngal kâra kâra tɔyn. Ngaâ, n̂-pa darəde
         karə n̂-nginanje ngaji, karə kɔr nje-kula marədeje kə kɔr ngakɔndeje utu naan bba.
         Mba dede kara dâ tɔlde tokə ləde tɔ.12 Maa lo ngaâ moo Ngonn batə le ddee ɔru nɛ̂n kə̂ n̂-lətə nɛ̂n ta makəturu le kə̂ to misan laa. A nangə yəkə kə
         singa. Kar tuka ndul tokə kubbu kuwa-ndoo, a nɛyn ddee tokə lə məsə. 13 Əndɛtɛrɛndɛnje inje darâ gaynje nangə̂ tokə kandə pigə kə̂ nayn sangəje ang bbay ngaâ tɔkə ləl aw yəkə kakɛ̂ arə aw gayn. 14 Dara nday tokə rakə kə̂ daw kə. Ddingirije kə dɔ dərə-maannje gotoje loje tə̂ ləde.
         15 Tɔkə mbayje kə̂ dɔ nangə tə̂, njê-kɔn-bbeje, njê-kɔnje dɔ mbambaje, njê-nɛ̂n-kingaje,
         njê-singa-mɔnguje, bbərəje kə bbərəje ang, diyaje rɔde bolo ddingirije tə̂ kə horo
         ərje tə̂. 16 N̂-paje darə ddingirije kə ərje le nan: «Osoje dɔje tə̂, ɔnnje dɔje arəje ne kə̂ nisi
         dɔ ngende-mbay tə̂ nooje ang karə n-tee ta wungu tə̂ lə Ngonn batə le. 17 Mba tɔkə ndɔ wungu ləde asə ngaa. Nân bba a nayn wa?»

Lubba uja əndaji əngo-nɔn dəwje tə̂ (144 000)71 Goe tə̂ a, moo anjəje sɔ. Darje kəkəl nangə tə̂ kə̂ sɔ. Duwaje ləlje kə̂ sɔ kə̂ aw ulaje dɔ nangə tə̂ darə
         kâra njaa kara ula dɔ nangə tə̂ ang ddəm dɔ ba-katə tə̂ ang ddəm dɔ kakəje tə̂ ang
         ddəm. 2 Moo marə anjə dang in ər kəm kar tə̂ ngaâ uwa nɛ̂n-kuja əndaji lə Lubba kə̂ nje-kisi kəm baa jia
         tə̂. Nila ko narə anjəje sɔ kə̂ darəde ddəw karə n̂-tujuje nangə ddəm ba-katə ddəm le. N̂-pa nan: 3 «Ə-tujuje nangə ang ddəm ba-katə ang ddəm kakəje ang ddəm. Ə-nginanje arə juja əndaji
         əngo-nɔn njê-kulaje tə̂ lə Lubba ləje bba.» 4 Moo kɔr dəwje kə̂ duja əndaji əngo-nɔnde tə̂ le. Deeje doro kɔr kâra kə dɔsɔ gire
         sɔ (144 000) To dəwje kə̂ inje horo gəl-dəwje tə̂ tɔyn kə̂ Ijarayɛl. 5 Njê kə̂ gəl Juda tə̂ kə̂ əndaji to rɔde tə̂ doro dɔku gire joo (12 000), njê kə̂
         gəl Rubɛnn tə̂ doro dɔku gire joo (12 000), njê kə̂ gəl Gadə tə̂ doro dɔku gire joo
         (12 000), 6 njê kə̂ gəl Ajɛr tə̂ doro dɔku gire joo (12 000), njê kə̂ gəl Nepetali tə̂ doro
         dɔku gire joo (12 000), njê kə̂ gəl Manase tə̂ doro dɔku gire joo (12 000), 7 Njê kə̂ gəl Simenyɔ tə̂ doro dɔku gire joo (12 000), njê kə̂ gəl Lebi tə̂ doro dɔku gire joo (12 000), njê kə̂ gəl Isakar tə̂ doro dɔku gire joo (12 000),
         8 njê kə̂ gəl Jabulɔn tə̂ doro dɔku gire joo (12 000), njê kə̂ gəl Jojɛpə tə̂ doro
         dɔku gire joo (12 000), njê kə̂ gəl Bɛnjamɛn tə̂ doro dɔku gire joo (12 000). Dede
         tɔyn kə̂ dɔsu əndaji nɔnde tə̂.Dəwje tokə banya arje nɔn ngende-mbay tə̂9 Goe tə̂, maa lo bbay a, moo dəwje tokə banya. Dəw asə turade ang. Dinje horo dəwje
         tə̂ kə̂ gəlde dang dang tɔyn, horo njê kə̂ bbeje tə̂ dang dang, horo njê kə̂ nangəje
         tə̂ dang dang kə horo njê kə̂ ndɔn-tarje ləde to dang dang. Darje nɔn ngende-mbay
         tə̂, nɔn Ngonn batə tə̂ le. Dulaje tɔkə kubbu kə̂ nda ngaâ duwaje kam mburu jide tə̂. 10 Daw duruje əkii nan: «Lubba ləje kə̂ isi ngende-mbay tə̂ de kə Ngonn batə â dajijeje.»11 Yeenn ngaâ anjəje tɔyn kə̂ gukuje dɔ ngende-mbay le ddəm dɔ tɔkəje le ddəm dɔ nɛ̂nje kə̂ toje kəm baa kə̂ sɔ le ddəm dosoje nangə̂ nɔn ngende-mbay tə̂
         le, n̂-dəbbəje kəmde nangə̂ ngaâ n̂-poloje Lubba. 12 N̂-paje nan: «Amɛnn!Piti, kɔsu gaji, kəm-karɛ,wooyo, ndɔy-ri, singa-mɔngu kə singatoje to lə Lubba ləje kə ndɔ kə ndɔ. Amɛnn!»13 Yeenn ngaâ marə tɔkə le kâra dujum nan: «Dəwje kə̂ ulaje kubbu kə̂ nda nəənn toje to nân wa? Dinje dda
         wa?»14 Milɛ̂ tə̂ m-pa nan: «Əbbəmje, əi â ə-gərə.» Yeenn ngaâ n̂-pa narəm nan: «To dəwje
         kə̂ ndayje mə tɔkə nɛ̂n-singaje tə̂. N̂-tokoje kubbuje ləde kə məsə ngonn batə darə
         nda.15 Mba yeenn bba, darje nɔn ngende-mbay tə̂ lə Lubbadaw poleje til kə kar mə kəy tə̂ kə̂ daw pole tə̂.Ne kə̂ nisi ngende-mbay tə̂ le, nâ ngəmde.16 Bbo a ddade ang ngaa ddəm kunda a kɔnde ang ngaa ddəm.Kar a kɔsude ang ngaa ddəm lo a tungade ang ngaa ddəm.17 Mba ngonn batə kə̂ ee dɔ ngende-mbay tə̂ le a ngəmde tokə lə nɛ̂n-kuuljengaâ nâ kaw kə de loje tə̂ kə̂ maannje kə̂ aw arə təbbə inje kə tə̂ bba aw teeje.Ngaâ Lubba a bɔru maann-nɔn kəmde tə̂ tɔyn.»

Ngonn batə ɔru nɛ̂nje kə̂ to siri laa kə̂ n̂-lətə nɛ̂n ta makəturu81 Kar kə̂ Ngonn batə le ɔru nɛ̂nje kə̂ n̂-lətə nɛ̂n ta makəturu kə̂ to siri laa le a, lo to nyɛnɛnɛ mə
         dara tə̂, ngɔsi kə gɔju gɔl kar kâra. 2 Moo anjəje kə̂ siri kə̂ arje nɔn Lubba tə̂ le. Darəde təbbəje siri.3 Marə anjə dang bbay ddee ar mbɔr bann tə̂ le. Nuwa marə ngonn jo ro dukann kə̂ n̂-dda kə andə jia tə̂. Darɛ̂ dukann tokə banya karə n̂-ro dɔ bann tə̂ kə̂ n̂-dda kə andə kə̂ to nɔn ngende-mbay tə̂ le ddəm karə n̂-ddee kə dujuje
         lə dəwje lə Lubba tɔyn nɔn Lubba tə̂ le ddəm. 4 Sa dukann le kə dujuje lə dəwje lə Lubba le inje ji anjə tə̂ le ubba nɔn Lubba tə̂. 5 Anjə le unn ngonn jo ro dukann le ungu puru kə̂ dɔ bann tə̂ le məɛ tə̂ ddusu ngaâ bi ila dɔ nangə tə̂. Njangə baa a, ndi ndangə, kɔru ndu
         nɛ̂nje bbar, ndi təəl ngaâ nangə yəkə.Təbbəje kə̂ toje to dɔngɔrɛ̂ sɔ bbarje6 Anjəje siri kə̂ uwaje təbbəje siri jide tə̂ le aw gɔlje rɔde ta to.7 Anjə kə̂ dɔngɔr to təbbə laa. A kɔju kə puru poleje naan kə məsə ngaâ gaynje dɔ nangə
         tə̂. Bbo n̂-kayn nangə kə kakəje kə̂ dɔ nangə tə̂ loe mota a, puru ɔn dəbbə nangə
         le kâra, ɔn dəbbə kakəje le kâra ngaâ ɔn kamje kə muje kə̂ təbbə tɔyn.8 Anjə kə̂ to joo laa to təbbə laa. A marə nɛ̂n tokə tɔkə ddingiri kə̂ aw ɔn puru tee oso
         mə ba-katə tə̂. Dəbbə ba-katə le təl to məsə. 9 Bbo n̂-kayn horo nɛ̂nje kə̂ Lubba dda kə̂ toje mə maannje tə̂ loe mota a, marə dəbbe
         kâra oy ngaâ tɔkə toje kə̂ toje dɔ ba-katə tə̂, marɛ̂ kâra horo toje tə̂ mota tuju.10 Anjə kə̂ to mota laa to təbbə laa. A marə tɔkə əndɛtɛrɛndɛn kə̂ aw ɔn puru tokə puru-ngeel
         in darâ oso. Bbo n̂-kayn horo baje kə̂ dɔ nangə tə̂ loe mota a, əndɛtɛrɛndɛn le oso
         dɔ dəbbə ba tə̂ le kâra ddəm loje tə̂ kə̂ maannje aw inje tə̂ aw teeje ddəm. 11 Ri əndɛtɛrɛndɛn le nan «Nɛ̂n kə̂ atə.» Dəbbə maannje kə̂ noso dɔɛ̂ tə̂ le atə ngaâ
         dəwje nya kə̂ ayje maannje kə̂ atə le oyje.12 Anjə kə̂ to sɔ laa le to təbbə laa. Bbo n̂-kayn mə kar, mə nɛyn kə mə əndɛtɛrɛndɛnje loe
         mota mota a, dunda dəbbə kar le kâra, dəbbə nɛyn kâra kə dəbbə əndɛtɛrɛndɛnje kâra
         karə n̂-ndokoje ang. Yeenn bba, karâ wase til tə̂ kara, lo a ndoko tɔyn ang.13 Maa lo bbay a, moo kɔru marə təndə kə̂ aw in mə dara tə̂ taar nu. Əəl le uru əkii
         kə singa nan: «Nɛ̂n kəm-to-ndoo, nɛ̂n kəm-to-ndoo, nɛ̂n kəm-to-ndoo a to lə dəwje
         kə̂ dɔ nangə tə̂ ɔju dɔ kəsə anjəje kə̂ mota kə̂ a toje təbbəje ləde le!»

Təbbə kə̂ to min laa bbar91 Anjə kə̂ to min laa to təbbə, a moo marə əndɛtɛrɛndɛn in darâ oso nangə̂. Darɛ̂ ngaw
         kele ta tɔkə buwa kə̂ sunrɛ̂ goto. 2 Əndɛtɛrɛndɛn le ɔru ta tɔkə buwa kə̂ sunrɛ̂ goto le. Sa ubba tə̂ tokə sa tɔkə puru. Sa kə̂ ubba buwa tə̂ le dda arə kar kə kəm dara
         tuka ndul biti biti. 3 Əbeteje inje mə sa tə̂ le teeje ngaâ gaynje nangə̂. Darəde singa karə duta nɛ̂n dəwje
         tokə nyije kə̂ dɔ nangə tə̂. 4 Darəde ndu karə n̂-tujuje muje kə kamje kə kakəje ang. A dəwje kə̂ əndaji lə Lubba
         goto əngo-nɔnde tə̂ â ta n̂-ddajede maji ang. 5 Darə ddəw əbeteje le karə n̂-tɔlje dəwje le ang, a ta kula â dulaje kəmde ndoo nɛyn
         min. Dâ tɔsuje dəwje le karə tode tokə lə nyi. 6 Kar tə̂ənn, dəwje a sangəje yo, a dâ kingɛ̂ ang nyɔm. Dâ ndikije ta koy, a yo a
         kaynde kaw ddəw əw.7 Əbeteje le undaje rɔ sundaje kə̂ n̂-gɔlde ta dda nɛ̂n ddɔ. Marə nɛ̂n to dɔde tə̂ tokə
         lə əjɔkudɔ kə̂ n̂-dda kə andə ngaâ kəmde unda kəm dəw. 8 Biin-dɔde tokə lə biin-dɔ dɛnɛ̂n ngaâ ngangəde tokə lə ngangə ənam. 9 Əbeteje le, tokə dula dɔ-kubbu-ddɔ kə̂ n̂-dda kə andə-narɛ nɔn-gude tə̂. Kɔru bakəde
         bbar tokə kɔru sarɛtə ddɔ kə̂ sundaje tokə banya aw ndɔruje awje nɛ̂n kə ta ddɔ tə̂.
         10 Bbɔngude tokə bbɔngu nyi, ngawɛ̂ to tə̂. Singa kə̂ ta karə dulaje nɛ̂n kəm dəwje ndoo
         tə̂ mba nɛyn min le to bbɔngude tə̂ le. 11 Tɔkə mbay ləde to anjə kə̂ to mə tɔkə buwa tə̂ kə̂ sunrɛ̂ goto le. Ria kə ndɔn-tar lə ebərəje nan Abadɔn, a kə ndɔn-tar lə gerekəje nan Apolinyɔ.
         Kandə ri le nan «Nje-nɛ̂n-tuju».12 Dɔngɔr nɛ̂n kəm-to-ndoo le nday mban. A marə nɛ̂n kəm-to-ndooje joo aw ddeeje goe
         tə̂ bbay.Təbbə kə̂ to misan laa bbar13 Anjə kə̂ to misan ləde le to təbbə laa. A bann kə̂ n̂-dda kə andə-narɛ kə̂ to nɔn Lubba tə̂ le, moo marə ndu bbar ər kəkəleje tə̂
         sɔ kəm. 14 Ndu le pa arə anjə kə̂ to misan ləde kə̂ uwa təbbə jia tə̂ le nan: «Ə-tutu anjəje kə̂ sɔ kə̂ n̂-tɔde mbɔr tɔkə ba tə̂ kə̂ ria nan Əparatə le.» 15 N̂-tutu anjəje kə̂ sɔ le. Bbo n̂-kayn horo dəwje kə̂ dɔ nangə tə̂ loe mota a, n̂-toje ngɔsi ta tɔl
         dəbbə dəwje kə̂ dəbbə nangə tə̂ le kâra karɛ̂ tə̂ənn, ndɔɛ̂ tə̂ənn, mə nɛyn tə̂ənn
         kə bbalɛ̂ tə̂ənn le. 16 Kɔr njê-ddɔje kə̂ toje to njê-sundaje kə̂ n̂-bbar darə moo to doro doro kɔr joo
         (200 000 000). 17 Mə nin tə̂ ləm le, moo sundaje kə njê kə̂ aw aalje sundaje le a, n̂-toje tokə be:
         Dulaje dɔ-kubbu-ddɔje kə̂ kasɛ tokə lə puru ddəm ndul tokə lə kəm dara ddəm tokə lə
         supərə ddəm nɔn-gude tə̂. Dɔ sundaje le tokə lə dɔ ənam. Puru kə sa kə supərə in tade tə̂ aw tee. 18 Nɛ̂n kəm-to-ndooje kə̂ mota nəənn le: Puru, sa kə supərə kə̂ aw teeje ta sundaje tə̂ le tɔlje dəbbə dəwje kâra horo dəbbə dəwje tə̂ kə̂ mota
         le. 19 Mba singa sundaje le to mə kilde tə̂ ddəm bbɔngude tə̂ ddəm. Bbɔngude undaje rɔ li.
         Bbɔngude le dɔɛ̂ to dɔɛ̂ le â daw ddaje nɛ̂n dəwje maji ang.20 A kəsə dəwje kə̂ nɛ̂n kəm-to-ndooje nəənn le tɔljede ang le inyaje ddəw polo kɔrje
         kə̂ n̂-ddaje kə jide njaa le ang. N̂-naynje daw poloje ndilje kə̂ maji ang, daw poloje kɔrje kə̂ n̂-ddaje kə andə kə narɛ kə tungu kə ər kə kakə. Kɔrje kə̂
         aw ooje lo ang ddəm aw ooje tar ang ddəm aw njaje ang ddəm le. 21 Dinyaje ddəw tɔl dəw ang ddəm ddəw əmbilije ləde ang ddəm ddəw kaya ang ddəm ddəw
         bbokoje ləde ang ddəm.

Tar ngonn makəturu101 Goe tə̂ a, m-təl moo marə anjə kə̂ nje-singa-mɔngu in darâ aw ddisi. Mum taa rɔɛ̂ tɔyn tokə lə kubbu ngaâ ngaburandi
         guku dangara dɔɛ̂. Kəmɛ̂ ndoko tokə lə kar ngaâ gɔlɛ̂ kasɛ tokə lə ndɔn-puru. 2 Nuwa marə ngonn makəturu kə̂ tokə təəyn jia tə̂. Nila gɔlɛ̂ kə̂ kɔl dɔ ba-katə tə̂,
         a nila gɔlɛ̂ kə̂ gəl dɔ nangə tə̂. 3 Nuru əkii kə taar tokə lə ənam kə̂ aw nɔn. Goe tə̂ a, ndi ndangə tɛɛ̂ siri. 4 Kar tə̂ kə̂ ndi le ndangə tɛɛ̂ siri le a, m-ndiki ta kuja tar kə̂ ndije le paje le
         makəturu tə̂, a moo marə ndu kə̂ in darâ nan: «Ə-ngəm məi tə̂ bbo uja makəturu tə̂
         ang.»5 Anjə kə̂ mooe ar dɔ ba-katə tə̂ ddəm dɔ nangə tə̂ ddəm le ula jia kə̂ kɔl kə darâ, 6 ngaâ nunda yo kə ri Lubba kə̂ nje-kisi kə ndɔ kə ndɔ, ne kə̂ n̂-dda dara kə nɛ̂nje
         tɔyn kə̂ toje tə̂, nangə kə nɛ̂nje tɔyn kə̂ toje tə̂, ba-katə kə nɛ̂nje tɔyn kə̂ toje
         tə̂. Anjə le pa nan: «Kar asə ngaa. 7 Kar tə̂ kə̂ anjə kə̂ to siri laa to təbbə a, a to ndɔ kə̂ nɛ̂n lə Lubba kə̂ iya rɔɛ̂ a ddee to nɛ̂n
         kə̂ tɔkɔrɔ tokə Lubba pa tarɛ̂ arə bbərə-kulaje laa kə̂ toje to njê-kilaje mbər tar laa le.»8 Ndu kə̂ bbar darâ kə̂ moo le təl pa tar arəm bbay nan: «Aw taa ngonn makəturu kə̂ tokə
         təəyn kə̂ to ji anjə tə̂ kə̂ ar dɔ ba-katə tə̂ ddəm dɔ nangə tə̂ ddəm le.»9 Maw kə rɔ anjə tə̂ le ngɔsi ngaâ m-duje karə narəm ngonn makəturu le. Nilam tə̂ nan: «Ə-taa usa.
         A katə kang kang məi tə̂. A a nəəl tai tə̂ tokə lə ubbu təjə.»10 M-taa ngonn makəturu le ji anjə tə̂ le ngaâ musa a, nəəl tam tə̂ tokə ubbu təjə. A kakə muru a, atə məm tə̂ nu kang
         kang. 11 Ngaa n̂-pa darəm nan: «Maji karə ə-təl ila mbər tar kə̂ Lubba pa dɔ dəwje tə̂ kə̂
         banya bbay: Dəwje kə̂ bbeje tə̂, dəwje kə̂ gəlde dang dang, njê kə̂ ndɔn-tarje ləde
         to dang dang kə tɔkə mbayje.»

Njê-tar-najije joo111 Darəm marə kabbara kə̂ to tokə kakə kɔju nɛ̂n ngaâ n̂-pa darəm nan: «In taar bbo
         ɔju kəy-polo Lubba kə bann kə̂ to tə̂. Ə-tura kɔr dəwje kə̂ aw poloje Lubba məɛ tə̂. 2 A inya ndakə lo kə̂ ta kəy-polo tə̂ ddaka bbo ɔju ang. Mba darə ndakə lo le gəl-dəwje
         kə̂ toje to Jiipije ang. Dâ mbɔynje bbe kə̂ maji tɔyn le kə gɔlde nɛyn dɔsɔ gire
         joo. 3 Mâ karə njê-tar-najije ləm kə̂ joo ilaje mbər tar ləm kə kubbu-ndoo rɔde tə̂ ndɔ
         doro kâra, kɔr joo kə dɔmisan (1 260).»4 Njê-tar-najije ləm kə̂ joo le toje to kakə olibəje kə̂ joo kə nɛ̂n-kunda lambeje kə̂ joo kə̂ toje nɔnʼm tə̂, əman Əbbə-dəwje kə̂ dɔ nangə tə̂ le. 5 Bbo dəw ndiki ta ddade maji ang a, puru tee tade tə̂ ro njê-baanje ləde le. Tɔkɔrɔ
         njaa, bbo dəw ndiki ta ddade maji ang a, maji karə dəw le oy tokə baann. 6 Deeje kə singa ta kutu kəm dara karə ndi ərə ang mə ndɔje tə̂ kə̂ daw dilaje nɛ̂n
         mbər tar lə Lubba. Deeje kə singa ta dda karə maannje təlje to məsə ngaâ ta dda karə
         nɛ̂n kəm-to-ndooje dang dang osoje dɔ nangə tə̂ tokə məde ndiki.7 Bbo n̂-paje tar-naji le n̂-tungaje a, da kə̂ a kin mə tɔkə buwa tə̂ kə̂ sunrɛ̂ goto le a dda ddɔ kə de, singɛ̂ a kutade ngaâ nâ tɔlde. 8 Niinnde a nayn dɔ nangə tə̂ natâ mə tɔkə bbe tə̂ kə̂ n̂-tɔl Əbbədede tə̂ kakə-dəsə
         tə̂ le. Ddəw Ndil tə̂, dəwje undaje ri tɔkə bbe le nan Sɔdɔm ddəm Ejipitə ddəm. 9 Dəwje kə̂ bbeje tə̂ dang dang, dəwje kə̂ gəl-kujude dang dang, njê kə̂ ndɔn-tarje
         ləde to dang dang, dəwje kə̂ gəlde dang dang a ddeeje ta koo niinnde mba ndɔ mota
         kə gɛɛ̂n. Dâ kinya ddəw karə n̂-dubbu niinnde le ang. 10 Dəwje kə̂ dɔ nangə tə̂ a ddaje rɔ-nəəl mba koy ləde le. Dâ ddaje kusu, dâ kulaje
         kə nɛ̂nje baa karə naan, mba njê-kilaje mbər tar kə̂ joo nəənn le ddaje arə dəwje ooje ndoo nya.11 A go ndɔ tə̂ kə̂ mota kə gɛɛ̂n le a, marə ləl kə̂ aw arə təbbə in rɔ Lubba tə̂ ddee
         andə niinnde le ngaâ dinje darje taar. Yeenn bba bbəəl dda dəwje kə̂ aw oojede le
         nya. 12 Njê-kilaje mbər tar lə Lubba le ooje marə ndu kə̂ in dara ngaâ pa arəde kə singa
         nan: «Inje kə taar nəənn!» Dinje kə darâ mə mum tə̂ kəm njê-baanje tə̂ ləde le.
         13 Kar tə̂ənn njaa, nangə yəkə kə singa. Bbo n̂-kayn mə tɔkə bbe le dɔku a, dəbbə bbe
         le kâra njaa guru arə dəwje doro siri (7 000) oyje mba nangə kə̂ yəkə le. Bbəəl dda
         kəsə dəwje kə̂ naynje kəm baa ngaâ dɔsuje gaji Lubba kə̂ darâ.14 Nɛ̂n kəm-to-ndoo kə̂ to joo laa le nday mban. A nɛ̂n kəm-to-ndoo kə̂ to mota laa aw
         ddee mbɔr ang baa.Təbbə kə̂ to siri laa bbar15 Goe tə̂ a, anjə kə̂ to siri laa to təbbə. Ndu bbar kə singa darâ nan:«Bbasinɛn, kɔn-mbay dɔ nangə tə̂ nəənntəl mə ji Əbbəjeje tə̂ kə mə ji Mesi tə̂ laa.Nâ kɔn-mbay kə ndɔ kə ndɔ.»16 Tɔkəje dɔjoo gire sɔ kə̂ isije ngende-mbay tə̂ ləde nɔn Lubba tə̂ le teeje osoje nangə̂,
         dəbbəje kəmde nangə̂ nɔn Lubba tə̂ ngaâ walje Lubba, 17 n̂-paje nan:«Əbbəjeje Lubba kə̂ nje-singa-mɔngu,əi kə̂ ə-to bbokənɛn ddəm ə-to ləw ddəm,jari wooyo, mba ddəw tɔkə singa-mɔngu tə̂ ləi,ə-dda arə kɔn-mbay to ləi ngaa.18 Gəl-dəwje kə̂ toje to ləi ang ddaje wungu,a bbasinɛn, kar wungu ləi asə ngaa.Kar gangə sariya dɔ dəwje tə̂ kə̂ oyje asə ngaa.To kar kə̂ â kuka nɛ̂n njê-kulaje ləi kə̂ toje to njê-kilaje mbər tar ləi,njê kə̂ toje to dəwje ləi kə njê kə̂ aw bbəəlje rii,dede kə̂ n̂-toje to dəwje kə̂ ngaji,kə dede kə̂ n̂-toje to dəwje kə̂ bo.To kar kə̂ â tuju nɛ̂n dəwje kə̂ aw tujuje nangə.»19 Ta-kəy-polo Lubba kə̂ to mə dara tə̂ ɔru ngaâ sanduku dɔnɔn ubba mə kəy-polo tə̂ laa le. Ndi təəl, ndu dəwje bbar, ndi ndangə, nangə yəkə ngaâ
         kɔju gayn kə singa.

Tar lə dɛnɛ̂n kə tar lə da kə̂ unn da-rɔ mar121 Marə tɔkə nɛ̂n ubba mə dara tə̂. Marə dɛnɛ̂n ula kar rɔɛ̂ tə̂ tokə kubbu, nɛyn to
         kɔ gɔlɛ̂ tə̂ ngaâ əndɛtɛrɛndɛnje dɔku gire joo toje dɔɛ̂ tə̂ tokə əjɔkudɔ. 2 Nuwa səm ngaâ naw nduru ndo, naw nuru əkii mba ndo le aw toe nya.3 Marə nɛ̂n dang təl ubba mə dara tə̂ bbay. Marə tɔkə da kə̂ unn da-rɔ mar, rɔɛ̂ kasɛ̂ tokə lə puru, dɔɛ̂ siri a gajɛ̂ dɔku. Əjɔkudɔje siri toje dɔɛ̂je tə̂ kə̂ siri le. 4 Bbo n̂-kayn horo əndɛtɛrɛndɛnje kə̂ darâ loe mota a, bbɔngu tɔkə da le saa dəbbə
         əndɛtɛrɛndɛnje loe kâra tilade nangə̂. Tɔkə da le ddee ar nɔn dɛnɛ̂n tə̂ kə̂ aw nduru
         ndo le aw nginan ta bbo nuju be njaa a, kunn ngonn kə̂ nuje le kusɛ̂ kure kə loe baa.
         5 Dɛnɛ̂n le uju ngonn kə̂ dingaw. Ngonn le â a kɔnn gəl-dəwje tɔyn kə singa kə̂ ngəng
         nya. Dunn ngonn le daw saa mbɔr Lubba tə̂, mbɔr ngende-mbay tə̂ laa. 6 A dɛnɛ̂n le ayn aw mə kɔr tə̂, lo tə̂ kə̂ Lubba gɔl arɛ̂ karə n̂-ngəmɛ̂ kə nɛ̂n-kusa
         tə̂ mba ndɔ doro kâra kə kɔr joo gire dɔmisan (1 260).7 Ddɔ in mə dara tə̂. Misɛl de kə anjəje laa n̂-ddɔje kə tɔkə da kə̂ unn da-rɔ mar le. Da le kə anjəje laa n̂-ddɔje kə de tɔ. 8 A singa da le uta lə Misɛl le ang. Yeenn bba, da le kə anjəje laa, ddəw kə̂ dâ naynje
         nɛ̂n darâ goto ngaa. 9 Dunn tɔkə da le, ne li kə̂ ləw baa kə̂ daw bbarɛ̂ nan Əsu, Satan, ne nje-kərə dəwje kə̂ dɔ nangə tə̂ tɔyn le, ne kə anjəje laa le n̂-tutade n̂-tilade dɔ nangə tə̂.10 Moo marə ndu bbar kə singa mə dara tə̂ nan:«Bbasinɛn Lubba ajije ngaa,n̂-tɔju singa-mɔngu kə kɔn-mbay laa ngaa.Mesi laa tɔju singa laa ngaa.Mba duta ne nje-kunda tar dɔ ngakɔnje tə̂ le dilɛ̂ nangə̂ mban,ne kə̂ naw nunda tar dɔde tə̂ nɔn Lubba tə̂ til kə kar le.11 A ngakɔnje le təteje kə ddɔddəw məsə Ngonn Batə tə̂kə ddəw tar tə̂ lə Lubba kə̂ n̂-paje tar-najɛ̂.Kisi ləde kəm baa nəəlde ang ngaaarə yo â n̂-ndingaje.12 Mba yeenn bba, see daraje kə see dəwje kə̂ isije darâ,maji karə arəje rɔse nəəlse.Nangə kə ba-katə,kəm-to-ndoo to ləse.Mba Əsu ddisi kə dɔse tə̂ kə wungu kə̂ to bbəəl nya,mba n̂-gərə to ndɔ laa nayn nya ang ngaa.»13 Tɔkə da le oo kutɛ̂ kə̂ dutɛ̂ dilɛ̂ dɔ nangə tə̂ mban le a, nunn kutu tubba dɛnɛ̂n
         kə̂ uju ngonn kə̂ dingaw le. 14 A darə dɛnɛ̂n le ubba bakɛ̂ joo tokə lə bakə tɔkə təndə karə nin nɛ̂n naw nɛ̂n mə
         kɔr tə̂, lo tə̂ kə̂ n̂-gɔl mbɛɛ̂, karə darɛ̂ nɛ̂n-kusa tə̂ n̂-gəmɛ̂ nɛ̂n, ddəw əw
         kə li le. Nâ nayn baann lo tə̂ənn mba bbal mota kə gɛɛ̂n. 15 Yeenn ngaâ li le tɔmɔn maann tokə lə ba go dɛnɛ̂n tə̂ le karə maann le uwɛ̂ ɔtu saa.
         16 A nangə ddee uman dɛnɛ̂n le. Nangə təəyn tɛɛ̂ uru nɛ̂n ba kə̂ tɔkə da le tɔmɔn le.
         17 Wungu ɔn da le dɔ dɛnɛ̂n tə̂ le ngaâ təl kə dɔ kəsə dəwje tə̂ kə̂ toje to ngaka dɛnɛ̂n
         le aw dda ddɔ kə de. To dede kə̂ daw ngəmje nduje lə Lubba kə tar-najije lə Jeju.18 Goe tə̂ a, tɔkə da le aw ar dɔ ənangara ba-katə tə̂.

Tar dɔ daje tə̂ joo131 Goe tə̂ a, moo marə da in mə ba-katə tə̂ tee. Gajɛ̂ ee dɔku, a dɔɛ̂ ee siri. Əjɔkudɔ dɔku toje dɔ gajɛ̂je tə̂ le kâra kâra ngaâ n̂-dda rije kə̂ toje to ri taji Lubba
         dɔɛ̂je tə̂ le kâra kâra tɔyn. 2 Da kə̂ mooe le unn da-rɔ kakə. Gɔlɛ̂ tokə gɔl ənjakəmnjar, a tɛɛ̂ tokə ta ənam. Tɔkə
         da kə̂ unn da-rɔ mar le arɛ̂ singa-mɔngu laa kə ngende-mbay laa kə singa kə̂ ngəng nya. 3 Marə dɔɛ̂ le kâra tokə nɛ̂n kə̂ inga do kə̂ asə karə noy nɛ̂n. A do kə̂ asə karə
         noy nɛ̂n le ərə. Dəwje kə̂ dɔ nangə tə̂ tɔyn ooje nɛ̂ɛnn le a, gangə singade ngaâ
         unnje go da le. 4 Dəwje tɔyn ɔsuje məkəjə-gɔlde nangə̂ nɔn da tə̂ kə̂ unn da-rɔ mar le, mba singa kə̂
         narə da kə̂ in mə ba-katə tə̂ tee le. Dede tɔyn dɔsuje məkəjə-gɔlde nangə̂ nɔn da
         tə̂ kə̂ in mə ba-katə tə̂ tee le ngaâ n̂-paje nan: «Nân bba asə naan kə da le wa?
         Nân bba asə ta ddɔ saa wa?»5 Darə ddəw da le karə pa tar-boroje ddəm karə taji Lubba ddəm. Darɛ̂ singa karə n̂-dda
         nɛ̂njeenn mba nɛyn dɔsɔ gire joo. 6 Nunn kutu taji Lubba, taji ria, taji lo-kisi laa, taji dəwje tɔyn kə̂ isije darâ.
         7 Darɛ̂ ddəw karə n̂-dda ddɔ kə dəwje lə Lubba ngaâ ta tətəde kə ddɔ. Darɛ̂ singa dɔ
         dəwje tə̂ kə̂ gəl-kujude dang dang tɔyn, dɔ dəwje tə̂ kə̂ bbeje tə̂ tɔyn kə dɔ dəwje
         tə̂ kə̂ ndɔn-tarje ləde toje dang dang tɔyn kə dɔ dəwje tə̂ kə̂ gəlde dang dang tɔyn.
         8 Dəwje tɔyn kə̂ dɔ nangə tə̂ a poloje da kə̂ in mə ba-katə tə̂ tee le. To njê kə̂
         ləw baa kə̂ Lubba dda duninya, ride goto makəturu təbbə tə̂ lə Ngonn Batə kə̂ n̂-tɔlɛ̂
         to nɛ̂n-polo le.9 Dəw kə̂ mbia to a, maji karə oo tar nəənn!10 Bbo dəw kə̂ to ta karə duwɛ̂ bbərə tə̂ a,dâ kuwɛ̂ bbərə tə̂.Bbo dəw kə̂ to karə n̂-tɔlɛ̂ kə tɔkə kiya a,dâ tɔlɛ̂ kə tɔkə kiya.Kar nəənn to kar kə̂ ta karə dəwje lə Lubba tɔje wurde ngaâ uwaje mə-kunn ləde arə
         ngəng.Da kə̂ in mə nangə tə̂ tee11 Goe tə̂ a, moo marə da dang bbay unda lo mə nangə tə̂ tee. Gajɛ̂ ee joo tokə gaji
         ngonn batə. A naw pa tar tokə tɔkə da kə̂ unn da-rɔ mar le. 12 Naw dda kula kə singa kə̂ da kə̂ in mə maann tə̂ tee ee nɛ̂n le dɔ kəmɛ̂ tə̂ njaa.
         N̂-dda narə nangə kə dəwje kə̂ isije dɔ nangə tə̂ aw ɔsuje məkəjə-gɔlde nɔn da tə̂
         kə̂ in mə maann tə̂ tee le, ne kə̂ do laa asə karə noy nɛ̂n bba do le ərə le. 13 N̂-dda tɔkə nɛ̂n-mɔrije ndərəng, narə puru in darâ oso dɔ nangə tə̂ kəm dəwje tə̂.
         14 Nərə dəwje kə̂ dɔ nangə tə̂ ddəw nɛ̂n-mɔrije tə̂ kə̂ darɛ̂ singa karə n̂-dda dɔ kəm
         da tə̂ kə̂ in mə maann tə̂ tee le, narə dəwje le ddaje marə kɔr kə̂ unn da-rɔ da kə̂
         inga do tɔkə kiya, a nayn kəm baa le.15 Darɛ̂ singa karə nula kəwn mə ətaar tə̂ kə̂ ndaji da kə̂ unn da-rɔ da kə̂ in mə maann
         tə̂ tee le. Ətaar kə̂ ndaji da le a pa tar ngaâ a dda karə n̂-tɔl dəwje tɔyn kə̂
         a mbətəje ta kɔsu məkəjə-gɔlde nangə̂ nɔɛ̂n tə̂. 16 Da le uwa dəwje tɔyn njaa kə singa arə n̂-dda marə əndaji mə jide tə̂ kə̂ kɔl, ang
         a, əngo-nɔnde tə̂: Njê kə̂ bo kə njê kə̂ tɛn, njê-nɛ̂n-kingaje kə njê-ndooje,
         bbərəje kə bbərəje ang. 17 Dəw kə̂ əndaji le to rɔɛ̂ tə̂ ang a, a kasə ndoko nɛ̂n ang ddəm a kasə labbə nɛ̂n
         ang ddəm. Əndaji le to ri da le, ang a, nimɔrɔ ria.18 Kar tə̂ nəənn, maji karə kəm dəw arɛ. Dəw kə̂ to nje-nɛ̂n-gərə a, a gərə kandə nimɔrɔ
         lə da le, mba to nimɔrɔ lə marə dəw. Nimɔrɔ le to kɔr misan kə dɔmisan gire misan
         (666).

Pa kə̂ njê kə̂ Ngonn batə uka dɔde ɔsuje141 Maa lo bbay a, moo Ngonn batə le ar dɔ ddingiri tə̂ kə̂ Sinyɔ. Dəwje doro kɔr kâra kə dɔsɔ gire sɔ (144 000) eeje mbɔrɛ̂ tə̂. Ri Ngonn batə le kə ri bɔɛ̂je toje əngo-nɔnde tə̂. 2 Moo marə ndu bbar mə dara tə̂ tokə kɔru tɔkə ba kə̂ aw ula ddəm tokə ndi kə̂ aw ndangə kə singa
         ddəm. Ndu kə̂ moo le bbar tokə kɔru konde kə̂ dəwje aw əmje. 3 Dəwje le aw ɔsuje pa kə̂ siki nɔn ngende-mbay tə̂ le, nɔn nɛ̂nje tə̂ kə̂ toje kəm
         baa kə̂ sɔ le kə nɔn tɔkəje tə̂ le. Dəw kâra kə̂ a kasə ndo pa le goto. Bbayɛ̂ njaa to dede kə̂ doro kɔr kâra
         kə dɔsɔ gire sɔ (144 000) kə̂ Ngonn batə uka dɔde dɔ nangə tə̂ le.4 Dede le dulaje rɔde nɛ̂n-yərəw tə̂ ddəw tə̂ lə dɛnɛ̂nje ang, mba n̂-gərəje dɛnɛ̂n
         ang. Daw dunnje go Ngonn batə le loje tə̂ tɔyn kə̂ naw naw tə̂. Lubba uka dɔde horo dəwje tə̂ karə n̂-ddeeje to
         dɔngɔr dəwje laa ddəm lə Ngonn batə le ddəm. 5 Dərəje ngəm ndɔ kâra ang. Tar kâra to dɔde tə̂ ang.Anjəje mota ilaje mbər sariya lə Lubba6 Goe ta a, moo marə anjə dang aw ila mə dara tə̂ taar nu. Tar kə̂ Maji kə̂ to kə ndɔ kə ndɔ to ta karə n̂-pa narə dəwje kə̂ dɔ nangə tə̂: Dəwje kə̂ gəlde
         dang dang tɔyn, dəwje kə̂ gəl-kujude dang dang, dəwje kə̂ ndɔn-tarje ləde dang dang
         kə dəwje kə̂ bbeje tə̂ dang dang tɔyn. 7 Anjə le pa tar kə singa nan: «Ə-bbəəlje Lubba, ɔsuje gajɛ̂! Mba kar kə̂ nâ gangə
         nɛ̂n sariya dɔ dəwje tə̂ asə ngaa. Ə-poloje nje-dda dara kə nangə kə ba-katə kə ddutu
         dɔ maannje.»8 Marə anjə kə̂ to joo laa ddee go ne tə̂ kə̂ dɔngɔr le ngaâ pa nan: «Babilɔnn kə̂ to bbe-bo le oso mban, oso mban. Ne a narə dəwje kə̂ gəlde dang dang tɔyn ayje
         bɛn kaya laa kə̂ ɔn to puru le.»9 Marə anjə kə̂ dang kə̂ to mota laa ddee go njê kə̂ joo tə̂ le ngaâ pa kə singa nan: «Bbo
         dəw ɔsu məkəjə-gɔlɛ̂ nangə̂ nɔn da tə̂ le kə nɔn ətaar tə̂ kə̂ unn da-rɔ da le ngaâ
         dɔsu əndaji da le əngo-nɔɛ̂n tə̂ wase mə jia tə̂ a, 10 ne kara nâ kay bɛn tɔkə wungu lə Lubba, bɛn kə̂ n̂-pole kə maann ang a dungu mə əngo wungu tə̂ laa. Ngaâ nâ koo ndoo kəm puru
         tə̂ kə kəm supərə tə̂, kəm anjəje tə̂ kə̂ majije tɔyn ddəm kəm Ngonn batə tə̂ ddəm. 11 Puru kə̂ aw ula kəmde ndoo le sɛɛ̂ a kubba bbal kə bbal. Ngaâ dəwje kə̂ aw poloje
         da le kə ətaar kə̂ ndaji da kə̂ unn da-rɔ da le kə dede kə̂ dɔsu əndaji ri da le rɔde
         tə̂, til kə kar, dâ kuwaje rɔde ang.»12 Lo tə̂ nəənn to ta karə dəwje lə Lubba kə̂ aw ngəmje nduje laa ngaâ naynje ddəw məde
         tə̂ kə̂ dunnje darə Jeju le duwaje darə ngəng. 13 Moo marə ndu kə̂ in darâ pa arəm nan: «Uja tar nəənn makəturu tə̂: ‹Maji arəde, de
         dəwje kə̂ n̂-naynje ddəw tə̂ lə Əbbə-dəwje ndərəng doyje nɛ̂n bbasinɛn nəənn.› Ndil-mə-nda pa nan: ‹Tɔkɔrɔ njaa, maji karə duwaje rɔde go kula tə̂ kə̂ ngəng kə̂ n̂-ddaje, mba
         kulaje kə̂ n̂-ddaje a kunn gode.› »Tar kuja ko-ndɔɔ kə̂ dɔ nangə tə̂14 Maa lo bbay a, moo marə mum kə̂ nda to nda. Marə nɛ̂n kə̂ unn da-rɔ dəw isi dɔ mum
         tə̂ le. Nunda əjɔkudɔ kə̂ n̂-dda kə andə dɔɛ̂ tə̂ ngaâ nuwa kiya kə̂ atə jia tə̂. 15 Marə anjə dang in kəy-polo Lubba tə̂ tee ngaâ uru əkii kə singa arə dəw kə̂ isi dɔ mum tə̂ le nan: «Ula kiya ləi
         bbo uja ko le, mba kar kuja ko le asə ngaa. Kandə-ko kə̂ dɔ nangə tə̂ sangə ngaa.»
         16 Yeenn ngaâ dəw kə̂ isi dɔ mum tə̂ le ula kiya laa le dɔ nangə tə̂ ngaâ uja ko kə̂
         dɔ nangə tə̂ tɔyn.17 Goe tə̂ a, marə anjə dang in kəy-polo Lubba tə̂ darâ tee. Ne njaa kara nuwa kiya kə̂ atə jia tə̂ tɔ.18 Marə anjə dang bbay in ər bann tə̂ tee. Nee kə singa kunn ndu karə puru dda nɛ̂n nɛ̂n. Nuru əkii kə singa narə anjə kə̂ uwa kiya kə̂ atə le nan: «Ula kiya ləi kə̂ atə le bbo uja nɛ̂n kandə binyə kə̂ dɔ nangə tə̂, mba kandə binyə le oy mban.» 19 Anjə le ula kiya laa le dɔ nangə tə̂ ngaâ gangə jinga binyə kə̂ dɔ nangə tə̂ le ungu mə nɛ̂n-kore-maann binyə tə̂ kə̂ tɔju tɔkə wungu lə Lubba. 20 Dore binyə mə nɛ̂n-kore-maann binyə tə̂ le giri bbe tə̂ ddaka. Məsə in mə nɛ̂n-kore-maann binyə tə̂ le tee ngaâ siri kə taar ndərəng taa lo asə kilometere kɔr mota (300). Bbo sunda
         uru mə məsə tə̂ le a, məsə le a kuwɛ̂ tɛɛ̂ tə̂, lo kilɛ̂ jam tə̂.

Tar lə anjəje siri kə tar dɔbɔyn nɛ̂n kəm-to-ndooje151 Goe tə̂ a, moo marə nɛ̂n kə̂ bo kə̂ kura laa dum dɔ dəwje mə dara tə̂: Anjəje siri uwaje nɛ̂n kəm-to-ndooje siri jide tə̂. To dɔbɔyn nɛ̂n kəm-to-ndooje, mba ddəwe
         tə̂ â, wungu lə Lubba a ddee nɛ̂n dɔ dəwje tə̂.2 Moo marə nɛ̂n tokə lə ba-ər kə̂ kəmɛ̂ arɛ yərərə kə̂ pole naan kə puru. Dəwje kə̂
         tətəje da le ddəm ətaar laa ddəm nimɔrɔ ria ddəm kə ddɔ le arje dɔ ba-ər tə̂ kə̂ kəmɛ̂
         arɛ yərərə le. Duwaje kondeje lə Lubba jide tə̂. 3 Daw dɔsuje pa lə Mɔyijə kə̂ to nje-kula lə Lubba ddəm pa lə Ngonn batə ddəm nan:«Əbbə-dəwje Lubba kə̂ Nje-singa-mɔngu,nɛ̂nje kə̂ ə-dda bo nya ddəm kura ləde dum dɔ dəwje ddəm!Tɔkə mbay lə gəl-dəwje,nɛ̂n kə̂ aw dda to gatə gatə ddəmto nɛ̂n kə̂ tɔkɔrɔ ddəm.4 Əbbə-dəwje, nân bba a bbəəl rii angngaâ a kɔsu gaji rii ang wa?Mba əi kâra baa â ə-maji tɔyn.Gəl-dəwje tɔyn a ddee kɔsuje məkəjə-gɔlde nangə̂ nɔin tə̂,mba dede tɔyn dooje nɛ̂n-ddaje ləi kə̂ gatə gatə.»5 Goe tə̂ a, moo kəy-polo Lubba mə dara tə̂, tɛɛ̂ tokə təəyn. Kəy-tande kinga-naan lə Lubba kə dəwje laa to məɛ tə̂. 6 Anjəje siri kə̂ uwaje nɛ̂n kəm-to-ndooje siri jide tə̂ le inje kəy-polo Lubba tə̂ le teeje. Dulaje kubbu kə̂ n̂-dda kə lɛn kə̂ maji kə̂ ndɔnrɛn. N̂-tɔje əndaar-kuwa-bbər
         kə̂ n̂-dda kə andə karde tə̂. 7 Nɛ̂nje kə̂ toje kəm baa kə̂ sɔ le, marɛ̂ kâra arə əngoje kə̂ n̂-dda kə andə-narɛ
         anjəje kə̂ siri le kâra kâra. Wungu lə Lubba kə̂ Nje-kisi kə ndɔ kə ndɔ ddusu əngoje le.
         8 Sa kə̂ tɔju piti lə Lubba kə singa-mɔngu laa taa mə kəy-polo Lubba le tɔyn. Dəw kâra asə ta kandə kəy-polo Lubba tə̂ le ang ndərəng ta nɛ̂n kəm-to-ndooje kə̂ siri kə̂ ji anjəje tə̂ kə̂ siri le tunga bba.

Tar dɔ əngoje tə̂ siri161 Moo marə ndu bbar tokə bo kəy-polo Lubba tə̂ le ngaâ pa arə anjəje kə̂ siri le nan: «Awje aw mbəlje əngo wunguje lə Lubba kə̂ siri le dɔ nangə tə̂!»2 Anjə kə̂ to dɔngɔrɛ̂ aw mbəl wungu kə̂ mə əngo tə̂ laa dɔ nangə tə̂. Do kə̂ maji ang
         ddəm aw to nya ddəm oso rɔ dəwje tə̂ kə̂ əndaji lə da le to rɔde tə̂ ngaâ aw poloje
         ətaar kə̂ ndaji da le.3 Anjə kə̂ to joo laa mbəl wungu kə̂ mə əngo tə̂ laa le mə ba-katə tə̂. Ba-katə le təl
         tokə lə məsə dəw kə̂ oy arə nɛ̂nje kə̂ kəm tɔyn kə̂ toje mə ba-katə tə̂ lə oyje.4 Anjə kə̂ to mota laa mbəl wungu kə̂ mə əngo tə̂ laa mə baje tə̂ kə ddutu dɔ maannje
         tə̂ arə mannje le turuje to məsə. 5 Moo ndu anjə kə̂ ɔn dɔ maannje pa nan:«Əi kə̂ ə-to bbokənɛn ddəm ə-to ləw ddəm ə-maji tɔyn ddəmə-to gatə gatə ɔju dɔ sariyaje kə̂ ə-gangə nəənn.6 N̂-kaynje məsə dəwje ləi ddəm məsə njê-kilaje mbər tar ləi ddəm.Mba yeenn bba arəde məsə karə dayje.Nɛ̂ɛnn â asə ta dda kə de.»7 Goe tə̂ a, moo marə ndu kə̂ bbar bann tə̂ le nan: «Tɔkɔrɔ njaa, Əbbə-dəwje Lubba kə̂ nje-singa-mɔngu, sariyaje ləi to sariyaje kə̂ tɔkɔrɔ ddəm gatə gatə ddəm.»8 Anjə kə̂ to sɔ laa mbəl wungu kə̂ əngo tə̂ laa dɔ kar tə̂. Darə ddəw kar le karə puru
         laa ɔn dəwje. 9 Puru kar kə̂ tunga nya le ɔn dəwje le. N̂-tajije ri Lubba kə̂ ee kə singa dɔ nɛ̂n
         kəm-to-ndooje tə̂ nəənn tɔyn le. A n̂-turuje məde mba kɔsu gajɛ̂ ang.10 Anjə kə̂ to min laa mbəl wungu kə̂ mə əngo tə̂ laa dɔ ngende-mbay tə̂ lə da le. Yeenn
         ngaâ lo tuka ndul dɔ bbe-kɔn tə̂ lə da le. Kəm-to-ndoo uta dɔ dəwje arə dəwje ngəərje
         ngangəde. 11 N̂-tajije ri Lubba kə̂ darâ mba ndoo kə̂ daw dooje ddəm mba do kə̂ maji ang kə̂ oso
         rɔde tə̂ le ddəm. A n̂-tusuje kula-ddadeje kə̂ maji ang dinyaje ang.12 Anjə kə̂ to misan laa mbəl wungu kə̂ mə əngo tə̂ laa mə tɔkə ba tə̂ kə̂ ria nan Əparatə.
         Maann le ii mba kinya ddəw karə tɔkə mbayje kə̂ inje ər kəm kar tə̂ aw ddeeje. 13 Ngaâ, moo ndilje kə̂ maji ang mota, ndil kə̂ dɔngɔr in mə kil da tə̂ kə̂ unn da-rɔ
         mar le tee, ndil kə̂ to joo laa in mə kil da tə̂ kə̂ kâra le, mota laa in mə kil
         nje-kila mbər tar tə̂ kə̂ tɔkɔrɔ ang le daw teeje. Ndilje kə̂ maji ang kə̂ mota le
         undaje rɔ ənginaynje. 14 To ndilje kə̂ maji ang kə̂ aw ddaje nɛ̂n-mɔrije. Dawje ta kinga tɔkə mbayje kə̂ dɔ nangə tə̂ tɔyn ta mbɔnde
         nginan nɛ̂n ddɔ kə̂ tɔkə ndɔ tə̂ lə Lubba kə̂ nje-singa-mɔngu.15 Əbbə-dəwje pa nan: «Oo, maw ddee tokə lə nje-bboko. Maji arə dəw kə̂ isi kəm baa bbo tibbi ang
         ngaâ ngəm kubbu rɔɛ̂ tə̂. Baann bba nâ nja rɔɛ̂ baa karə dəw ooe a to nɛ̂n-rɔ-kul
         ang.»16 Ndilje kə̂ maji ang le mbɔnje mbayje le lo tə̂ kə̂ daw bbar kə tar ebərə nan Armagedɔn.17 Anjə kə̂ to siri laa mbəl wungu kə̂ mə əngo tə̂ laa mə ləl tə̂. Marə ndu bbar kə singa
         ngende-mbay tə̂ kə̂ kəy-polo Lubba tə̂ le nan: «Bbayɛ̂ ngaa!» 18 Ndi təəl nya nya, marə ndu bbar nya, ndi ndangə nya nya ngaâ nangə yəkə kə singa.
         Ləw baa kə̂ dəwje toje dɔ nangə tə̂, ndɔ kâra nangə nayn yəkə tokə baann ang bbay.
         19 Babilɔnn kə̂ to bbe-bo le kayn loe mota ngaâ tɔkə bbeje lə gəl-dəwje osoje. Yeenn ngaâ Lubba
         ole məɛ̂ dɔ Babilɔnn bbe-bo tə̂ le ngaâ arə bɛn kə̂ to wungu laa kə̂ aw ɔn to puru mə əngo tə̂ dəwje kə̂ mə bbe tə̂ le ayje. 20 Dɔ dərə-maannje tɔyn aynje ngaâ ddingirije gotoje. 21 Kɔjuje kə̂ ngɔnguje nya ngaâ ɔɔyje asə nɛ̂n kə̂ kilo dɔsɔ inje darâ gaynje dɔ dəwje
         tə̂ ngaâ dəwje le tajije ri Lubba mba nɛ̂n ndoo kə̂ kɔju le dda kə̂ de le, mba to
         nɛ̂n kəm-to-ndoo kə̂ to bbəəl nya.

Sariya kə̂ dɔ Babilɔnn tə̂171 Goe tə̂ a, marə anjə kâra horo anjəje tə̂ kə̂ siri kə̂ uwaje əngoje siri jide tə̂ le ddee ngaâ pa arəm nan: «Ə-ddee, mâ
         tɔji sariya kə̂ dâ gangə dɔ dɛnɛ̂n tə̂ kə̂ to tɔkə nje-kaya kə̂ isi mbɔr tɔkə baje
         tə̂ le. 2 Ne â tɔkə mbayje kə̂ dɔ nangə tə̂ ddaje nɛ̂n-kaya dɔɛ̂ tə̂ ngaâ dəwje kə̂ dɔ nangə
         tə̂ ayje bɛn kaya laa arə ddade.»3 Goe tə̂ a, Ndil uwam ngaâ anjə le unnum aw səm mə kɔr tə̂, a moo marə dɛnɛ̂n isi dɔ marə da tə̂
         kə̂ kasɛ. Rɔɛ̂ tɔyn to ri nɛ̂n-tajije kə̂ ta taji nɛ̂n Lubba dɔrɔ. Dɔɛ̂ ee siri a
         gajɛ̂ dɔku. 4 Dɛnɛ̂n le ula kubbu kə̂ kasɛ kə̂ kura ngaâ ndɔnrɛn. Nula nɛ̂n-mandəje kə̂ n̂-dda
         kə andə-narɛ kə kɔr ərje kə̂ gatɛ̂ ngəng kə mərəje. Nuwa əngo andə-narɛ jia tə̂. Nɛ̂n-yərəwje
         kə nɛ̂n-kayaje laa kə̂ asə koo kə kəm ang ddusuje mə əngo le. 5 N̂-dda marə ri əngo-nɔɛ̂n tə̂, to ri kə̂ dəw gərə kandɛ̂ ang. Ri le nan: «Babilɔnn bbe-bo, kɔn dɛnɛ̂n njê-kayaje, kɔn nɛ̂nje kə̂ dɔ nangə tə̂ kə̂ asə ta koo kə kəm
         ang.» 6 Moo dɛnɛ̂n le a, məsə dəwje lə Lubba kə məsə njê-tar-najije lə Jeju kə̂ nay le aw ddɛɛ̂ tokə lə koto.Koo kə̂ mooe a, məm unda dɔ binya nya. 7 Yeenn ngaâ anjə le pa arəm nan: «Məi aw unda dɔ binya mba ddi wa? Mâ pa nɛ̂n kə̂ iya rɔɛ̂ kə̂ dɔ
         dɛnɛ̂n tə̂ nəənn kə ye kə̂ dɔ da tə̂ kə̂ dɔɛ̂ ee siri ngaâ gajɛ̂ ee dɔku kə̂ nisi
         dɔɛ̂ tə̂ nəənn kari. 8 Da kə̂ ooe le to ləw, a n̂-to ang ngaa. Nâ kin tɔkə buwa tə̂ kə̂ sunrɛ̂ goto le tee ta kaw nayn kə kɔrɔ̂ nyɔm. Bbo dəwje kə̂ kunn-kutu duninya tə̂ nu duja ride
         makəturu təbbə tə̂ ang ooje da le a, məde a kunda dɔ binya. Mba n̂-to ləw, a n̂-to
         ang ngaa, a nâ təl kunda lo tee bbay.9 «Kar tə̂ nəənn, maji karə nje-nɛ̂n-gərə ee kə kəm-karɛ tɔ bba: Dɔ da kə̂ siri le to
         ddingirije siri kə̂ dɛnɛ̂n le isi dɔɛ̂ tə̂, n̂-toje to tɔkə mbayje siri tɔ. 10 Njê kə̂ min osoje mban. Misan ləde aw ɔn mbay, a siri ləde nayn ddee ang bbay. Â
         bbo n̂-ddee a, nâ kisi mba gɔju kar baa. 11 Da kə̂ to ləw bba goto ngaa le, ne njaa n̂-to tɔkə mbay kə̂ to jijoo laa le. N̂-to
         horo njê kə̂ siri tə̂ le tɔ. Naw ta nayn kə kɔrɔ̂ baa nyɔm.12 «Gaji da kə̂ dɔku kə̂ oo le to tɔkə mbayje dɔku kə̂ nayn ɔnje mbay ang bbay. A dâ
         kinga singa kə̂ ta kɔn nɛ̂n mbay mba gɔl kar kâra kə da le. 13 Dede dɔku tɔyn kəjə ləde kâra baa: Ta karə da le singa-mɔngu ləde kə singa ləde.
         14 Dâ dda ddɔ kə Ngonn batə le, a Ngonn batə le a tətəde kə ddɔ, mba n̂-to Əbbə-əbbə-dəwjeje ddəm n̂-to Mbay-dɔ-mbayje ddəm. Njê
         kə̂ Lubba bbarde kə njê kə̂ n̂-mbərəde kə dəwje laa kə̂ eeje saa a tətəjede kə ddɔ
         tɔ.» 15 Goe tə̂ a, anjə le pa arəm bbay nan: «Maannje kə̂ dɛnɛ̂n nje-kaya le isi mbɔrɛ̂ tə̂
         kə̂ oo le to dəwje dang dang. To dəwje kə̂ banya, njê kə̂ gəlde dang dang kə dəwje
         kə̂ ndɔn-tarje ləde to dang dang. 16 Gaji da kə̂ dɔku kə̂ oo le ddəm da le ddəm dâ mbətəje dɛnɛ̂n nje-kaya le, dâ taaje
         nɛ̂nje laa tɔyn ngaâ dâ kinyɛ̂je rɔɛ̂ baa. Dâ kusaje taal-rɔɛ̂ ngaâ dâ roeje
         kə puru. 17 Mba Lubba ula kəjə laa məde tə̂ karə n̂-ddaje nɛ̂n kə̂ məɛ̂ ndiki. Dâ ddaje nɛ̂n
         kə̂ kâra baa. Dâ kinyaje singa kɔn-mbay ləde ji da tə̂ le ndərəng ta karə tarje
         lə Lubba ddeeje to nɛ̂n kə̂ tɔkɔrɔ.18 «Dɔbɔnyɛ̂, dɛnɛ̂n kə̂ ooe le to tɔkə bbe kə̂ ɔn dɔ tɔkə mbayje kə̂ dɔ nangə tə̂.»

Koso lə Babilɔnn181 Goe tə̂ a, moo marə anjə dang in darâ aw ddisi. Nee kə singa kə̂ ngəng ngaâ ndoko laa uru dɔ nangə tə̂.
         2 Nuru əkii kə singa nan:«Noso mban, noso mban,Babilɔnn bbe-bo le!N̂-ddee to lo dda bbe kə lo kiya-rɔ le ndilje kə̂ maji ang dang dang tɔyn,kə əəlje kə̂ maji ang dang dang tɔyn kə̂ dəwje ndikije ang.3 Mba gəl-dəwje tɔyn ayje koto bɛn kaya laa kə̂ ɔn to puru le.Tɔkə mbayje kə̂ dɔ nangə tə̂ ddaje nɛ̂n-kaya dɔɛ̂ tə̂.Ngaâ njê-nɛ̂n-labbəje kə̂ dɔ nangə tə̂ ingaje nɛ̂n nyaɔju dɔ nɛ̂n-kingaje kə̂ gatɛ̂ ngəng kə̂ n̂-dda bboe nya le.»4 Goe tə̂ a, moo marə ndu mə dara tə̂ nan:«See dəwje ləm,ə-teeje mə tɔkə bbe tə̂ nəənn kə ddang,mba karə ə-ddaje saa majang laa ang,bba karə nɛ̂n kəm-to-ndoo oso dɔse tə̂ saa tɔ ang.5 Mba majangje laa banyaje kə dɔ naan tə̂ dɔ naan tə̂ndərəng ɔru dara arə Lubba ole məɛ̂ dɔ nɛ̂n-ddaje tə̂ laakə̂ toje gatə gatə ang le.6 Maji karə ə-ddaje saa nɛ̂n tokə ye kə̂ n̂-dda kə njê-marɛ̂je.Nɛ̂n kə̂ n̂-dda kə dəw gɔl kâra a,ə-ddaje saa gɔl joo.Əngo kə̂ nungu koto bɛn mə tə̂ a,unguje tə̂ gɔl joo arɛ̂je.7 N̂-ndiki kɔsu gaji rɔɛ̂ nya ddəmn̂-ndiki nɛ̂n-kinga nya ddəm.Yeenn bba, ulaje kəmɛ̂ ndoo,arəje nuwa ndoo tokə baann tɔ.Mba n̂-pa məɛ̂ tə̂ nan: ‹Misi to dɛnɛ̂n-mbay,m-to dɛnɛ̂n-ndubba angngaâ mâ kuwa-ndoo ndɔ kâra ang.›8 Mba yeenn bba,nɛ̂n kəm-to-ndooje kə̂ toje ɔju dɔɛ̂a kosoje dɔɛ̂ tə̂ ndɔ kâra baa njaa.Nɛ̂nje le toje to: Yo, ndoo, tɔkə bbo ngaâ puru a kɔɛ̂n.Mba Əbbə-dəwje Lubba kə̂ gangə sariya dɔɛ̂ tə̂ leto nje-singa-mɔngu.»9 Yeenn ngaâ tɔkə mbayje tɔyn kə̂ dɔ nangə tə̂ kə̂ ddaje nɛ̂n-kaya dɔɛ̂ tə̂ ddəm ddaje
         saa bbo nɛ̂n-kingaje ddəm le a nɔnje ngaâ dâ ndingaje rɔde kar tə̂ kə̂ dâ kooje
         sa-puru kə̂ aw ɔɛ̂n le. 10 Ndoo kə̂ naw noo le a ddade bbəəl ngaâ dâ karje ddəw əw bba dâ paje nan:«Nɛ̂n kəm-to-ndoo bbo!Nɛ̂n kəm-to-ndoo kə̂ baann bba be wa!Bbe-bo, Babilɔnn, bbe-bo kə̂ ngəng!Gɔl kar tə̂ kâra baa njaa sariya ddee dɔi tə̂ tokə be nəənn!»11 Njê-nɛ̂n-labbəje kə̂ dɔ nangə tə̂ nɔnje ngaâ uwaje ndoo mbɛɛ̂, mba nje-ndoko nɛ̂nje
         ləde goto ngaa. 12 Nɛ̂nje tokə andə, andə-narɛ, kɔr ərje kə̂ gatɛ̂ ngəng, mərəje, kubbuje kə̂ n̂-dda
         kə lɛɛn kə̂ kasɛ kə̂ ndɔnrɛn kə yeje kə̂ n̂-dda kə nɛ̂n kə̂ ria nan sowa, kamje tɔyn
         kə̂ ətəje maji, nɛ̂nje kə̂ n̂-dda kə ngangə kərə, nɛ̂nje tɔyn kə̂ n̂-dda kə kakə kə̂
         gatɛ̂ ngəng, nɛ̂nje kə̂ n̂-dda kə tungu kə andə-narɛ wase kə ər kə̂ kura kə̂ ria nan
         marbərə. 13 Nɛ̂nje kə̂ maji dang dang kə̂ daw njiri nɛ̂n nɛ̂n, dukann, nɛ̂n kə̂ ria nan mir, nɔn-kakə kə̂ ətə maji, bɛn, ubbu, nduju, ble, mangəje, batəje, sundaje kə sarɛtəje, bbərəje kə dəwje kə̂ duwade ta ddɔ tə̂ to
         bbərəje. 14 Njê-nɛ̂n-labbəje le paje nan: «Nɛ̂nje kə̂ aw dda bboe nya ləw le aynje awje ddəw
         əw səi ngaa. Nɛ̂n-kingaje ləi kə̂ maji wase ndɔnrɛn le gotoje tɔyn jii tə̂ ngaa. Dâ
         təl kinga ture tə̂ ang ngaa.»15 Njê-nɛ̂n-labbəje kə̂ ingaje nɛ̂n mbɛɛ̂ le a kooje ndoo kə̂ naw noo le a, bbəəl a
         kuta dɔde ngaâ dâ karje ddəw əw bba dâ nɔnje ddəm dâ kuwaje ndoo ddəm. 16 Dâ paje nan:«Nɛ̂n kəm-to-ndoo bbo!Nɛ̂n kəm-to-ndoo bbo!Dɔngɔr, bbe-bo nəənn aw ula kubbuje kə̂ kura kə̂ kasɛ kə̂ ndɔnrɛn.Naw nula nɛ̂n-mbije kə nɛ̂n-jije kə̂ n̂-dda kə andə kə kɔr ərje kə̂ gatɛ̂ ngəng kə
         mərəje!17 A mə gɔl kar tə̂ kâra baa njaanɛ̂n-kingaje laa kə̂ banya le tɔyn tujuje bbo!»Ngaâ njê-kuwaje tɔkə toje tɔyn kə dəwje kə̂ aw ddaje kula dɔ ba-katə tə̂ kə njê
         kə̂ aw njaje dɔ ba-katə tə̂ kə tɔkə to kə dəwje kə̂ aw ingaje nɛ̂n-kusa tade ddəw
         kula tə̂ kə̂ dɔ ba-katə tə̂, darje ddəw əw 18 ngaâ dooje sa-puru kə̂ aw ɔɛ̂n le a, duruje əkii nan: «Tɔkə bbe kə̂ dda bba asə naan
         kə bbe-bo wa?» 19 Daw jinje əbaburu nangə dunguje dɔde tə̂, n̂-nɔnje, n̂-ndingaje ndoo n̂-paje nan:«Nɛ̂n kəm-to-ndoo bbo!Nɛ̂n kəm-to-ndoo bbo!Bbe-bo, bbe kə̂ ddəw nɛ̂n-kinga tə̂ laa kə̂ banya,njê tɔkə toje tɔyn ingaje nɛ̂n nɛ̂n le,mə gɔl kar tə̂ kâra baa njaan̂-təl to dɔ-ndubba bbo!»20 Dəwje kə̂ darâ, ə-ddaje rɔ-nəəl mba koso lə Babilɔnn le.See dəwje lə Lubba, see njê-kaw-kulaje kə njê-kilaje mbər tar lə Lubba,ə-ddaje rɔ-nəəl tɔ,mba Lubba gangə sariya dɔɛ̂ tə̂ mba nɛ̂n kə̂ n̂-dda kə se le.21 Marə anjə kə̂ nje-singa-mɔngu unn marə tɔkə biri-ər kə̂ ɔɔy ila mə ba-katə tə̂ ngaâ pa nan:«Dâ kila Babilɔnn bbe-bo kə singa tokə be tɔ:Dâ təl kingɛ̂ ang ngaa.22 Dəw a koo kɔru nɛ̂n-kəm lə njê-kondeje bbe ləi ang ngaa ddəmndu njê-nɔn-paje ang ngaa ddəmkɔru njê-kɔlje mbula,kə njê-toje təbbə ang ddəm.Dəw a kinga nje-gusu kə̂ aw dda marə kula kâra bbe ləi ang ngaa ddəmdəw a koo kɔru nɛ̂n kə̂ daw duru birî bbeê ləi ang ngaa ddəm.23 Puru lambe a ndoko mə bbe tə̂ ləi ang ngaa ddəmdəw a koo ndu basan de kə ngonn mandəkə̂ n̂-taaje naan tokə siki bbeê ləi ang ngaa ddəmmba njê-nɛ̂n-labbəje kə̂ bbeê ləi toje to dəwje kə̂ ngəng kə̂ dɔ nangə tə̂ngaâ ərə gəl-dəwje tɔyn kə nɛ̂n-kumanje ləi kə̂ aw dda arə n̂-ndəəmje ddəw.24 Mba mə bbe tə̂ ləi â n̂-kayn məsə dəwje tɔyn kə̂ n̂-tɔlde dɔ nangə tə̂ ddəmməsə njê-kilaje mbər tar lə Lubba ddəmdəwje lə Lubba ddəm.»

Pa sɔn bbar mə dara tə̂191 Goe tə̂ a, moo marə ndu bbar bo tokə ndu dəwje kə̂ banya mə dara tə̂ nan:«Aleluya!Kaji, piti kə singa-mɔngu toje to lə Lubba ləje.2 Mba sariyaje laa kə̂ naw gangə toje kə̂ dɔgɔlɛ̂ ddəm toje gatə gatə ddəm.N̂-gangə sariya dɔ tɔkə dɛnɛ̂n nje-kaya tə̂ kə̂ tuju dɔ nangə kə kaya laangaâ nila barə məsə njê-kulaje laa kə̂ n̂-tɔlde le dɔɛ̂ tə̂.»3 Ngaa n̂-təl n̂-paje bbay nan:«Aleluya!Sa-puru kə̂ ɔn tɔkə bbe leaw tu kə ndɔ kə ndɔ.»4 Tɔkəje kə̂ dɔjoo gire sɔ le kə nɛ̂nje kə̂ toje kəm baa kə̂ sɔ le ɔsuje məkəjə-gɔlde nangə̂
         ngaâ poloje Lubba kə̂ isi ngende-mbay tə̂ laa. N̂-paje nan: «Amɛnn! Aleluya!»5 Ngaâ, marə ndu bbar ngende-mbay tə̂ le nan:«Ɔsuje gaji Lubba ləje,see njê-kulaje laa tɔyn,see njê kə̂ ngaji kə see njê kə̂ bo kə̂ aw bbəəleje!»6 Moo marə ndu tokə ndu dəwje kə̂ banya ddəm tokə kɔru tɔkə maann ddəm tokə kɔru ndi kə̂ ndangə kə singa
         ddəm. Ndu le pa nan:«Aleluya!Mba Əbbə-dəwje Lubba,Nje-singa-mɔngu aw ɔn bbe ngaa.7 N-ddaje rɔ-nəəl, jarəje rɔje nəəlje, n-piteje,mba kar kusu taa-naan lə Ngonn batə le asə ngaa,dɛnɛ̂n laa le gɔl rɔɛ̂ mban.8 Darə nula kubbu lɛɛn kə̂ ndɔnrɛn kə̂ nɛ̂n-yərəw ɔru ang.»Mba kubbu lɛɛn le to kula-ddaje kə̂ gatə gatə kə̂ dəwje lə Lubba ddaje.9 Anjə le pa arəm nan: «Uja tar nəənn makəturu tə̂: ‹Maji arə dəwje kə̂ n̂-bbarde kusu
         taa-naan tə̂ lə Ngonn batə!› » Goe tə̂ a, n̂-pa narəm nan: «To tarje lə Lubba njaa.»10 M-tee moso kɔ gɔlɛ̂ tə̂ ta pole, a n̂-pa narəm nan: «Ə-dda nɛ̂ɛnn ang! M-to nje-kula
         mari ddəm nje-kula mar ngakɔinje kə̂ aw ngəmje tar-najije lə Jeju ddəm. Lubba â maji karə ə-pole!»Tar-najije lə Jeju toje to tarje kə̂ ddeeje dɔ njê-kilaje mbər tarje tə̂ lə Lubba bba aw paje.Dəw kə̂ aal sunda kə̂ nda11 Goe tə̂ a, moo dara təəyn, a moo sunda kə̂ nda. Dəw kə̂ aal sunda le ria nan: «Dəw
         kə̂ aw dda nɛ̂n kə dɔgɔlɛ̂, Dəw kə̂ tɔkɔrɔ.» Naw gangə sariya ngaâ naw dda ddɔ ddəw
         nɛ̂n tə̂ kə̂ gatə gatə. 12 Kəmɛ̂ to tokə puru kə̂ aw ɔn. Əjɔkudɔ tokə banya toje dɔɛ̂ tə̂. N̂-dda marə ri rɔɛ̂ tə̂, a ne kə̂ karɛ̂ baa njaa n̂-gərə
         ri le. 13 Ngaâ nula kubbu kə̂ ngal kə̂ to məsə tɔyn. Ria nan «Tar lə Lubba.» 14 Njê-ddɔje kə̂ darâ isije dɔ sundaje tə̂ kə̂ nda ngaâ aw ɔruje goe. Dulaje kubbu
         lɛɛn kə̂ kura, kə̂ nda kə̂ nɛ̂n-yərəw ɔru ang. 15 Marə tɔkə kiya kə̂ atə in ta dəw tə̂ kə̂ aal sunda le tee ta tuka nɛ̂n gəl-dəwje.
         Nâ kɔn dɔde karə ngəng nya. Nâ tɔju wungu lə Lubba kə̂ to nje-singa-mɔngu, wungu
         laa kə̂ aw ɔn puru, ddəw mbɔyn tə̂ kə̂ nâ mbɔynde kə gɔlɛ̂ tokə lə kandə binyə mə nɛ̂n-kore-maann binyə tə̂. 16 N̂-dda marə ri kubbu tə̂ laa kə̂ ngal le ddəm binge tə̂ ddəm nan: «Mbay-dɔ-mbayje
         kə Əbbə-əbbə-dəwjeje.»17 Goe tə̂ a, moo marə anjə ar taar mə kar tə̂. Nuru əkii kə singa narə əəlje tɔyn kə̂ aw ilaje mə dara tə̂ nan:
         «Ə-ddeeje ə-mbɔnje naan mba tɔkə kusu lə Lubba, 18 mba kɔn taal tɔkə mbayje, taal mbayje lə mbambaje kə taal njê-singa-mɔnguje. Taal
         sundaje kə taal njê kə̂ aalje sundaje le, taal dəwje tɔyn, bbərəje kə bbərəje ang,
         taal dəwje kə̂ ngaji kə dəwje kə̂ bo.»19 Goe tə̂ a, moo da le kə tɔkə mbayje kə̂ dɔ nangə tə̂ kə mbambaje ləde. N̂-mbɔnje naan
         ta ddɔ kə dəw kə̂ isi dɔ sunda tə̂ le, ne kə mbambaje laa. 20 Duwa da le kə nje-kila mbər tar kə̂ tɔkɔrɔ ang le. Ne kə̂ dda nɛ̂n-mɔrije nɔɛ̂n tə̂
         bba nərə nɛ̂n njê kə̂ əndaji da laa to əngo-nɔnde tə̂ ngaâ aw poloje ətaar laa le.
         Dungude joo kəm, kəm baa ndakə puru supərə tə̂ kə̂ aw ɔn. 21 N̂-tɔl kəseje kə tɔkə kiya kə̂ in ta dəw tə̂ kə̂ isi dɔ sunda tə̂ tee le ngaâ əəlje
         tɔyn ɔnje taalde arə məde ndann.

Tar bbal kə̂ doro kâra (1 000)201 Goe tə̂ a, moo marə anjə in darâ aw ddisi. Nuwa ngaw kele ta tɔkə buwa kə̂ sunrɛ̂ goto le kə kula njamji kə̂ ɔɔy jia tə̂. 2 Nuwa da kə̂ unn da-rɔ mar, kə̂ to li kə̂ ləw, kə̂ to əsu, kə̂ to Satan le ngaâ n̂-tɔɛ̂ kə kula njamji mba bbal doro kâra (1 000) 3 Nilɛ̂ tɔkə buwa tə̂ kə̂ sunrɛ̂ goto le ngaâ nutu tɛɛ̂, n̂-lətə ta buwa le dɔɛ̂ tə̂ mba karə nərə gəl-dəwje ang ngaa
         ndərəng mba bbal doro kâra le. Goe tə̂ a, dâ tute mba marə kar ngaji.4 Goe tə̂ a, moo ngende-mbayje. Darə singa dəwje kə̂ isije dɔɛ̂ tə̂ karə n̂-gangəje
         sariya. Moo ndil dəwje kə̂ n̂-tɔlde mba tar-naji lə Jeju kə̂ n̂-paje ddəm mba tar lə Lubba ddəm. Moo ndil dede kə̂ n̂-mbətəje ta kɔsu məkəjə-gɔlde
         nɔn da tə̂ le ddəm nɔn ətaar tə̂ kə̂ ndaji da tə̂ le ddəm dɔsu əndaji əngo-nɔnde tə̂
         ang ddəm mə jide tə̂ ang ddəm le tɔ. N̂-ndolje ngaâ dɔnje mbay kə Kristə asə bbal doro kâra (1 000). 5 Kəsə dəwje kə̂ oyje ndolje ang ndərəng bbal doro kâra le asə. Yeenn to dɔngɔr ndol
         lə dəwje kə̂ oyje. 6 Maji arəde, de dəwje kə̂ dɔngɔr ndol lə dəwje kə̂ oyje, deeje horode tə̂. N̂-toje
         to dəwje lə Lubba njaa! Yo kə̂ gɔl joo laa ee kə singa dɔde tə̂ ang. Dâ toje to njê-poloje
         lə Lubba ddəm lə Kristə ddəm ngaâ dâ kɔnje saa mbay bbal doro kâra le.Koso lə Əsu7 Bbo bbal doro kâra le tunga a, dâ kɔru Satan kəy-kula tə̂, 8 ngaâ nâ kaw kərə gəl-dəwje kɔyn nangə tə̂ kə̂ sɔ tɔyn, yeenn pa nan Gogə kə Magogə.
         Nâ mbɔn dəwje le mba dda nɛ̂n ddɔ. Kɔrde banya tokə ənangara ta ba-katə.9 N̂-taaje dɔ nangə tɔyn ngaâ n̂-gukuje dɔ gɔng lə dəwje Lubba ddəm tɔkə bbe kə̂ Lubba
         ndiki nya ddəm. A puru in darâ ddisi ngaâ ɔnde. 10 Ngaâ dila Əsu kə̂ nje-kərəde le mə ndakə puru kə supərə tə̂, lo tə̂ kə̂ da le kə nje-kila mbər tar kə̂ tɔkɔrɔ ang le eeje tə̂. Dâ kooje
         ndoo nya, kar kə til, bbal kə bbal.Dɔbɔyn Sariya11 Goe tə̂ a, moo tɔkə ngende-mbay kə̂ nda kə dəw kə̂ isi dɔɛ tə̂. Nangə kə dara ɔtuje
         aynje nɔɛ̂n tə̂ kə ddang arə dəw təl oode ang ngaa. 12 Ngaâ moo dəwje kə̂ oyje, njê kə̂ ngaji kə njê kə̂ bo, darje taar nɔn ngende-mbay
         tə̂ le. N̂-təəyn makəturuje, a n̂-təl n̂-təəyn marə makəturu bbay, to makəturu təbbə.
         Ngaâ n̂-gangə sariya dɔ dəwje tə̂ kə̂ oyje asə kəm kula-ddade, tokə ye kə̂ n̂-dda
         makəturuje tə̂ le. 13 Ba-katə tee kə niinn dəwje kə̂ nayn məɛ̂ tə̂. Ngaâ yo kə lo lə dəwje kə̂ oyje teeje
         kə̂ niinn dəwje kə̂ toje məɛ̂ tə̂ arə n̂-gangə sariya dɔde tə̂ kâra kâra asə kəm
         kula-ddade. 14 Goe tə̂ a, dungu yo kə lo lə dəwje kə̂ oyje le mə ndakə puru tə̂. Ndakə puru le to
         yo kə̂ gɔl joo laa. 15 Dəw kə̂ dinga ria makəturu təbbə tə̂ le ang a, dilɛ̂ ndakə puru tə̂ le.

Dara kə̂ siki kə nangə kə̂ siki211 Goe tə̂ a, moo dara kə̂ siki kə nangə kə̂ siki. Mba dara kə̂ dɔngɔr kə nangə kə̂ dɔngɔr
         ikije ngaâ ba-katə goto ngaa. 2 Ngaâ moo tɔkə bbe kə̂ maji tɔyn kə̂ to Jerujalɛm kə̂ siki kə̂ in rɔ Lubba tə̂ darâ
         aw ddisi. Tɔkə bbe le to tokə lə dɛnɛ̂n kə̂ dda mandə ngaâ ar dɔgɔlɛ̂ tə̂ aw nginan
         ngawɛ̂je. 3 Moo ndu bbar kə singa ngende-mbay tə̂ le nan: «Bbasinɛn, kəy lə Lubba to horo dəwje
         tə̂ ngaa. Nâ dda bbe kə̂ de ngaâ dâ toje to dəwje laa. Ne Lubba njaa nâ kisi kə
         de ngaâ nâ to Lubba ləde. 4 Nâ bɔru maann-nɔn tɔyn kəmde tə̂. Yo a goto ngaa. Ndoo, əkii kə nɛ̂n kəm-to-ndoo
         a gotoje, mba nɛ̂nje kə̂ ləw ndayje mban.»5 Ngaâ dəw kə̂ isi ngende-mbay tə̂ le pa nan: «Oo! M-dda nɛ̂nje tɔyn tokə siki ngaa.»
         N̂-pa nan: «Uja tarje nəənn makəturu tə̂. Mba tarje ləm to tarje kə̂ tɔkɔrɔ ngaâ
         asəje karə dəw unda məɛ̂ dɔɛ tə̂.» 6 Ngaâ n̂-pa narəm nan: «Bbayɛ̂ ngaa! M-to Alpa kə Omega, m-to kunn-kutu nɛ̂n ddəm dɔbɔyn nɛ̂n ddəm. Dəw kə̂ kunda ɔɛ̂n a, əman,
         mâ karɛ̂ maann kə̂ aw arə təbbə nay baa. To maann kə̂ aw in mə nangə tə̂ aw tee.
         7 Dəw kə̂ tətə ddɔ a, mâ karə nɛ̂njeenn le ddeeje to laa. Mâ to Lubba laa ngaâ nâ
         to ngonnəm. 8 A njê-bbəəlje, njê kə̂ tusuje mə-kunn inyaje, njê-nɛ̂n-ddaje kə̂ maji ang, njê-tɔlje
         dəwje, njê-ddaje lo-to-majang, njê-maalje, njê-poloje kɔr kə njê-ngəmje tɔyn,
         lo ləde to mə ndakə puru kə supərə tə̂. Yeenn to yo kə̂ gɔl joo laa.»Jerujalɛm kə̂ siki9 Goe tə̂ a, anjə kâra horo njê kə̂ siri tə̂ kə̂ uwaje əngo nɛ̂n kəm-to-ndooje kə̂ siri jide tə̂
         le ddee pa arəm nan: «Ə-ddee arə m-tɔji nje-ngaw le, dɛnɛ̂n lə Ngonn batə le.»10 Ndil uwam ngaâ anjə le unnum aw səm dɔ ddingiri tə̂ kə̂ bo kə̂ ndəw. N̂-tɔjum Jerujalɛm
         kə̂ to tɔkə bbe kə̂ maji tɔyn kə̂ in darâ rɔ Lubba tə̂ aw ddisi le. 11 Ndoko lə Lubba dda arə Jerujalɛm le ndɔnrɛn. Ndɔnrɛn laa le tokə ndɔnrɛn lə kɔr ər
         kə̂ gatɛ̂ ngəng kə lə kɔr ər kə̂ ria nan jaspə kə̂ arɛ yərərə. 12 Ndoko kə̂ dila n̂-guku nɛ̂n dɔ tɔkə bbe le ndəər ddəm ndəw ddəm. Ta-ndoko le ee dɔku
         gire joo. Anjəje dɔku gire joo arje ta-ndokoje tə̂ le kâra kâra. N̂-dda rije ta-ndokoje tə̂ le.
         To ri gəl ngann Ijarayɛlje kə̂ dɔku gire joo. 13 Ta-ndokoje lə mota toje ər kəm kar tə̂, mota toje ər kandə tə̂ lə kar, mota ər dagoo,
         mota ər bəər. 14 Dɔsu ndoko le dɔ ərje tə̂ dɔku gire joo kə̂ dungu nɛ̂n gɔlɛ̂ ngaâ n̂-dda ri njê-kaw-kulaje kə̂ dɔku gire joo kə̂ toje to lə Ngonn batə le kar ərje tə̂ kə̂ dɔku gire joo le kâra kâra.15 Anjə kə̂ aw pa səm tar le uwa marə nɛ̂n kə̂ daw dɔju nɛ̂n nɛ̂n jia tə̂. Nɛ̂n le to
         tokə lə karə waa. N̂-dda kə andə-narɛ. Nuwa nɛ̂n le ta kɔju nɛ̂n tɔkə bbe le, ta-ndokoje
         le kə ndoko le. 16 Mbo-kar bbe le ee sɔ. Ngal laa kə tatə laa asə naan. Anjə le ɔju bbe le kə karə kə̂
         jia tə̂ le, a ngal laa, tatə laa kə ndəw laa asə metere kɔr joo (200) gɔl doro dɔku
         gire joo (12 000).+17 Nɔju ndoko kə gusu kə̂ dəwje aw ɔjuje nɛ̂n nɛ̂n a, ngal asə gɔju metere kɔr kâra
         kə dɔsɔ gire sɔ (144).+18 Dɔsu ndoko le kə ər kə̂ maji kə̂ ria nan jaspə, a n̂-dda tɔkə bbe le kə andə kə̂ yərəw
         ɔru ang kə̂ kəmɛ̂ arɛ yərərə. 19 N̂-dda kar ər kə̂ dɔsu nɛ̂n gɔl ndoko le kə ərje dang dang kə̂ gatɛ̂ ngəng darə kura.
         N̂-dda kar dɔngɔr ər le kə ər kə̂ ria nan jaspə, n̂-dda joo laa kə sapir, mota laa
         kə kalseduwann, sɔ laa kə emerodə, 20 min laa kə sardonikis, misan laa kə sarduwann, siri laa kə krijolitə, jijoo laa kə
         beril, jikara laa kə̂ topajə, dɔku laa kə krijoparajə, dɔku gire kâra laa kə yasɛntə,
         dɔku gire joo laa kə ametistə. 21 Ta-ndokoje kə̂ dɔku gire joo le toje to mərəje dɔku gire joo. Ta-doko kâra a, n̂-dda
         kə mərə kâra baa. N̂-dda natə tɔkə bbe le kə andə kə̂ maji kə̂ kəmɛ̂ arɛ yərərə.22 A moo kəy-polo Lubba mə tɔkə bbe tə̂ le ang. Mba Əbbə-dəwje Lubba kə̂ Nje-singa-mɔngu njaa, de kə Ngonn batə â n̂-toje to kəy-polo Lubba kə̂ mə tɔkə bbe tə̂ le. 23 Bbe le aw ndiki karə kar ɔsu wase karə nɛyn nda bba karə məɛ̂ ndoko ang. Mba ndoko
         lə Lubba â aw dda arə məɛ̂ aw ndoko ngaâ Ngonn batə le â to lambe kə̂ mə tɔkə bbe tə̂ le. 24 Gəl-dəwje a njaje lo-karɛ tə̂ lə tɔkə bbe le ngaâ tɔkə mbayje kə̂ dɔ nangə tə̂ a
         ddeeje kə nɛ̂n-pitije ləde məɛ tə̂. 25 Ta-ndokoje le a kutuje ndɔ kâra ang, mba lo tə̂ənn til a goto ngaa. 26 Dəwje a ddeeje kə nɛ̂n-pitije kə nɛ̂n-kingaje lə gəl-dəwje mə bbe tə̂ le. 27 Nɛ̂n-yərəw kâra a kandə mə bbe tə̂ le ang nyɔm. Dəw kə̂ nje-dda nɛ̂n kə̂ asə koo
         kə kəm ang wase nje-ngəm a kandə mə bbe tə̂ le ang tɔ. Njê kə̂ n̂-dda ride makəturu
         təbbə tə̂ lə Ngonn batə njaa kə karəde baa â a kandəje mə bbe tə̂ le.
         
            
               	Kilometere doro joo gire kɔr dɔsɔ (2400).

               	Kɔr nɛ̂n kə̂ doro dɔku gire joo kə kɔr kâra dɔsɔ gire sɔ, tɔju to tɔkə bbe le maji
                     tɔyn. Makəturu tə̂ lə Lubba, kɔr nɛ̂n kə̂ dɔku gire joo to nɛ̂n kə maji tɔyn.

221 Goe tə̂ a, anjə le tɔjum ba kə̂ maannɛ̂ aw arə təbbə dəw, kəmɛ̂ arɛ yərərə. Maann
         le ubba ngende-mbay tə̂ lə Lubba de kə Ngonn batə le aw tee 2 ngaâ aw ula dann natə tɔkə bbe tə̂ le. Mbɔr maann tə̂ le ər joo kəm, kakə kə̂ aw
         arə dəw təbbə to tə̂. Mə bbal tə̂ kâra a, kakə le andə gɔl dɔku gire joo. Nɛyn kâra
         a, nandə gɔl kâra kâra. Kamɛ̂ to kuman kaji gəl-dəwje. 3 Marə nɛ̂n kə̂ ndu-ndɔɔl lə Lubba a to dɔɛ̂ tə̂ a to ang ngaa.Ngende-mbay lə Lubba kə lə Ngonn batə a toje mə bbe tə̂ le. Njê-kulaje lə Lubba a poleje. 4 Dâ koo kəmɛ̂ ngaâ ria a to əngo-nɔnde tə̂. 5 Til a goto ngaâ. Dəw a duju puru lambe wase a nginan karə kar ɔsu bba ta koo nɛ̂n
         lo ang. Mba ndoko lə Əbbə-dəwje Lubba njaa a kuru dɔde tə̂ ngaâ dâ kɔnje mbay bbal kə bbal.Jeju pa tar ddee laa6 Goe tə̂ a, anjə le pa arəm nan: «Tarje nəənn to tarje kə̂ tɔkɔrɔ ngaâ asə karə dəw unda məɛ̂ dɔɛ
         tə̂. Əbbə-dəwje Lubba kə̂ arə Ndil laa ddee dɔ njê-kilaje mbər tar tə̂ laa ula anjə laa karə tɔju njê-kulaje laa nɛ̂n kə̂ nayn ngɔsi baa ta ddee.»7 Jeju pa nan: «Oo, maw ddee ngɔsi baa ngaa. Rɔ-nəəl to lə dəwje kə̂ aw ngəmje tarje
         kə̂ dila mbəre makəturu tə̂ nəənn!»8 Əman Jan njaa moo nɛ̂nje nəənn kə mbim ddəm kə kəm ddəm. Ngaâ go nɛ̂nje tə̂ kə̂ moo kə mbim
         ddəm kə kəm ddəm le, m-tee moso nɔn gɔl anjə tə̂ kə̂ aw tɔjum nɛ̂nje le ta pole. 9 A n̂-pa narəm nan: «Ə-dda nɛ̂ɛnn ang! M-to nje-kula mari kə nje-kula mar ngakɔinje
         kə̂ toje to njê-kilaje mbər tar lə Lubba kə nje-kula mar dəwje kə̂ ngəmje tarje kə̂ makəturu tə̂ nəənn. Lubba â
         maji karə ə-pole.»10 Goe tə̂ a, n̂-pa narəm nan: «Ə-kusu tarje lə Lubba kə̂ dila mbəre makəturu tə̂ nəənn
         ang. Mba kar nayn ngɔsi baa ngaa. 11 Maji karə dəw kə̂ to gatə gatə ang, to gatə gatə ang kə kete kete bbay. Ngaâ nje-nɛ̂n-yərəw
         ddee to nje-nɛ̂n-yərəw kə kete kete bbay. A maji karə dəw kə̂ to gatə gatə dda nɛ̂n
         kə̂ gatə gatə kə kete kete bbay. Ngaâ maji karə dəw kə̂ sangə rɔɛ̂ mba Lubba, sangə
         rɔɛ̂ kə kete kete bbay.»12 Jeju pa nan: «Oo, maw ddee ngɔsi baa. Maw ddee kə kuka lə dəw kâra kâra asə kula-ddɛɛ̂.
         13 M-to Alpa kə Omega. M-to dɔngɔr dəw ddəm dɔbɔyn dəw ddəm. M-to kunn-kutu nɛ̂n ddəm kɔsu kɔyn
         nɛ̂n ddəm.» 14 Maji arəde, de dəwje kə̂ daw tokoje kubbuje ləde, ta kinga ddəw kusa kandə kakə kə̂
         aw arə dəw təbbə ddəm ta kandə kə ta-ndoko mə bbe tə̂ le ddəm. 15 See dəwje kə̂ ə-toje tokə lə bisije, njê-maalje kə njê-ddaje lo-to-majang, njê-tɔlje
         dəwje, njê-poloje kɔr, njê kə̂ ndikije ngəm ddəm aw ərəje ngəm ddəm ə-naynje ddaka
         nunn.16 «Əman Jeju, mula anjə ləm karə pa tar-najije nəənn tɔyn arəse mə Egilisije tə̂. M-to dəw kə̂ gəl nuju tə̂ lə Dabbiti. M-to əndɛtɛrɛndɛn kə̂ ta lo-karɛ tə̂ kə̂ ndoko nya.»17 Ndil de kə dɛnɛ̂n kə̂ nje-ngaw le n̂-paje nan: «Ə-ddee!»Maji karə dəw kə̂ oo tar nəənn pa tɔ nan: «Ə-ddee!»Maji karə dəw kə̂ kunda ɔɛ̂n ddee. Dəw kə̂ ndiki a, taa maann kə̂ aw arə təbbə dəw
         le baa njaa ay!Dɔbɔyn tar18 Əman Jan, m-pa marə dəwje tɔyn kə̂ oo tarje lə Lubba kə̂ dila mbəre makəturu tə̂ nəənn:
         Bbo dəw ila marə tar dɔɛ tə̂ a, Lubba a karə nɛ̂n kəm-to-ndooje kə̂ n̂-pa tarɛ̂ makəturu
         tə̂ nəənn oso dɔɛ̂ tə̂. 19 Â bbo dəw ɔru marə tarje kə̂ dila nɛ̂n mbər makəturu tə̂ nəənn kə ddang a, kandə
         kakə kə̂ aw arə dəw təbbə kə tɔkə bbe kə̂ maji tɔyn kə̂ n̂-gɔl mbɛɛ̂ kə̂ n̂-dda tarɛ̂
         makəturu tə̂ nəənn, Lubba a kɔru jia tə̂ kə ddang.20 Dəw kə̂ pa tar-naji nɛ̂nje nəənn le, pa nan: «Tɔkɔrɔ, maw ddee ngɔsi baa.»Amɛnn! Ə-ddee, Əbbə-dəwjeJeju!21 Maji karə mə-maji lə Əbbə-dəwjeJeju nayn kə se tɔyn.
         
            

         
      

   